
	Дундад Азийн үлгэрүүд

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1988 онд эрхлэн хэвлүүлсэн номоос

	“Цагаан бамбарууш” хэвлэлийн газар 2016 онд цахим хэлбэрт хөрвүүлэв.

ОРШИЛ

	 

	Уншигч та бүхэнд толилуулан буй энэ номд зөвлөлтийн уйгур, узбек, хасаг ардын аман зохиолын гайхамшигт бүтээлээс оруулсан болно. Хүмүүс эрт дээр цагаас эхлэн аливаа юмс үзэгдлийн учрыг ойлгон ухаарч, эрмэлзэж ирлээ. 

	Хүй нэгдлийн үеийн анчин, эртний малчин, тариачныг үл таагдах тааврын далай хүрээлж байлаа. Өдөр яагаад шөнөөр солигддог юм бэ? Тэнгэрт яагаад од төчнөөн өчнөөн байдаг юм бэ? Яагаад амьтан, шувуу ийм олон төрөл янз байдаг юм бэ? Эдгээр эцэс төгсгөлгүй олон «яагаад?» гэсэн асуултын хариуг хүмүүс хуримтлуулсан мэдлэг туршлагадаа үндэслэн эрж хайдаг байв. Эртний хүмүүсийн байгаль ертөнцийн тухай мэдлэгийн сан хэчнээн бага байх тусам хийсвэрээр дүрслэн бодож, зөгнөн зохиох нь төдий чинээ өргөн хүрээтэй байжээ. Бидний өвөг дээдэс, хүн төрөлхтний түүхийн бүх л үеийн туршид зөвхөн байгалийг эзэмшигч, шинийг бүтээгч байсан төдийгүй хүрээлэн байгаа орчноо цаг ямагт уран зураачийн нүдээр хардаг байсан юм. Өнгөрсөн он цагийн гүн рүү хэчнээн хол харж чадвал бид тэр үеийн хүмүүсийн уран сайхны ертөнцийг төдий чинээ сайн ойлгох бөгөөд үүнээс үндэслэн манай дэлхийг, газар тэнгэрийг бүтээсэн ах дүү хоёрын тухай, хүмүүст нарыг илгээсэн сайн санаат бурхдын тухай, нарыг залгиж ертөнцийг харанхуй, хүйтэн болгох гэсэн доод тивийн хар санаат хааны тухай үлгэрүүд хэрхэн үүсэж буй болсныг ойлгох юм. Уул толгод, элгэн хад, гол горхи, од мичид, нар, сарны тухай гайхамшигт үлгэр домог нь олон төрлийн оргилуун, уран сайхны зохиомжоороо одоо ч гэсэн бидний сэтгэлийг догдлуулдаг юм.

	Эртний хүмүүс хүний араншин төрхийг араатан амьтдынхтай зүйрлэн үздэг байжээ. Өвөг дээдэс маань зарим адгуус амьтан, шувууг язгуур өвгөө гэж үздэг байжээ. Эртний үлгэр домгуудад элдэв араатан жигүүртнүүд яг л хүн шиг зан ааштай, хүний хэлээр ярилцдаг, тэдний хоорондын харьцаа нь хүмүүсийнхээс ялгарах юмгүй байдагт гайхах хэрэггүй юм.

	Манай үеийг хүртэл уламжлагдан ирсэн энэ үлгэр домгуудыг уншиж, сонссоны үрээр өнө эртний өвөг дээдсийнхээ сэтгэлийн дотоод ертөнцийг нээн, тэдний оюун санааны гоо сайхныг ойлгож мэддэг. Иймд ардын үлгэр домог бол эцэг өвгөдөөс маань та бидэнд өвлөн үлдсэн үнэт баялаг билээ.

	Эртний үлгэр домгууд гэнэн хонгор мэт санагдавч үйл явдлууд нь гүн гүнзгий утга санаатай, зан харьцааны цэвэр ариун чанарыг эрхэмлэсэн байдаг. Тэдгээр нь хөдөлмөрч сайхан сэтгэл, ард түмнийхээ сайн сайхны төлөө тэмцэж, ахмад үеэ хүндлэн, дорд ядуусыг хамгаалж, хэлсэн үгэндээ эзэн болох зэрэг хүний сайн чанарыг алдаршуулан магтсан байдаг.

	
БААТРУУД БА ИД ШИДТЭНҮҮДИЙН ТУХАЙ ҮЛГЭРҮҮД



	



	АЛПАМЫС БААТАР

	(Хасаг ардын үлгэр)

	 

	Эрт урьдын цагт хасгийн Чурабай гэж алдартай баян хүн байж гэнэ. Энэ баян хавь ойрдоо хүч чадлаараа гайхагдаж баатар эрийн бүхий л шинжийг биедээ шингээсэн, зургаан настай Алпамыс гэдэг сайхан хүүтэй юм санжээ. Нэгэн өдөр Чурабай баяны тал дүүрэн бэлчсэн адуун сүргийн хагасыг нь халимгууд хөөгөөд явчихжээ.

	Үүнийг сонсож мэдээд Чурабай баян хүүгээ дуудаж ирүүлээд:

	— За хүү минь, аавыг нь нас дарж, алив дайсантай тэмцэлдэх чадалгүй болов. Миний хүү атаатан дайсныг дараад адуу малаа аваад ирж чадах уу? гэж ихэд догдлон асуужээ.

	Эцгийн үгийг сонсоод Алпамыс баатрын уур хилэн бадарч, адуун дээрээ давхин очоод алсын аянд унадаг хилэн хар морио барьж унаад хэнд ч юу ч хэлэлгүй өштөн дайсны мөрийг мөшгөн одож гэнэ.

	Тэр шөнө халимгийн хаан, Алпамыс баатрыг аян замд гарлаа гэж зүүдэлжээ. Өглөө нь хаан олон ардыг цуглуулан:

	— Хүнд бэрх цаг ирэв бололтой. Би урьд шөнө хаан төрийг минь бусниулж, хамаг хөрөнгийг минь булаан, төө гэзгийг минь огтолж, төрсөн үрийг минь алахаар орсон буур мэт омог сүртэй харийн дайсан ирж явна гэж зүүдлэв.

	— Хасгийн Чурабай баяны хүү, зургаан наст Алпамыс баатар хаан төрийг чинь булаан авахаар ирж яваа юм байж хэмээн мэргэн өвгөд хааныхаа зүүдийг тайлан айлтгажээ.

	— Залиар хууран замд нь барьж авч болох уу? гэж хаан асуусанд нэгэн чавганц:

	— Түүний замд орд цагаан гэр бариулж, гоо үзэсгэлэнт дөчин хүүхэн надад өгвөл би барьж чадна гэжээ.

	Хаан тэр чавганцын хэлсэн бүгдийг ёсоор болгох зарлиг буулгажээ. Чавганц нөгөө гэртээ дөчин хүүхнийг нэг нэг аяга дарс бариулж суулгачхаад өөрөө Алпамысыг тосон гарч, зам дээр суугаад хүлээж гэнэ.

	Тэгтэл ч хилэн хар морь унасан Алпамыс баатар хүрээд ирж гэнэ. Хилэн хар морь нь нөгөө чавганцыг үзээд дороо зогсчхож гэнэ. Уур нь хүрсэн Алпамыс баатар морио ташуурдсанд морь нь хэвтээд өгчээ.

	— За хүү минь, ингээд хэвтчихийг бодоход наад морь чинь ихэд ядарч дээ. Чи одоо морио амраа, энэ гэрт чамайг дөчин сайхан хүүхэн хүлээж ядан байна, гэрт орж амар гэж чавганц хэлэв гэнэ.

	Үүнийг сонсоод Алпамыс баатар морио чөдөрлөчхөөд, чавганцын заасан гэрт орвол үнэхээр дөчин сайхан хүүхэн бүгдээрээ аягатай дарс барин сууцгааж байв гэнэ.

	Алпамысыг ороход хүүхнүүд бүгд аягатай дарсаа өргөн барьсанд Алпамыс хэнийг нь ч гомдоолгүй уусаар согтож нам унахад нь дөчин хүүхэн хамжин түүнийг гарахын аргагүй, гучин алд гүнзгий нүхэнд хаячхаад, хилэн хар морийг нь хаандаа аваачиж өгчээ.

	Алпамыс харанхуй нүхэнд элдвийг бодон зовж суутал дээгүүр нь сүрэг галуу нисэж явахыг үзээд тэднийг дуудсанд нэгэн галуу нисэж ирээд:

	— Юун хүн энд хоригдож байгаа юм бэ? гэж асуухад нь

	— Би Чурабай баяны хүү Алпамыс байна гэв.

	— Хэрэв чи Алпамыс мөн бол чиний энэ нүхнээс гарах ч өнгөрсөн байх гэж хэлээд тэр галуу нисэн оджээ.

	Хэсэг хугацаа өнгөрсний дараа нүхэн дээгүүр ганц галуу нисэж явахыг үзээд түүнийг бас л дуудсанд нисэн ирсэн нь өрөөсөн нүд сохор галуу байв.

	— Чамд юу хэрэгтэй вэ? гэж тэр галуу асуухад

	— Чиний нэг нүд яагаад сохорчихсон юм бэ? гэж Алпамыс асууж гэнэ.

	— Намайг бага байхад миний эхийг мэргэн анчин харваад алчихсан юм. Тэгээд өнчин хоцорсон би галуун сүрэгт нийлэхийг хүссэн боловч тэд миний өнчин өрөөснийг мэдээд намайг ад үзэж нэг нүдийг минь сохолчихсон юм. Тэр цагаас хойш үлдсэн ганц нүдээ сохлуулчихгүйн тулд би тэднээс аль болохоор хол байж, ганцаараа нисдэг болсон юм даа.

	Үүнийг сонсоод Алпамыс:

	— Би захиа бичээд чиний далавч доор наая. Чи Кугалыкуль нуур руу нисэн оч, тэнд манай эгч Карлыгаш, шонхор шувуугаар ан хийж байгаа. Шонхор нь чамайг бариад авна байх, гэхдээ эгч миний захиаг үзээд чамайг амьд үлдээнэ. Харин чи замдаа айлуудын дээгүүр нисэн өнгөрөхдөө ганганаж болохгүй шүү гэж захиж гэнэ.

	Галуу захиаг аваад нисэн оджээ.

	Айлын дээгүүр нисэж явахдаа тэр галуу Алпамысын захисныг мартаж ганганан дуугарсанд тэр айлын эзэн галууг барьж аваад алахыг завдсан боловч далавч доор нь байгаа захиаг үзээд суллан тавив. Галуу тэндээс цааш ниссээр Кугалыкуль нуурт нисэн ирэв.

	Энэ үеэр Алпамысын хүү, өөр айлын хүүхдүүд шувууны далавчаар тоглож байхыг үзээд яг тийм шувууны далавч олж өгөөч гэж авга эгчээсээ гуйжээ. Карлыгаш ач хүүдээ шувууны далавч олж өгөхөөр морио унан шонхроо аваад Кугалыкуль нуурт ан хийхээр одож гэнэ. Карлыгаш нуурын эргээр явж байгаад ганцаараа нисэж яваа галууг хармагц шонхроо тавив. Галуу шонхорт дайруулж, захиа унавал Карлыгаш авч уншаад дүүдээ тохиолдсон зовлонг захианаас мэдэж ихэд гашуудан уйлсаар гэрийн зүг яаран давхижээ. Замдаа өөрийн найз Карабайгийн руу очив.

	Карабай Карлыгашийн ирж явааг хараад ямар нэгэн юм л гуйхаар ирж яваа биз гэж бодоод хураасан түлээнийхээ араар нуугджээ. Гэвч эхнэрт нь ярьсан Карлыгашийн ярианаас Алпамысын тухай сонсож мэдээд нуугдсан газраасаа гарч Карлыгашийг тайтгаруулж, «Алпамысыг эрж олохоор би явъя» гэж хэлжээ. Ингээд Карабай дөчин алд торгон бугуйлаа авч, арван тэмээнд замын хүнс ачин Алпамысыг эрэхээр явж гэнэ. Нэлээд хэдэн өдөр явсны эцэст Карабай Алпамысын хоригдсон нүхийг арай гэж олжээ.

	Карабай нүхний амсар дээр зогсоод:

	— Хөөе, Алпамыс чи байна уу? гэж хашхирсанд ямар ч хариу гарсангүйд найз нь энэ харанхуй нүхэнд үхсэн биз гэж бодоод ихэд гашуудан мэгшин уйлахад түүний нулимс борооны дусал мэт нүхний ёроолд дусалж байв гэнэ.

	Унтаж байсан Алпамыс нүүрэн дээр нь хүйтэн нулимс дуссанд цочин сэрж, нүдээ нээн харвал нүхний амсар дээр Карабай бөөн бөөн нулимс унаган асгартал уйлж суулаа. Алпамыс, Карабайг дуудан эцэг эх, үр хүүхдийнхээ мэнд амрыг асуун лавлаж гэнэ. Карабай дөчин алдын торгон бугуйлаа задлан нүх рүү унжуулсанд Алпамыс тэр бугуйлыг даган дээшээ авирч гэнэ. Авирсаар нүхний талд орж явах үедээ Карабай хүнд тус болохдоо найз, нөхрийн ёсоор үнэн сэтгэлээсээ бус, харин хожмын ашиг хонжоо бодож тусалдгийг санан «Хэрэв тэр одоо намайг татаж гаргавал дараа нь би чиний амийг аварсан гэж үргэлж ачирхах бөгөөд би түүний өмнө насан туршдаа өртэй болно» гэж бодон яаж ийгээд өөрөө гарахаар шийдэн бугуйлыг тас огтлон буцаад уначхаж гэнэ.

	Карабай бугуйл Алпамысыг даалгүй тасарчихлаа! гэж бодон харамсан уйлсаар гэрийн зүг одож гэнэ.

	Халимгийн хааны охинд нэгэн хайртай ишиг байжээ. Яг энэ үеэр тэр ишиг талд тоглон наадаж яваад Алпамысын байдаг нүхэнд унаж орхижээ.

	Хааны хоньчин «Ишгийг буцааж өгөөч» гэж Алпамысаас гуйсанд эс өгч гэнэ.

	— Наад ишгээ буцааж өгөхгүй бол би дээрээс чинь тогоон чинээ чулуу унагааж чамайг ална гэж хааны хоньчин хэлэхэд Алпамыс:

	— Чадал чинь хүрвэл тэг л дээ гэж гэнэ. Тэгээд хааны хоньчин нүхний амсраас тогоон чинээ том чулуу унагаасанд Алпамыс унаж яваа чулууг барьж аваад, буцаагаад холоо шидчихэж гэнэ.

	Алпамысыг айлгаж чадахгүйгээ мэдсэн хоньчин:

	— Чамд юу хэрэгтэй байна, хэл, би бүгдийг биелүүлье, чи наад ишгээ л надад өг, эс тэгвэл хааны охин намайг алах болно гээд уйлан хайлан гуйж гэнэ. Алпамыс хоньчинд ишгийг өгөөд

	— Чи өдөр бүр надад нэг хонь өгч бай гэжээ.

	Хоньчин Алпамыст өдөр бүр нэг хонь авчирч өгсөөр : хонь нь барагдахад нөгөө хааны охины хайртай ишгийг авчирч өгөөд

	— Миний хонь дууссан. Энэ ишгийг чамд өгвөл хааны охин намайг ална, өгөхгүй бол чи намайг ална. Надад үхэхээс өөр зам алга гээд уйлж эхлэв.

	— Чи битгий уйл, май энэ доомборыг ав. Тэгээд орой үдшийн цагаар хааны ордны хавьд энэ доомбороор тоглоорой. Хааны охин чиний хөгжимдөхийг сонсон хүрч ирээд «Энэ доомборыг хаанаас авсан бэ?» гэж чамайг байцаах байх, чи битгий хэлээрэй. Хааны охин хөлийн чинь улыг зүсээд шарх руу нь давс хийнэ, чи бас л дуугүй байгаарай. Хааны охин аргаа барахдаа чамаас хэлээч гэж гуйна, тэгэхээр нь — Нүхэнд хоригдож байгаа хүн надад энэ доомборыг бэлэглэсэн юм» гэж хэлээрэй хэмээн захиж гэнэ.

	Хоньчин, Алпамысын хэлсэн ёсоор хааны гадаа доомбороор хөгжимдөж байтал хааны охин хүрч ирээд:

	— Чи энэ доомборыг хаанаас авсан бэ? гэсэнд хоньчин дуугүй л байжээ. Хааны охин ихэд уурлан хөлийн нь улыг зүсээд шарх руу нь давс хийсэнд хоньчин бас л дуугүй байв. Хааны охин аргаа барж хоньчныг доомбор хаанаас авснаа хэлэхийг гуйсанд хоньчин, энэ доомборыг нүхэнд хоригдож байгаа хүн бэлэглэсэн юм гэж хэлжээ.

	Үүнийг сонссон хааны охин:

	— Намайг тийш нь хүргэж өг гэж хоньчинд тушаав.

	— Миний хөл өвдөөд явж чадахгүй байна гэж хоньчин хэлэхэд хааны охин хоньчныг өөрөө үүрэн явж нүхний амсар дээр иржээ. 

	Хааны охин Алпамысыг үзээд:

	— Найз минь, би чамд их хайртай, харин энэ нүхнээс чамайгаа хэрхэн гаргаж авах аргаа мэдэхгүй байна хэмээн дуу алдаж гэнэ.

	— Миний хилэн хар морь л намайг гаргаж чадна гэж Алпамыс хэлэхэд, 

	— Аав надад чиний морийг өгөхгүй, харин түүнийг яаж суллахыг чи зааж аль гэж гэнэ.

	— Чи гүнжийн хувцсаа удганы хувцсаар сольж, зүсээ хувилгаад хааныд оч. Тэгээд түүний сүр хүч, шударга зоригийг нь магтан, хойч ирээдүйг нь хамгийн сайнаар зөгнөн хэл. Тэр баярлан чамайг маш их эд мөнгөөр шагнана гэх бий, түүнийг нь бүү ав. Харин Алпамысын хилэн хар морь эзнээ санан өвс ч идэхгүй, ус ч уухгүй, энэ янзаараа байвал удахгүй турж үхнэ. Би энэ морийг унаган цагаас нь мэдэх бөгөөд хэрхэн тэжээж тэнхрүүлэхийг мэдэх учир энэ морийг надад өгөөч гэж гуй хэмээн захижээ.

	Хааны охин Алпамысын хэлсэн ёсоор бүгдийг хийсэнд хаан түүнд хилэн хар морийг шагнал болгон өгч гэнэ.

	Хорионоос суллагдсан хилэн хар морь эзнийхээ хоригдож буй нүхний амсар дээр давхин ирж чангаар янцгаасанд тэр үеэр унтаж байсан Алпамыс цочин сэрэв.

	Хилэн хар морио нүхний амсар дээр зогсож байхыг хараад Алпамыс:

	— Хүлэг сайн морь минь, чамайг хэчнээн ч удаан хүлээв дээ гэж дуу алдан баярлаж гэнэ.

	Хилэн хар морь нь урт сайхан сүүлээ нүх рүү унжуулсанд Алпамыс сүүлний нь үзүүрээс баримагц ухасхийн цойлж, нүд ирмэхийн зуурт хайрт эзнээ харанхуй нүхнээс татан гаргаж гэнэ.

	Алпамыс орой болтол морь, биеэ амрааж байгаад шөнө нь дайснаа дарж, адуу малаа буцаан авч, хааны охин, хоньчин хоёрыг дагуулан төрсөн нутагтаа ирээд амар сайхан жаргаж гэнэ.

	 

	ТАЗША БА ХОРОН САНААТ БАЯН

	 

	Эрт урьд цагт таргийн таван ямаатай, тарчиг ядуу амьдралтай өвгөн эмгэн хоёр гурван хүүтэйгээ амьдардаг байж гэнэ. Гурван хүү нь хэдийнээ эрийн цээнд хүрч, эхнэр авах болсон боловч ганц ганц ямаанаас өөр сүйгүй тул тэдний хөвүүдэд охиноо өгөх айл олддоггүй байжээ.

	Нэгэн удаа ах дүү гурав хоорондоо ярилцаад, энд ингэж байхаар гурвуулаа харь хол явж газар орон үзье, эрдэм ажил суръя гэж шийдэцгээжээ. Эхлээд том хүү явах болж гэнэ. Өөрт ноогдсон ганц ямаагаа алж махыг нь борцлон эцэг эхдээ ч юм үлдээлгүй бүгдийг нь богцондоо хийж үүрээд алсын замд гарчээ. Том хүү явсаар хүний нутагт хүрч эцэстээ нэгэн баяныд ирж, тэднийд хөлсөөр ажил хийх болж гэнэ. Гэтэл тэр баян нь маш хорон санаатай, ямар ч амьтны дүрийг олон хувирч чаддаг шидтэн байж гэнэ. Хэсэг хугацаа өнгөрсний дараа шидэт баян шинэ зарцаа том авдарт хийж түгжээд, хоол унд өгөлгүй өлсгөсөөр тураагаад алчхаж гэнэ.

	Дараа нь дунд хүү ахын араас явсаар тэр хорон санаат баяныд ирж мөн л авдарт түгжигдэн үхэж гэнэ. 

	Эцэст нь отгон хүү Тазшагийн явах ээлж болж гэнэ. Мөн л ах нарын адил ганц ямаагаа алж, тал махыг нь аав ээж хоёртоо орхиж, талаар нь борц хийн богцондоо хийж аваад алсын замд гарч гэнэ. Яваад л байж гэнэ. Их ч явж, их ч ядарч гэнэ. Эцэст нь хөндий дүүрэн бэлчсэн хонин сүрэгтэй дайралдсан нь нөгөө хорон санаат шидэт баяны сүрэг байжээ. Хонин сүргийг хашин хээр морь унасан нэгэн өвгөн хариулж явав.

	— За хүү минь, хаа хүрч явна вэ? гэж хоньчин өвгөн асуув.

	— Газар орон үзэж, эрдэм ажил сурахаар явж байна гэж Тазша хариулав.

	— Чи сайн үйл бүтээхээр зорьж яваа хүү байна. Иймд би чамд амьдралд чинь хэрэг болох гурван зөвлөгөө өгье, чи тэднийг марталгүй санаж яваарай. Нэгдүгээрт, бодсон санаснаа хэзээ ч хэнд ч бүү хэл, хоёрдугаарт, хэзээ ч хэнийг ч бүү хуурч мэхэл, гуравдугаарт, танихгүй хүнд бүү итгэж бай гэж өвгөн захижээ.

	— Баярлалаа, өвгөн ах минь, таны захисан бүгдийг үргэлж санаж явъя гэж хэлээд Тазша цааш явж гэнэ. Тазша явсаар нэгэн хот айлд ирсэн нь нөгөө хорон санаат баяны хот байж гэнэ. Тазша дунд талын том гэрт орсонд хорон санаат баян хоймроо сууж байв.

	— За, хүү хаана хүрч явна вэ? гэж баян асуув.

	— Би өнчин ганц бие хүн, тэгээд айлын өргөмөл хүү нь болж өв хөрөнгө залгамжлах санаатай явж байна. Намайг өргөж авах тэр сайн санаат хүмүүсийн ачийг төрсөн үрээс нь ч илүүгээр хариулахыг боддог хэмээн ярьжээ.

	Зальт баян үүнийг сонсоод ихэд баярласан дүр үзүүлэн дуу алдаж, 

	— Бид аль эртнээс хүүтэй болохыг мөрөөдөх болсон юм, чи манай хүү болооч гэж гуйж гэнэ.

	— За, би танай хүү болъё гэж Тазша зөвшөөрчээ.

	Хүү минь, чи манай түмэн цагаан хониноос нэгийг гаргаад махыг нь чана, харин хоёр гуяыг нь хэнд ч өгөлгүй өөрөө идээрэй. Надад нэг явах хэрэг байна, маргааш ирнэ гэж хэлээд хорон санаат баян яваад өгчээ.

	Энэ баян нэгэн сайхан охинтой юм байжээ. Эцэг нь Тазшаг алах гэж байгааг тааварлаад хэлсэн нь: «Чи тэр хонины махыг чанаад хоёр гуяыг нь өөрөө идэлгүй гэрийн тотгоноос зүүгээрэй. Махны үнэрээр нэг том цагаан нохой хүрч ирээд хоёр гуяыг авах гэж оролдоно, түүнийг сүхээр цавчин алах хэрэгтэй» гэж захижээ.

	Тазша хонь гаргаж, махыг нь чанаад айлын хүмүүсийг дайлж гэнэ. Тэгээд бүрэнхий болмогц охины хэлснээр хоёр гуяыг тотгоноос нь зүүчхээд сүх барин хүлээгээд байж гэнэ. Тэгтэл удалгүй нэг том цагаан нохой гүйж ирээд дүүжилсэн гуянаас зулгааж эхлэхээр нь Тазша сүхээ шидсэн боловч оносонгүй, нөгөө нохой зугтан алга болжээ.

	Хорон санаат баян маргааш нь хүрч ирээд түүний хорт санаа бүтээгүйг ойлгож, ихэд уурлан Тазшаг заавал ална гэж шийджээ. Тэр Тазшаг турааж алахаар том модон авдарт хийн түгжив. Гэтэл Тазшад сэтгэлтэй охин нь авдрыг нууцаар нүхлэн эцэгтээ мэдэгдэлгүйгээр Тазшаг хооллоод байжээ. Харин Тазша авдар дотроос хорон санаат баяны хөдөлгөөн бүрийг сэмхэн ажигласаар түүний бүх ид шидийг сурч авав.

	Энэ үеэр гурван хүүгийнхээ сураг чимээгүй алга болсонд сэтгэл нь зовсон өвгөн хүүхдүүдээ эрж олохоор явжээ. Өвгөн хүүхдүүдээ асууж сураглан явсаар хорон санаат баяныд ирж гэнэ.

	— Эрхэм хүндэт ноён, та миний хүүхдүүдийг үзэв үү? гэж өвгөн баянаас асууж гэнэ. Гэтэл авдар дотор хэвтэж байсан Тазша эцгийгээ дуугаар нь таньж, 

	— Аав аа, би энд байна! гэж хашхирав.

	Тазша ингэж үхлээс аврагдаж гэнэ. Гэртээ эргэж ирээд Тазша тохиолдсон бүгдийг эцэгтээ ярьж, хорон санаат баяны ид шидийг хэрхэн сурснаа үзүүлж, 

	— Одоо хурдан баяжиж болно гэж хэлэхэд

	— Болох юм уу? гээд эцэг нь үл итгэж гэнэ.

	— Тийм ээ аав аа. Би одоо хонь болон хувирна. Та намайг зах дээр аваачаад үнэтэйхэн зарчих, харин намайг хөтөлж явсан дээсээ битгий хаяарай гэж захив. Ингэж хэлээд Тазша хонь болон хувирсанд эцэг нь тэр хонийг зах дээр аваачин өндөр үнээр зарж гэнэ.

	Харин Тазша маргааш өглөө нь буцаж хүн болж хувираад гэртээ хүрээд иржээ.

	— Одоо би морь болон хувирна, та яг л түрүүчийн адил зах дээр аваачаад зарчхаарай, харин хазаараа хаяж болохгүй шүү гэж захиж гэнэ. Ингээд Тазша хувирч, эцэг нь морио заран их мөнгөтэй болж гэнэ. Тазша юу ч болоогүй юм шиг л маргааш өглөө нь гэртээ хүрээд иржээ. 

	Дараачийн удаад Тазша тэмээ болон хувирч гэнэ. Эцэг нь тэмээгээ хөтлөн зах дээр ирээд, зүсээ хувилгачхаад явж байсан нөгөө хорон санаат шидэт баянтай дайралдчихаж гэнэ. Хорон санаат баян Тазшагийн эцгийг танимагц учрыг ойлгож, 

	— Тэмээ ямар үнэтэй вэ? гэж асуув.

	— Зуун янчаан гэж эцэг нь хариулсанд, хорон санаат баян зуун янчаан тоолж өгөөд тэмээг аваад явжээ. Гэртээ харьж тэмээг шонгоос бөх гэгч нь уяж, охиноороо харуулж орхиод, өөрөө хутга авахаар гэр рүүгээ явж гэнэ.

	Ухаалаг охин учрыг ойлгож энэ удаа ч гэсэн Тазшаг аврахаар шийдэж, тэмээг суллаад тавьчихав. Тэмээний зугтаахыг харсан баян мориндоо ухасхийн мордож араас нь хөөжээ. Араасаа хөөж явааг мэдсэн Тазша гал улаан үнэг болж хувираад улам хурдан зугтаав. Үүнийг үзмэгц шидэт баян тэр доороо анч нохой болон хувираад үнэгний хойноос хөөж хариугүй гүйцдэгийн даваан дээр нөгөө үнэг нь нугас болоод тэнгэрт нисчхэж гэнэ. Тэгмэгц баян шонхор болоод нугасны хойноос ниссэнд, нугас болжмор болон газар буучихжээ. Хорон санаат баян харцага болон болжморын араас шумбан орсонд болжмор даавуу болон хувирав. Тэгэхээр нь баян дахин хүн болоод даавууг шүүрэн авсанд даавуу нь шар будаа болон хурууны нь завсраар газар асгарчээ. Хорон санаат баян будаа түүх гэж тахиа болон хувирахад Тазша нүд ирмэхийн зуур муур болон хувираад тахиаг тасчин хаяж гэнэ. Ингэж шидэт баян амь алдаж, Тазша маш аюултай, хорон санаат дайсныг даржээ.

	Үүний дараа Тазша олон удаа амийг нь аварч, ач тус болсон баяны охинтой гэрлэн өнөр өтгөн айл болж, элбэг дэлбэг сайхан амьдарч гэнэ.

	 

	ГАЙХАМШИГТ ХУДАГ (Хасаг ардын үлгэр)

	 

	Эрт урьд цагт нэгэн хаан байж гэнэ. Тэр хаан цорын ганц хүүтэй, хэмжээлшгүй баян хаан байжээ. Тэр хааны үй түмэн адууг нэг удаа услахад тэр нутгийн гол ширгэчхээд ус нь хүрдэггүй байж гэнэ.

	Ингээд хаан ус элбэгтэй өөр нутаг руу нүүхээр шийдэж гэнэ. Хааныхан нүүж яваад нэгэн элбэг устай худаг дээр иржээ. Хааны адуучид бүх адуугаа услаад байхад худаг ер нь ширгэх янзгүй байжээ.

	Үүнийг үзсэн хаан энэ ер нь жирийн биш худаг байна гэдгийг мэдэж, адуугаа услах бүртээ нэг байдас худаг руу хаяж, энэ худгийг тахиж байхыг адуучиндаа тушааж гэнэ.

	Түүнээс хойш олон жил өнгөрч, хаан ихэд хөгшрөн хадан гэр нь ойртоход үе залгамжлах ганц хүүгээ дуудан ирүүлж, 

	— За хүү минь, би чамд ганцхан зүйлийг онцлон захья, намайг өнгөрснөөс хойш ч гэсэн адуугаа услах бүрдээ нэг байдсаар энэ худгийг тахиж байгаарай. Энэ бол жирийн нэг худаг биш юм шүү гэжээ.

	Хүү хаан эцгээ оршуулсны дараа энэ худагт ямар гайхалтай нууц байгаа юм бол гэж бодон шадар сайдынхаа хүүтэй хэлэлцэж байснаа:

	— Чи энэ худаг руу ороод үз, ямар нэгэн юм мэдэгдэж магадгүй. Бид адуугаа услах бүрдээ энэ худаг руу нэг байдас гүү хаядаг, гэтэл тэр нь ялзарч мууддаг ч үгүй алга болдог. Энэ худгийн ус ч урьдын адил цэвэр тунгалаг хэвээрээ байдаг ямар нэгэн нууц заавал байх ёстой гэжээ.

	Шадар сайдын хүү худаг руу ороод эргэн тойрныг сайтар ажиглавал усны төвшнөөс арай дээгүүр нэг том хар чулуу худгийн хананаас цухуйж байж гэнэ. Тэр чулууг зайлуулбал цаашаа одсон нүх байв. Тэр нүхээр ороод жаахан явсанд нэгэн нарлаг сайхан хөндий рүү гараад ирж гэнэ. Тэр хөндийгөөр цаашаа явж байтал өмнө нь оосор бүчгүй орд цагаан гэр байхыг үзэж яваад орсонд өдөн хөнжил дотор нэгэн дагина мэт сайхан хүүхэн унтаж, түүнийг тойрон нэг нь нөгөөгөөсөө үзэсгэлэнтэй дөчин сайхан хүүхэн сууцгааж байв. Шадар сайдын хүү хүүхнүүдийн амар мэндийг асууж, тэдэнтэй ярилцан хэсэг суусанд тэд түүнд хэлсэн нь:

	— Энэ хүүхэн бол доод тивийн хааны охин байгаа юм. Энэ хүүхэн үргэлж унтаж байдаг, өөрийг нь гурван удаа сэрээж чадахуйц сонирхолтой үлгэр домог ярьж болох ёстой юм гэжээ.

	Үүнийг сонсоод шадар сайдын хүү янз бүрийн үлгэр домог ярьсан боловч хүүхэн нэг ч удаа сэрсэнгүй. Шадар сайдын хүү буцаж ирээд хаан хүүд үзсэн харсан бүгдээ ярьж гэнэ.

	Хаан рүү худаг руу орж зааснаар нь явсаар нөгөө гэрт ирж, унтаж байгаа хүүхний дэргэд сууж үлгэр ярьсан нь:

	— Эрт урьд цагт гурван хүүтэй нэг баян байж гэнэ. Баян нэг өдөр том хүүгээ дуудаж ирүүлээд нэг тэмээнд янз бүрийн эд бараа ачиж өгөөд хэлсэн нь: «Чи энэ тэмээ ачааг зах дээр аваачиж зараад олсон мөнгөөрөө өөртөө хамгийн их таалагдсан юмыг ав» гэжээ. Том хүү нь зах дээр очиж бүх бараагаа зараад олсон мөнгөөрөө энэ дэлхийн бүх юмыг харж чаддаг ид шидтэй толь авч гэнэ. Маргааш нь баян дунд хүүдээ бас л нэг тэмээ эд агуурс өгөн зах явуулж гэнэ. Дунд хүү нь юмаа зараад олсон мөнгөөрөө хүнийг хүссэн газар нь агшин зуур хүргэж чаддаг нисдэг хивс авчээ. Дараа өдөр нь баян отгон хүүгээ бас л нэг тэмээ ачаатай зах явуулсанд отгон хүү нь бараагаа зарж, олсон мөнгөөрөө үхсэнийг амилуулдаг шидэт саваа авч гэнэ.

	Нэг өдөр ах дүү гурав цуг сууцгааж байгаад ах нь толиндоо харсанд нэгэн газар хааны нас барсан үзэсгэлэнт гүнжийг оршуулж байв гэнэ. Үүнийг үзээд ах дүү гурав нисдэг хивсэн дээрээ сууж, агшин зуур тэр газар нисэж очоод хүү шидэт саваагаа биед нь хүргэсэнд хааны үзэсгэлэнт гүнж амилан босож гэнэ.

	Ингээд ах дүү гурав чухам хэн нь хааны гүнжийг авах ёстой вэ гэж маргажээ. Том хүү «Миний шидэт толь байгаагүй бол бид энэ гүнжийн тухай юу ч мэдэхгүй байх байсан шүү дээ» гэв. Дунд хүү үүнийг сонсоод «Миний хивс байгаагүй бол бид нар энэ гүнжийн тухай мэдлээ ч гэсэн тийм түргэн ирж чадахгүй байсан шүү дээ» гэхэд отгон хүү хэлсэн нь: «Үхсэнийг амилуулдаг миний саваа байгаагүй бол бид энэ гүнжийн нас барсныг мэдэж, ийм түргэн ирээд ямар ашиг байх юм бэ?» Хааны хүү ингэж яриад ах дүү гурвын хэн нь гүнжийг авах ёстой вэ? гэж хүүхнүүдээс асуусанд тэд хариулж эс чадаад, 

	— Чинийхээр бол хэн нь авах ёстой вэ? гэж хариу асууж гэнэ.

	— Минийхээр бол гүнжийг том хүү авах ёстой, хэрэв түүний шидэт толь байгаагүй бол тэд хааны нас барсан гүнжийн тухай юу ч мэдэхгүй байх байсан гэж хааны хүү хэлжээ. Гэтэл унтаж байсан хүүхэн нүдээ нээж, 

	— Энэ бол буруу, Хааны гүнжийг отгон хүү авах ёс той, хэрэв тэр гүнжийг амилуулаагүй бол үхсэн гүнж хэнд хэрэгтэй юм бэ? гэж хэлээд дахин унтчихав. Тэгэхээр нь хаан хүү өөр үлгэр ярьж эхэлсэн нь:

	— Баглаатай өвс үүрсэн нэг эр хээр явж байгаад ижлээсээ төөрсөн ямаатай дайралдан түүнийг дагуулаад цааш явж гэнэ. Жаахан явж байтал замд нь нэг чоно дайралдаж өөрийгөө цуг аваад яваач гэж гуйсанд залуу зөвшөөрөн дагуулаад явжээ. Тэд явсаар нэгэн гол дээр ирээд гол гатлах болж гэнэ. Гэтэл тэнд байсан завь маш жижиг, өөрөөс нь гадна өвс, чоно, ямаа гурвын аль нэг нь л багтах боломжтойг үзээд нөгөө эр гүн бодолд орж гэнэ. Эхлээд өвсөө гаргавал чоно нь ямааг иднэ, чоныг гаргахаар ямаа өвсийг иднэ. Хэрэв эхэлж ямааг гаргаад дараа нь чоныг гаргавал өвсөө авах гэж буцаж явах хооронд чоно ямааг идчихнэ. Эсвэл эхэлж ямааг гаргаад дараа нь өвсөө гаргавал чоныг авах гэж буцах хооронд ямаа өвс идчихнэ. Хүүхнүүд ээ, тэр залуу яаж гол гатлах хэрэгтэй вэ?

	Хүүхнүүд янз бүрийн санал хэлж, маргалдан арай л хэрэлдсэнгүй. Гэтэл унтаж байсан гоо хүүхэн өндийж, 

	— Хэрэв би тэр эрийн оронд байсан бол эхэлж ямааг гаргаад дараа нь чонын нуруунд өвсөө ачаад нөгөө эрэг дээр хамт гарна гэж гэнэ.

	Ингэж хэлээд хүүхэн дахиад л унтжээ.

	Тэгэхээр нь хаан хүү гурав дахь үлгэрээ ярьсан нь:

	— Эрт урьд цагт эмгэн өвгөн хоёр ганц хүүтэйгээ амьдардаг байж гэнэ. Нэг өдөр хээр аргал түүж яваад хүү нь морин толгойн чинээ алт олж, аваад явах гэсэн боловч даасангүй аавыгаа дуудаж гэнэ. Өвгөн хүрч ирээд эрдэнийг үүрэн гэртээ авчирч эмгэндээ өгсөнд эмгэн нь хүн олохгүй газар далдын далд нууж гэнэ. Тэр цагаас хойш олон жил өнгөрч, эмгэн өвгөн хоёр ихэд өтөлж, харин хүү нь өсөж том сайхан эр болж гэнэ. Нэгэн өдөр тэд нөгөө нуусан эрдэнээ гаргаж ирээд чухам хэн нь энэ эрдэнийг авах ёстой вэ гэж маргацгаажээ. Хүү, «Энэ эрдэнийг би олсон болохоор энэ минийх байх ёстой» гэж гэнэ. Өвгөн үүнийг үл зөвшөөрч «Хэрэв би үүрч авчраагүй бол энэ эрдэнэ хээр хэвтэж хоцрох байсан, тэгэхээр, энэ минийх байх ёстой» гэв. Гэтэл эмгэн «Хэрэв би энэ эрдэнийг нууж хадгалаагүй бол үүнийг нэг хулгайч аль хэдийн авчхаад бид гурав одоо ингэж маргаж байхгүй сэн. Иймд энэ эрдэнэ минийх байх ёстой» гэжээ. Хүүхнүүд ээ, энэ эрдэнэ чухам хэнийх байх ёстой вэ?

	Хүүхнүүд хоорондоо маргаж эхлэв. Нэг нь «Хүүгийнх байх ёстой» гэхэд нөгөө нь «Өвгөнийх» гуравдах нь «Эмгэнийх байх ёстой» хэмээн хашхиралдаж, маш их шуугиан дэгдсэнд унтаж байсан хүүхэн ухасхийн босож ирээд

	— Та нар юу гэж дэмий маргаад байгаа юм бэ? Эрдэнийг эмгэн авах ёстой. Хүү нь хүч чадалтай залуу хүн өөрөө өөрийгөө тэжээх ёстой, өвгөн хэдий хөгшин ч гэсэн ямар боловч эр хүн, амиа аргалж дөнгөнө. Харин эмгэн ганцаар үлдвэл амиа тэжээж чадахгүй. Лалын шашинтны түүхэнд эмэгтэй хүн гуйлга гуйж, өөрийгөө шившиглэж байсан удаа байхгүй. Эмгэн гуйлга гуйж амьд явснаас үхэхийг дээрд үзэх болно гэж хашхирав.

	Ингэж хэлээд хүүхэн дахин унтахыг хүссэн боловч өөрийг нь гурван удаа сэрээж чадсан хүний эхнэр болно гэж бурханд амласнаа санан унтсангүй, тэгээд ч нойр нь хулжиж гэнэ.

	Доод тивийн хаан охиноо хаан хүүд эхнэр болгон өгч зуун жилд хийгээгүй элбэг дэлбэг сайхан хурим хийжээ. Хуримын дараа хаан хүү эхнэртэйгээ газар дээр гарч, нутагтаа буцаж ирээд урт насалж удаан жаргаж гэнэ.

	 

	АЛТАН БӨГЖТЭЙ ХҮҮХЭН

	(Хасаг ардын үлгэр)

	 

	Эрт урьд цагт нэгэн хаан байж гэнэ. Тэр хаан хоёр охин, нэг хүүтэй юм байж. Хааны том охин хавь ойрдоо гайхагдсан үзэсгэлэнтэй сайхан хүүхэн байжээ.

	Нэгэн өдөр хааны том охин алтан бөгжөө гээчхэж гэнэ. Үүнийг сонссон хаан:

	— Миний охины алтан бөгжийг олсон хүнд охиноо эхнэр болгон өгнө гэж улс даяараа зарлажээ.

	Хааны хүргэн болохыг хүсэгчид их ч олон байж гэнэ. Бүгд л хааны ордны эргэн тойрон сэмхэн эрцгээсэн боловч хэнд нь ч тэр бөгжийг олж хааны хүргэн болох аз таарсангүй.

	Хааны хүү эцгийн энэ зарлигийг сонсоогүй юм байжээ. Тэр ордны цэцэрлэг дотор зугаалж яваад өвсөн дотор нэг юм гялалзахаар нь очоод үзсэнд алтан бөгж байсанд ихэд баярлан эцэгтээ авчирч өгөөд

	— Энэ бөгжийг цэцэрлэг дотроос оллоо. Манайхны хэн нэг нь хаясан байх гэж гэнэ.

	Хаан бөгжийг аваад үзсэнд охины нь хаясан бөгж мөн байжээ. 

	Тэр цагийн хээрийн нүүдэлчин омгийн хатуу чанга хуулиар бол «Хаан өөрийн зарлигийг өөрчлөх ёсгүй, хэрэв зарлигаа өөрчилбөөс тэр хүн хаан байх ёсгүй» гэж үздэг байжээ. Ийм учраас хааны хүү бөгж олсныг улс даяар зарлан, тэр төрсөн эгчийгээ эхнэр болгон авах ёстой гэж хаан зарлиг буулгажээ. Ингээд хөрш зэргэлдээ хаадад хуримын урилга илгээж, эгч дүү хоёрын хуримд бэлдэж эхэлжээ.

	Энэ аймшигт мэдээг сонссон хааны том охин «Төрсөн дүүгийнхээ эхнэр болсноос уулын мухарт турж үхье, эсвэл хээрийн зэрлэг араатны идэш болж үхсэн нь дээр» гэж шийдэн хуримын урьд өдөр гэрээсээ сэм оргон уул руу зугтаж гэнэ.

	Хүүхэн хэдэн өдөр уул хадаар тэнэж, ихэд ядарч эцэст нь нэгэн агуй олж тэндээ орогнох болжээ.

	Охиныхоо оргосныг мэдээд хаан ихэд хилэгнэн зүг бүр тийш эрлийн хүмүүс явуулсан боловч ямар ч сураг чимээ гарсангүйд өөрөө эрлийн хүмүүсийг толгойлон охиноо хайж гэнэ. Хааны цэргүүд өдөр бүр уул талыг самнан эрсэн боловч юу ч олсонгүй.

	Нэгэн өдөр оргодол хүүхэн ихэд өлсөж агуйгаасаа гараад нэгэн хажуу дээр жимс түүж байхад нь хааны эрэлчид түүнийг харжээ. Хаан охиноо хармагц хашхиран морио ташуурдаж хойноос нь хөөхөд хүүхэн хөл мэдэн гүйсээр арай гэж агуйдаа орж амжжээ.

	Энэ агуй бол жирийн биш агуй байж гэнэ. Тэр агуй хэн ч эвдэж үл чадах маш зузаан хадан хаалгатай, тэр хаалга нь хүний хэлээр онгойж, хаагддаг юм байжээ. Хүүхэн гүйж ормогцоо «Хаалга хаагд» гэсэнд нүсэр хүнд хадан хаалга хаан эцэг нь яг орохын даваан дээр амжин хаагдав.

	Охиныхоо гэзгийг самнахаар

	Өнөөдөр би хүрч ирлээ 

	Аль вэ, хаалга чи бушуу онгой!

	Агуй руу намайг түргэн оруул!

	гэж хаан хэлэв.

	Хадан хаалга онгойхыг завдан чахарсанд хүүхэн хэлсэн нь:

	Авралт хаалга минь, битгий онгой!

	Аюул зовлонг бүү оруул!

	Ийм эцгийг би танихгүй.

	Өөрөө би гэзгээ самнана.

	Хаалга буцан хаагдаж хаан гуйж гувшаад ч, уурсан хашхичаад ч нэмэр болсонгүй, эс онгойжээ. Уур хилэндээ багтрах шахсан хаан ордондоо давхиж ирээд хатандаа агуй руу очиж охиноо авчрахыг тушааж гэнэ. Хааны хатан агуйн үүдэнд ирээд хэлсэн нь:

	Энхрий охиныхоо гэзгийг самнахаар

	Ээж нь өөрөө ирээд байна.

	Аль вэ, хаалга чи бушуу онгой!

	Агуй руу намайг түргэн оруул!

	Хаалга онгойхыг завдан чахарсанд хүүхэн хэлсэн нь:

	Авралт хаалга минь, бүү онгой!

	Аюул зовлонг битгий оруул!

	Энэ эмэгтэйг би мэдэхгүй.

	Гэзгээ би өөрөө самнана.

	Хаалга буцан хаагдаж, хатан аргаа бараад харьжээ. Дараа нь хаан хүүгээ явуулж гэнэ. Хааны хүү агуйн үүдэнд ирээд хэлсэн нь:

	Агуй чи хаалга, үүдээ нээ!

	Айх хэрэггүй, би муу хүн биш.

	Эгчийнхээ гэзгийг самнаж өгье

	Эрдэнийн даруулгыг нь зүүж өгье.

	Үүнийг сонсоод хүүхэн хэлсэн нь:

	Авралт хаалга минь, бүү онгой!

	Аюул зовлонг битгий оруул!

	Энэ залууг би танихгүй

	Эрдэнийн даруулга надад хэрэггүй

	Хааны хүү эгчийгээ авчирч чадалгүй буцаж ирсэнд хаан бага охиноо агуй руу явуулж гэнэ. Бага охин нь уйлан явсаар агуйн үүдэнд ирээд хэлсэн нь:

	Хаалга та, түргэн нээгдээч!

	Харанхуй агуй руу намайг оруулаач!

	Хайрт эгчийнхээ үсийг самнахаар

	Холоос би зорьж ирлээ.

	Үүнийг сонсоод том охин хэлсэн нь:

	Авралт хаалга минь, бүү онгой!

	Аюул зовлонг битгий оруул!

	Ийм дүү надад хэрэггүй.

	Эгч нь гэзгээ өөрөө самнана.

	Хааны бага охин агуйн үүдэнд хэрхэхийг мэдэхгүй уйлаад сууж гэнэ. Гэтэл тэртээ доороос сүрэг чоно ирж явааг хараад ихэд айж эгчдээ:

	— Эгч ээ, та хаалгаа онгойлгооч! Эсвэл би араатан чонын идэш болох нь ээ! гэж хашхирав.

	Үүнийг сонсоод эгч нь сандран хаалгаа онгойлгож дүүгээ оруулжээ. Хоёул тэврэлдэн уйлалдаж учир зовлонгоо ярилцаад, энэ нутгаас хандсан зүгтээ явахаар шийджээ.

	Шөнө болмогц агуйгаасаа гараад явж гэнэ. Яваад л байж, өдөр шөнө хоёр явж ихэд ядарсан боловч эцгийн нутгаас гараагүй учир амрахаас айн цааш явсаар байж гэнэ. Нэг удаа эргэн харвал бөөн тоос босон хааны цэргүүд хойноос нь явахыг үзээд эгч дүү хоёр ихэд сандран нуугдах газар эрээд олсонгүй. Гэтэл тэдний өмнө нэг согоо гарч ирээд тэр хоёрыг харж хэсэг зогссоноо том гэгчийн үхэр чулууны цаагуур яваад орсонд эгч дүү хоёр араас нь очвол тэр үхэр чулууны доогуур хүн багтахуйц нүх байжээ. Тэр нүхээр агуйд ормогц үхэр чулуу өөрөө хөдлөн тэр хоёрын орсон нүхийг таглаж гэнэ. Хааны цэргүүд хүрч ирээд эгч дүү хоёрыг хэчнээн эрэвч олсонгүй аргаа бараад буцжээ. Цэргүүдийг явсны дараа нөгөө үхэр чулуу нь хөдлөн зайлж, нүх онгойсонд эгч дүү хоёр агуйгаас гаран цааш явжээ. Явж байгаад эгч нь дүүдээ хэлсэн нь:

	— Энэ согоо л чи бид хоёрыг аварлаа, ачийг нь санаж явах хэрэгтэй гэхэд дүү нь

	— Бидэнд хэн ч туслаагүй. Төрсөн эцэг маань бидний дайсан болчхоод байхад өөр хэн бидэнд туслах юм бэ?! Бид нар хэнд ч хэрэггүй хүмүүс гэжээ.

	Наран өндөрт хөөрч их халуун болсонд эгч дүү хоёр халууцан ихэд ядарч юм уухыг хүсэвч эргэн тойрон усгүй элсэн цөл байсанд цангахын зовлонг тэвчин явсаар байж гэнэ. Гэтэл тэдний өмнө түрүүчийн согоо гэнэт гарч ирээд хүний хэлээр хэлсэн нь:

	Ангир нугас нь үгүй бол нуур өнчин

	Айраг цагаа нь үгүй бол хөхүүр өнчин

	Үлээх салхи нь үгүй бол даваа өнчин

	Ураг төрөл нь үгүй бол хүн өнчин

	Мэнд усгүй учрал хүйтэн

	Талархалгүй үлдсэн ачлал хоосон!

	Ингэж хэлээд согоо нэг хөлөөрөө газар цавчсанд тэндээс нь хүйтэн уст булаг оргилон гарчээ. Дахин нөгөө хөлөөрөө газар цавчин тэр согоо алга болж гэнэ. Үүнийг үзээд эгч дүү хоёр ихэд гайхаж гэнэ. Ус үзээд дүү нь тэссэнгүй гүйн очиж булгийн уснаас уутал тэр доороо бугын зоргол болон хувирчээ. Эгч нь гашуудан уйлж, дүүдээ юугаар ч тус болж чадахгүйгээ ойлгон зорголоо хөтлөн цааш явжээ. Явсаар нэгэн худаг дээр ирж худгаас ус татан зорголоо усалж, өөрөө ч ханатлаа ус ууж гэнэ. Тэгээд зорголоо худгийн дэргэд модноос уячхаад өөрөө дээш авиран мөчир дунд нуугджээ. Энэ үеэр нэг ховч эм худгаас ус авахаар хүрч ирээд худгийн усанд туссан хүүхний дүрсийг хараад хааны түшмэлүүдэд гүйн очиж, энэ нутагт үзэгдээгүй сайхан хүүхэн худаг дотор сууж байна гэж хэлжээ. Хааны түшмэлүүд гүйлдэж ирээд ховооны оосроор дамжин худаг руу бууцгааж байтал оосор тэднийг даалгүй тасарч, тэд худагт унацгаажээ. Худагт унасан хойноо бүгд дээшээ харж барьж авах гэсэн хүүхэн нь худаг дотор биш, модон дээр сууж байхыг үзжээ! Тэд худгаас гарч хүүхнийг дагуулан хаандаа авчирч өгчээ.

	Хаан хүүхнийг үзээд түүний гоо үзэсгэлэнг гайхан шагширч, хүүдээ эхнэр болгон авч өгөхөөр шийджээ. Үүнийг мэдээд хүүхэн хаанд хэлсэн нь

	— Их хаантан минь, та өөрийн харьяат албат иргэдийг л захирах ёстой бус уу. Би ч гэсэн хаан хүний удам угсаа, гэвч чиний хүү миний зорголыг яг л над шиг хайрлан халамжилна гэвэл би түүний эхнэр болохыг зөвшөөрнө гэжээ.

	— За яах вэ, чинийхээр болог гэж хаан хэлээд хуримд бэлтгэхийг тушааж гэнэ. Ингээд хаан зочдыг хүлээж авах олон гэрийг бариулж, хөрш зэргэлдээ хаадад хуримын урилга илгээн улс даяараа их л хөлтэй бэлдэж гэнэ. Хааны охин өөрт нь тусгайлан барьсан гэрт зорголоо оруулан амтат үзэм, булгийн тунгалаг ус өмнө нь тавьсан боловч зоргол нь нүдэндээ нулимстай, ихэд гуниглан зогсож байв.

	— Чи юу бодоод ийм гунигтай байна вэ? гэж хүүхнийг асуухад зоргол хэлсэн нь:

	— Эгч минь, намайг уучлаарай, чинийхээ баяр цэнгэлийг хуваалцаж би чадахгүй нь ээ. Биднийг аварсан тэр согооны ачийг мартаж, түүнийг гомдоосондоо миний сэтгэл маш их шаналж байна. Үүний төлөө тэр намайг шийтгэсэн биз.

	Үлээх салхигүй даваа өнчин гэдэг үнэн ажээ

	Ураг төрөлгүй хүн өнчин гэдэг үнэн ажээ

	Мэнд усгүй учрал хүйтэн гэдэг үнэн ажээ

	Талархалгүй үлдсэн ачлал хоосон гэдэг үнэн ажээ

	Тэнэг мунхаг хүнд жаргал гэж үгүй

	Найдвар үгүй бол баяр баясгалан гэж үгүй ажээ

	гээд ихэд гэмшин уйлж гэнэ.

	Гэтэл гадаа туурайн чимээ сонсогдоход зоргол гүйн гарвал нөгөө согоо гэрийн гадаа давхин ирээд:

	— Хүүхдүүд минь, аз жаргалтай сайхан амьдраарай гэж хэлээд нэг хөлөөрөө газар цавчсанд зоргол буцаад хүн болон хувирсан нь урьдынхаасаа үзэсгэлэнтэй сайхан хүүхэн болж гэнэ. Согоо нөгөө хөлөөрөө дахин газар цавчиж алга болжээ.

	Эгч дүү хоёр баярласандаа тэврэлдэн уйлцгааж гэнэ. Тэгээд дүү нь зэргэлдээ улсын хааны хүүгийн эхнэр болж, эгч дүү хоёр жаргалтай сайхан амьдарч, амь насыг нь аварсан ачит тэр согоог үргэлж дурсан санадаг байж гэнэ.

	 

	ӨНЧИН ОХИН БА ХӨХ ЦӨЦГИЙ

	(Хасаг ардын үлгэр)

	 

	Эрт урьд цагт нэгэн баян байж гэнэ. Тэднийх хүү охин хоёртой юм байжээ. Гэтэл баяны эхнэр нас барж хоёр хүүхэд нь өнчрөн хоцорчээ. Баян эхнэрээ нас барахад ихэд уйлан гашуудав. Нэг жилийн дараа дахин гэрлэж гэнэ. Гэтэл баяны шинэ эхнэр хүний мах иддэг шулам байжээ.

	Нэг өдөр эхнэр нь нөхөртөө:

	— Хүүгээ ал, хүний мах идмээр байна! гэв.

	Баян үүнийг сонсоод үнхэлцгээ хагартал айж, өдөржин уйлжээ. Эхнэрээсээ учиргүй их айдаг байв.

	Өдөр хоног өнгөрсөөр, залуу эхнэр нь өглөө бүр хүүгээ алахыг түүнээс шаардахад, төрсөн хүүгээ алж үл зүрхлэн өдөр бүр ямар нэгэн шалтаг олж аргалаад байж гэнэ. Харин эхнэр нь улам шаргуу шаардах болжээ.

	Баяны охин үйлэнд маш уран юм байжээ. Тэр нутгийн айл бүхэн түүнийг урьж дээл, гутал, хантааз, малгай зэрэг янз бүрийн юм оёулдаг бөгөөд эгчийгээ юм оёхоор явахад дүү нь үргэлж цуг явдаг байжээ.

	Нэг удаа нэлээд холын айл охиддоо гоёлын дээл оёулахаар урьж гэнэ. Охин энэ тухай эцэгтээ хэлсэнд эцэг нь:

	— Тэг тэг. Харин дүүгээ битгий дагуулж яваарай гэв.

	Хөөрхий охин өөдгүй эцгийнхээ далд хар санааг тааж мэдсэнгүй, дээл оёхоор явжээ. Охиноо явмагц эцэг нь гэртээ ороод унтаж байсан хүүгээ алчхаж гэнэ. Тэгээд махыг нь чанаж том зэс тавагт хийгээд эхнэрийнхээ өмнө тавьсанд юу ч үлдээлгүй цөмийг идэж, ясыг нь угаагаад гэрийн хаяанд овоолон орхижээ.

	Баяны охин гэртээ ирсэнд дүү нь байсангүй, харин гэрийн хаяанд хэсэг яс овоолоотой байв.

	— Энэ юуны яс вэ? гэж эцгээсээ асуухад эцэг нь тэсэлгүй бүх үнэнийг хэлжээ.

	Охин ихэд гашуудан уйлж, цэвэр цагаан алчуурт дүүгийнхээ ясыг цуглуулан боож ойд аваачин модны мөчрөөс өлгөөд орхижээ.

	Охиныг явсны дараа мөчирт өлгөсөн боодолтой яс гэнэт хөдөлж, боодол нь задрахад дотроос нь нэгэн хөх цөцгий гарч нисэн одож гэнэ. Хөх цөцгий зах руу явж байгаа худалдаачны тэргэн дээр буугаад хүний хэлээр жиргэсэн нь:

	Энэрэх сэтгэлгүй эцэг минь

	Эхнэрээ дайлах гэж намайг алав.

	Хөөрхий эгч маань ясыг минь цуглуулж

	Хөвчийн модноос алчуурт боон өлгөв.

	Нигүүлсэнгүй сэтгэлт ойн эзэн намайг өрөвдөн

	Нисэх жигүүр, залах сүүл надад хайрлав

	Ингэж би хөх цөцгий болон амилаад

	Эмгэнэлт хувь заяагаа дуулж явна гэв.

	Худалдаачин түүнд нэг багц зүү бэлэглэсэнд ихэд баярлан цааш нисэж гэнэ. Хөх цөцгий нисэж яваад үзэм ачиж яваа жинчидтэй дайралдан:

	— Би та нарт сайхан дуу дуулж өгье, та нар надад нэг атга үзэм өг гэсэнд жинчид зөвшөөрчээ.

	Энэрэх сэтгэлгүй эцэг минь

	Эхнэрээ дайлах гэж намайг алав

	Хөөрхий эгч маань ясыг минь цуглуулж

	Хөвчийн модноос алчуурт боон өлгөв.

	Нигүүлсэнгүй сэтгэлт ойн эзэн намайг өрөвдөн

	Нисдэг жигүүр, залах сүүл надад хайрлав.

	Ингэж би хөх цөцгий болон амилаад

	Эмгэнэлт хувь заяагаа дуулж явна.

	гэж дуулсанд жинчид түүнд нэг атга үзэм өгчээ. Хөх цөцгий цааш нисэж дахин нэг худалдаачин дээр ирээд:

	— Би чамд дуу дуулж өгье, чи надад нэг багц зүү өг гэсэнд худалдаачин, зөвшөөрч, хөх цөцгий дуулсан нь:

	Энэрэх сэтгэлгүй эцэг минь

	Эхнэрээ дайлах гэж намайг алав

	Хөөрхий эгч маань ясыг минь цуглуулж

	Хөвчийн модноос боон өлгөв.

	Нигүүлсэнгүй сэтгэлт ойн эзэн намайг өрөвдөн

	Нисэх жигүүр, залах сүүл надад хайрлав.

	Ингэж би хөх цөцгий болон амилаад

	Эмгэнэлт хувь заяагаа дуулж явна.

	Хөх цөцгий худалдаачнаас дахин нэг багц зүү аваад эцгийн гэрт нисэж ирсэнд эцэг нь гэрээсээ холгүй бэлчээрт хонио хариулж явав. Хөх цөцгий эцгийнхээ дэргэд чулуун дээр суугаад хүний хэлээр жиргэсэн нь:

	Энэрэх сэтгэлгүй эцэг минь

	Эхнэрээ дайлах гэж намайг алав

	Хөөрхий эгч маань ясыг минь цуглуулж

	Хөвчийн модноос боон өлгөв.

	Нигүүлсэнгүй сэтгэлт ойн эзэн намайг өрөвдөн

	Нисэх жигүүр, залах сүүл надад хайрлав.

	Ингэж би хөх цөцгий болон амилаад

	Эмгэнэлт хувь заяагаа дуулж явна.

	Эцэг нь цочин өндөсхийснээ хөх цөцгийг харж:

	— Шувуухай минь, дахиад дуулаач гэв.

	— Амаа томхон ангай, тэгвэл дахин дуулна гэж хөх цөцгий хэлсэнд эцэг нь амаа ангайхад нэг багц зүүгээ ам руу нь цацчихаж гэнэ.

	Эцэг нь хахаж цацан ханиаж эхэлсэнд олон зүү улам цааш шигдсээр аймшигтайгаар тарчлан үхжээ.

	Хөх цөцгий эцгийн гэрт нисэн ирсэнд хойд эх нь болох махчин авгай их л сайхан зантай байгаа бололтой айлынхаа хүүхнүүдтэй ярилцан инээж хөхрөн байв. Тооно дээр нь суугаад жиргэсэн нь:

	Энэрэх сэтгэлгүй эцэг минь

	Эхнэрээ дайлах гэж намайг алав

	Хөөрхий эгч маань ясыг минь цуглуулж

	Хөвчийн модноос алчуурт боон өлгөв.

	Нигүүлсэнгүй сэтгэлт ойн эзэн намайг өрөвдөн

	Нисэх жигүүр, залах сүүл надад хайрлав.

	Ингэж би хөх цөцгий болон амилаад

	Эмгэнэлт хувь заяагаа дуулж явна.

	Хорон санаат хойд эх нь цочин, өндийж чагнаснаа:

	— Чи юу гэнэ ээ? Дахиад дуулаадах гэв.

	— Амаа ангайвал чинь дахин дуулна гэж хөх цөцгий хэлж гэнэ.

	Хойд эх нь амаа ангаймагц ам руу нь нэг багц зүүгээ цацсанд тэр хахаж цацан ханиаж орь дуу тавин ёолсоор үхлийн муугаар тарчлан үхэв.

	Хөх цөцгий эгчийнхээ гэрт нисэн ирвэл эгч нь дээл оёод сууж байв. Тооно дээр нь суугаад дуулсан нь:

	Энэрэх сэтгэлгүй эцэг минь

	Эхнэрээ дайлах гэж намайг алав.

	Хөөрхий эгч маань ясыг минь цуглуулж

	Хөвчийн модноос боон өлгөв.

	Нигүүлсэнгүй сэтгэлт ойн эзэн намайг өрөвдөн

	Нисэх жигүүр, залах сүүл надад хайрлав.

	Ингэж би хөх цөцгий болон амилаад

	Эмгэнэлт хувь заяагаа дуулж явна.

	Эгч нь цочин харснаа дүүгээ таньж ихэд баярлан:

	— Дуул дуул, дахин дуул гэхэд хөх цөцгий

	— Амаа ангай гэв.

	Эгч нь амаа ангайхад хөх цөцгий ам руу нь атга үзэм хийлээ. Эгч нь дүүгээ үзээд маш их баярлан уйлж, шувуу болсон дүүгээ гар дээрээ суулган энхрийлэн таалсаар байв. Тэр цагаас хойш эгч дүү хоёр насан туршдаа жаргалтай сайхан амьдрах болжээ.

	 

	ЖАНАЙ КАНАЙ ХОЁР

	(Хасаг ардын үлгэр)

	 

	Эрт урьд цагт Акмарал гэдэг авгайтай Акбук гэдэг нэг баян байж гэнэ. Тэр баян хоёр хүү, хоёр охинтой юм санжээ. Том хүүг нь Жанай, багыг нь Канай, том охиныг нь Аман, бага охиныг нь Упан гэдэг байжээ.

	Хоёр охин нь өсөж үзэсгэлэн гоо хүүхнүүд болж гэнэ. Тэр хавийн хүүтэй болгон л тэдний охидыг гуйн зууч илгээдэг болсонд хоёр ах нь «Манай дүү нар одоогоор нас бага байна» гээд халгаадаггүй байжээ.

	Сүүлдээ нутгийн залуучууд бүр амар заяа үзүүлэхээ байсанд хоёр ах нь хоёр дүүгээ аваад хүний нүднээс далд уулын мухарт нүүн очиж гэнэ. Ах нар нь ан гөрөө хийж амь зуудаг болжээ.

	Нэг удаа ах нар нь анд явсан хойгуур хоёр дүү нь гол дээр очиж, үс гэзгээ угаах зуураа, 

	— Яагаад манай ах нар бид хоёрыг нутгийн залуучуудаас нууж, энэ уулын мухарт хориод байгаа юм бол? гэж нэг нь асуухад нөгөө нь:

	— Ах нар өөрсдөө бидэнтэй гэрлэх санаатай ч байж магадгүй. Хэрэв тийм бол чи бид хоёр яана? гэж хэлээд хоёул ихэд айцгааж гэнэ.

	Тэднээс доогуур энэ голын хөндийд нэг хаан байдаг байжээ. Тэр хаан голын эх өөд өөрөөсөө дээш нутаглахыг хэнд ч зөвшөөрдөггүй байжээ. Хааны зарц хүүхэн тэр өдөр голоос ус аваад харьсанд хувин дотор нь урт үс байхыг үзээд хааны зарлигийг хэн зөрчиж зүрхлээ вэ хэмээн ихэд гайхаж, тэр үсийг хаандаа аваачиж өгчээ.

	Хаан үсийг үзээд учрыг ойлгон ихэд уурлаж, түмэн цэрэг гарган голын эх рүү илгээж, тэр үсний эзнийг барьж авчир гэж тушаажээ.

	Хааны цэрэг гол даган дээшилсээр нэгэн их модтой, уужим аманд ирсэнд алсад нарийхан цэнхэр утаа суунаглан байж гэнэ. Хааны цэргийн захирагч хэлсэн нь:

	— Энд ердөө л ганц гэр байгаа бололтой. Хэрэв бид бүгд тийш явбал тэднийг дэмий айлгаж болно. Иймд нэг хүн яваад сэмхэн тагнаад ир гэж гэнэ.

	Цэргүүд нь ч үүнийг зөвшөөрч нэг нөхрөө явуулжээ. Тэр цэрэг явсаар нөгөө утаа гарч байсан гэрийн гадаа ирээд тотгоор нь сэм шагайвал нэг нь нөгөөгөөсөө үзэсгэлэнтэй хоёр сайхан хүүхэн сууж байв.

	— Та нар юун хүмүүс вэ? Яагаад энэ уулын мухарт сууж байгаа юм бэ? гэж нөгөө цэрэг гэрт ороод асуужээ.

	Хоёр хүүхэн түүнд энд ирсэн учраа ярьж, өөрсдийн зовлонг тоочиж гэнэ.

	— Бид та нарт тусална. Харин та хоёр шөнө унтаж байхад нь хоёр ахыгаа хүлж орхи гэж цэргийн хэлэхэд хоёр хүүхэн хэлсэн нь:

	— Бид тэднийг хүлж яагаад ч чадахгүй. Манай ах нар жаран есөн ид шидтэй, тэднийг та нар ч тийм амар барьж чадахгүй. Харин бид орой болгон нэг нэгийнхээ сунгасан гарт бугуйл шидэж тоглодог юм. Өнөө орой тэднийг ирэхээр мөн тэгж тоглоно. Бид хоёрыг тэдний гарт бугуйл хаямагц та нар бугуйлыг чангалан тэр хоёрыг барьж ав гэжээ.

	Нөгөө цэрэг баярлан зөвшөөрч, хүүхнүүдтэй ярьж тохиролцсоноо нөхдөдөө хэлэхээр явж гэнэ.

	Орой болж ах нар нь ангаас ирж, алсан гөрөөснийхөө махыг эвдэн хоол хийж идээд дараа нь хоёр дүүтэйгээ бугуйл хаяж тоглов гэнэ.

	Тэр үеэр хааны цэргүүд сэмхэн хүрч ирээд гэрийг нь бүслэн, тооно дээр нь, мөн хаалганд нь төмөр урхи, тор тавиад өөрсдөө нуугдан хүлээж байжээ. Тэгээд хоёр хүүхэн ах нарынхаа сунгасан гарт бугуйл хаямагц хааны цэргүүд тэр хоёрыг барьж авахаар гүйлдэн орж ирэв. Жанай тэр доороо тагтаа болон хувирч, тооноор нисэн гараад төмөр урхинд хүзүүгээрээ оржээ. Гэвч урхитайгаа арай ядан ниссээр цаст уулын шовх оргилд бууж гэнэ.

	Канай жижигхэн хар цох болон хувирч үүдээр мөлхөн гарах гэж яваад торонд орооцолдон баригдаж гэнэ, 

	Жанай цаст уулын оргил дээр сууж байтал хажуугаар нь нэг болжмор нисэн өнгөрөхийг хараад түүнд хэлсэн нь:

	Бяцхан хөөрхөн болжмор минь

	Өвгөн буурал аавд минь 

	Миний мэндийг уламжилна уу.

	Эмгэн буурал ээжид минь

	Миний мэндийг уламжилна уу

	Ууган хүү Жанайгаас нь

	Отгон хүү Канайгаас нь

	Амар мэндийг уламжлаад

	Ачит тэдэнд минь үүнийг дамжуулаач:

	Ууган хүү Жанай чинь

	Хар төмрөөр дөнгөлүүлээд, 

	Харийн дайсанд ах нараа худалдсан

	Хоёр дүүгээ зүхэн суунам

	Болжмор түүний хэлснийг сонсоогүй мэт дэргэдүүр нь нисэн өнгөрч гэнэ.

	Гурав хоногийн дараа нэгэн хараацай нисэж явахыг үзээд Жанай түүнд хэлсэн нь:

	Энхрий бяцхан хараацай минь!

	Өвгөн буурал аавд минь

	Миний мэндийг уламжилна уу.

	Эмгэн буурал ээжид минь

	Миний мэндийг уламжилна уу.

	Ууган хүү Жанайгаас нь

	Отгон хүү Канайгаас нь

	Амар мэндийг уламжлаад

	Ачит тэдэнд минь үүнийг дамжуулна уу 

	Эелдэг зан царай зүсээрээ

	Эцгийн гэрт гайхагдаж байсан

	Хоёр охин чинь дайсанд урваж

	Хайран сайхан нэрээ гутаав

	Хоёр гарыг нь зөрүүлж хүлээд

	Хүчээр дайсан Канайг аваад явсан

	Харийн дайсанд ах нараа худалдсан

	Хоёр дүүгээ тэр одоо зүхэн сууна

	Хараацай Акбук баяныд нисэн ирээд Жанайн хэлсэн бүгдийг дамжуулж гэнэ. Акбук Акмарал хоёр айл саахалтынхаа хүмүүсийн хамт хүрч ирээд Жанайг цаст уулын оройгоос буулган төмөр урхинаас нь суллаж гэнэ.

	Тэгээд Жанай дүүгээ эрж олохоор явж гэнэ. Явсаар хүлэгтэй Канайг авч яваа хааны цэргүүдийг гүйцэж ирээд тагтаа болон хувирч, Канайн хажуугаар нисэн өнгөрөхдөө:

	— За дүү минь, чи бургасны төглийн хажуугаар өнгөрөхдөө бургас болон хувир гэж гэнэ.

	Канай бургас болон хувирсанд хааны цэргүүдээс хэн нь ч мэдсэнгүй, харин хоёр дүү нь тааж мэдээд хааны цэргийн захирагчид

	— Энэ бургасыг цавчиж авахыг тушаа. Хүйтэрвэл галд нэмэртэй гэв.

	Жанай тэдний яриаг сонсоод нисэн ирж, Канайд хэлсэнд Канай буцаж хүн болов. Хэсэг явсны дараа Жанай Канайд хэлсэн нь:

	— Дүү минь, энд зөндөө хөвд ургасан байна, чи хөвд болон хувир гэж гэнэ.

	Канай хөвд болон хувирсанд цэргүүд бас л мэдсэнгүй, харин хоёр дүү нь тааж мэдээд нэг цэрэгт:

	— Энэ хөвдийг зулгааж ав, будаг хийхэд хэрэг болно гэж хэлэв.

	Үүнийг Жанай сонсоод Канайд хэлж, Канай дахиад хүн болон хувирч гэнэ.

	Хааны цэрэг явсаар нэгэн гол дээр ирэхэд Жанай дүүдээ:

	— Дүү минь, чи энэ голын эрэг дээр бут болон хувираад үлд гэв.

	Канай бут болон хувирсанд хоёр дүү нь бас л мэдчихээд нэгэн цэрэгт:

	— Энэ бутыг тас цавчин ав, түүдэг асаахад хэрэг болно гэж хэлэв.

	Тэр цэргийг сэлмээ сугалах хооронд хөөрхий Канай дахиад л хүн болон хувирч гэнэ.

	Хааны цэрэг явсаар тэр оройдоо Хааны хүрээнд иржээ. Жанай шөнөжин дүүгээ эрж, хааны хүрээг тойрон ниссэн боловч дүүг нь хаана хорьсныг мэдэж чадсангүй гэнэ. Маргааш өглөө нь Жанай шонхор болон хувирч их өндөрт нисэн гараад хааны хүрээг хэчнээн ажигласан боловч юу ч харагдсангүй. Улам дээшлэн нисэж эргэн тойрныг сайтар харвал хааны хүрээнээс нэлээд хол, элсэн дунд ганц хар буур хэвтэж байх нь их сэжигтэй санагдсанд шидсэн чулуу мэт түүний дээрээс шумбан орж, хүчит хошуугаараа хоромхон зуур тэр буурыг долоон хэсэг тасчин долоон тийш нь хаяж гэнэ.

	Тэгээд хар буурын хэвтэж байсан газрыг үзсэнд тэнд гучин алд гүн нүхэн дотор хайрт дүү Канай нь хэвтэж байлаа. Жанай дүүгээ татаж гарган, хоёул ихэд баярлан тэврэлдэв.

	Дараа нь ах дүү хоёр хааны адуунаас аргамаг хурдан хоёр хүлэг барьж унаад хааны хүрээг дайран хамаг цэргийг нь хүйс тэмтрэн устгаад, харгис хэрцгий хааны толгойг аван цаазалж гэнэ.

	Харийн дайсанд урваж ах нараа барьж өгсөн хорон санаат хоёр дүүгээ дөчин гүүний сүүлнээс чиргүүлэн тонилгож гэнэ.

	Ингээд ах дүү хоёр нутагтаа ирж эхнэр аван айл гэр болж насан туршдаа эв найртай, жаргалтай сайхан амьдарч гэнэ.

	 

	ХАРАМЧ, ӨГЛӨГЧ ХОЁР

	(Хасаг ардын үлгэр)

	 

	Эрт урьд цагт Өглөгч, Харамч хоёр мөргөл хийхээр холын замд хамт явахаар болжээ. Харамч нь замдаа Өглөгчийн хоол хүнснээс идэлцсээр замын дунд ороход дуусгаж гэнэ. Тэд явсаар нэгэн агуйд хүрчээ. Хүнсээ дууссан Өглөгч, Харамчаас идэх юм гуйсанд, хүрэх газар хол байхад чамтай адил хоолгүй болчихвол яах юм бэ гээд түүнд юу ч өгсөнгүй, маргааш өглөө нь ганцаараа цааш явж гэнэ.

	Өглөгч гол зогоохын тулд аргаа баран өвс зулгааж зажлав. Гэтэл тэр мөчөөс эхлэн аливаа араатан, жигүүртний хэлийг ойлгодог болж гэнэ.

	Орой хэрд Өглөгч агуйн мухарт унтахаар хэвтэж байтал шаазгай, үнэг, чоно гурав орж ирэв. «Өнөөдөр юу олж идэв?» гэж үнэг шаазгайнаас асуухад» өглөөнөөс хойш өлөн явна» гэж тэр хариулав.

	— Энүүхэнд байгаа улиангарын доор байдаг хулгана үргэлж л алтан зоосоор тоглож байх юм гэж үнэг ярив.

	— Энэ уулын цаана мянган хонь, ганц ямаатай нэг баяных байдаг юм, би ч тэдний буянаар гэдэс цатгалан байна. Харин тэр ганц ямааны толгойг идсэн сохор хүн хараа орох учиртай юм гэж чоно ярьжээ.

	— Энэ доод булгийн хажууд ургасан хэдэн модны доор эртний долоон хааны эрдэнийн сан булаатай байдаг юм гэж үнэг ярьж гэнэ.

	Маргааш өглөө нь тэднийг явмагц Өглөгч агуйгаас гарч улиангарын доор байдаг хулганын нүхнээс алтан зоосыг нь аваад, мянган хоньтой баяныд очиж ганц ямааг нь худалдан авав. Эндхийн хааны охин сохор юм гэдгийг Өглөгч мэдсэн тул ганц ямаагаа хөтлөн хааныд очжээ. Би танай охинд хараа оруулж чадна гэж Өглөгч хэлэхэд хаан ихэд баярлан зөвшөөрч Өглөгч ганц ямаагаа алж, толгойг нь хуйхлан чанаад хааны охинд зоог барьсанд тэр дорхноо хараа орж гэнэ.

	Хаан маш их баярлаж, охиноо Өглөгчийн эхнэр болгон өгөөд нижгэр найр хурим хийжээ. Хуримын дараа хаан хүргэндээ:

	— Би та хоёрт нутаг, хөрөнгө тастаж өгөх ёстой, чи юу авмаар байна, түүнийгээ хэлэгтүн гэв.

	— Хаан эцэг минь, та баруун уулын бэлд байдаг булгийг нутаг болгон өгвөл надад өөр юу ч хэрэггүй гэж Өглөгчийн гуйхад хаан зөвшөөрч гэнэ. Өглөгч, булгийн дэргэд гэрээ барьж, хэдэн модны доор булаатай байсан эрдэнийн санг ухаж аваад тэр нутагтаа хамгийн баян хүн болж элбэг дэлбэг жаргалтай сайхан амьдрах болжээ.

	Харин нөгөө Харамч мөргөлөөс буцах замдаа Өглөгчийнд ирж түүний баяжсаныг үзэж ихэд атаархжээ. Тэгээд:

	— Би хэчнээн тэнээд, өлсөж даарсан, хоосон хэвээрээ, харин чи яаж ингэж баяжив? гэв.

	Өглөгч түүнд яаж баяжсанаа юу ч нуулгүй бүгдийг ярихад Харамч тэр өдрөө агуй өөд яаран явав. Агуйд ирээд үнэг, чоно, шаазгай гурвын ирэхийг хүлээн мухарт нь нуугджээ. Шөнө болж хүлээсэн амьтад ч ирж гэнэ. Чоно шаазгай хоёрт үнэг хэлсэн нь:

	— Бидний яриаг ямар нэг амьтан сэм сонссон бололтой, хамаг баялаг хулгайлчихлаа. Ер нь болгоомжтой байх хэрэгтэй, агуйгаа шалгая, хэн ч байж мэднэ гэжээ.

	Тэгээд гурвуул агуйг нэгжин Харамчийг олж чоно түүнийг тасчин хаяжээ.

	 

	ШУЛАМ

	(Уйгур ардын үлгэр)

	 

	Эрт урьд цагт нэгэн хотод залуу эр, эм хоёр айл болон амьдарч байжээ. Олон жил хүлээсний эцэст сайхан хүү төрж баяр баясгалантай сайхан амьдрах болж гэнэ.

	Тэдний хажууд нэг ганц бие эр ирж суужээ.

	Гэтэл эхнэр нь айлынхаа хүнтэй далдуур нөхцөж, удалгүй жирэмсэн болоод нэг охин төрүүлсэн нь тэнгэрийн гэсгээлээр духан дээрээ ганц нүдтэй, хачин аймар хүүхэд гарчээ. Ийм эрэмдэг хүүхэд удаан амьдарч чадахгүй гэж хүмүүс ярилцдаг байсан боловч ганц нүдэт охин гайхмаар хурдан, өдрөөр биш цагаар өсөж хэдхэн сарын дараа нас бие гүйцсэн хүүхэн болж гэнэ. Охин нь эрэмдэг муухай ч гэсэн хүүгээсээ илүү хайрладаг юм байжээ.

	Нэг удаа хүү байшиндаа ороод хачин жигтэй юм үзжээ. Дүү нь цонхоор гараа сунгаж, тэднийхээс нэлээн холуур урсаж байгаа горхиноос аягаар ус утган уухыг үзээд ихэд гайхан ээждээ үзсэн харснаа бүгдийг яриад хэлсэн нь:

	— Манай дүү лав шулам байх, түүнийг одоо эс хөнөөвөл дараа та нар дийлэхгүй гэхэд эх нь уурлан хүүгээ загнаж гэрээсээ хөөжээ.

	— Манай дүү шулам мөн. Би хүн иддэг махчинтай нэг гэрт сууж чадахгүй, бүр явлаа гэж хэлээд хүү нь яваад өгчээ.

	Хүү замаар явж байгаад нүдээ нээгээгүй гурван гөлөгтэй дайралдаж, ихэд өрөвдөн тэднийг авч цааш явжээ. Явсаар нэгэн хотод ирж, тэндээ амьдрах болов.

	Хэдэн жилийн дараа хүү эрийн цээнд хүрч эхнэр аван, сүрхий баян биш ч гэсэн хэр таарсан амьжиргаатай сайхан айл болж гэнэ. Замаас олсон гурван гөлөг нь эзэндээ хязгааргүй үнэнч том сайхан ноход болж, орон гэрийг нь хар санаатнаас хамгаалж байдаг болжээ.

	Энэ хугацаанд ганц нүдэт охин дүү нь өсөж, жинхэнэ махчин шулам болжээ. Тэр шөнө болгон хавь ойрынхоо айлуудын үнээ малыг хулгайлж идсээр сүүлдээ идэх малгүй болоход эцэг эх хоёроосоо эхлэн тэр хотынхоо хүмүүсийг барьж иддэг болжээ.

	Хүн иддэг аймшигтай махчин шулмын тухай мэдээ тэр нутгаар тарж, хүн зон нь тэр хотоос дүрвэн зайлж, аянчин жуулчин тэр хотыг тойрон өнгөрдөг болжээ.

	Энэ аймшигт мэдээг сонссон залуу төрөлх хотоо шулмаас аврахаар замд гарав. Эцэг эхийг нь шулам барьж идсэнийг мэдээгүй байлаа.

	— Би явлаа. Хэрэв надад гай зовлон тохиолдвол манай гурван нохой чанга чанга хуцаад эхэлнэ. Тэгвэл чи тэднийг уяанаас нь түргэн суллаарай гэж эхнэртээ захиад явжээ.

	Залуу явсаар төрсөн хотдоо ирсэнд энд тэндгүй эзгүйрч нурсан байшин, хүн малын хувхай яс овооролдон танигдахын аргагүй болсон байв. Гэртээ ирэхэд дүү нь маш их баярласан дүр үзүүлж, манай хотод аюултай тахал өвчин гарч аав ээж, айл саахалтын хүмүүс цөм үхэж, би л ганцаараа амьд үлдлээ гэж ярив.

	Шулам ахдаа дутар1 хөгжим авчирч өгөөд, 

	— Би танд хоол хийе, дээвэр дээр сууж дутараар хөгжимд, харин дээвэр дээрээс унахгүйн тулд утааны нүхээр хөлөө унжуулаад суугаарай гэж хэлэв.

	— Тэгье, тэгье гэж ах нь хэлээд дээвэр дээр гарч утааны нүхээр хөлөө унжуулан хөгжимдөж суухдаа, энэ шулмаас яаж түргэн ангижрах билээ гэж бодож байв. Гэтэл нэг хулгана гүйж ирээд хүний хэлээр:

	— Залуу минь, амьд мэнд дээрээ энэ шулмаас зугтаа, би чамд тусалъя, чи хоёр гутлынхаа түрийнд элс дүүргэж утааны нүхээр унжуулчхаад өөрөө зугт, би чиний оронд дутарын утсан дээгүүр гүйж хөгжимдье.

	Шулам чамайг энд байна гөж бодож байхад нь чи холдож амжина биз гэж хэлжээ.

	Залуу эр хулганын хэлснээр хоёр гутлаа элсээр дүүргэж утааны нүхээр унжуулж орхиод өөрөө зугтжээ.

	Орой болж шулмын гэдэс нь өлсөөд, 

	— Хөөе ах аа, хоол боллоо, буугаад ир гэж дуудсанд хариу дуу гарсангүй, хөгжимдсөөр байж гэнэ. Дахин дуудвал бас л хариу дуугарсангүйд шулам уурлан хоёр хөлөөс нь хүчтэй угзартал хоёр гутал нь унаж, ганц нүдэнд нь бөөн элс орчхож гэнэ. Галзууртлаа уурласан шулам гүйж гараад харвал ах нь дээвэр дээр алга байсанд араас нь нэхэн хөөв.

	Аахилан гүйж явсан залуу араасаа хөөж яваа шулмын хөлийн чимээг сонсоод нуугдах газар эрсэн боловч олсонгүй, хариугүй гүйцэгдэхийн даваан дээр ойролцоо байсан таван модны захын модонд авиран гарч гэнэ.

	Шулам гүйцэж чадаагүйдээ хорсон шүдээ хавирч байснаа нэг шүдээ суга татан аваад ахынхаа суусан модыг цавчиж гарав. Шүд нь эмтрэн мохоход дахин нэг шүд сугалан авч цавчсаар модыг унагаахад ах нь хажуугийн модонд үсрэн гарч гэнэ. Хор шар нь буцалсан шулам дахин нэг шүд сугалж аваад дараагийн модыг цавчиж эхлэв. Цавчсаар байтал орой болж эцэж ядарсан шулмыг амарч суухад нь хаанаас ч юм нэг үнэг гарч ирээд, 

	— Бүсгүй минь, чи их ядарсан байна, унтаж амар, би наад модыг чинь цавчиж өгье гэсэнд шулам зөвшөөрч шүдээ үнэгэнд өгөөд ашгүй туслагчтай боллоо гэж баярлан унтжээ. Өглөө сэрэхэд нь үнэг шүдийг нь аваад алга болсон байв. Шулам ихэд уурлан дахин нэг шүд сугалан авч цавчсаар тэр модыг унагаахад ах нь бас л хажуугийн модонд үсрэн гарчээ. Тэр модыг нь цавчсаар байтал орой болж, эцэж ядарсан шулам амарч суутал гэнэт хаанаас ч юм нэг чоно хүрч ирээд

	— Бүсгүй минь чи их ядарсан байна унтаж амар би наад модыг чинь цавчиж өгье гэхэд шулам маш их ядарсан учир зөвшөөрч, чононд шүдээ өгөөд унтаад өгч гэнэ. Өглөө босоход нь чоно шүдийг нь аваад алга болсон байв. Шулам багтартлаа уурлаж хамаг хүчээ гарган цавчсаар сүүлчийн тав дахь модонд хүрч гэнэ.

	Энэ үеэр эхнэр нь нөхрийнхөө захиасыг мартаж, төрхөмдөө айлчлахаар явсан учир эзэндээ гай зовлон тохиолдсоныг мэдэж гаслан хуцалдах нохдыг уяанаас нь суллан тавих хүн байсангүй. Гурван нохой өдөржин дүүлэн тэмүүлсээр арай гэж гинжээ таслан хайрт эзнээ аврахаар давхин оджээ. Шулам сүүлчийн модыг цавчиж дуусаад унагаахаар ганхуулж, ахыгаа барьж идэх гэж байтал гурван нохой давхин ирэхэд тэднээс зугтан гүйсээр нуурт унаж живж үхэв.

	Залуу эр модноос бууж амийг нь аварсан үнэнч гурван нохойгоо дагуулан харьж, захиасыг нь биелүүлээгүй эхнэрээ загнаад төрсөн хотдоо очно гэв. Тэгээд эд хөрөнгөө бүгдийг аваад, одоо аймшигт махчин шуламгүй болсон төрөлх хотдоо очихоор явжээ.

	 

	КАДЫРЫН АЗ ЖАРГАЛ

	(Хасаг ардын үлгэр)

	 

	Эрт урьд цагт ах дүү хоёр амьдарч байжээ. Ах нь их ухаалаг, ажилсаг, харин дүү нь ухаан муутай, залхуу, бас атаархуу, нэрийг нь Кадыр гэдэг байжээ. Кадыр нэг өдөр ахдаа хэлсэн нь:

	— Ах минь, бид хоёр нэг овгийн хүмүүс, нэг эцгийн, хүүхдүүд, гэтэл бид хоёрын амьдрал яагаад ийм хол ялгаатай байна вэ? Та юм бүхэнд азтай байхад миний ажил үйлс үргэлж бүтэлгүй байдаг, таны хонь тарга тэвээрэг сайтай, үргэлж ихэрлэж байхад минийх нэг нь нөгөөгийнхөө хойноос цувж үхээд дуусав. Таны морь наадамд түрүүлж байхад, минийх замдаа эзнээ булгиж орхидог, танайд айраг, сүү, мах, юм бүхэн байхад манайд усанд чанасан заваан будаанаас өөр юу ч байдаггүй, та ийм царайлаг, сайхан зантай эхнэртэй байхад намайг хүүхнүүд нэг нүдээр ч харахгүй, хүн бүгд таныг хүндэлж байхад би хүүхэд нохойн доог болж гүйцэв, надад учрыг нь хэлж аль гэж гэнэ.

	Үүнийг сонсоод ах нь инээмсэглэж, 

	— Надад миний аз жаргал тусалдаг юм гэхэд 

	— Тэр чинь яагаад надад тусалдаггүй юм бэ? гэж дүү нь асуув.

	— Дүү минь, хүн бүхэнд өөр өөрийн аз жаргал байдаг юм. Минийх ажилсаг, хөдөлмөрт дуртай байхад чинийх хаа ч юм бэ нэг газар саглагар хөгшин хайлаасны доор унтаж байгаа биз гэжээ.

	«Үнэхээр тийм юм бол өөрийн аз жаргалыг эрж олоод ажил хийлгэх хэрэгтэй юм байна» гэж Кадыр боджээ..

	Ингээд тэр өдөртөө Кадыр өөрийн нь аз жаргал сүүдэрт нь унтаж байдаг тэр саглагар хөгшин хайлаасыг эрж олохоор явж гэнэ.

	Яваад л байж, их ч хол явж гэнэ. Нэг өдөр явж байтал нь замын хажуугийн том хар чулууны араас дэл зогдор нь сэгсийсэн аймшигт арслан үсрэн гарч иржээ. Кадыр их айсан боловч хаашаа ч зугтаах газаргүй нүцгэн тал байсан учир юу л болбол болог гээд зогсож байжээ.

	Гэтэл «Чи юун хүн, хаа хүрч явна вэ» гэж арслан асуужээ. 

	— Намайг Кадыр гэдэг, өөрийн аз жаргалыг эрж олохоор явж байна гэж Кадыр хэлэв.

	— Тэгвэл Кадыр чи надад тус бол миний гэдэс үргэлж зангиран өвддөг юм. Юу ч уугаад нэмэр болохгүй тарчилж гүйцлээ. Чи өөрийн аз жаргалыг олоод түүнээс миний энэ өвчинд юу тус болохыг асуу. Миний гуйсныг биелүүлнэ гэж амлавал чамайг явуулна, тэгэхгүй бол одоо чамайг иднэ гэж арслан хэлэв.

	Кадыр арслангийн гуйсныг биелүүлэхээ андгайлан цааш явжээ.

	Цааш явж байгаад гандаж хөхрөөд юу ч ургаагүй жижиг тариан талбайд өвгөн, эмгэн хоёр үзэсгэлэнт охиныхоо хамт гашуудан уйлж байхыг үзэж, 

	— Та нар юунд уйлаад байгаа юм бэ? гэж асуув.

	— Бидэнд их том гай зовлон тохиолдлоо. Гурван жилийн өмнө би хэсэг газрыг сүүлчийнхээ сохор зоосыг шавхан байж авсан юм. Эх нь нялх үрээ арчилж байгаа мэт бие хүч хайрлалгүй арчилж тордсон боловч одоо хүртэл ганц ч удаа ургац авсангүй. Хавар нь нэлээд жигдхэн соёолж сайхан ногоорон энэ жил ч арвин ургац авна гэж найдаж байтал зуны дунд сараас эхлэн хатаж, хэчнээн ч услаад нэмэргүй үндсээ хүртэл хатдаг юм. Ямар учир шалтгаан байгааг мэдэхгүй юм. Бид нар ч аз жаргал гэдгийг үзэлгүй турж үхэхэд хүрээд байна гэж өвгөн ярив.

	— Надад ч аз жаргал бий л дээ. Харин тэр минь хаана ч юм, нэг хөгшин хайлаасны сүүдэрт унтаж байгаа учир би түүнийг эрж явна гэж Кадыр хэлэхэд:

	— Буянтай хүү минь, аз хийморь чинь сэргэж ажил үйлс чинь бүтэх болтугай! Хэрэв чи өөрийн аз жаргалыг олбол түүнээс миний тариа яагаад ургахгүй байгаа учрыг асуугаарай. Үхэн үхтлээ ачийг чинь санаж явах болно гэж өвгөн гуйв.

	Кадыр «Заавал асууж ирнэ» гэж өвгөнд амлан цааш явж гэнэ.

	Хэд хоногийн дараа Кадыр нэгэн том хотод ирж, гудамжаар явж байтал нь хааны цэргүүд дайран ирж барьж аваад хаандаа авчирч өгчээ. Харин хаан Кадырыг ивээнгүй инээмсэглэн угтаж, 

	— Харийн хүн хэн боловч миний зочин. Чи юун хүн, хаа хүрч явна вэ? гэж эелдгээр асуув.

	Кадыр хааны өмнө өвдөг нугалан сөхөрч, айсандаа ээрч сандран өөрийнхөө тухай ярьж гэнэ.

	Түүний ярихыг сонсоод хаан хэлсэн нь:

	— Кадыр, бос бос. Чи миний зочин болохоос боол биш. Харин надад чамаас гуйх нэг зүйл байна. Би хүчирхэг баян улсын хаан, эрх мэдэл эд хөрөнгөөр дутдаггүй. Гэтэл миний сэтгэл тийм жаргалтай сайхан байдаггүй, үргэлж л уйтгар гунигтай байдаг. Хэрэв чи өөрийн аз жаргалыг эрж олбол түүнээс энэ ямар учиртайг асууж надад хариу авч ир, би чамайг юу хүссэнээр чинь шагнана гэжээ. «Заавал хариу авч ирнэ» гэж хаанд амлаад Кадыр замд гарчээ.

	Кадыр бүтэн гурван жил өөрийн аз жаргалыг эрсэн боловч олсонгүй. Эцэст нь тэр нэг өдөр хар ууланд ирвэл тэнд эгц цавчим элгэн хадны нөмөрт саглагар том хайлаас ургасан байхыг үзээд хүрч очвол тэр модны доор гутал хувцас ч үгүй, үс гэзэг нь сэгсийж, хир буртагтаа баригдсан, сайн харвал хүнтэй төстэй хачин амьтан үхсэн мэт унтаж байв гэнэ. «Энэ л миний аз жаргал мөн биз» гэж бодсон Кадыр тэр хачин амьтныг сэрээхээр чангаасанд сэрсэнгүй.

	— Хөөе, чи сэрээч. Цаана чинь ажил хэцүүдлээ. Миний ахын аз жаргал тэнд гар хумхилгүй ажиллаж байхад чи яахаараа энд ингэж унтаж байдаг юм бэ, аль вэ, түргэн бос гэж хашхичин загнав. Хоолойгоо сөөтөл хашхирсан боловч тэр амьтан эс сэрэхэд уурлан хажуугаас нь өшигчин дугтарсаар арайхийн сэрээв. Тэр амьтан сэрж нүдээ нухлан эвшээснээ:

	— Өө Кадыр, чи хүрээд ирээ юү. Гэртээ л унтаж хэвтэхгүй ямар золигоо хийж намайг эрэн тэнэж яваа юм бэ. Аз жаргал гэдэг чинь чиний ах шиг ухаантай, ажилсаг хүмүүст тусалдаг юм. Чам шиг тэнэг залхуу хүнд аз жаргал ямар ч хэрэггүй. Яая гэх вэ, нэгэнт тэр хол газраас намайг олоод ирснээс хойш суу, хэрхэн явж ирснээ, хэнтэй уулзаж, юу үзсэнээ, юу хэрэгтэйгээ бүгдийг ярь гэж гэнэ.

	Кадыр замдаа тохиолдсон бүгдийг ярихад аз жаргал нь эвшээлгэн нүдээ нухалж арайхийн дуустал нь сонсоод буцах замдаа хэнд юу гэж хариу өгөхийг заагаад, 

	— Чиний ярианаас үзэхэд, Кадыр, чамд муу юм олон байна, гэхдээ сайн ч юм бас байна, үүний чинь төлөө чамайг шагнахыг хүсэж байна. Буцаад гэр рүүгээ яв. Хэнд ч тэр болгон олдохгүй их аз жаргал чамайг хүлээж байна. Харин ангайж яваад олдсон аз жаргалаа битгий алдчихаарай гэж хэлээд хэвтэж, уул хад доргитол хурхирч эхлэв. Кадыр түүнийг дахин сэрээж чухам ямар аз жаргал өөрийг нь хүлээж байгааг лавлан асуух гэсэн боловч хөлсөө гартал татаж чангаагаад сэрээж чадалгүй орой болгож ирсэн замаараа буцаж гэнэ.

	Кадыр явсаар нөгөө хааныд иржээ. Хаан түүнийг үзээд ихэд баярлан бие хамгаалагчид болон зарц нараа хөөж гаргаад хоёулхнаа үлдэн түүнийг дэргэдээ суулгаад, 

	— За юу гэж байна? гэж асуужээ.

	— Миний аз жаргал чиний уйтгар гунигийн шалтгааныг надад хэлж өгсөн. Чи энэ улс гүрнийг захирдаг, хүн болгон чамайг эр хүн гэж бодож манай хаан хэмээн өргөмжилдөг. Гэтэл үнэн хэрэг дээрээ чи бол эмэгтэй хүн. Үүнийгээ нууж байх нь чамд хэцүү, тэгээд ч, улс гүрнийг удирдана гэдэг ганц бие эмэгтэй хүнд ахадсан ажил. Ийм учраас сэтгэлдээ тохирсон сайн хүнтэй ханилан суу, тэгвэл аз жаргалтай болно гэж хэллээ гэв.

	— Чиний аз жаргал үнэн хэлжээ гэж хуурамч хаан ичингүйрэн хэлээд эрдэнийн алтан титмээ авахад сайхан хар гэзэг задран унаж, Кадырын өмнө тэргэл саран мэт үзэсгэлэнтэй хүүхэн зогсож байв.

	Хаан хүүхэн хэлсэн нь

	— Миний нууцыг мэдсэн анхны эр хүн чи боллоо. Ийм учраас ганц биед минь хань бол, гүрэн улсын минь хаан бол гэж гуйж гэнэ.

	Энэ үгийг сонссон Кадыр хамаг бие нь хөшиж хэл нь татсан юм шиг хэсэг болсноо гэнэт толгойгоо сэгсрэн гараа савчиж, 

	— Үгүй үгүй, хаан болохыг хүсэхгүй байна. Надад чамаас юу ч хэрэггүй, миний аз жаргал намайг хүлээж байгаа гэж ээрэн хэлээд цааш явж гэнэ.

	Кадыр цааш явсаар үзэсгэлэнт сайхан охинтой өвгөн эмгэн хоёртой уулзсанд

	— Чиний аз жаргал бидэнд юу гэж хэлсэн бэ? гэж асуув.

	— Эрт урьд цагт харийн дээрэмчид довтлон ирэхэд энэ нутгийн нэг баян дөчин ваарт дүүрэн алт хийж танай энэ талбайд булжээ. Үүнээс болоод танай энэ талбайд тариа ургадаггүй юм байна. Хэрэв тэр алтыг ухаж авбал та нар энэ нутгийн хамгийн баян хүмүүс болж танай талбайд тариа ургах болно гэж тэр хэлүүлсэн гэж Кадыр хэлэв.

	— Чи биднийг аз жаргалтай болгов. Бидэнтэй үлд, тэр алтыг ухан хувааж авъя. Миний охиныг эхнэр болгон авч манай хүргэн бол гэж өвгөн гуйж гэнэ.

	— Үгүй үгүй. Миний аз жаргал намайг хүлээж байгаа гэж хэлээд Кадыр цааш явжээ.

	Явсаар гутал нь урагдаж, хөл нь холгогдон өвдөхөд нэгэн том чулуун дээр сууж амран «Одоо ч удахгүй харих боллоо. Гэтэл нөгөө хүлээж байгаа их аз жаргал нь хаана байгаа юм бол доо» гэж бодож байтал гэнэт өмнө нь нөгөө аймшигт арслан гарч ирээд:

	— Кадыр, чи надад тус болох зөвлөгөө, эдгээх эм олж ирэв үү? гэж асуув.

	— Эм тан авчраагүй, гэхдээ чиний эмгэг өвчнийг эдгээх аргыг мэдэж ирлээ. Энэ дэлхийн хамгийн тэнэг хүнийг олж идвэл чи эрүүл болно гэж миний аз жаргал чамд хэлүүлсэн гэв.

	— Кадыр чамд баярлалаа. Харин тэр хамгийн тэнэг хүнийг хаанаас олдог юм билээ? Чи надад тус болж чадах уу? Ер нь чи хаагуур явж, юу үзэж, хэнтэй уулзсанаа надад сайхан ярьж өг. Ярихгүй бол чамайг явуулахгүй гэж арслан хэлэв.

	Яах ч аргагүй болсон хөөрхий Кадыр өөртөө тохиолдсон бүгдийг тоочин ярихад арслангийн нүд нь гялалзан, дэл нь босож, шүдээ хавиран хэлсэн нь:

	— Ийм их аз жаргалыг урдуураа өнгөрөөж байдаг чи ч мөн тэнэг хүн юм даа. Чи эрх мэдэл, эзэн төрөөс татгалзаж, хаан болсонгүй, чи эд хөрөнгө, элбэг баян амьдралаас татгалзан, өвгөнийд үлдсэнгүй, тийм сайхан хүүхнүүд эхнэр чинь болъё гэж байхад татгалздаг... Энэ дэлхийг гурав тойрсон ч чамаас тэнэг хүнийг би олохгүй биз. Чиний энэ тэнэг толгой л миний гэдсийг эдгээх ёстой гээд биеэ хураан үсрэхэд Кадыр айсандаа ухаан алдан унажээ. Кадырыг тэгж унана гэж бодоогүй арслан цаашаа үсэрч чулуу мөргөн тархиа хагалж үхэв.

	Кадыр ухаан орж амьд үлдсэнээ мэдээд баярлаж, 

	— Би яасан азтай хүн бэ. Дөнгөж саяхан надад үхлийн аюул заналхийлж байсан гэтэл би амьд үлдэв! Би яасан азтай хүн бэ! гэж хашхирав.

	Кадыр явсаар гэртээ иржээ. Ах дүү нар нь түүнийг дахин төрсөн мэт өөр хүн болсныг үзэж ихэд гайхан баярлацгааж гэнэ. Тэр юунд ч гомдож, хэнд ч атаархдаггүй, өглөөнөөс орой болтол гар хумхилгүй ажилладаг, үргэлжийн баяр баясгалантай, ухаалаг хүн болжээ. Кадырын хүч хөдөлмөр талаар өнгөрсөнгүй, тэр удалгүй эхнэр авч олонд хүндлэгдэн элбэг дэлбэг жаргалтай сайхан амьдрах болж гэнэ.

	 

	КАНБАК ӨВӨӨ

	(Хасаг ардын үлгэр)

	 

	Эрт урьд цагт сүн далайг шалбааг байхад сүмбэр уулыг дов байхад эмгэнээс өөр ханьгүй, навсгар гэрээс өөр хөрөнгө хогшилгүй нэгэн ядуу өвгөн амьдардаг байж гэнэ.

	Эмгэн өвгөн хоёр алаад идэх хоньгүй, бариад унах морьгүй, ёстой л нохой явган, гахай нүцгэн хүмүүс байсан бөгөөд өвгөн нь загас жараахай шүүрдэж, зурам тарвага агнаж амь зуудаг юм байжээ.

	Үргэлж өлөн хоосон байдаг болохоороо өвгөн өвс мэт хөнгөхөн, өчүүхэн төдий салхи гарахад л хийсэн оддог байсан учир түүнийг Канбак буюу хамхуул гэж хочилдог байв.

	Канбак өвгөний хамгийн аюултай дайсан нь нэг үнэг байжээ. Тэр өвгөнийг үргэлж элэг барин айлгаж хоёр загас баривал нэгийг нь заавал авдаг байж гэнэ.

	Ийм учраас Канбак өвгөн аюултай зальтай энэ дайснаас холдож амар тайван амьдрахаар шийджээ.

	Ингээд навсгар муу гэрээ буулган баглаж үүрээд барьсан загасныхаа үлдэгдэл гэдэс дотрыг цуглуулан боож бүсэндээ хавчуулаад хөхүүртэй цийдмээ үүрэн явж гэнэ.

	Яваад л байж гэнэ. Их ч хол явж эцэж ядраад үүрч явсан ачаагаа гурван газар хувааж булаад амрах гэж байтал нь хуй салхи босож, хөөрхий өвгөн хийсэн одож гэнэ. Хуй салхи өвгөнийг хийсгэн авч явсаар өндөр уулсын дунд байх нарийхан хавцалд авчирч хаяжээ.

	Канбак өвгөн ухаан ороод харвал өөрөөс нь холгүй нэгэн аварга хүн хоёр гартаа нэг нэг уул барьчихсан хооронд нь мөргөлдүүлээд сууж байв. Бүсэндээ хавчуулсан загасны гэдэс дотрыг газар булж орхиод аварга хүнд ойртон очвол

	— Бяцхан өвгөн хаа хүрэх нь вэ? гэж тэр асуув.

	— Энэ дэлхий уудам, явах зам олон. Баатрыг дийлж баатар болохоор явж байна гэж Канбак өвгөн хариулсанд

	— Үгүй ер. Чи ч тэгвэл сүрхий өвгөн байх нь ээ гээд хавийн уул доргитол чанга хөхрөөд 

	— Тийм л баатар болох гэж яваа юм бол хоёулаа хүчээ соръё гээд гэрийн чинээ том чулууг бөмбөг мэт дээш нь шидэн барьж аваад

	— Одоо чи хүчээ үзүүл гэжээ.

	Канбак өвгөн маш их айсан боловч биеэ барьж айснаа мэдэгдсэнгүй. Тэгээд нэгэн том ургаа хадны дэргэд очоод сэтгэл нь их түгшсэн дүр үзүүлж, дээшээ тэнгэр өөд нэг хараад, доошоо газар руу нэг хараад толгой сэгсрэн зогсоод байж гэнэ.

	Түүнийг тэгж удаад байхаар тэвчээр нь барагдсан аварга хүн

	— Өвгөн чи юугаа хийж удаад байгаа юм бэ? Шидээч гэж хэлэв. Түүний тэгж хэлэхийг хүлээж байсан өвгөн тэнгэр өөд дахин нэг харснаа

	— Би жаахан болгоомжлоод байна. Хэрэв энэ чулууг дээш нь шидвэл тэнгэр хагарч барьж авахгүй бол дэлхий цөмөрчих болов уу гэж хэлэхэд аварга хүн сүнсээ гартал айн чичирч, өвгөний гараас зууран:

	— Өвгөн буурал ах минь, чи агуу их хүчтэн мөн юм. Харин энэ чулууг дээш нь битгий шид, эс тэгвэл бид бүгд үхэх болно гэж гуйв.

	Аварга хүний бие нь том ч ухаан мунхгийг ажиглаж мэдсэн өвгөн:

	— Тэгвэл хоёулаа хэн нь газрын хүйсийг хага дэвсэж чадах нь вэ, үзье гэхэд тэр зөвшөөрч гэнэ.

	Аварга хүн гүйж очоод газар дэвсэхэд хөл нь өвдгөө хүртэл зоогдож харин Канбак өвгөн нөгөө загасны гэдэс дотор булсан газраа гүйж очоод дэвссэнд бүгд ил гарч гэнэ. Аварга хүн хүрч ирээд үзвэл үнэхээр газрын хүйс нь хагарч, гэдэс дотор нь гарсан байхад «Ээ бурхан минь. Энэ ч ер нь хамаагүй оролдож болохгүй өвгөн байна. Айж байхгүй бол яаж ч мэднэ!» гэж бодоод өвгөний хэлсэн бүгдийг хийх болж гэнэ.

	Харихаар явахдаа:

	— Маргааш манайд зочлоорой. Хэрэв чамд найз нөхөд байдаг бол тэднийгээ дагуулаад оч гэж өвгөн аварга хүнд хэлсэнд тэр зөвшөөрч, өргөн голыг алхаж, өндөр уулын оройг дамжин гишгэсээр явж гэнэ.

	Канбак өвгөн буудалласан газраа ирж, гэрээ бариад

	— Маргааш аварга хүн өөрийн нөхдийн хамт манайд зочлон ирнэ гэж эмгэндээ хэлэхэд

	— Өөрсдөө хоосон байж би тэднийг чинь юугаараа дайлах юм бэ? гэж эмгэн нь уцаарлав.

	— Чи сэтгэлээ бүү зовоо, яаж дайлахыг би мэдэж байна. Маргааш тэднийг ирэхээр би аварга хүнийг гэртээ урьж оруулна. Түүний нөхөд гадаа сууж байна биз, манай гэрт тэд нар багтахгүй. Түүнийг ороод суумагц «Эрхэм зочдоо юугаар дайлах юм бэ? Манайд юу ч байхгүй» гэж надад хэлээрэй, цааш нь юу хийхийг би чамд хэлж өгнө гэж хэлээд маш том балиус өгчээ.

	Маргааш нь аварга хүн хоёр нөхрөө дагуулсаар ирж гэнэ. Канбак өвгөн «Гэрт орцгоо» гэж урихад тэр өөрөө арай ядан мөлхөж ороод хоёр нөхөр нь гадаа үлдэв.

	— Хөөе өвгөн өө, эрхэм зочдоо юугаар дайлах вэ? Манайд юу ч алга гэж эмгэн хэлэхэд

	— Эмгэн минь, одоо яая гэх вэ? Хэрэв манайд юу ч байхгүй бол нэг аварга хүний толгойг нөгөөгийнх нь өвчүүтэй чанаж орхи, харин энэ найзыгаа шарвал дээр биз гэжээ.

	— Тэгье, тэгье гээд эмгэн ухасхийн босож балиусаа шүүрэн авахад аварга хүн айсандаа муухай орилон, муу гэрийг нь хүзүүндээ өлгөж аваад хоёр нөхрийн хамт ухасхийн хар хурдаараа зугтжээ.

	— Хөөе, чи муу гэрийг минь орхи! Эс тэгвэл би чамайг газар доороос ч гэсэн олно шүү! гэж Канбак өвгөнийг хашхирахад аварга хүн гэрийг нь хүзүүнээсээ авч шидчихээд нөхдийнхөө араас харайлгаж гэнэ. Гэтэл үнэг дайралдаад

	— Та чинь ямар юмнаасаа айж ингэж ухаан жолоогүй зугтаана вэ? гэж асуухад

	— Энд нэг айхавтар өвгөн биднийг алах гээд түүнээс зугтааж явна гэжээ.

	— Ээ чааваас айх юмаа мөн олов оо! Намайг дагаад яв, би тэр айхавтар өвгөнөөс чинь та нарын өшөөг аваад өгье гэж гэнэ.

	Аварга хүн зөвшөөрч, үнэгийг даган өвгөний рүү явахад хоёр нөхөр нь айж цааш явжээ.

	Канбак өвгөн тэдний ирж явахыг холоос хараад:

	— Хөөе үнэг! Чиний өвөг эцэг надад өртэй байсан, эцэг чинь ч бас өртэй байсан, гэтэл чи энэ муу ганц аварга хүнээр өр салах гэж байна уу?! Тэгж ярихгүй, би наад хүнийг чинь авахгүй шүү гэж хашхирав.

	Аварга хүн өвгөний хашхирахыг сонсоод үнэгийг багалзуурдан авч, 

	— Чи намайг хуурч, эцэг өвгөдийнхөө өрөнд өгөх гэж явсан юм бий! Чи ингээд мэхэл... гэж хэлээд сүүлнээс нь барьж, толгой дээгүүрээ хэд эргүүлэн шидэхэд үнэг газар мөргөн унаж тэр дороо үхэж гэнэ.

	Канбак өвгөн ингэж өөрийн сэргэлэн ухаанаар дайснуудаасаа салж амар тайван амьдрах болж гэнэ.

	 

	ЕР — ТОСТИК 

	(Хасаг ардын үлгэр)

	 

	Эрт урьд цагт Ерназар гэдэг малчин өвгөн байжээ. Тэднийх тусад орсон найман хүүтэй, найман хүү нь малаа маллан бүгд эвтэй сайхан амьдардаг байжээ. Нэг жил тэр нутагт маш их зуд болж айлууд малаа аврахын тулд холын оторт явж гэнэ. Ерназарын найман хүү аав ээж хоёртоо бүтэн жил хүрэлцэх хоол хүнс, аргал түлээ бэлтгэж өгөөд өөрсдөө бүх малаа туун холын оторт явжээ.

	Тэр өдрөөс хойш бүтэн жил өнгөрөхөд найман хүүгээс нэг нь ч эргэж ирсэнгүй сураг чимээ тасарчээ. Хоол хүнс нь дуусаад эмгэн өвгөн хоёр өлсөж ядарч гэнэ.

	Нэг өдөр эмгэн хоолныхоо чингэлгийг онгойлготол олсноос адууны өвчүү дүүжлээстэй байхыг өвгөн харж, ихэд баярлан

	— Түргэхэн шиг чанаад орхи! гэж гэнэ.

	Эмгэн өвчүүг чанаж, хоёул цадталаа идэж тэнхэрчээ. Гэтэл эмгэн нь арван сарын дараа нэг хүү төрүүлж Ер-Тостик буюу Өвчүүнхүү гэдэг нэр өгчээ.

	Тэр хүү өдрөөр биш цагаар өсөж байв. Нэг сарын дараа тэр нэг настай хүүхэд шиг болж нэг жилийн дараа гэхэд арван тавтай гэмээр, баатар эрийн бүх шинжийг биедээ шингээсэн биерхэг сайхан залуу болжээ. Нутгийн залуучуудаас хэн ч түүнийг барилдаад дийлдэггүй, хэн ч тийм мэргэн харваж чаддаггүй байв. Бөгж барьсан морьтой хүн хажуугаар нь давхин өнгөрөхөд Ер-Тостик бөгжний нүхээр алдалгүй харвадаг байжээ.

	Ер-Тостик ан гөрөө хийж, эцэг эх хоёртойгоо гэдэс цатгалан амьдрах болж гэнэ.

	Нэг өдөр Ер-Тостик хажуугаараа нисэн өнгөрсөн ногоолдойг харвасанд өрөөсөн далавчийг нь тас харвав. Ногоолдой ганц далавчаараа дэвэн харайсаар утас ээрч суусан чавганцын гэрт ороход Ер-Тостик хойноос нь гүйн ороод утсанд орооцолдон тасалсанд тэр эмгэн унтууцан:

	— Дүрсгүй золиг! Хамаг утас таслаад хаячихлаа. Ингэж дэмий зүггүйтэж байхаар эцэг эх хоёроо хаяад алга болсон бүтэлгүй ах нараа эрж олдог ч болоосой гэж загнажээ.

	Ер-Тостик эмгэнд юу ч хэлсэнгүй. Эцэг эх хоёр нь түүнд ярьдаггүй байсан учир тэр өөрийн ах нарын тухай юу ч мэддэггүй байжээ.

	Эмгэнд загнуулж сэтгэл нь үймэрсэн түүнийг гэртээ ирэхэд эх нь:

	— Миний хүү яасан бэ? Хэнтэй муудалцаа вэ? гэж асуухад Ер-Тостик эмгэн юү гэж загнасныг эхдээ хэлж, 

	— Надад ах нар байдаг юм уу? гэж асуув.

	— Тэр балай чавганц худлаа ярьж байгаа юм. Чамд ямар ч ах байхгүй гэж эх нь хэлэхэд Ер-Тостик үнэмшиж тайвширчээ.

	Хэд хоногийн дараа Ер-Тостик айлын хүүхдүүдтэй шагай тоглож байгаад нөгөө эмгэний хүүг санамсаргүй цохиж орхисонд тэр уйлсаар эхдээ очиж хэлэхэд чавганц уурлан хашхичиж:

	— Үхэж далд ормор! Хавийн хүүхдүүдэд эр бяраа гаргаж байхаар, алга болсон ах нарынхаа ясыг нь ч бол цуглуулж ирдэг болоосой гэж загнав.

	Ер-Тостик улам гүн бодолд орж эхээсээ ах нарынхаа тухай дахин асуувал амандаа ус балгасан мэт дуугүй байж гэнэ. Тэгэхээр нь Ер-Тостик идэх юм гуйсанд үүнийг хуурч ид гээд жаахан буудай өгчээ. Хүү нь буудайгаа хуурчхаад

	— Ээж ээ, май, амсаад үз, болж уу? гэж асуув. Эх нь буудайнаас атган авмагц Ер-Тостик халуун буудайтай гарыг нь атгасанд орь дуу тавин:

	— Миний хүү ээжийнхээ гарыг тавь гэж гуйхад нь

	— Ах нарын тухай бүх үнэнийг ярьж өгвөл тавина гэж хүүгээ хэлэхэд эх нь зөвшөөрчээ.

	— Чамд найман ах байсан юм. Чамайг төрөхийн урьд жил манай нутагт их зуд болж тэд нар бүх малаа туугаад оторт явсан бөгөөд тэр цагаас хойш одоо болтол нэг нь ч эргэж ирсэнгүй. Амьд, үхсэнийг нь мэдэхгүй байна гэж эх нь ярив.

	Үүнийг сонсоод Ер-Тостик ах нараа эрж олохоор шийджээ. Тэр анд явж аав ээж хоёртоо бүтэн жилийн хоол хүнс төхөөрч өгөөд ган сумаа бүсэндээ хавчуулан, төмөр гутал өмсөж, төмөр саваа барин замд гарч гэнэ.

	Ер-Тостик яваад л байж. Өдөр сар өнгөрсөөр хоёр жил болж олон ч уул давж, олон ч гол гаталж, олон ч газар очиж гэнэ. Явсаар төмөр гутлын нь ул зоосноос нимгэн болж, төмөр саваа нь зүүнээс нарийн болоход ардаа үлдсэн аав ээж хоёртоо санаа зовон, буцдаг ч юм билүү гэж бодтол нэгэн гүвээ тааралдаж арайхийн мацаж гараад харвал өмнө нь адуу мал дүүрэн бэлчсэн уужим сайхан хөндийд олон айл байв гэнэ.

	Тэр айлууд руу очихоор явж байтал замд нь ганц бор гэр дайралдахад орвол хэн ч байсангүй, харин тогоо дүүрэн чанасан мах байсныг идэж, гэдэс цадан тамир орж, цааш явсаар тэр айлуудад ирвэл найр болж байгаа бололтой олон хүн үймэлдэн байв.

	Цугларсан хүмүүсийн дунд ах нараа эрсэн боловч байхгүй байв. Гэтэл том тавагтай мах барьсан хүн:

	— Ерназарын наймд өгнө! Ерназарын наймд өгнө! гэж хашхирсаар том цагаан гэрт ороход Ер-Тостик хойноос нь орж, тэр Ерназарын наймыг харах гэсэн боловч тэнд байсан хүмүүс

	— Хаашаа зүтгээд байгаа юм бэ? гэж хашхичин түүнийг заамдан чирэхэд уур нь хүрч, заамдсан хүнийг цохисонд тэр нам унажээ.

	Үүнийг үзээд бүгд айж, хашхичихаа болиод

	— Чи юун хүн бэ? Чамд хэн хэрэгтэй вэ? гэж асуухад

	— Би Ерназарын отгон хүү Ер-Тостик, алга болсон найман ахаа эрж явна. Надад тэр Ерназарын наймыг харах хэрэг байна гэж хэлэв.

	Үүнийг сонсоод ах нар нь гарч ирж, баярлан дүүгээ тэвэрч гэрт урин оруулаад, өөрсдөдөө тохиолдсон бүгдийг ярьж гэнэ.

	— Бид оторт явж байгаад хамт явсан хүмүүсээсээ салан төөрч, хамаг малаа зудад үхүүлж, адуунаас маань ганц шарга гүү үлдсэн билээ. Чиний замд байгаа адуун сүрэг бол тэр шарга гүүний үр төл байгаа юм. Одоо бид мал сүргээ өсгөж баян болсон учир нутагтаа харих гэж найр хийж байна гэжээ.

	Ингээд Ерназарын есөн хүү аав ээжийн амьдарч буй төрсөн нутагтаа очихоор адуу малаа туун нүүж гэнэ. Харин адуун сүрэг нь идээшиж дассан бэлчээртээ хоргодон эргэж гүйгээд байсанд Ер-Тостик нөгөө шарга гүүг барьж аваад гүвээн дээр авчран дөрвөн хөлийг нь хүлэхэд гунигтай нь аргагүй чангаар янцгааж гэнэ. Түүний тэгж янцгаахыг сонсоод бүх адуун сүрэг нь гүвээн дээр шаван цуглахад Ер-Тостик хүлээсийг нь тайлж гүүг хөтлөн явахад бүх сүрэг хойноос нь дагажээ.

	Ах дүү нар адуу малаа туун алсын замд сааталгүй явсаар нутагтаа ирэхэд Ерназар өвгөн магнай хагартал баярлаж маш том найр хийж гэнэ. Ерназар есөн хүүгээ гэрлүүлэхээр шийдэж, миний есөн хүү бүгд нэг эцгийн хүүхдүүд учир есөн эхнэр нь бүгд нэг эхийн охид байх хэрэгтэй гэж бодоод есөн охинтой айл эрж зууч нарыг илгээжээ. Зууч нар хэчнээн эрэвч есөн охинтой айл ололгүй хоосон ирцгээсэнд Ерназар өөрөө эрэлд мордож гэнэ. Тэр, газар сайгүй явж, олон айлаар орсон боловч худ ураг болох айл эс олжээ.

	Буцах замдаа нэгэн хот айлд ирж, дунд талын том цагаан гэрт орвол хананд нь найман хос ээмэг өлгөөтэй байхыг хараад ихэд харамсан уйлж гэнэ»

	Гэрийн эзэгтэй гайхан:

	— Та юунд уйлна вэ? гэж асуувал Ерназар хэлсэн нь: 

	— Би есөн хүүтэй, тэдэндээ нэг эхийн есөн охиныг эхнэр болгон авч өгөхийг хүссэн юм. Тэгээд есөн охинтой айлыг хэчнээн эрэвч олсонгүй. Энд найман хос ээмэг байхыг үзээд есөн хос байх нь яав даа гэж харамсан уйлж байна.

	— Хэрэв тийм бол та уйлах хэрэггүй. Манай отгон охин Кенжекейн хос ээмэг бас бий. Би түүнийг тусад нь хадгалдаг юм. Яагаад гэвэл Кенжекей ганцаараа найман эгчтэйгээ тэнцэхүйц ухаантай, үзэсгэлэнтэй гэж хэлээд эзэгтэй ээмгийг авчирч үзүүлэв.

	— Хэрэв чиний Кенжекей ганцаараа найман эгчтэйгээ тэнцэхүйц ухаантай, үзэсгэлэнтэй бол миний бага хүү Ер-Тостик ганцаараа найман ахтайгаа тэнцэхүйц ухаантай, чадалтай хүн. Чиний Кенжекей миний Ер-Тостикийн эхнэр болог гэж гэнэ.

	Ерназар тэр айлын охидыг хөвүүддээ эхнэр болгон авч өгөхөөр ярьж тохирон худ ураг болж гэртээ харьжээ. Тэр хүүхдүүдээ цуглуулан:

	— Одоо бэр буулгахаар явцгаана гэж хэлэв.

	Ингээд ах дүү нар эцгийн хамт сүй бэлгийн эд агуурсыг олон тэмээнд ачин замд гарчээ. Тэд нэгэн өргөн говийг туулах замдаа бирдийн охин Бектортой дайралджээ. Бектор Ер-Тостикийг үзээд түүнд дурлаж, ямар боловч түүнийг Кенжейгээс салган суухаар шийдэж гэнэ. Тэд явсаар бэр буулгах айлдаа ирж, бэлэг сүйгээ өргөн барьж, ёс журмыг гүйцэтгэн есөн хурим нэгэн зэрэг хийж гэнэ. Тэр нутагт урьд өмнө хийж байгаагүй өргөн их хурим найр болж, гучин өдөр, гучин шөнө найрлан цэнгэсний эцэст Ерназар бэрүүдээ авч нутаг буцах болжээ.

	Аав ээж хоёр нь охиддоо инж болгон адуу мал, алт мөнгийг харамлалгүй өгсөн боловч бага охин Кенжекей нь бас л сэтгэл дундуур үлдэж гэнэ. Их жингийн цуваа эцсийн хот айлаас дөнгөж хөдөлмөгц Кенжекей элч илгээн өвөг дээдсээс өвлөн ирсэн баатрын хуяг дуулга, аргамаг хүлэг Шалкуйрык, Ак-Тюс гэдэг яриг цагаан ингэ, энэ гурвыг өгөөч гэж эцгээсээ гуйжээ.

	Үүнийг сонсоод эцэг нь охиндоо уурлаж, 

	— Кенжекейд Ерназарын эд баялаг хүрэлцэнэ. Тэр яах гэж Шалкуйрыкийг гуйна вэ? Шалкуйрык адуун сүргийн минь манлай, Ак-Тюс түүнд ямар хэрэгтэй юм бэ? Ак-Тюс тэмээн сүргийн минь манлай, хаана, ямар эмэгтэй хүн сүргийн манлайг эзэмшиж байсан юм бэ?

	Энэ хуяг дуулга бол өвөг дээдсийн үеэс ахмад хүүдээ үе дамжин үлдээж ирсэн эд. Гэтэл би үүнийг хамгийн бага охиндоо өгөх гэж үү? Чи миний энэ үгийг Кенжекейд очиж хэл гэж элчийг буцаав.

	Элч давхин ирээд эцгийн нь хэлснийг уламжлахад Кенжекей:

	— Буцаад яв. Эцэгт минь ингэж хэл. Шалкуйрык бол баатар эрийн унаа болох аргамаг хүлэг билээ. Тийм учраас түүнийг миний Ер-Тостик шиг жинхэнэ баатар эр унах ёстой. Тэр хуяг дуулгыг ч гэсэн Ер-Тостик өмсөх ёстой. Зөвхөн Ак-Тюс л Ер-Тостик баатрын аяны гэрийг ачиж явж чадна. Ийм учраас би танаас энэ гурвыг гуйж байна гэжээ.

	Кенжекейн энэ үгийг сонсоод эцэг нь зөвшөөрч хүссэн бүгдийг нь өгч, дашрамд нь Шар худагт хоног тааруулж болохгүй, тэгвэл их гай тохиолдоно гэж охиндоо хэлүүлж гэнэ.

	Ерназарын жингийн цуваа өргөн говийг туулж явахад, замын хажууд нэг жижигхэн газар гэр байхыг Кенжекей харжээ. Ойртон ирэхэд тэр газар гэрээс бирдийн охин Бектор гарч ирээд хэлсэн нь:

	 

	Учирсан амраг Ер-Тостик чинь сайхан эр юм, Кенжекей

	Унасан морь Шалкуйрык чинь салхинаас хурдан хүлэг юм, 

	Кенжекей

	Эцгийн буяныг ачих атан тэмээд байсаар байтал, Кенжекей

	Ингэн тэмээ Ак-Тюсийгээ юунд чи хомноно вэ, Кежекей

	Алтан ээмэг чинь наранд гялалзан үзэсгэлэнтэй байна чи, 

	Кенжекей

	Амраад яв, газар гэрээс минь бүү сэжиглэ, Кенжекей

	Аз жаргал чинь тэглээ гээд чамайг орхин одохгүй, Кенжекей 

	Айргийнхаа дээжээр чамайг би хүндлэн дайлъя, Кенжекей

	 

	Кенжекей Быкторын далд санааг тааж мэдээд хэлсэн нь:

	 

	Бирдийн охин Бектор чи дуугүй бай!

	Би чиний атаархуу сэтгэлийг мэднэ ээ.

	Учирсан амраг минь сайхан эр

	Би түүндээ хайртай.

	Унасан морь минь хурдан хүлэг

	Би өөрөө унадаг юм

	Атан тэмээнээс хүчтэй учир

	Ак-Тюсээ би хомнож чадсан юм

	Алтан ээмэг наранд гялалзаж байгаа нь

	Аавын минь бэлэг, хүний юм биш

	Сэнгэнэсэн айргаар чи намайг хуурахгүй ээ

	Сэтгэлийн үгээ ярих учир чи бидэнд байхгүй ээ

	 

	Ерназарын жингийн цуваа уурлаж бухимдсан Бекторын хажуугаар зогсолгүй өнгөрч, орой болохын үед Шар худагт ирж гэнэ.

	Кенжекей:

	— Энд буудаллаж хэрэггүй. Ажиглаад байхад ер нь л нэг өөдтэй газар биш шиг байна гэж Ерназарт хэлжээ.

	Үүнийг сонсоод «Гэртээ хариагүй байж бага бэр маань намайг сургаж эхлэх нь үү» гэж Ерназар дургүйцэн бодож, Шар худагт хоноглохыг тушааж гэнэ.

	Кенжекей бусдаас түрүүлэн гэрээ барьж, цайгаа чанан хадам эцгээ урьж оруулаад эцгийн захисныг түүнд хэлжээ. Ухаантай бэрийнхээ ярихыг сонсож түүний үгэнд ороогүйдээ Ерназар харамссан боловч аль хэдийнээ шөнө болж талд цагаан манан бүрхсэн байв.

	Кенжекей эцгийн болгоомжлон захисныг санаж, бүхэл шөнөжин унтаагүй боловч өглөө босоод харвал Ак-Тюс алга болсон байж гэнэ. Энэ тухай хадам эцэгтээ хэлэхэд тэр яаран морио эмээллэж ингэний эрэлд морджээ. Ерназар ингэ эрээд явж байтал Ингэ нь нэг том загийн дэргэд өвс зулгаагаад зогсож байв. Яваад очвол тэр загийн доор нэг үрчгэр чавганц сууж байсанд:

	— Эмээ, энэ тэмээний бурантгийг аваад өгөөч гэж хэлэв.

	— Эрхэм минь, би босвол сууж чаддаггүй, суувал босож чаддаггүй болчихсон хүн. Чамд бурантаг авч өгөх чадал алга гэж гонгинож гэнэ.

	Ерназар тэмээнийхээ бурантгийг авахаар морин дээрээсээ тонгойтол нөгөө чавганц үсрэн ирж, урт хумстай, ясархаг хуруунуудаараа багалзуурдан авчээ.

	Ерназар эмгэн шулмын гарт орсноо ойлгож, яаж ийгээд мултрахыг оролдон хүчилсэн боловч чавганцын хуруунууд чивчиртэл татсан бугуйл мэт чангарахад нүдэнд нь нулимс цийлгэнэн үхэх цаг ирснийг мэдэрч, эсэргүүцэхээ болиод, 

	— Өвгөн болтлоо наслав би. Дөнгөж саяхан есөн хүүгээ гэрлүүлээд, одоо л нэг ач үрээ үзэж жаргана гэж бодсон юм. Сахал үс нь цайсан намайг суллаж өршөө, ээж минь! гэж гуйж гувшив, 

	— Үгүй гээд чавганц багалзуурыг нь улам хүчтэй шахахад сүнс нь ходоодныхоо амсар дээр гарч ирэхийг мэдэрсэн Ерназар: 

	— Есөн бэр буулгаад явж байна. Тэдний инжнээс юу дуртайгаа аваад намайг тавиач гэж гуйв.

	— Үгүй гээд багалзуурыг нь улам хүчтэй шахахад сүнс нь улам дээшлэн өвчүү доор нь ирэхийг мэдэрсэн Ерназар:

	— Тэгвэл миний өндөг мэт өөгүй, шаазгай мэт шалмаг найман бэрийг авч намайг суллаач гэв.

	— Үгүй гээд чавганц багалзуурыг нь улам шахахад өвгөний сүнс дээшлэн улаан хоолой дээр нь ирсэнд:

	— Тэгвэл миний хамгийн үзэсгэлэнтэй, ухаантай ес дэх бэр Кенжекейг авч, намайг тавина уу гэж гуйсанд шулам толгой сэгсрэн улам хүчтэй шахахад сүнс нь улам дээшлэн ирж, царай нь хөхөрсөн Ерназар уйлан гуйсан нь:

	— Хэрэв энэ бүгд бага байвал багана мэт чийрэг найман хүүг минь авч намайг өршөө, ээж минь! гэв.

	— Үгүй гэж шулам хашхираад хоолойг нь улам хүчтэй шахахад сүнс нь амаараа гарах шахан, нүд нь харанхуйлахад Ерназар орь дуу тавин ёолж:

	— Гал голомтыг минь тэтгэж, ганц биед минь хань болсон хамгийн хайртай хүү Ер-Тостикоо өгье. Утсан чинээ улаан амийг минь өршөө! гэж гуйхад шулмын хуруунууд бага зэрэг сулран:

	— Чи яаж надад хүүгээ өгөх юм бэ? гэж асуув.

	— Миний өвөрт Ер-Тостикийн сумаа үзүүрлэдэг эрдэнийн билүү бий. Тэр билүүг би чамд барьцаанд орхино. Түүнийг билүүгээ авахаар ирэхэд нь чи барьж ав гэж Ерназарын хэлэхэд шулам зөвшөөрч түүнийг тавьжээ.

	Ерназар юу ч болоогүй юм шиг Ак-Тюсээ хөтөлсөөр ирж гэнэ. Гэтэл Кенжекей хадам эцгийнхээ хойноос явж байгаад түүний шуламтай ярьж тохирсныг сонссон юм байжээ.

	Хэд хоног орой бүр Кенжекей унтахдаа хаалгаа янгинатал түгжих болсныг ажиглаж мэдсэн Ер-Тостик юунаас ингэж болгоомжлоод байгааг нь асуухад

	— Эцэг чинь чамайг эмгэн шуламд өөрийнхөө амиар худалдсан учир чи одоо миний нөхөр биш. Тэгэхээр эмгэн шулмаас эхлээд ангижрах хэрэгтэй гэжээ.

	Кенжекейн үгэнд эргэлзсэн Ер-Тостик:

	— Ямар учраас эцэг минь намайг шуламд өгөх билээ? гэхэд Кенжекей:

	— Хэрэв итгэхгүй байвал эцгээсээ сум үзүүрлэдэг эрдэнийн билүүгээ асуу гэж гэнэ.

	Маргааш өглөө нь Ер-Тостик:

	— Анд явмаар байна, сумаа ирлэе, миний билүүг өгөөч гэж эцэгтээ хэлсэнд эцэг нь өврөө ухан эрээд ололгүй, 

	— Ак-Тюсийг эрж явахдаа чиний билүүг Шар худагт хаясан бололтой. Тэнд нэг том загийн дэргэд би бууж тамхилсан, тэгэхдээ л орхисон юм шиг байна гэжээ.

	Ер-Тостик билүүгээ олж ирэхээр явах болсонд эцэг нь хөтөлгөө морьтой явахыг зөвлөж, адуунаас зургаан хөлтэй алаг морь, долоон хөлтэй шарга морь хоёрыг зааж өгчээ. Эцгийнхээ заасан морьдыг барьж унаад явах гэж байхад нь Кенжекей дуулсан нь:

	Залуу хулан ч туулж барамгүй

	Захгүй өргөн тал өмнө чинь байна

	Алсын зам чинь аюул бартаа ихтэй

	Аргамаг хүлгээр ч гэсэн туулахад бэрхтэй, 

	Уулын бүргэд нисэж барамгүй

	Усгүй хуурай цөл өмнө чинь байна

	Улайдсан тогоо шиг энэ халуун элсийг

	Унасан морь чинь туулах юм гэж үү?

	Зургаан хөлтэй алгийг адуунаас бариа юу?

	Зуур холд цуцах, номхон гүүний унага шүү!

	Зуны ганц наран зулай юуг нь төөнөөд ирэхэд

	Зургаан өдрийн явдал даах морь биш ээ!

	Долоон хөлтэй шаргыг адуунаас бариу юу?

	Дориун ч морь биш дээ, хөгшин гүүний унага!

	Дорнын хурц наран зулай юуг нь төөнөөд ирэхэд

	Долоон өдрийн явдал даах морь биш ээ!

	Баярт унах жороо морь эцгээсээ би гуйгаагүй

	Баатар эрийн унаа аргамаг хүлэг авсан юм!

	Хонгор Ер-Тостик минь, Шалкуйрыкийг унаад яв

	Холыг туулахад жигүүр, хортныг дарахад нөхөр болно!

	 

	Кенжекейн дуулахыг сонсоод Ер-Тостик морио солихоор шийдэж, Шалкуйрыкийг барьж ир гэж адуучин залуусыг явуулжээ. Гэтэл залуус хэчнээн оролдовч Шалкуйрыкийг барьж чадсангүй, урдаасаа ирснийг нь хазаж, араасаа ирснийг нь тангараад хэнийг ч өөртөө эс ойртуулжээ. Ер-Тостик өөрөө хазаар авч барихаар очиход аргамаг хүлэг заяаныхаа эзнийг таньж чангаар янцгаан хазаарлуулахаар толгойгоо өгч гэнэ.

	Ер-Тостик Шалкуйрыкийг эмээллэж байхад Кенжекей өөртөө хэлсэн нь: «Ер-Тостикийг үхэх буюу түүний буцаж ирэх тэр өдөр Ак-Тюс ботголох болно» тээд бас алчуураа тайлан «Ер-Тостикийг үхэх буюу түүний ирэх өдөр тайлагд» гэж шившин бүсэлжээ.

	Ак-Тюс бодсоныг нь ойлгож мэдээд тэр өдөр заавал ботголно гэж Кенжекейд андгайлжээ.

	Ер-Тостик мордоод жаахан явж байтал Шалкуйрык гэнэт хүний хэдээр:

	— Ер-Тостик, одоо чи бид хоёрын амь нэг боллоо. Ийм учраас чи миний хэлснийг сайн тогтоо. Билүүний чинь дэргэд чамайг эмгэн шулам хүлээж байгаа, билүүгээ авахаар тонгойход чинь тэр чамайг багалзуурдан авах болно. Тэгэхээр чи эхлээд түүнийг хуурч өөр тийш нь харуул, тэр хооронд би ч налахын сайнаар нална чи ч шүүрэхийн сайнаар шүүр. Харин зугтаж явахдаа эргэж харж болохгүй шүү гэж захиж гэнэ.

	Явсаар нөгөө заг модонд дөхөж ирвэл дэргэд нь нэг үрчийсэн чавганц сууж байхыг үзээд өндөр дуугаар:

	— Эмээ, ард чинь сууж байгаа хүүхнүүд бүгд чиний охид уу? гэж асуухад чавганц эргэн харав. Тэр хооронд Шалкуйрык ухасхийн налахын сайнаар налж, Ер-Тостик ч шүүрхийн сайнаар шүүрэн билүүгээ аваад зугтаж гэнэ. 

	Шулам хууртсанаа мэдэж, нүд нь гялалзан, шүдээ хавирч, муухай хашхиран хойноос нь хөөжээ.

	Шалкуйрык харвасан сумнаас ч хурдан давхиж байсан боловч шулам түүнээс өчүүхэн ч хоцрохгүй сүүл даран хөөж, энэ их хөөцөлдөөнд холын уул ганхаж, ойрын толгод бутарч байв гэнэ. Гэрийн чинээ том хар чулуу Шалкуйрыкийн туурайд оногдон бут үсрэхэд тэдний өмнөх газар хагарсан маш том ангал гарч Ер-Тостик морьтойгоо доош унаж гэнэ. Зөндөө удаан нисэж, эцэстээ нэг газар бууж, Шалкуйрык:

	— Бид доод тивд, могойн хаан Банын нутагт ирээд байна. Эндээс холгүй түүний ордон байх ёстой. Чи намайг энд тушиж орхиод ганцаараа тийшээ оч. Орох хаалган дээр нь хоёр хар могой бий, тэр хоёр чам руу исгэчин дайрна байх, чи битгий айгаарай. Тэр хоёр бол хааны боолууд байгаа юм. Хаалгаар ормогц нэгэн гоёмсог танхимд хоёр саарал могой байгаа. Тэр хоёр чам руу мөлхөж ирээд өврөөр чинь орж гутлын чинь түрийгээр гарна. Чи битгий ай энэ хоёр бол хааны хүү охин хоёр байгаа юм. Чамайг суумагц хоёр том шар эрээн могой хэлээ цухалзуулан исгэчсээр мөлхөж ирнэ байх. Энэ бол Баны хаан ба түүний эхнэр. Тэднээс айлгүй зоригтой байх хэрэгтэй, өчүүхэн төдий ч бол айвал чи тэдний өмнө нэр хүндээ барж, бид эндээс хэзээ ч газар дээр гарч чадахгүй болно гэжээ.

	Хааны ордонд ирвэл бүх юм Шалкуйрыкийн хэлснээр болж, Ер-Тостик ч айж сандарсангүй тайван байж гэнэ.

	Хоёр шар эрээн могой хүн болон хувирч Баны хаан хатныхаа хамт өмнө нь хүрч ирээд:

	— Тавтай морилно уу, Ер-Тостик! Доод тивийнхэн эрэлхэг зоригтой хүмүүсийг хүндэлдэг юм. Энд хэн ч чамайг гомдоохгүй гэж хэлээд түүнийг урьж гэнэ. Хоёр саарал могой гоолиг сайхан залуу, үзэсгэлэнт бүсгүй болон хувираад Ер-Тостикийн амрыг эрэв. Харин хоёр хар могой нь хоёр боол болон хувирч зочинд бөхөлзөн тонголзож гэнэ.

	Ер-Тостик Баны хааны ордонд нэлээд удаан суухдаа могойн хаан Баны хөрш Төмөр хаантай дайсагналцдагийг мэджээ. Баны хаан Төмөр хааны охиныг хүүдээ эхнэр болгон авч өгөх гэж хэд хэдэн удаа зууч илгээсэн боловч Төмөр хаан зөвшөөрдөггүй байж гэнэ.

	— Хэрэв чи миний зуучаар Төмөр хааныд очиж охиныг нь авчирч чадвал би чамд өөрийн охиныг эхнэр болгон өгнө гэж нэг өдөр Баны хаан Ер-Тостикт хэлжээ.

	Ер-Тостик зөвшөөрч, Төмөр хааны охиныг гуйхаар Шалкуйрык хөлгөө унаад явж гэнэ. Явж байтал замд нь нэг хутга барьсан хүн модны ард нуугдаж байхыг үзээд «Энэ ер нь яах гэж байгаа хүн юм бол?» гэж бодоод сэмхэн ажиглаад байв. Гэтэл тэр модон дээр хоёр шаазгай нисэн ирж суухад нөгөө хүн нүд ирмэх зуур хоёр сүүлийг нь огтлон авч, солиод буцааж наахад тэр хоёр юу ч мэдэхгүй тайван сууж байхыг үзээд маш их гайхаж, 

	— Чи юун хүн бэ? гэж асуув.

	— Дээд тивийн Ер-Тостик баатар доод тивд ирснийг сонсоод түүний нөхөр болох санаатай энд замыг нь тосон хүлээж байна гэж тэр хариулав.

	— Чи Ер-Тостикийн нөхөр болж тэнцэх ямар эрдэм чадалтай хүн бэ? гэж асуухад тэр хэлсэн нь:

	— Миний юу чаддагийг чи сая үзээ биз дээ. Шаазгай бол хамгийн соргог, сэргэлэн шувуу, гэтэл би тэдэнд мэдэгдэлгүйгээр сүүлийг нь солихыг чи харсан шүү дээ. Намайг Хулгайч баатар гэдэг, миний авч чадахгүй юм энэ тивд байхгүй гэж гэнэ.

	— Хүлээж байгаа хүн чинь би байна гэж Ер-Тостик: хэлээд тэр хоёр цааш хамт явжээ.

	Тэд замдаа хоёр хөлдөө нэг нэг том чулуу уясан боловч хангал бугыг саахалтын газраас хөөн гүйцэж хөлийг нь тушиж байгаа хүнийг үзэж ихэд гайхан:

	— Чи юун хүн бэ? гэж Ер-Тостик асуув.

	— Дээд тивийн Ер-Тостик баатар доод тивд ирснийг сонсоод түүний нөхөр болох санаатай энд замыг нь тосон хүлээж байна гэж тэр хариулав.

	— Чи Ер-Тостикийн нөхөр болж тэнцэх ямар эрдэм чадалтай хүн бэ? гэж асуухад тэр хэлсэн нь:

	— Би салхи мэт хурдан гүйдэг хүн. Би шувууг ч барьж чадна, харин буга барих хэрэгтэй бол ингэж хөлдөө чулуу уядаг юм. Намайг Салхинхөлт баатар гэдэг гэжээ.

	— Хүлээж байгаа хүн чинь би байна гэж Ер-Тостик хэлээд гурвуул цааш явжээ.

	Тэдний замд нэг хүн газар хэвтчихсэн баруун, зүүн чихээрээ ээлжлэн газар чагнаад байхаар нь гайхан:

	— Чи юун хүн бэ? гэж асуувал

	— Дээд тивийн Ер-Тостик баатар доод тивд ирснийг сонсоод түүний нөхөр болох санаатай замыг нь тосон хүлээж байна гэж тэр хариулав.

	— Чи Ер-Тостикийн нөхөр болж тэнцэх ямар эрдэм чадалтай хүн бэ? гэж асуухад

	— Намайг Сонорчихт баатар гэдэг, би эндээс гурван уулын цаана байгаа хүмүүсийн яриаг сонсож чадна гэжээ.

	— Хүлээж байгаа хүн чинь би байна гэж Ер-Тостик хэлэв.

	Ингээд Ер-Тостик, Хулгайч, Салхинхөлт ба Сонорчихт дөрвүүл болоод цааш явжээ.

	Явж байтал нь тэдний замд нэг уул ургаж байгаа мэт улам өндөр болоод байхаар нь очиж үзвэл асар том баатар эр нэг уулыг өргөж нөгөө дээр нь давхарлан тавьж байхыг үзээд Ер-Тостик:

	— Чи юун хүн бэ? гэж асуув.

	— Дээд тивийн Ер-Тостик баатар манай тивд ирснийг би мэдсэн юм, тэгээд түүний нөхөр болох санаатай замыг нь тосон хүлээж байна гэж хариулав.

	— Чи Ер-Тостикийн нөхөр болж тэнцэх ямар эрдэм чадалтай хүн бэ? гэж асуухад

	— Би дэндүү их хүчтэй хүн. Тэр их хүчээ юунд гаргахыг мэдэхгүй уйдахдаа ингэж уул өргөж байдаг юм. Намайг УулӨргөгч баатар гэдэг гэв.

	— Хүлээж байгаа хүн чинь би байна гэж Ер-Тостик хэлээд тавуул цааш явжээ.

	Тэд нэгэн том нуурын эргээр явж байтал тэр нуурын ус нэг алга болж, нэг дүүрээд байхыг үзэж маш их гайхацгаажээ. Ер-Тостик нуурын эргийн зэгсэн дунд нэг хүн сууж байхыг олж хараад, хүрч очвол тэр хүн хулсан гуурсаар нуурын усыг сороход нь нуур ёроолоо гартал ширгэж, буцаагаад гаргахад нь дүүрч байв гэнэ.

	— Чи юу хийж байгаа юм бэ? гэж асуувал тэр хэлсэн нь:

	— Дээд тивийн Ер-Тостик баатар доод тивд ирснийг сонсоод түүний нөхөр болох санаатай замыг нь тосон хүлээж байна гэв.

	— Чи Ер-Тостикийн нөхөр болж тэнцэх ямар эрдэм чадалтай хүн бэ? гэж асуухад

	— Би ямар ч нуурыг ууж чадна, намайг Нуур-Уугч баатар гэдэг гэж гэнэ.

	— Хүлээж байгаа хүн чинь би байна гэж Ер-Тостик хэлээд зургуул цааш явжээ.

	Орой болохын үед тэд нэгэн өндөр гүвээн дээр гарч ирвэл тэнд нэг хүн сар өөд саравчлан хараад сууж байв.

	— Чи хэн гэгч хүн, энд юу хийж байгаа юм бэ? гэж Ер-Тостик асуувал

	— Намайг Бүхнийг харагч баатар гэдэг. Би Ер-Тостик чиний нөхөр болохыг хүсэн чамайг энд хүлээж байсан юм. Би чиний хэрхэн ирж могойн хаан Баны ордонд орсныг, мөн Төмөр хааны руу явах замдаа энэ хүмүүстэй хэрхэн танилцаж анд нөхөд болсныг бүгдийг харсан гэв.

	— Миний нөхөр бол! гэж Ер-Тостик хэлээд долуул цааш явж гэнэ. Тэд долоон сар явсны эцэст Төмөр хааны нутагт очвол ямар ч хүн амьтан үгүй эзгүй хоосон нутаг байв.

	Төмөр хаан Ер-Тостикийн ирж явааг мэдээд албат иргэдээ аван, хаашаа ч юм нүүгээд алга болсон байжээ.

	Сонорчихт газар хэвтэн хэсэг чагнаснаа хэлсэн нь:

	— Төмөр хааныхан «Хэн ч үл хүрэх» гэдэг газар нүүн очжээ гэхэд Бүхнийг харагч саравчлан хараад Төмөр хааныхан зургаан уул, долоон нуурын цаана байхыг үзэв.

	Тэгээд Уул-Өргөгч нь тэр уулуудыг өргөн зайлуулж, Нуур-Уугч нь тэр нууруудын усыг уун зам гаргасаар Ер-Тостик зургаан нөхдийн хамт Төмөр хааныд хүрээд ирж гэнэ.

	Энэ үеэр Төмөр хааны охиныг бэр болгон гуйхаар Кеше хаан тэнд бас ирсэн байжээ. Ер-Тостик Баны хааны зуучаар ирснийг мэдээд Төмөр хаан:

	— Зууч нарын хэн илүү заль мэхтэй, эрдэм чадалтай нь миний охиныг авах болно гэж зарлиг буулгажээ.

	Ингээд наадмын өмнө Төмөр хаан ирсэн зочдыг дайлж, найр хийх болж, дайллагад хэрэглэх адууг сүрэг сүргээр нь, айраг дарсыг сав саваар нь бэлдэж гэнэ.

	Ер-Тостик болон түүний нөхдөд том цагаан гэр бариулан өгч, таваг тавгаар чанасан мах, сав саваар шинэхэн айраг авчирч байсан боловч тэднийг цатгаж эс чадаж гэнэ. Хэчнээн ч мах, айраг авчирсан ганц Нуур уугч л бүгдийг нь идэж уучихдаг байжээ.

	Үүнийг үзээд Кеше хаан Төмөр хаанд:

	— Чи энэ хүмүүсийг цатгаж чадахгүй. Сүүлийнхээ хонийг тэдэнд алж өгөх гээгүй юм бол хоолонд нь хор хийгээд өгч орхи гэжээ.

	Сонорчихт энэ яриаг сонсоод Ер-Тостикт хэлсэнд тэр Хулгайч баатрыг тогооны гэр рүү явуулав.

	Хулгайч баатар тогооны гэрт орж өөрсдийнхөө хоолонд хийсэн хорыг нь сэм аваад Кеше хааныханд бэлдсэн хоол руу хийчхэж гэнэ. Тэд хор хийснийг мэдэлгүй ганц хэрчим мах огтолж идээд бүгд хордож үхжээ.

	Ингэж Ер-Тостик Кеше хааныг дийлэв.

	Маргааш нь найр дуусаж наадам эхлэн морь уралдах болж гэнэ. Төмөр хаан хурдан морьдоо уяж, Ер- Тостик ч Шалкуйрыкаа уяжээ. Төмөр хаан, Ер-Тостикийн ганц хүлгийг эцээх санаатай их хол газраас уралдуулах болжээ.

	Гарахын өмнө Шалкуйрык, Ер-Тостикт хэлсэн нь:

	— Уралдах газар хэчнээн хол байх тусам би төчнөөн хурдан давхидаг юм. Харин хэт хурдалсандаа болоод бариан дээр зогсож чаддаггүй учир чи намайг ирэхэд маалинга, хялгас, торго гурваар гурван давхар бүдүүн олс сүлжиж, урдуур минь татаарай. Хэрэв тэр олс тасарвал би тэр чигээрээ давхин алга болж, чи намайг дахин олж харахгүй, хэрэв тэр олсны нэг нь ч тасрахгүй бол би эрчтээ бахардаж үхнэ, харин тэр олсны хагас нь тасарвал би бахардаж уналаа ч гэсэн амьд үлдэх болно. Чи сэтгэлээр бүү уна, бүх юм сайнаар төгсөх биз гэжээ.

	Морьд гарааны газар руу явахад бөх барилдах болов. Уул өргөгч Төмөр хааны бүх бөхийг цувуулан хаяж, түүнтэй барилдахаар гарч ирэх зоригтой хүн олдсонгүй, нэг наадам Ер-Тостикийнх болж гэнэ.

	Морь ирэх өдөр болж Төмөр хааныхан манай тэр морь түрүүлнэ, энэ морь түрүүлнэ гэж ярилцан байв гэнэ. Сонорчихт газар хэвтэж чагнаад:

	— Морьдын төвөргөөн сонсогдож байна, морь ирж явна гэхэд Бүхнийг харагч саравчлан хараад:

	— Үүлэнд тулсан их тоос босгон манай Шалкуйрык ирж явна гэв.

	Ер-Тостик мориныхоо хэлснээр гурван давхар олс татчихаад хүлээж байтал Шалкуйрык хуй салхи мэт хурдлан ирж олсонд татагдан унахад нь очиж үзвэл маалинган олс, хялгасан олс хоёр нь тасарч торгон олс нь бүтэн үлдсэн байхад Ер-Тостик мориндоо хэлсэн нь:

	 

	Хараал шингэсэн Шар худагт хоног тааруулж

	Хамаг гайг эцэг минь даллан авчрав

	Эмгэн шуламд баригдаж сүнсээ аврахын тулд

	Эрдэнийн билүүг минь тэр барьцаанд орхив.

	Тэгээд би хурдан морио эмээллэн унаад

	Тэр шулмаас билүүгээ авахаар явахад

	Миний эхнэр Кенжекей надад ингэж хэлсэн билээ:

	— Залуу хулан ч туулж барамгүй 

	Захгүй өргөн тал өмнө чинь байна

	Уулын бүргэд нисэж барамгүй

	Усгүй хуурай цөл цаана нь байна.

	Зургаан хөлтэй алгийг битгий унаж яв!

	Зуур холд цуцах номхон гүүний унага шүү!

	Долоон хөлтэй шаргыг битгий унаж яв!

	Долоон өдрийн нар даахгүй хөгшин гүүний унага шүү

	Хонгор Ер-Тостик минь, Шалкуйрыкийг унаж яв.

	Холыг туулахад жигүүр болно, хортныг дарахад нөхөр болно

	Чиний ач тусыг би мартаагүй, Шалкуйрык ээ

	Чи миний амийг олон удаа аварсан.

	Эр хүн зорьсондоо хүрэх ёстой бус уу?!

	Эр морь харайсандаа хүрэх ёстой биш үү?!

	Аюултай цагт эзнээ орхидог хүлэг чи биш!

	Амилан бос, Шалкуйрык минь, гуйя чамайг!

	гэв.

	Эзнийхээ энэ үгийг сонсоод Шалкуйрык амилан босож гэнэ. Төмөр хааны түрүүчийн морь хэд хоногийн дараа ирж энэ наадам Ер-Тостикийнх болжээ.

	Дараагийн наадам нь хурдан гүйгчдийн тэмцээн байж гэнэ. Төмөр хаан Хуланжороо тэргүүтэй өөрийн хурдан гүйгчдийг шилэн авчрахад Ер-Тостик Салхинхөлтийг уралдуулах болов. Уралдагчид бүтэн өдөр гүйгээд орой болж тэд хоноглохоор шийдсэнд Хуланжороо Салхинхөлтөд хэлсэн нь:

	— Чи ядарсан байна, унтаж амар, би маргааш өглөө чамайг сэрээе гэжээ.

	Салхинхөлт түүнд найдан унтаж гэнэ. Маргааш нь түүнийг сэрэхэд аль хэдийн үд болчихсон, ганцаархнаа унтаж байв. Хуланжороо чавганц мэхэлснийг мэдээд Салхинхөлт атга элс гартаа атгаж аваад бусдынхаа хойноос харайлгаж гэнэ. Тэр нисэж яваа шувуунаас ч хурдан гүйж удалгүй Төмөр хааны хурдан гүйгчдийг гүйцэж, хамгийн түрүүнд явсан Хуланжороогийн хажуугаар өнгөрөхдөө атга элсээ цацахад тэр чавганц нүдээ арчин, хараал тавьсаар хоцорч гэнэ.

	Салхинхөлт тэр чигээрээ гүйсээр түрүүлэн ирж тэр наадам Ер-Тостикийнх болжээ.

	Төмөр хаан, могойн хаан Банын хөвүүнд охиноо өгөхийг хүсэхгүй байсан учир Ер-Тостикт бас нэг хэцүү даалгавар бодож олжээ. Гүн нуурын ёроолд живүүлсэн дөчин тохой голчтой том ширмэн тогоог олж авчир гэж гэнэ. Нуур-Уугч тэр нуурын усыг бүгдийг нь ууж, ёроолыг нь гаргах гэсэн боловч чадсангүй. Хэчнээн уувч нуурын ус талаасаа илүү дундрахгүй байжээ.

	Үүнийг үзээд Шалкуйрык:

	— Би тэр тогоог олж ирье. Намайг ус руу шумбаж ормогц усны гүнээс хөөрөх хөөсийг харж байгаарай. Хөөсний өнгө цагаан байвал бүх юм зүгээр би тогоог аваад ирж явна гэсэн үг, харин улаан хөөс гарвал гай зовлон тохиолдож, би энэ нуурын ёроолд үүрд үлдэх болно гэж хэлээд ус руу шумбан орж гэнэ.

	Эхлээд цагаан хөөс гарч бүх юм сайнаар бүтэж байгаад Ер-Тостик баярлан зогсож байтал гэнэт улаан хөөс гарч эхлэхэд Ер-Тостик мориныхоо хойноос сэтгэл зовон дуулсан нь:

	Хараал шингэсэн Шар худагт хоног тааруулж

	Хамаг гайг эцэг минь даллан авчрав.

	Эмгэн шуламд баригдаж сүнсээ аврахын тулд

	Эрдэнийн билүүг минь тэр барьцаанд орхив

	Тэгэхэд Кенжекей чамайг надад өгөөд

	Түших нөхөр, нисэх жигүүр чинь энэ гэж хэлсэн.

	Тэгээд би Шалкуйрык чамайг эмээллэн унаж

	Тэр шулмаас эрдэнийн билүүгээ авахаар явсан.

	Эмгэн шулмыг чи бид хоёр мэхлэн хуурч, 

	Эрийн сайн, морины хурдаар билүүтээ аван зугтсан.

	Хорсож бухимдсан шулам өсгий даран хөөхөд

	Холын уул ганхан, чулуун мөндөр шаагьж байсан.

	Гэрийн чинээ чулуу чиний хөлөөр ховхроход

	Газар цөмрөн хагарч, бид доош унаад

	Могой хаан Банын нутагт

	Морь хүн хоёр хоригдон үлдсэн билээ.

	Чиний ач тусыг би мартаагүй, Шалкуйрык ээ!

	Чи миний амийг олон удаа аварсан.

	Эр хүн зорьсондоо хүрэх ёстой бус уу?!

	Эр морь харайсандаа хүрэх ёстой биш үү?!

	Аюултай цагт эзнээ орхидог хүлэг байдаг уу?

	Амилан бос, Шалкуйрык минь, гуйя чамайг!

	 

	Эзнийхээ гашуудан дуулахыг сонссон Шалкуйрык асар том тогоог сүүлэндээ уячихсан гарч ирээд нойтон дэлээ хүчтэй сэгсэрч өгүүлрүүн:

	— Маш гүнзгий нуур байна. Би арайхийж ёроолд нь хүрч, тогоог олоод шүдээрээ амсраас нь зууж гарах гэсэн боловч даасангүй. Тэгэхэд л улаан хөөс харагдсан байх. Тэгээд би сүүлээ ургахыг хүлээж байгаад зэгсэн урт болохоор нь тэр тогоог сүүлээрээ баглан чирч гаргасан юм.

	Ер-Тостик тогоог авчирч өгөхөд Төмөр хаан бас л охиноо өгсөнгүй. Харин ч шинэ заль сэджээ. Төмөр хаан Ер-Тостикийг зургаан нөхрийнх нь хамт шатааж алахаар шийдсэн байв.

	Маш зузаан төмрөөр байшин бариулж, Ер-Тостикийг зургаан нөхрийнх нь хамт тийш нь хуурч оруулаад гаднаас нь долоон давхар цоожоор цоожилж, далан тэрэг түлээ тойруулан овоолоод шатааж гэнэ.

	Тэднийг түгжин шатааж байгааг мэдээд Уул-Өргөгч байшингийн хаалгыг хэмх өшиглөн, Нуур-Уугч гэдсэндээ байсан нуурын усаар галыг унтраав.

	Ямар ч арга заль хэрэглээд Ер-Тостикийг дийлэхгүйгээ мэдсэн Төмөр хаан охиноо авчирч өгөөд

	— Чи Кеше хаан бид хоёрыг дийлж, бүх наадам чинийх боллоо Май, зорьж ирсэн бэрээ ав гэжээ.

	Ингэж Ер-Тости зорьж ирсэн хэргээ бүтээгээд олон удаа тус болсон сайн нөхдийн хамт ирсэн замаараа буцаж гэнэ.

	Үнэнч зургаан нөхөр нь буцах замдаа анх уулзсан газраа үлдээд

	— Би цааш явж болохгүй гэж хэлэн салцгааж, Ер- Тостик ганцаараа Төмөр хааны охиныг авч очжээ. Баны хаан маш их баярлаж хэлсэн ёсоороо охиноо эхнэр болгон өгөөд

	— Чамд юу хэрэгтэй вэ? Хүссэн бүгдийг чинь өгье гэж гэнэ.

	— Надад ямар ч эд баялаг, эрх тушаал хэрэггүй. Энэ доод тивээс гарч төрсөн нутагтаа очих л ганц хүсэл байна гэж Ер-Тостик хариулав.

	— Чиний хүсэл биелэх болно гэж хаан хэлээд унаа хөсөг, газарч нарыг гарган өгч, хаагуур яаж явахыг өөрөө зааж өгчээ.

	Ингэж Ер-Тостик нутагтаа харихаар явж гэнэ. Явах зам маш урт, урьд өмнө нь хэн ч туулан гарч байгаагүй үхлийн хар элсэн цөлийг туулж зургаан сар явах ёстой байв. Бүргэд шувуу ч дээгүүр нь нисэхээсээ айдаг энэ цөлийг арайхийн туулахад хамт явсан хүмүүсээс нь Баны хааны охины шивэгчин Кункей л ганцаараа амьд үлдэж, бусад нь бүдгээрээ амь үрэгдэж гэнэ.

	Явсаар дэргэд нь ганц асар том мод ургасан булаг дээр ирж гэнэ. Ер-Тостик Кункей хоёр унтаж амрахаар хэвтэж байтал модны орой дээр үл мэдэх шувууны ангаахайнууд өрөвдөлтэйгөөр шулганалдахад өндийн харвал нэгэн урт аварга могой тэр ангаахайнууд руу мөлхөж байв. Ер-Тостик нумаа шүүрэн авч тэр могойг харван алахад ангаахайнууд тайвшран чимээгүй болж тэд буцаад унтжээ.

	Өглөө нь хүчит салхи, аймшигт чимээгээр цочин сэрвэл далавч нь нарыг бүтнээр нь халхалсан хоёр толгойт аварга бүргэд үүрэндээ нисэн ирж байв. Тэр бүргэдийн хоёр толгойны нэг нь шувууных, нөгөө нь хүнийх байхыг үзээд айх гайхах хослон байж гэнэ.

	Үл таних хүмүүс үүрний нь хажууд бууцгаасныг үзээд аварга бүргэд тэдэн рүү дайрахад ангаахайнууд нь ямар нэгэн юм шулганалдахад тэр дайрахаа больж асуусан нь:

	— Ер-Тостик, чи миний эзэмшил нутагт юунд ирэв? Хүний хөл гишгэж үзээгүй энэ газар чи яах гэж ирсэн юм бэ? Эсвэл миний ангаахайнуудыг алах гэж явна уу? гэв.

	— Би дээд тивийн хүн. Төөрч явсаар энд ирэв. Чиний ангаахайнуудад би ямар ч муу юм хийсэнгүй, харин тэднийг энэ хэвтэж байгаа аварга могойноос аварсан билээ. Итгэхгүй байвал ангаахайнуудаасаа асуу гэж Ер-Тостик хэлэхэд ангаахайнууд түүний үгийг батлан шулганалдав.

	— Ер-Тостик, чамд юу хэрэгтэй вэ, хэлэгтүн. Би бүгдийг биелүүлнэ гэж бүргэд хэлэхэд

	— Намайг газар дээр гаргаж өг, надад өөр юу ч хэрэггүй гэж хэлэв.

	— Чиний хүсэл биелэх болно гэж бүргэд хэлээд Ер-Тостик, Кункей, Шалкуйрык гурвыг далавч дээрээ суулгаж, нүд ирмэхийн хооронд тэд газар дээр гарч иржээ.

	Бүргэд буцахдаа далавчнаасаа нэгэн жижиг өд сугалж Ер-Тостикт өгөөд

	— Май, энэ өдийг ав. Ид шидтэй өд шүү. Хэрэв чамд ямар нэгэн гай зовлон тохиолдвол энэ өдийг цагаан чулуугаар үрээрэй, тэгвэл би нисэж ирээд чамд тусална гэж хэлээд нисэн одож гэнэ.

	Ер-Тостик газар дээр гарч ирсэндээ сэтгэл нь тайвшран наранд ээж бөх гэгч нь унтжээ. Гэтэл түүнийг газар дээр маш том аюул хүлээж байжээ.

	Ер-Тостикийг доод тивд байх хооронд түүний мэдээгүй олон үйл явдал газар дээр болсон юм байжээ. Бирдийн охин Бектор Ер-Тостикийг барьж чадалгүй алдсаны нь төлөө эмгэн шулмыг багалзуурдаж алаад түүний хүү Шойн-Кулакт

	— Ер-Тостик доод тивд үүрд үлдэхгүй, хэзээ нэгэн цагт гарч ирэх болно. Чи түүнийг харуулдаж байгаад гарч ирмэгц нь амьдаар нь барьж, надад авчирч өг. Хэрэв чи түүнийг эх шигээ барьж чадалгүй алдчихвал чамайг өршөөхгүй шүү гэж хэлсэн юм байжээ.

	Ер-Тостикийн буцаж ирэхийг өдөр шөнөгүй харуулдан байсан Шоин-Кулак түүнийг унтаж байхад нь хүлж Бекторт авчирч өгчээ.

	Бектор Ер-Тостикийг гарахын аргагүй ерэн алд гүн нүхэнд хаяулж, Кункейг Шойн-Кулакт эхнэр болгон өгөөд Шалкуйрыкийг үргэлж чөдөртэй байлгахыг тушаажээ.

	Түүнээс хойш олон жил өнгөрч Кункей, Шоин-Кулакт хүү төрүүлэн өгчээ. Харин Шалкуйрыкийг чөдөрлөх бөх чөдөр олдохгүй Шоин-Кулак үйлээ үздэг байж гэнэ.

	Нэг өдөр тэр анд явж байгаад хээр бууж, Шалкуйрыкийг цулбуураар нь тушиж орхисонд цулбуур нь тайлагдан хөвөрчээ. Шалкуйрык тэр чигээрээ давхисаар эзнийхээ хоригдон байгаа нүхэн дээр ирэв. Тэр туурайгаараа газар цавчин ухаж цагаан чулуу олоод эзэндээ өгсөнд Ер-Тостик хоёр толгойт бүргэдийн өгсөн өдөөр тэр чулууг үрэхэд бүргэд нүд ирмэхийн зуур нисэн ирж түүнийг нүхнээс гаргаад

	— Чамайг би чөлөөллөө, харин, Шоин— Кулакийг би дийлэхгүй. Түүний сүнс биед нь байдаггүй, тэр хэн ч мэдэхгүй газар нуудаг юм. Сүнсийг нь олж устгахгүй бол чи түүнийг дийлэхгүй. Тийм учраас сүнсээ хаана нуудгийг нь урьдаар олж мэд, тэр цагт чи түүнийг амархан дийлэх болно гэжээ.

	Ер-Тостик, Шалкуйрык хүлэгтээ мордон давхиж Шоин-Кулакийнд ирсэнд Кункей түүнийг уйлан угтаж хэрцгий нөхөр нь хэрхэн зовоож буйг яриад

	— Намайг түүнээс салгаж өгөөч, эс тэгвэл би үхэх нь! гэж гуйжээ.

	— За, тэгье! гэж амлав.

	Шоин-Кулак хүүдээ маш их хайртай гэдгийг мэдээд түүний нууцыг хэрхэн мэдэх аргыг Ер-Тостик Кункейд зааж өгчээ.

	Маргааш нь Шоин-Кулак Шалкуйрыкийг эрж олохоор явмагц Ер-Тостик хүүгийнх нь өлгий доор нүх ухаад тэнд орж нуугджээ.

	Өдөржин Шалкуйрыкийг эрээд ололгүй ихэд ядарсан Шоин-Кулак орой ирэхэд нь Кункей хоол унд өгөөд орыг нь засан унтуулж, өөрөө хүүгийнхээ өлгийг ганхуулахдаа сэмхэн чимхэж уйлуулаад байж гэнэ.

	— Бүүвэйлээч! гэж Шоин-Кулак зандрав.

	Кункей хүүгээ бүүвэйлэхдээ түүнийг улам чанга чимхсэнд хүү нь бүр их бархиран уйлахад

	— Хүү яагаад уйлаад байна? гэж эцэг нь асуув.

	«Би Шоин-Кулакийн хүү биш, Ер-Тостикийн хүү байх. Хэрэв Шоин-Кулак миний төрсөн эцэг мөн бол миний сүнсийг өөрийнхтэйгөө хамт нуух байсан. Гэтэл тэр одоо болтол өөрийнх нь сүнс хаана байгааг надад хэлсэнгүй. Ер-Тостик бол аль хэдийн хэлэх байсан биз» гэж уйлж байна гэж эх нь хэлэв.

	Шоин-Кулак эхнэрийнхээ үгийг үнэмшиж

	— Хүүхэд тэнэг юм ярьж байна. Түүний эцэг нь би болохоос Ер-Тостик биш. Хэрэв тэгж их хүсээд байгаа юм бол би одоо хүүдээ миний сүнс хаана байдгийг хэлж өгнө гэв.

	Тэгээд Шоин-Кулак Кункейг гэрээс хөөж гаргаад

	— Аав нь сүнсээ өөртөө хадгалдаггүй юм. Эндээс их хол, Бор булгийн ойролцоо бэлчдэг янгирын сүрэг дотор нэг харлаг тэх байгаа. Түүний гэдэс дотор есөн хар хайрцаг бий. Хамгийн жижиг хайрцаг дотор есөн ангаахай байдаг. тэд бол миний сүнс байгаа юм. Хэрэв чи хүсвэл би чиний сүнсийг өөрийнхтэйгөө хамт хадгалъя. Харин энэ тухай чи бид хоёроос өөр хүн мэдэх ёсгүй, хэрэв мэдвэл бид үхэх болно гэж хүүгийнхээ чихэнд шивнээд толгойг нь илснээ орондоо орж унтаад өгчээ.

	Ер-Тостик нүхнээсээ сэмхэн гарч Бор булагт давхиж ирээд ус уудаг газраас холгүй нуугдан хүлээж гэнэ.

	Үд дундын хэрд сүрэг янгир ус уухаар ойртон ирснээ хүний үнэр аваад давхин одож гэнэ.

	Их халуун байсан учир янгирын сүрэг дахиад ус руу ирсэн боловч бас л усанд ойртож ирсэнгүй.

	Нэг янгир:

	— Усны дэргэдээс хачин үнэр үнэртэж байна гэхэд нөгөө нь:

	— Хүний үнэр үнэртэж байна гэв.

	— Энэ лав Шоин-Кулакийн дайсан биз гэж гурав дахь янгир хэлэхэд харлаг тэх үргэн давхиж холдон зогсов. Тэгэхэд нь Ер-Тостик зэгсэн дунд суугаад, 

	Мөнх сарьдаг уулсын онгон сүрлэг янгирууд минь, 

	Миний сүнсийг биедээ хадгалагч харлаг тэх минь, 

	Бурхнаас заяасан эзэн Шоин-Кулак чинь ирлээ

	Буцаж зугтах хэрэггүй, булгийн ус тунгалаг байна.

	Хөнөөлт дайсан Ер-Тостикийг бэрх тулаанд дийлж

	Хөөрхөн залуу эхнэрийг нь булааж авлаа би.

	Харин Ер-Тостикийн үнэр миний биед шингэснээс

	Хамар соргог та нар минь холдон зугтах болжээ

	Хайртай хүүгийнхээ сүнсийг чамд хадгалуулахаар ирлээ

	Харлаг тэх минь, нааш ир, харийн дайсан энд алга

	гэж дуулсан боловч, янгирууд түүнд үл итгэн хоорондоо зөвлөлдөн буцаад давхихад бэлэн зогссоор байхад Ер- Тостик уурсан:

	Харлаг тэх чи миний үгэнд итгэхээ больсон бол

	Хожим битгий гомдоорой, чамайг би өршөөхгүй.

	Анч хурдан нохдоор хоёр борвийг чинь уруулахын цагт

	Аймхай хулчгар чи миний нэрийг санах болно гэв

	Янгирууд хоорондоо удаан зөвлөлдөж аажмаар булгийн усанд ойртож эхлэхэд Ер-Тостик зэгсэн дунд нуугдав. Тэд маш болгоомжтойгоор ус ууж эхлэхэд харлаг тэх хамгийн сүүлд ирж, хамгийн захад зогсоод ус ууж эхлэв.

	Ууж ханасан янгирууд уснаас холдоход харлаг тэх ханахаа мэдэхгүй уусаар гэдэс нь цүдийн бараг газар шүргэж эхлэхэд Ер-Тостик сумаа онилон харлаг тэхийн гэдсийг хага харвахад есөн хар хайрцаг унав. Ер-Тостик хамгийн жижиг хайрцгийг шүүрэн авч онгойлговол есөн ангаахай байсанд нэгээс бусдынх нь хүзүүг хуга мушгин алж, хайрцгийг өвөрлөн Шоин-Кулакийнд давхин ирэв.

	Угтан гарч ирсэн Кункейгээс

	— Шоин-Кулак ямар байна? гэж асуухад

	— Дөнгөж амь голтой байна гэж тэр хариулав.

	Гэрт орвол Шоин-Кулак амь тавих гэж байв.

	Ер-Тостик түүнийг тавлан инээмсэглэж, 

	— За, мундаг баатар минь, яагаад хэвтэж орхио вэ? гэхэд тэр ухасхийн босоод барьж авав.

	Есөн ангаахайнаас ердөө л нэгийг амьд үлдээсэн болохоор Шоин-Кулакийг амархан дийлнэ гэж Ер-Тостик бодож байжээ. Гэтэл ноцолдох тусам Шоин-Кула- кийн бяр нэмэгдэж байв. Ер-Тостикийг унагааж уул мэт биеэрээ дарахад хамаг хөлс нь асгаран бүх бие нь төмөр торонд орсон мэт хөдөлж болохгүй байж гэнэ. Ер- Тостик тамирдан амьсгаадаж Кункейг дуудаж:

	— Миний өвөрт нэг жижигхэн хар хайрцаг байгаа түүнийг авч онгойлгон дотор нь байгаа ганц ангаахайг ал гэж гуйв.

	Кункей ухасхийн очиж өврөөс нь хайрцгийг авч онгойлговол нэг биш харин найман ангаахай орилолдон байжээ. 

	— Наадуулынхаа толгойг түргэн тасал гэж Ер-Тостик сандран хашхирахад Кункей тэдний толгойг таслан хаясаар хамгийн сүүлчийнхийг алмагц Шоин-Кулак амь тавьж гэнэ. Тэднийг ноцолдож байх зуур үлдсэн ганц ангаахай нь долоон ангаахай гаргасан учир Шоин- Кулакийн хүч чадал сэргэж байсныг Ер-Тостик сая ойлгов. Хэрэв дахин нэг ангаахай гаргаж амжсан бол Шоин-Кулак хэнд ч дийлдэхгүй болох байжээ.

	Ядарсан Ер-Тостик Кункейн гэрт амран хэвтэж байтал Шоин-Кулакийн хүү өлгий дотроосоо:

	— Ер-Тостик чи баярлах болоогүй, би эцгийнхээ өшөөг чамаас авна даа гэж хэлэв.

	Үүнийг сонсоод Ер-Тостик тэр хүүхдийн хөл гарыг хүлж, өлгийтэй нь усанд хаяж гэнэ.

	Ер-Тостик дайснаа дарж дархан цолоо мандуулж, нутгийн зүг хүлгийн жолоог залжээ.

	Ер-Тостик билүүгээ авахаар явсан тэр цагаас хойш олон жил өнгөрсөн учир эцэг эх, ах нар нь түүнийг эмгэн шулмын гарт амь үрэгдсэн гэж бодоод дурсан санахаа ч больсон байжээ.

	Ганц Кенжекей л горьдлого тасрахгүй хүлээсээр байв. Ер-Тостикийг үхсэн буюу буцаж ирэх тэр өдөр Ак-Тюс ботголно гэдэгт итгэж тэвчин хүлээсээр байжээ.

	Нэг өглөө Ак-Тюс бэлчээртээ байсангүй, шилрэн алга болсныг мэдээд Кенжекей түүнийг эрж олохоор явж байхдаа сэтгэл нь ихэд хөдлөн дуулсан нь:

	Алсын замд Ер-Тостикийг явах тэр өдөр Ак-Тюс минь чи надад тангараг өгөхдөө Сайн нөхрийг чинь ирэх буюу үхэх тэр өдөр Сариг цагаан ботго төрүүлнэ гэсэн билээ..

	Өнөөдөр Ак-Тюс чи шилэрч оддог нь юуных вэ?

	Өчнөөн жил хүлээсэн сэтгэл минь догдлоод байна, юуных вэ?

	Амраг Ер-Тостик минь ирэх нь юм болов уу?

	Аль эсвэл хаа нэгэн газар үхсэн юм болов уу?

	Гэтэл олон жилийн өмнө шившиж бүсэлсэн алчуур нь тайлаагүй байхад алдууран унаж, хэлэнд нь орооцолдоход Кенжекейн сэтгэл улам догдлон:

	Шившиж бүсэлсэн алчуур минь

	Алдуурч унадаг нь учиртай даа

	Сэтгэлд баяртай мэдээг

	Сонсохын дохио ч юм уу даа

	гэж дуулсаар нэгэн гүвээ давахад Ак-Тюсийн дэргэд хөөрхөн цагаан ботго хөл дээрээ тэнцэж ядан зогсож, харин цаанаас нь доголон цагаан морь унасан буурал өвгөн ирж явав. Энэ өвгөн Ер-Тостикийн үхсэнийг надад хэлэхээр ирж яваа биз гэж бодсон Кенжекей ихэд гашуудан уйлж эхлэв.

	Гэтэл доголон цагаан морь чангаар янцгаахад Кенжекей Шалкуйрыкийг таньж, Ер-Тостик ч гэсэн өмнө нь зогсож байгаа буурал эмгэн бол Кенжекей нь мөн гэдгийг таньжээ.

	Тэр хоёр баярлан тэврэлдэж, олон жил хүлээсэн энэ баярт учрал нь тэднийг урьдын адил залуу сайхан болгож, Шалкуйрык ч гэсэн урьдын адил аргамаг сайхан хүлэг болж гэнэ.

	Ингээд тэд хийж амжаагүй хурим найраа хийж, хутга тавилгүй мах идэж, хундага тавилгүй архи ууж амар сайхан жаргажээ.


АМЬТДЫН ТУХАЙ ҮЛГЭРҮҮД



	



	СҮҮЛЭН ХҮҮ

	(Хасаг ардын үлгэр)

	 

	Эрт урьд цагт эмгэн өвгөн хоёр байж гэнэ. Тэр хоёр нар сар харагдсан навсархай муу гэртэй, ачлагын ганц тэмээ, саалийн гурван ямаанаас өөр юмгүй ядуухан амьдардаг байжээ. Өчнөөн жил тэд хүүтэй болохыг мөрөөдсөн боловч одоо болтол тэр хүсэл нь биелээгүй ажээ.

	Нэг өдөр эмгэн ямаагаа сааж суутал ямаа нь үргэн тийрч хувинтай сүүг нь арай л асгаж орхисонгүйд ухасхийн тэр ямааг сүүлдэж автал сүүл нь тасран хоцорчээ. Эмгэн сүүлийг эргүүлж тойруулж хэсэг харснаа «Хэрэг болж магадгүй» гэж бодоод ханын толгойд өлгөж, галаа түлэн сүүгээ хөөрүүлж гэнэ.

	Тогоотой сүү нь хөөрч эхлэхэд эмгэн

	— Иш өвгөн минь, өвгөн минь. Чи бид хоёр энэ их сүүг уудаг хүүтэй ч болоосой! гээд уйлахад ханын толгойд өлгөөтэй байсан ямааны сүүл:

	— Би танай хүү болъё! гэж хашхиран хэлжээ.

	Эмгэн өвгөн хоёр ихэд баярлан ханын толгойноос

	Сүүлэн хүүг авч ээлжлэн тэвэрч үнсэн

	— Манай Сүүлэн хүү, бидний хайртай Сүүлэн хүү гэж энхрийлэн халуун сүү цадтал нь уулган унтуулж гэнэ.

	Маргааш нь айлын хөвүүд давсанд явах болсонд өвгөн Сүүлэн хүүдээ:

	— Миний хүү энэ хөвүүдтэй хамт яваад давс ачаад ир, манай давс дуусаж байна гэжээ.

	Сүүлэн хүү ганц тэмээн дээрээ үсрэн мордож айлын хөвүүдийг даган явав.

	Тэд явсаар давстай нуурт ирж шуудайнуудаа давсаар дүүргэж байтал их салхи босож, бөөн хар үүл тэнгэрийг бүрхээд, аадар бороо орж эхлэв.

	Айлын хөвүүд бүгд цув гарган өмсөхөд Сүүлэн хүү цувгүй учир нэг том навчны доогуур ороод атиралдан хэвтэж гэнэ. Тэнд хуурай, дулаан байсан учир удалгүй унтаж орхижээ. 

	Гэтэл Сүүлэн хүүгийн тэмээ нь хүрч ирээд нөгөө том навчийг доор нь унтаж байсан Сүүлэн хүүтэй хамт идчихэж гэнэ.

	Бороо зогсож, нар гарахад айлын хөвүүд Сүүлэн хүүг алга болсныг мэдээд хэчнээн дуудавч хариу гарсангүй, хэчнээн эрэвч олсонгүй, аргаа барж давсаа ачин буцжээ.

	Давсанд явсан хөвүүдийг буцаж ирэхэд эмгэн өвгөн хоёр тосон очвол Сүүлэн хүү нь байсангүй, тэмээ нь бурантгаа чирэн явж байв.

	— Сүүлэн хүү минь, чи хаана байна? Хайртай хүү минь, хаана байна? гэж өвгөн эмгэн хоёр гашуудан уйлцгаахад Сүүлэн хүү эх эцэг хоёрынхоо орилохыг сонсоод тэмээний гэдэс дотроос

	— Би энд байна! Би энд байна! гэж хашхирав.

	Үүнийг сонсоод өвгөн ганц тэмээгээ алж гэдэс дотрыг нь өргүүлэн эрсэн боловч олсонгүй, гэртээ орж эмгэнтэйгээ хоёулаа гашуудан уйлсаар байж гэнэ. Гэтэл тэр хоёр ходоодыг нь эргүүлж үзэхээ мартсан байжээ.

	Тэр шөнө нэг өлөн чоно түүгээр явж байгаад тэмээний гэдэс дотрыг үзэж бүгдийг нь идчихжээ. Түүнээс хойш тэр чоно амар заяа үзэхээ больж үргэлж өлсгөлөн явах болж гэнэ. Хонь барих гэрд сүрэгт гэтэн ойртоход Сүүлэн хүү гэдэс дотроос нь

	— Хөөе хоньчин оо, чоно ирлээ! гэж хашхирахад чоно арьсаа хуулуулчихгүйн тулд амь тавин зугтаадаг болжээ.

	Өлсгөлөн явсаар эцэст нь бүр гуринхалж, яс арьс болсон тэр чоно өөрийн найз үнэгтэй уулзаад

	— Надад чөтгөр шүглэчихжээ. Өчнөөн хоног юу ч идсэнгүй өлсөж үхэхэд хүрээд байна. Яаж энэ чөтгөрөөс салах вэ? гэж асуув.

	— Өө, тэр амархан. Чи холхон газар гүйж сайн хөлрөөд голын мөсөн дээр очиж суу. Орой болтол суухад тэр чөтгөр чинь даарч, чамаас зайлан одох болно гэж үнэг хэлжээ.

	Чоно үнэгний хэлснээр уужим талыг гурав тойрч усан хулгана болтлоо хөлрөөд голын мөсөн дээр очиж суув. Орой болтол сууж, осгож үхэх шахан хамаг бие нь чичирч, шүд нь тачигнаад ирэхэд одоо л өнөө муу чөтгөр зайлсан биз гэж бодоод босож явах гэтэл мөстэй наалдан хөлдсөн байжээ.

	Хэчнээн ч зүтгээд ховхорч чадалгүй дэмий л оцгонож байтал хоёр аянчин явж байгаад харж, чоныг цохиж алаад арьсыг нь өвчин авч хавчиг үүрэгтээ хийгээд цааш явжээ. Харин тэд чонын арьстай хамт Сүүлэнхүүг үүргэвчдээ хийснийг мэдсэнгүй гэнэ.

	Тэд явсаар бүрэнхий болсон хойно нэг хот айлд ирж хамгийн захын гэрийн гадаа очоод хонуулахыг гуйхад гэрийн эзэн

	— Та нар хэдүүлээ вэ? гэж асуухад хоёр аянчин

	— Хоёулаа гэв.

	Харин Сүүлэн хүү;

	— Надтай гурвуулаа гэж хашхирсан боловч тэд анзаарсангүй.

	Гэрийн эзэн тэднийг оруулмагц Сүүлэн хүү үүргэвчээс сэмхэн гараад гэрийн хаяанд байсан эмээлийн тохмын доогуур гүйж ороод нуугдаж гэнэ.

	Ирсэн зочдын өмнө том тавагтай мах тавив. Харин Сүүлэн хүүг өөрийг нь тоосонгүй гэж зэвүүцэн «За гайгүй, би та нарыг дөнгөнө дөө» гэж бодоод сэмхэн гэтэж очоод өөхөн дэнг үлээж унтраав. Тэр дотор бөөн шуугиан дэгдэж, чүдэнзээ эрээд олохгүй мунгинацгааж байх хооронд нь тавагтай махыг бүгдийг идэж орхиод тохмын доогуур нуугдчихаж гэнэ. Гэрийн эзэн арай ядан гэрэл гаргахад хоёр аянчин мах идэхээр дөхөн суусанд том таваг хоосон байв.

	— Чи л бүгдийг нь идчихлээ!

	— Үгүй би биш, харин чи л бүгдийг идсэн! гэж хэрэлдэн арай л зодолдсонгүй салж гэнэ.

	Гэрийн эзэн тэдний хэрүүлийг салгаж, 

	— Та хоёрын хэн нь ч идсэн ялгаагүй, одоо унтах цаг боллоо гээд бүгд хэвтэн унтаж гэнэ.

	Тэднийг дөнгөж унтмагц Сүүлэн хүү тохмон доороосоо гарч ирээд түйвээж эхлэв. Тэр гадаа гарч хотноос нь нэг тарган ирэг алж хоёр аянчны дунд тавьж, гэрийн эзний толгойд хувин углаж, хоёр охины нь гэзгийг хооронд нь холбож уяад гарахдаа ган тулгыг нь тотгоноос нь зүүж, босгоны нь урд бөөн хадаас дээш нь харуулан зоож гэнэ. Тэгээд хоттой хонийг нь үргээж, 

	— Хөөе босоорой хотонд чоно орлоо гэж хашхирав.

	Гэрийн эзэн юу болов гэж цочин бостол толгойд нь төмөр хувин углаатай байсныг авч шидчихээд үүд рүү явтал тотгоноос дүүжлээстэй байсан тулганд хүзүүгээрээ орж сүнсээ гартал айж газар суутал хадаасан дээр сууж орхив. Өвдсөндөө амьтан цочтол аймаар муухай хашхиран огло үсрэн гарахад гэрт унтаж байсан хүмүүс бүгд сэрж бөөн үймээн дэгдэж гэнэ.

	Нэг аянчин нь сэрээд гараа сунгатал нөхрийнх нь оронд хонь хэвтэж байв. Нөгөө бадарчин нь гараа сунгаж бас хонь байхыг үзээд, 

	— Чи чинь хонь болж орхисон юм биш биз?! гэхэд нөгөөдөх нь:

	— Би биш ээ, харин чи л хонь болсон бололтой гэж хоорондоо хэрэлдсээр зодолдож эхлэв.

	Хоёр охин нь сэрээд бас л хэрэлдэв.

	— Чи юу гэж гэзэгнээс чангаагаад байгаа юм бэ? гэж нэг нь хэлэхэд нөгөөдөх нь:

	— Харин чи л миний гэзэгнээс чангааж байна шүү дээ гэлцэн зодолдож эхлэв.

	Харин Сүүлэн хүү хаалган дээр зогсоод энэ бүгдийг харж баясан элгээ даран тачигнатал хөхөрч хөхөрсөөр байгаад элэг нь хөшөөд үхэж гэнэ.

	 

	 

	ХУЛ ҮРЭЭ

	(Хасаг ардын үлгэр)

	 

	Эрт урьд цагт эмгэн өвгөн хоёр байж гэнэ. Тэр хоёр мал хөрөнгө гэхээр юмгүй, харин ганц сайхан хул үрээтэй юм байжээ.

	Нэг өдөр хул үрээ бэлчээрт явж байтал өмнөөс нь аймаар том бар үсрэн гарч ирж гэнэ. Хул үрээ их айсан боловч биеэ барьж зоригоо чангалан

	— Чи юун амьтан бэ? гэж өндөр дуугаар асуув.

	— Би бүх араатны хаан бар байна, харин чи юун амьтан бэ? гэж тэр асуухад:

	— Би бүх малын хаан байна гэж хул үрээ хариулжээ.

	Өөртэй нь адилхан хаан өмнө нь зогсож байгааг үзээд барын омог бага зэрэг дарагдан:

	— Ямар боловч би чамаас илүү эрх мэдэлтэй гэж хэлэхэд:

	— Үгүй дээ, би чамаас илүү гэж хул үрээ маргав.

	Тэд удтал маргалдсаны эцэст:

	— За тэгвэл хоёулаа хүчээ үзье. Хэн хүчтэй нь илүү эрх мэдэлтэй болог гэж хул үрээ хэлсэнд, 

	— За тэгье! Харин яаж хүчээ үзэх вэ? гэж бар асуухад

	— Хэн нь чулуунаас оч гаргаж чадна, тэр нь хүчтэй болъё гэсэнд бар зөвшөөрч нэгэн том чулууг хэчнээн алгадавч оч гаргаж чадсангүй. Тэгэхэд нь хул үрээ тахтай туурайгаараа тэр чулууг цавчлахад бөөн бөөн оч үсэрч байв.

	Үүнийг үзсэн бар ихэд айн зугтааж, ухаантай сэргэлэн хул үрээ амь аврагдаж гэнэ.

	 

	ЗАЛЬТАЙ ҮНЭГ

	(Хасаг ардын үлгэр)

	 

	Эрт урьд цагт баавгай, чоно, үнэг, тэмээ дөрөв сайн найзууд байж гэнэ. Нэг өдөр үнэг чононд:

	— Тэмээг идэцгээе гэхэд

	— Баавгай уурлана гэж чоно хэлэв.

	Тэгэхээр нь үнэг баавгай дээр очиж, 

	— Чоно тэмээг идье гээд байна гэв.

	Баавгай түүнийг худал хэлж байна гэж бодоод тоосонгүй цааш явжээ. Үнэг гүйсээр тэмээн дээр очиж

	— Чоно баавгай хоёр чамайг идэх гэж байна гэсэнд

	— Заавал намайг иддэг нь ямар учиртай юм бэ? гэж тэмээ асуув.

	— Чи биднээс хамгийн том нь. Чиний арьсыг, бас идээд илүү гарсан хаа гуяыг чинь зах дээр зарж болно шүү дээ гэж үнэг хэлэхэд тэмээ өөрийгөө идэхийг нөхдөдөө зөвшөөрч гэнэ.

	Үнэг баярлан хүрч ирээд нөгөө хоёртоо энэ тухай хэлж, гурвуул тэмээгээ алж гэнэ. Үнэг, чоно хоёр тэмээнийхээ гэдэс дотрыг нь арилгаж байгаад үнэг нэг гэдсийг нь идье гэж хэчнээн гуйвч чоно баавгайнаас айгаад эс зөвшөөрчээ. Гэтэл үнэг чоныг цаашаа харах хооронд нэгийг нь залгиж орхижээ. Баавгай нэг гэдэс дутсаныг мэдээд уурлаж, 

	— Хэн тэр гэдэс идсэн бэ? гэж асуухад үнэг чононоос өрсөн

	— Чоно идсэн гэв.

	Баавгай чоно руу ухасхийхэд чоно ганц ч үг хэлж чадалгүй айн зугтаажээ. Баавгай чоныг хөөж одох хооронд үнэг тэмээний махнаас цадталаа идэж аваад үлдсэнийг нь нууж орхив. Чоныг хөөж гүйцээгүй баавгай эргэж ирээд

	— Мах хаана байна? гэж үнэгнээс асуухад:

	— Чи өөрөө аваад явсан шүү дээ. Санахгүй байна уу? гэж үнэг хэлэв.

	Угийн ой муутай баавгай үнэгний үгийг үнэмшин хаясан махаа эрэхээр явж, харин зальт үнэг нэг хэсэгтээ цатгалан амьдрах болж гэнэ.

	 

	АРААТНУУД ХАРГИС ХААН БАРААС ХЭРХЭН АНГИЖИРСАН ТУХАЙ

	(Уйгур ардын үлгэр)

	 

	Эрт урьд цагт нэг аймшигтай догшин бар араатны хаан болж гэнэ. Тэр урьд өмнө байгаагүй харгис хэрцгий хаан байсан бөгөөд түүнийг хаан болсон цагаас хойш араатнууд нэг ч өдөр амар тайван байхаа больжээ. Түүнийг архирахад тэнгэр дуугарч байгаа мэт, уул хад доргин нижигнэж араатан амьтдын зарим нь айснаасаа болж үнхэлцэг нь хагаран үхдэг байв.

	Нэг удаа араатнууд цуглаж хуралдаад, хаан биднийг өрөвдөж магадгүй, энэ тэсэхийн аргагүй хүнд бэрх амьдралаа түүнд хэлье гэж тохирчээ.

	Араатнууд хаан дээрээ очоод, 

	— Агуу их хаан минь, амар сайн байна уу? Шударга их хаан та өчүүхэн биднийхээ үгийг сонсож соёрхоно уу. Таныг уурлан архирахад уул хад нүргэлж, энэ аймшигт чимээнээс айсан бидний зарим нь үнхэлцэг нь хагаран үхэж байна. Иймд та ингэж архирахаа болино уу. Бид өөрсдөө дэс дараагаараа танд зооглуулахаар ирж байхыг зөвшөөрнө үү. Эс тэгвэл хэдхэн жилийн дараа энэ ойд нэг ч амьд амьтан үлдэхгүй болно. Тэр цагт та юу зооглох вэ? гэв.

	Хаан энэ хүсэлтийг зөв шударга гэж үзээд араатнуудад дэс дараагаараа ирж зооглуулж байхыг зөвшөөрч гэнэ.

	Араатнууд явж хэн хэдийд очиж идүүлэхээ ярьж тохиролцоод дэс дараагаар нэрээ бичиж гэнэ.

	Эхлээд буга, хандгай, гөрөөс гэх мэтийн том амьтад, дараа нь туулай, дорго, үнэг, хярс мэтийн жижиг амьтад бичигдэж гэнэ.

	Бар хаан том амьтдыг идэж бараад туулай, дорго зэрэг жижиг амьтдыг идэх ээлж болжээ.

	Эхний өдөр арван хоёр туулай хаанд идүүлэхээр явж байв. Тэдний замд үнэг дайралдаад хаа хүрэх гэж явааг нь асуухад, хааны зоог болохоор явж байна гэж тэд хариулав.

	Үнэг толгой сэгсрэн хэлсэн нь:

	— Юу гэсэн үг вэ, мөн ч тэнэг туулайнууд юм даа, та нар. Өөрсдөө явж барын аманд орно гэдэг байж болшгүй тэнэг хэрэг. Энэ шударга бус явдалтай тэмцэх хэрэгтэй. Хэрэв бид хүч, ухаанаа нэгтгэвэл энэ харгис хааныг дийлэх болно. Та нар надад нэг худаг эрж ол гэжээ. Туулайнууд тарж, худаг эрж олохоор гүйн одоцгоов. Удсан ч үгүй тэд нэг маш гүнзгий хуучин худаг Олж үнэгэнд ирж хэлэв.

	Үнэг туулайнуудад цааш нь юу хийх хэрэгтэйг зааж

	— Та нарын арав нь хаашаа ч явах хэрэггүй, ойд нуугд, харин хоёр нь шавар шавхайд хутгалдаж, айж сандарсан дүр үзүүлсээр хаанд очиж, «Агуу их хаан минь ээ! Яасан барагддаггүй гай зовлон бэ? Бидэнд чинь хоёр хаан байна уу, аль эсвэл нэг хаан байна уу?» гэж хэлээд уйлах хэрэгтэй гэв.

	Туулайнууд үнэгний хэлснээр арав нь ойд үлдэж, хоёр нь шавар шавхайтай хутгалдан айж сандарсаар гүйн очиж, 

	— Агуу их хаан минь ээ! Яасан барагддаггүй гай зовлон бэ? Бидэнд чинь хоёр хаан байна уу? Аль эсвэл нэг хаан байна уу? гэж хаанд хэлж гэнэ. Үүнийг сонссон хаан.

	— Юуны чинь хоёр хаан, та нарт нэг л хаан байдаг, тэр чинь би байна! гэж уурлан зандрав.

	Туулайнууд маш чангаар уйлалдан:

	— Үгүй хоёр л хаан байх шиг байна. Бид арван хоёулаа таны зоогт ирж явтал бидний замд нэг бар дайралдаад би танай хаан байна гэхэд нь бид эс үнэмшин зугтаахад тэр биднийг хөөж арвыг маань бариад идчихсэн. Харин бид хоёр арай гэж зугтаж гараад энэ тухай танд айлтгахаар ирлээ гэж хэлэв.

	Хаан багтартлаа уурлаж, 

	— Тэр хуурамч хааныг надад бушуухан заагаад аль! гэж тушаахад

	— Их хаан минь, бушуу явцгаая, та түүнийг алагтун. Тэгвэл бид ганц тандаа л захирагдах болно гэж туулайнууд хэлж гэнэ.

	Бар туулайнуудын араас даган:

	— Тэр хуурамч хаан чинь хаана байна? гэж архирсаар явав.

	Гэтэл үнэг хүрч ирээд

	— Хаантан минь түргэлээрэй. Тэр таныг үзээд айж зугтаачихлаа гэж гэнэ.

	— Хаашаа зугтаав? гэж хаан асуухад:

	— Тэр байна, тэнд гүйж явна, тэр худаг руу гүйгээд орчихлоо гэж бүх араатнууд дуу дуугаа авалцан хашхиралдав.

	Бар худаг дээр хүрч ирээд

	— Хаана байна? гэж асуухад

	— Иш хаан минь, тэр хулчгар танаас айгаад энэ худаг дотор нуугдсан гэж араатнууд хэлэхэд хаан худаг руу тонгойн харж усанд туссан өөрийнхөө дүрсийг үзэж архирахад тэр урдаас нь адилхан архирч байхыг үзээд ихэд хилэгнэн:

	— Намайг жаахан өргөөд аль гэж тушаав.

	Араатнууд хааныхаа хойд хөлөөс өргөхөд тэр улам доош тонгойн аймшигтайгаар архирч эхлэв.

	Энэ үеэр үнэг гүйж ирээд дохио өгөхөд тэд хааныхаа хөлийг тавихад харгис хэрцгий хаан худагт унаж живж үхжээ.

	Араатнууд ингэж хүч чадал, арга ухаанаа нэгтгэн харгис хэрцгий хаанаас салж айх юмгүй амар тайван амьдрах болж гэнэ. 

	 

	ҮНЭГ ЧОНО ХОЁР

	(Хасаг ардын үлгэр)

	 

	Эрт урьд цагт үнэг чоно хоёр үргэлж хамт явдаг их сайн найзууд байжээ.

	Нэг удаа тэр хоёр хамт явж байтал зам дээр нь хэрчим мах хэвтэж байсанд

	— Би яах вэ, найз минь, чи энэ махыг ид гэж чоно их л сайхан сэтгэл гарган хэлэхэд

	— Үгүй, үгүй өнөөдөр би мацаг барьж байгаа учраас найз минь чи ид гэж үнэг залирхгаар хэлж гэнэ.

	Чоно маханд ойртож очоод үнэрлэх гэтэл хажууд нь тавьсан хавханд орж харин нөгөө мах нь шидэгджээ.

	Үнэг ухасхийн очоод тэр махыг үмхэж орхихыг харсан чоно ихэд гайхан

	— Найз минь, чи чинь мацаг барьж байгаа биз дээ? гэж хэлэхэд үнэг:

	— Одоо чиний мацаг барих цаг болсон гэж доогтой нь аргагүй хэлээд чоныг хаян алга болж гэнэ.

	Тэр цагаас хойш чоно үнэгтэй нөхөрлөхөө больж ганц ганцаараа явах болсон ажээ.

	 

	ҮНЭГ, ХЭРЭЭ, БОЛЖМОР ГУРВЫН ҮЛГЭР

	(Хасаг ардын үлгэр)

	 

	Эрт урьд цагт болжмор өндөр хусны оройд үүрээ засаж өндөглөжээ.

	Нэг удаа үнэг тэр хусны хажуугаар явж байгаад ангаахайнуудын шулганалдахыг сонсож дээш харвал үүр нь их өндөрт байсан учир хүрч чадахгүйгээ мэдээд заль хэрэглэхээр шийдэж гэнэ.

	Үнэг их л сэтгэл зовсон янзтайгаар

	— Бүх амьтан газраа хагалаад дуусаж байхад би эхлээ ч үгүй байна. Харамсалтай нь муу модон анжис минь хугарч орхилоо. Энэ модыг л авахаас биш, анжис хийхэд яг таарах сайхан хус байна гэж ярив.

	Хусны орой дээр сууж байсан болжмор үнэгний ярихыг сонсоод сандран:

	— Үнэг гуай минь, энэ модыг битгий аваач. Миний ангаахайнууд бүр нялхаараа, нисэж сурах болоогүй байна гэж гуйв.

	— Тэгвэл чи тэднийхээ нэгийг надад өг гэж үнэг шаарджээ.

	Болжмор яахаа ч мэдэхгүй хүнд байдалд орж гэнэ. Аль хуруугаа ч огтолсон ялгаагүй адилхан өвдөхийн адил бүгд л өөрийн үр, амийг нь өгч сэтгэл тэвчихгүй дэмий л уйлж гэнэ. Гэтэл энэ үеэр дээгүүр нь нисэж явсан хэрээ тэдний яриаг сонсчхоод

	— Битгий ай, үнэг энэ модыг яагаад ч унагаж чадахгүй. Хажуугаар хэвтэхээс өөр юм чаддаггүй энэ мууд хөрөө байхгүй гэж болжморт хэлэв.

	Үнэг бууж өгсөнгүй:

	— Андуурч байна даа чи. Чинийхээр бол энэ юу вэ? гэж хэлээд сүүлээ өргөхөд

	— Ха, ха, — Аль вэ, наад сайхан сүүлээрээ хөрөөдөөч, бид харъя гэж хэрээ дооглон хөхрөв.

	Үнэг хэчнээн хорсовч яаж ч чадсангүйгээ ойлгон «Чамайг даа, гайгүй!» гэж хэрээг занасаар явж гэнэ.

	Нэг дулаахан сайхан өдөр үнэг гүвээн дээр гараад үхсэн мэт сунан хэвтэж хэрээг отоод байжээ. Гэдэс нь өлссөн хэрээ түүнийг үхсэн байна гэж бодоод их зоригтой нисэн ирж дээр нь суугаад аль нүдийг нь эхэлж ухахаа бодож байтал нь үнэг ухасхийн барьж авав.

	— За «ухаантан» минь ажаагийнхаа гарт оров уу? гэж үнэг баярлан хашхираад

	— Одоо хоёулаа тооцоо бодно доо! гэжээ.

	— Үхэхийн өмнөх эцсийн минь хүсэлтийг биелүүлээч гэж хэрээг мөргөн гуйхад саваагүй зан нь хөдөлсөн үнэг сагсганан:

	— За яах вэ, хэл гэж гэнэ.

	— Миний эгчийг алсан тэр үхлээр л намайг битгий алаарай гэж гуйхад нь үнэг:

	— Чиний эгчийг яаж алсан юм бэ гэж асуув.

	— Хорон санаатнууд түүнийг тэрэгний дугуйны голд хийгээд уулын уруу өнхрүүлж алсан юм гэж хэрээ их л гунигтай хэлэв.

	— Их сайхан арга байна гэж үнэг дуу алдаад

	— Одоо надад чамайг яаж цээрлүүлэх вэ гэж тархиа гашилгах хэрэггүй болов гэж гэнэ.

	Тэгээд тэр тэрэгний хуучин дугуй эрж олоод голд нь хэрээг хийж уулын уруу өнхрүүлж орхиод хэрхэн тарчилж үхэхийг нь харахаар моодойн зогсож байжээ.

	Харин хэрээ дугуйны голоос нисэн гарч дээгүүр нь гуаглан эргэлдэхэд үнэг хамраараа газар хатгатал хууртсанаа сая ойлгож ичсэндээ шогшин одож гэнэ.

	 

	ҮНЭГ ТАХИА ХОЁР

	(Хасаг ардын үлгэр)

	 

	Үнэг шогшин яваад модны орой дээр суусан тахиаг үзэж, тахианы зөөлөн мах санагдан хорхой нь хүрч модны доор гүйж очоод

	— Тахиа минь ээ! Чи яасан өндөрт гарчхаа вэ? Хоёулаа найзууд болъё. Мөргөлийн цаг болчихсон байна, буугаад ир, хамт мөргөе гэж уянгалуулан хэлэв.

	— Үнэг минь, нээрэн мөргөлийн цаг болсон байна. Тэр модны цаана ламтан унтаж байгаа, очоод сэрээчих гэж тахиа хэлжээ.

	Үнэг баярлан тахианы заасан мод руу гүйж хүрвэл тэр модны цаана унтаж байсан нохой сэрж үнэгний хойноос хөөхөд тэр хурдлан зугтаажээ.

	Үнэгний тэгж зугтахыг харсан тахиа түүнийг дооглон:

	— Үнэг минь, чи хаачих нь вэ? Мөргөлийн цаг өнгөрлөө, чи бид хоёр хамт мөргөе гэж тохиролцоогүй бил үү? гэж хашхирав.

	Харин үнэг тахианы үгийг сонсох сөхөөгүй, утсан чинээ улаан амиа яаж аврахаа мэдэхгүй зугтааж байжээ.

	Тэр цагаас хойш энэ үлгэр «Мэхт мэхэндээ», «Өөдөө хаясан чулуу өөрийн толгой дээр бууна» гэдэг зүйр үгсийн үндэс нь болсон ажээ.

	 

	АЧИЙГ БАЧААР

	(Хасаг ардын үлгэр)

	 

	Хавьтсан ойртсоноо хайр найргүй мөргөж байдаг ууртай нэгэн бух ухсан нүхэнд унаж орхижээ. Хэчнээн мөргөж сэжээд ч, ухаж цавчаад ч нүхнээс гарч чадсангүй гэнэ. Сүүлдээ эцэж, тамир нь тасраад ингээд үхэх нь гэж их айжээ.

	Тэгээд аз байвал хэн нэгэн хүн амьтан сонсоод ирж, түүнийг аварч магадгүй гэж горьдон чангаар мөөрч эхлэв.

	Түүний аз болоход тэр нүхнээс холгүй хонь хариулж явсан хоньчин хүү үхэр мөөрөхийг сонсож, хонио туусаар хүрч иржээ. Хүүг үзээд бух их л эелдэг зөөлнөөр:

	— Үнэнч шударга сэтгэлтэй намайг үхлээс аварч тус болно уу. Би та нарын ачийг хэзээ ч мартахгүй, өсөхөөсөө өдий хүртлээ хэнд ч муу юм хийж байсангүй. Миний сайхан сэтгэлийг бурхан мэднэ. Найзууд минь, та нар намайг татаж гаргаач. Хоньчин хүү минь, би чамд хувин дүүрэн сүү, хонинд чинь бүтэн бухал шинэхэн өвс өгье гэж гуйж гэнэ.

	— Үүнийг татаж гаргацгаах уу? гэж хоньчин асуухад 

	— Тэгье тэгье. Бид хөөрхий бухад тус болцгооё гэж хоньд нь хэлж хоньчинд туслан тэд бухыг нүхнээс татаж гаргажээ.

	Бух нүхнээс гараад

	— Би одоохон та нарын ачийг хариулж, амласнаа авчирч өгнө. Урьдаар жаахан амарч хүч тамир оръё гэж гэнэ.

	Харин амарч хүч тамир орсон хойноо тэр бух дахиад л хавьтсан бүхнээ мөргөж эхлэв гэнэ.


АМЬДРАЛ АХУЙН ТУХАЙ ҮЛГЭРҮҮД БА НАРГИАНТАЙ ШОГ ЯРИАН



	



	ДӨЧИН ХУДАЛ 

	(Хасаг ардын үлгэр)

	 

	Эрт урьд цагт нэгэн хаан байж гэнэ. Тэр их харгис хэрцгий хаан байсан бөгөөд янз бүрийн биелүүлж боломгүй зарлиг тушаалаар харьяат албат иргэдээ маш их зовоодог байжээ.

	Нэг удаа уусан дарсандаа согтож ухаан нь мансуурсан хаан улс даяар, 

	— Надад нэг ч түгдрэлгүй дөчин худал зүйл хэлж чадсан хүнийг хэн ч байлаа гэсэн ялгаагүй насан туршид нь хүрэлцэх алт мөнгө, адуу малаар шагнах болно. Хэрэв тэр хүн өөрөө хүсвэл би түүнд төрсөн охиноо эхнэр болгон өгч, шадар сайдаа болгон дэргэдээ суулгана. Харин тэр хүний ярьсанд ганц ч гэсэн үнэн үг байх юм бол хэн ч байлаа гэсэн тэр доор нь дүүжлэх болно! гэж зарлажээ.

	Хааны зарласныг хүн бүгд сонсож гэнэ. «Эр хүний дотор эмээл хазаартай морь багтана» гэдэг болохоор олон хүн хааны хайр хишгийг хүртэхийг горилон хэл нь загатнах болж гэнэ. 

	Идэх хоолгүй гуйлгачид, унах морьгүй ядуус, ер нь л хүнд хэцүү амьдралдаа хөл гар нь хүлэгдсэн хэн боловч азаа үзэж гэнэт баяжихыг горилон «Энд чинь хэцүү юм ер нь юу байгаа юм бэ? Айвал бүү хий, хийвэл бүү ай» гэж бодон хааны уйтгарыг гаргахаар ирдэг байсан боловч гэм буруугүй тэр хүмүүс бүгд дүүжлэгджээ.

	Зарим нэг хол газраас хөнгөн олз горьдож, бэлэн үлгэр ягштал цээжлээд ирсэн хүмүүс хааны ордонд орж эргэн тойрон дүүжлэгдсэн хүүрийг хараад айж балмагдан ухаан самуурч юу ч хэлж чадалгүй хайран амиа дэмий алдах нь ч цөөнгүй байж гэнэ.

	Хааны ордон дүүжлэгдэж үхсэн хүнээр дүүрч, тэр аймшигт хааныд хэн ч очихоо больсон тэр үеэр гар хөл нь сайртан хагарч, үс гэзэг нь даахирсан, бөөс хуурсандаа баригдаж, яс арьс болтлоо турсан нэг өнчин хүү хааныд иржээ.

	Хааны ордны үүдэнд сууцгааж байсан хүмүүс тэр хүүг өрөвдөн:

	— Иш хүү минь, энд чамаас ухаантай, ахмад олон хүн ирсэн боловч бүгд шал дэмий амь үрэгдсэн юм. Чи ийм залуу сайхан насандаа амьдралаас уйдлаа гэж үү? Үхэхэд яарах хэрэггүй. «Амьд явбал алтан аяганаас ус ууна» гэдэг юм. Хүү минь бидний үгэнд ор, буцаад яв гэж гэнэ.

	Өнчин хүү тэдний үгийг эс сонсож, чигээрээ явсаар ордонд орж хааны өмнө өвдөг сөхрөн амрыг нь айлтгахад хаан асуусан нь:

	— За хүү, юү гэж явна вэ? гэв.

	— Хаантан минь, би танд дөчин худал зүйл ярихаар ирсэн билээ гэж хүүг хэлэхэд хаан түүнийг дооглон инээж, 

	— Эцэг шиг чинь хүмүүс чадаагүй юмыг, эхийнхээ сүүнээс гараагүй чи чадах юм уу? гэж асуув.

	— Эрийг бүү бас, далайг бүү янд гэдэг юм гэж хүүг хариулахад

	— Цэл залуу насандаа шал дэмий үхэх болж дээ чи гэж хаан хэлэв.

	— Хаантан минь! Миний амьдрал энд дүүжлэгдэн үхсэн эдгээр хүмүүсийн амьдралаас илүү сайхан байгаагүй билээ. Муу амьд явахаар сайн үх гэсэн үгтэй юм гэж хүү хэлэхэд

	— Хэрэв тийм бол ярь гэж хаан зөвшөөрч гэнэ.

	— Хаантан минь! Миний ярих гэж байгаа энэ бүхэн бол энэ дэлхийг эмээлээс жижигхэн байхад эрхэс тэнгэрийг тохмоос томгүй байхад, намайг нарт ертөнцөд төрөөгүй байхад болсон билээ. Би тэр үед эхийн хэвлийд байсан бөгөөд ач хүүгийнхээ адууг хариулж амь тэжээдэг байв. Арван таван жил ачийнхаа адууг хариулж арай гэж хадамд өгөх сүйтэй болсон яаруу сандруу эхээс төрж, яах ийхийн зуургүй эхнэр авч гэрлэв. Манай таван хүүгийн хамгийн бага нь өчигдөр яг хорин таван нас хүрч, одоо надаас аравхан ах болсон билээ.

	Зуны нэгэн бүгчим халуун өдөр ачийнхаа адууг услахаар худаг дээр ирвэл худгийн ус тэр талыг нуур болгон хальсан байв. Хаантан минь! Ямар халуун өдөр байсан гэж та санана! Хальсан ус босоо хүний хэртэй зузаан мөс болж хөлдсөн байв. Усанд хүрэх санаатай мориноосоо буулгүйгээр сүхээ аван тэр мөсийг цавчиж гарсан боловч сүхний ир эмтрээд дийлдэх юм биш, тэгэхээр нь сүхээ бүсэндээ хавчуулж өврөөсөө царилаа гарган цохисон боловч дороо тахийж орхив. Яахаа мэдэхгүй гиюүрэн зогсож байтал гэнэт маш сайхан санаа харван орж ирэхэд тэр доор нь өөрийн толгойг хүзүүгээр нь биеэсээ салгаж аваад хэд зөөлөн цохиход мөс тэр чигээрээ хагаран гол мэт их ус урсаж би адуугаа ганц эгнээ зогсоож байгаад услав. Азаар худгийн ус давстай байсан болохоор адуу гэдсээ цүдийтэл ус ууж аваад агь хялгана өтгөн ургасан мөсөн дээр бэлчин идээшлэв.

	Би унтах санаатай нүдээ анин хэвтэж байгаад хоёр төө алаг гүүнээс гарсан долоон алд хээр үрээ адуунаас алга болсныг үзэв. Чоно идэв үү, аль эсвэл хулгайч авав уу гэж бодоод эргэн тойрноо харсан боловч юу ч үзэгдсэнгүй. Тэгэхээр нь гаансныхаа сэтгүүрийг мөс рүү зоож дээр нь гараад харвал юу ч алга. Гаансны сэтгүүр намдаад байгаа юм болов уу гэж бодоод сэтгүүрийнхээ гогцоонд хутгаа зоож дээр нь гарвал бас л юу ч харагдсангүй. Аргаа бараад бодол болон зогсож байтал гэнэт нэг сайхан санаа гялсхийн орж ирмэгц үргэлж хэлэн дороо хадгалж явдаг зүүгээ санаж түүнийг хутганыхаа ишид зоогоод торгон оройд нь авиран гарч харвал харагдах юм байсангүйд хоёр нүдээ сугалан авч гар дээрээ өргөөд эргэн тойрныг хэчнээн харавч үрээгээ олсонгүй. Тэгэхээр нь сэтгүүрээсээ яах вэ? гэж асуусанд тэр намайг учир зүггүй загнаж, «Чи үхсэн нохой шиг газар ширтээд байхын оронд нүдээ сайн аниад тэнгэр өөд хардаг болоосой» гэхэд нь би толгой сэгсрэн «Энэ битүү хар уул бүрхсэн тэнгэрт юу харагдах юм бэ?» гэсэнд тэр улам уурлан хашхирч, «Ээ хар мал, энэ хоёр гар чинь чамд юунд хэрэгтэй юм бэ? Энэ үүлийг хоёр тийш нь ярж болохгүй байна уу?» гэж загнав. Сайн бодоод түүний зөв болохыг ойлгож, одоо надад хэрэггүй болсон хоёр нүдээ хаяж, үүлсийг хоёр тийш нь ярж харав. Ёстой л гайхамшиг гэдэг тэр байх даа! Манай хээр үрээ үзүүр нь алтан гадас одонд тулсан өндөр модны оройд унагалж орхиод Сугар гаригийн Кап уулын хажуу дээр байгаа унагаа хөхүүлэн зогсож байв. Би эхнэр минь надад хүү төрүүлж өгсөн мэт энгүй их баярлан хээр үрээ бид хоёрыг зааглаж буй хязгааргүй өргөн далай руу үсрэн орж сэтгүүрээрээ завь хийн, хутгаараа сэлүүр хийгээд сэлэв. Гэвч завь маань нэг л явж өгөхгүй живээд байхаар нь хутгаараа завь хийж, сэтгүүрээрээ сэлүүр хийн нүд ирмэх зуур тэр далайг гатлан гарав.

	Хүрч очоод дахин алдахаасаа айж, хээр үрээгээ унагатай нь сүүлээр нь холбож завиндаа ачаад эргэн ирж, тэр хоёрыг мөсөн дээр бэлчээв. Гэтэл нэгэн ургаагүй саглагар бутны доор төрөөгүй тарган туулай хэвтэж байхыг үзээд сумаа авч нумаа онилон харвасанд хад оносон мэт халтиран алга болоход нь ухасхийн хөөж сумаа барьж аваад үзүүрийг нь эргүүлэн, өдтэй талаар нь харвахад сум тэр туулайг нэвт гарч байв.

	Дараа нь мөснөөс цухуйж байсан цагаан гадсанд морио уяж орхиод, алсан туулайгаа шарж идье гэж бодоод дээлийнхээ хормойд аргал түүж эхлэв. Гэнэт их чимээ гарахад эргэн харвал уяатай морь минь галзуурсан мэт цовхчин янцгааж байхыг үзээд аргалаа асгаж морь руугаа гүйе гэтэл нөгөө аргалууд маань бүгд дэрхийн нисэж одоцгоов. Гайхан харвал би аргал гэж андуураад мөсөн дээр унтаж байсан бөднө шувууд түүсэн байжээ. Морин дээрээ хүрч ирээд үзвэл би морио гадаснаас биш харин мөснөөс цухуйж байсан хунгийн хүзүүнээс уячихсан байжээ. Тэгээд тэр хун далавчаа дэвэхэд миний морь айн үргэж галзуурсан мэт цовхчин янцгаасан юм байжээ. Би зүүгээ сугалж аваад, алх байхгүй учир дахиад л толгойгоо салган авч зүүг мөсөнд шаагаад морио уяж тайван амрах боломжтой болов. Хэсэг амраад барьсан туулайгаа өвчих гэсэнд хутга хуйндаа байсангүй. Хаана хаяснаа санах гэж гурван өдөр гурван шөнө бодсоны эцэст сэтгүүрийнхээ гогцоонд хатгаад орхисноо гэнэт санасан боловч тийш явахаас залхууран үүдэн шүднээсээ нэгийг нь сугалан авч өнөөх туулайгаа өвчин эхлэв. Багаасаа ан хийсэн болохоор би тэр туулайг яах ийхийн зуургүй тавхан өдрийн дотор өвчиж махыг нь элсээр давсалж хатаагаад, нэг гуяны нь өөхийг хайлуулж тос авахаар тогоонд хийв. Хайлсан тос тогоонд тогтохгүй гоожоод байхаар нь бүтэн тогоогоо хол шидчихээд, цоорхой тогоондоо тос хайлав. Та тийм юм энэ насандаа үзээгүй байх, цоорхой тогооноос ганц дусал ч тос гоожсонгүй, харин нэг тэмээний гүзээ, нэг чонын гүзээ, дээр нь алсан туулайны гүзээгээр нэг тос болж бас зөндөө илүү гарав.

	Авсан тос минь ганц халбага хүрэхгүйг үзээд: «Иймхэн юмыг идсэнээс гутлаа тосолсон нь дээр» гэж бодоод гутлаа тосолсон чинь өрөөсөн гутлын хоншоор тослоод л өнөөх тос маань дуусаж орхив.

	«Ангийн мах амттай» гэдгийг санан хэрчим мах огтолж аваад наранд шарж идэх гэтэл амаа олсонгүй. Нээрэн шүү, айсандаа хамаг бие чичрэн нүүрээ тэмтчин үзэх гэтэл юү вэ? Толгой минь бүтнээрээ алга болсон байв. Хаантан минь, тэгэхэд ямар их айснаа бодохоор одоо хүртэл чичирч салганаад байдаг юм.

	«Ээ халаг, Ээ халаг, Толгойгүй хүн чинь яаж амьдрах билээ» гэж гаслан шанаагаа тулж бодол болон сууж байтал «Эрхэм ээ, энэ таны толгой биш биз?» гэж асуухыг сонсоод харвал яг хорин зургаан жилийн хойно төрсөн отгон хүү маань миний толгойг барьчихсан урд зогсож байв. «Хүү минь, чи үүнийг хаанаас олоо бэ?», гэж асуухад «Таны мөс цавчиж байсан тэр газар хэвтэж байсан юм. Би таны толгойг таниад нааш нь аваад ирлээ» гэж тэр хэлэв. Хаантан минь, тэгэхэд яаж баярласнаа бодоход би одоо ч гэсэн инээдэг юм.

	Хөөрхий толгой минь олон хоног нойргүй хоносноос болоод их ядарч нүд нь улайн, зовхи нь бөлцийсөн байв. Би толгойгоо байранд нь залгаж тавиад мөс дэвсэж, цас нөмрөн унтахаар хэвтэв. Сайхан дулаацаад үхсэн мэт унтаж байтал шөнө дунд их чимээгээр цочиж сэрвэл хоёр гутал минь энд тэндгүй цус болчихсон хоорондоо зодолдож байв. «Хүүш, та хоёр чинь яагаад зодолдоод байгаа юм бэ?» гэж асуухад тослогдоогүй үлдсэн гутал бөөн бөөн нулимс унаган «Энэ нэг амиа бодсон ховдог юм хамаг тос шингээчхээд надад тос үлдээсэнгүй» гэхэд нөгөө нь толгой сэгсрэн «Энэ муу ханзархайг тосолж яах юм бэ, тосны гарз» гэв. Унтуулсангүй гэж уурлан тэр хоёрыг духан дээр нь нэг нэг нясалж өгөөд хоёр талдаа ганц ганцаар нь тавьж дахин унтав.

	Өглөө сэрээд харвал нөгөө тослоогүй гутал минь надад гомдоод харанхуй шөнөөр зугтаж алга болсныг үзээд уур хүрч, «Аа муу нохой чамайг даа!» гэж хараасаар үлдсэн ганц гутлаа хоёр хөлдөө өмсөж алга болсон гутлынхаа хойноос явав. Нэг сар явав олсонгүй, хоёр сар явав олсонгүй... Эхнэр маань гутлын хойноос уй гашуу болон уйлсаар үхэв.

	Би явсаар амбан шарын толгой дээр амтат гуа тарьж ургуулдаг цэцэрлэгч өвгөнтэй дайралдав. Өвгөн чанаж байсан амтат гуагаа надад өгөөд «Хүү минь, хутгатай бол зүсээд ид» гэхэд би хутгаа сугалан гуа руу дүрэхэд хутга минь ишээсээ сугаран үлдэж орхив. «Аз муутыг тэмээн дээр байхад нь нохой хазна» гэдэг юутай үнэн үг вэ! Яагаад миний үйлс бүтэл муутай байдаг юм бол гэж бодоод, өсөхөөсөө өдий болтлоо биеэсээ салгалгүй зүүж явсан хутгандаа хар бууж, хамаг хувцсаа тайлж хаяад гуа руу шумбан оров. Дотор нь ороод хутгаа олох гэж өндөр уулыг дамжин эрэв, өргөн талыг туулан эрэв олсонгүй, эцэст нь элсэн цөлийг нэгжин эрээд эс олж эцэж ядран амрахаар суув. Жаахан амраад цааш явж байтал нэгэн бүтэлгүй эрэлчинтэй дайралдаж хутганыхаа өнгө зүс, өндөр нам, явдал суудал, яаж дууддагийг нь хүртэл тодорхой хэлж сураглавал тэр тэнэг юу ч болоогүй байхад улаан нүүр рүү минь нулимж орхив. Миний уур дүрсхийн «Чи ер нь яасан галзуурсан хүн бэ?» гээд ханцуй шамлан дайрвал тэр бас над шиг омогтой эр байж, бас ханцуй шамлан «Би азарга адуугаа алдчихаад өчнөөн сар эрээд олохгүй байхад чи нэг муу сохор зоосны үнэгүй хутга эрж явах, тэгээд бас хүнээс асууж шалгаагаад байхдаа яадаг юм бэ?» гээд над руу дайрав. Хоёулаа цусаа гартал зодолдож, энэ биедээ эрүүл газар үлдээлгүй энд тэндгүй хөх няц болгож, эцэст нь бүр тэнхээ чадалгүй болтлоо ядраад инээд алдан эвлэрч, хөөргөө гарган тамхилаад хоёр тийшээ салж явав.

	Цааш явсаар маш олон хүн цугласан хот айлд ирвэл хойлгын идээ хийж байхтай таарч орхив. «Би ч ер нь морь сайтай яваа юм байна, энд чинь гэдэс гарч, алга болсон хутга, гутал хоёроо энэ олон улсаас асууж сурагладаг хэрэг» гэж бодоод хүрч очив. Юу вэ, энэ чинь?! Зочдод хоол зөөж байгаа залуусын дунд миний эрж яваа өрөөсөн гутал минь зогсож байв. Би эхнэр минь надад хүү төрүүлж өгснөөс илүү баярлахад, харин миний гутал намайг харчхаад бишүүрхэн царай нь улайн зогсов. Тэгээд тэр адууны чанасан мах болон янз бүрийн амттан дүүргэсэн том сав өмнө минь авчирч тавиад «Эзэн минь зоогло, чиний нөгөө надад долоолгохгүй харамлаад байсан туулайн өөхнөөс чинь арай дээр биз» гэж хэлэв. Ээ хаантан минь! Тэгэхэд миний ичсэн гэдэг яана, одоо бодоход нүүр улайх шиг болдог юм.

	Хоёр гутлаа аваад уяатай морин дээрээ хүрч ирэв. Өглөөний идсэн мах, өдрийн халуун хоёроос болоод ам цангаж байгаа гэж жигтэйхэн, мөсний цоорхой руу тонгойгоод ус ууж эхлэв. Ууж ханаад босох гэтэл болдог юм биш. Юу болов гээд харвал намайг ус ууж байх хооронд эрүүний минь сахалд зуу гаруй нугас наалдан хөлдсөн байв. «Энэ их олон шувууг чинь яадаг билээ» гэж хэсэг бодсоноо тэднийг гүн худгаас тонгойлгүй ус уудаг, тэмээн чинээ том тогоруунаас сольж орхив...

	Хаан яриа дуусах дөхөж байгааг ойлгож, харин өнчин хүү одоо болтол нэг ч үнэн үг хэлээгүйд уурлан хилэгнэж, 

	— Тэр худаг чинь тийм ч гүнзгий биш байсан биз гэж хааныг хэлэхэд

	— Тийм ч их гүнзгий биш ээ, гэхдээ өглөө хаясан чулуу орой л ёроолд нь хүрдэг байсан юм гэж хүү хэлэв.

	— Тэгвэл тэр цагт өдөр тийм богинохон байсан биз? гэж хаан асуухад

	— Тэр цагт өдөр үнэхээр богино байсан юм, гэхдээ өглөө бэлчээсэн хонин сүрэг захгүй өргөн талыг өдөртөө туулдаг байсан юм гэж хүү хэлээд

	— Хаантан минь! Миний ярьсан энэ бүхэн ганц өдрийн дотор л болсон юм шүү дээ. Хэрэв дараагийн өдөр юу болсныг би танд ярьсан бол тэр яриа дуусахаас өмнө би хөгширчих байсан билээ гэв.

	Хаан аргаа барж, амласан алт мөнгө, адуу малаараа өнчин хүүг шагнаж, охиноо эхнэр болгон өгч гэнэ.

	Харин өөрөө өнчин хүүд дийлдсэндээ гутран гуньхарсаар өвчилж, гурав хоногийн дараа нас нөгчжээ.

	 

	АЗ ЖАРГАЛ БА ЦЭЦЭН УХААН

	(Хасаг ардын үлгэр)

	 

	Нэг удаа Аз жаргал, Цэцэн ухаан хоёр хүмүүст хэн нь илүү хэрэгтэй вэ гэж маргаж үзнэ.

	— Аз жаргал л байвал хүмүүс цэцэн ухаангүй ч гэсэн жаргалтай амьдрах болно гэж Аз жаргал хэлэв.

	Тэгэхэд нь Цэцэн ухаан:

	— Надгүйгээр хүмүүс амьдарч чадахгүй, гэхдээ Аз жаргал, Цэцэн ухаан хоёр хамт байвал хүмүүс мянга дахин жаргалтай амьдрах болно. Харин Цэцэн ухаангүй Аз жаргал бол сохор зоосны ч үнэгүй юм гэжээ.

	Үүнийг сонсоод Аз жаргал өөрийн зөвийг батлах болж гэнэ.

	Тэр үеэр их жингийн зам дайран гардаг уулын даваанд нэг гуйлгачин хүү амьдардаг байв. Тэр хүүд эцэг эх, эд хөрөнгө битгий хэл нэр ус ч байсангүй, даваагаар өнгөрсөн жинчид, толгой нь хогжруутсан болохоор түүнийг Таз-Бала буюу Хожгор толгойт гэж дууддаг байжээ.

	Цэцэн ухаан энэ хүүг ивээлдээ ав гэж Аз жаргалд хэлжээ.

	Нэгэн зун их ган болж даваагаар жинчид явахаа больсон учир Таз-Бала өлсөх болж гэнэ. Гэвч бяцхан хүү нэг их шувуутай ам олж тэндээс чулуугаар шувуу агнан амиа тэжээдэг болов. Гэтэл Таз-Балагийн барьсан чулуу бүхэн шижир алт, алмаз болон хувирдгийг өөрөө анзаардаггүй байжээ. Таз-Бала тэнэг хүү байсан учир гарт нь хязгааргүй их баялаг байгааг ухаардаггүй байсан ажээ.

	Нэг удаа тэр даваан дээр буудалласан жинчид хүүг үзэж өрөвдөн цадтал нь хооллоход газар хэвтээд унтаж орхив. Жингийн даамал унтаж байгаа хүүгийн өврөөс унасан алт алмазыг үзээд түүнийг сэрээж, 

	— Чи энэ чулуунуудыг хаанаас олсон бэ? гэж асуухад

	— Энүүхэн аманд ийм чулуу зөндөө байдаг юм, би та нарт зааж өгье гэж хүү хэлэв.

	Жингийн даамал тэр их алт мөнгө, алмас эрдэнийг үзээд ачиж явсан бараагаа буулган хаяж, бүх тэмээндээ дааж ядтал нь үнэт эрдэнэ ачиж, Таз-Балаг дагуулан явж гэнэ. Жингийн даамал нутагтаа ирж тэр нутгийн хамгийн баян хүн болоод Таз— Балаг үрчлэн авчээ. Түүнээс хойш олон жил өнгөрч Таз-Бала өсөж том эр болоход үрчилсэн эцэг нь хааны охинтой суулгах болж гэнэ. Хаан охиныхоо сүйд долоон тэмээ алт мөнгө, үнэт эрдэнэ шаардахад эцэг нь зөвшөөрч Таз-Бала хааны хүргэн болжээ.

	Таз-Бала гэрлэсэн өдрөө эхнэрээ зодож гурван үүдэн шүдийг нь булга цохиж орхисныг хаан мэдээд түүнийг цаазаар авахыг тушааж гэнэ.

	Цаазын урьд шөнө Цэцэн ухаан, Аз жаргал хоёр уулзаад Цэцэн ухаан хэлсэн нь:

	— Харж байгаа биз дээ. Маргааш Таз-Балаг цаазаар авах болно. Гэтэл чи түүнд юугаар ч тус болж чадахгүй шүү дээ.

	— Хэрэв чи түүнд тусалж чадах юм бол, чамгүйгээр аз жаргал байж чадахгүй юм гэдэгт би итгэе гэж Аз жаргал хэлжээ.

	Цэцэн ухаан Аз жаргалын хэлснийг зөвшөөрч гэнэ.

	Маргааш нь Таз-Бала цаазын газар ирээд

	— Агуу их хаан минь! Үхэх хүний үгийг сонс гэдэг билээ гэж хаанд хэлэв. Хаан зөвшөөрсөнд, 

	— Эхнэрээ зодсоны учир намайг цаазлах гэж байна. Үнэнийг хэлэхэд би эхнэрээ зодсон юм биш, би түүнд маш их хайртай. Харин тэр гурван дорсгой шүд миний эхнэрийн сайхан царайг гутаагаад байхаар нь тэднийг булга цохисон билээ гэж гэнэ.

	Үүнийг сонссон хаан Таз-Балаг тэр дор нь өршөөжээ.

	Орой нь Аз жаргал Цэцэн ухаан хоёр дахин уулзаж Аз жаргал өөрийн бурууг хүлээж гэнэ.

	Тэр цагаас хойш Цэцэн ухааны араас Аз жаргал хоцролгүй дагаж явдаг болжээ.

	 

	ХААН БА ЦЭЦЭН

	(Хасаг ардын үлгэр)

	 

	Нэг удаа хаан өөрийн ан хийх дуртай нуурт цэцний хамт очиж гэнэ. Тэр ан хийж яваад нуурын орчин тойронд зэгс ер ургаагүйг ажиглаад гайхаж, цэцнээс учрыг асуувал

	Энд бороо ховор ордог учир зэгс ургадаггүй юм гэжээ.

	— Үүнд чинь бороо ямар хамаатай юм бэ? Зэгс чинь бүсэлхийгээр татсан усанд үндсээрээ тэжээгдэн ургадаг биз дээ?! Аль эсвэл зэгсийг дээрээс нь усалдаг юм уу? гэж хаан асуухад

	— Борооны ус оройд нь бууж голыг нь даган урсдаг бөгөөд ийм учраас зэгс олон тийшээ салаалан их шигүү ургадаг юм гэж цэцэн хэлжээ.

	Хаан цэцний хэлснийг эс зөвшөөрч, тэд цааш явав. Замдаа морио услах болж хаан голын захад нь зогсоод услахад, харин Цэцэн морины гэдсээр татсан усанд орж зогсчхоод жолоогоо чанга татан морио ус уулгасангүй гэнэ. Хаан түүнийг морио усал гэж хэлэхэд

	— Эзэнтэн! Та дөнгөж саяхан хэлэхдээ дээрээс нь услахын хэрэггүй, ганцхан доороос нь услахад л хангалттай гэсэн биз дээ? Тэгээд л би мориныхоо гэдсээр татсан усан дотор зогсож байгаа юм. Цангаа нь гарч байгаа болов уу? гэж хариу өгүүлэв.

	Хаан түүний цэцэн үгийг ойлгож хөхөрчээ.

	 

	БАЯН БА ХУДАЛЧ

	(Хасаг ардын үлгэр)

	 

	Нэг баян уулзсан бүгдээ унатал тустал нь хуурдаг сүрхий худалч хүний тухай олны ярихыг сонсоод

	— Яаж хуурдгийг нь үзэж л байж мэдэхээс биш, намайг хуурч дөнгөхгүй биз ээ гэж сайрхаж гэнэ.

	Тэгээд тэр баян морио эмээллэн унаж, худалчийг эрж олохоор явав. Сураглаж явсаар хээр, худаг дээр хонио хяргаж байхад нь түүнийг олж очжээ.

	— Энэ хавийн улсыг хуураад байдаг тэр айхавтар худал ч хүн чи юү? гэж баяныг асуухад

	— Тийм ээ, би гэж тэр хэлэв.

	— Чи тэгвэл намайг нэг хуураадах гэж баяныг хэлэхэд:

	— Чамайг хуурахад ч юухан байх вэ дээ, одоо даанч чадахгүй, дараа олъё гэж худалч хэлэв.

	— Одоо хуурахад юу нь болохгүй байгаа юм бэ? гэж баяныг шалгаахад худалч:

	— Би хүн хуурдаг шидэт саваагаа гэртээ орхичихсон юм гэв.

	— Гүйж очоод аваад ир гэж баяныг хэлэхэд

	— Гэр хол тэгээд ч зав алга би өнөөдөр хонио хяргаж дуусгах ёстой гэж худалч хэлэв.

	— Чи миний мориор яваад саваагаа аваад ир, чамайг иртэл би хонийг чинь хяргаад байж байя гэж баян хэлэхэд:

	— За тэгье, чи миний хонийг хяргаад хүлээж бай гэж хэлээд худалч морийг нь унаж харихаар явж, харин баян худгийн дэргэд хонь хяргаад үлдэж гэнэ. Тэр баян одоо болтол тэр л худгийнхаа дэргэд нөгөө худалчийг хүлээгээд сууж байдаг гэнэ билээ.

	 

	АХЛАХ ТӨЛӨГЧ

	(Хасаг ардын үлгэр)

	 

	Эрт урьд цагт хасгийн Отрар хотод залуу сайхан эхнэртэй нэг өвгөн амьдардаг байж гэнэ. Нэг удаа өвгөн залуу эхнэрээ дагуулан халуун усны газар иржээ. Авгай нөхөр хоёр дөнгөж усанд орж эхэлтэл тэр халуун усны газрын эзэн хаалгыг нь балбаж, 

	— Хааны ахлах төлөгч усанд орохоор ирсэн учир та хоёр түргэн зайл гэж тэднийг хөөн гаргажээ.

	Ингэж олны өмнө доромжлуулсандаа ичиж гомдсон залуу эхнэр нөхөртөө:

	— Заяа нь хаясан зөнөг! Хэрэв дараагийн баасан гариг гэхэд хааны ахлах төлөгч болж чадахгүй юм бол чинь би чамаас сална! гэж загнахад үйл лай минь энэ биз гэж бодсон өвгөн залуу эхнэртээ хариу хэлж чадсангүй.

	Дараагийн долоо хоногт тэр хоёр усанд орж байгаад дахиад л хааны ахлах төлөгчид хөөгджээ.

	Хөөрхий өвгөн арга нь барагдаж, «Дээшээ тэнгэр хол, доошоо газар хатуу» гэдэг болжээ. Нэг талаас өвгөн хэзээ ч мэргэ төлөг хийж яваагүй болохоор хааны ахлах төлөгч болно гэдэг түүнд алганыхаа хонхрыг хазахтай адил бүтэшгүй зүйл байсан ба нөгөө талаас ийм залуу сайхан эхнэрээ алдана гэдэг даан ч хэцүү байж гэнэ.

	Өвгөн бүр тэвчээр алдаж, аргаа барсандаа дотуур хувцастайгаа гарч гүйсээр хааныд иржээ. Түүнийг ирэхэд хаан бараа бологсдынхоо хамт зуны сүүдрэвч доор цай уугаад сууж байж гэнэ. Ухаан санаа нь балартаж, юу хийж байгаагаа мэдэхээ больсон өвгөн үсрэн очиж хааныг заамдан авч сүүдрэвчээс чирэн гаргахад тэнд байсан хүмүүс мэл гайхаж цэл хөхөрч гэнэ.

	Гэтэл «Сохорсон биш завшив» гэгч болж өвгөн хаан хоёрыг холдсоны дараа сүүдрэвч нуран унаж тэнд байсан хүмүүс бүгд дарагдан үхжээ. Амьд үлдсэндээ баярласан хаан өвгөнийг тэврэн авч, 

	— Надад заналхийлж байсан энэ аюулыг чи яаж мэдэв? гэж асуужээ.

	Энэ хооронд тайвширч ухаан сэргэсэн өвгөн:

	— Эзэн минь, би зүгээр байхдаа ч зүүд нойрондоо ч үргэлж таныг бодож явдаг юм. Өнөө өглөө төлөг үзээд би ийм явдал болохыг мэдсэн билээ гэж гэнэ.

	Үүнийг сонсоод хаан:

	— Маргаашаас эхлэн чи миний ахлах төлөгч бол гэж зарлиг буулгажээ.

	Ингэж өвгөний хүсэл биелэн залуу эхнэрээсээ салах аюулаас аврагдаж, эхнэр нөхөр хоёр эв найртай сайхан амьдрах болж гэнэ.

	Гэтэл хэд хоногийн дараа маш зальтай бүлэг хулгайч хааны сангаас дөчин авдар үнэт эрдэнэ, алт мөнгийг хулгайлан авчээ. Хааны түшмэд хэчнээн эрэвч олсонгүй, хулгайч нар газар доогуур орсон мэт алга болжээ.

	Эцэст нь хаан ахлах төлөгчөө дуудан тэр алдсан юмыг мэргэлж олохыг тушаажээ. «Миний мэргэлдэг ч гэж юу байлаа. Ингээд догшин хаанд толгойгоо авхуулах, болов» гэж гуниглан бодсон өвгөн хэд хоног ч болсон амьд явъя гэж бодоод хаанаас дөч хоногийн хугацаа гуйсанд хаан зөвшөөрчээ.

	Дөч хоногийн дараа толгойгоо авхуулна гэж бодсоор сэтгэл нь үймэрсэн өвгөн захаас нэг хүүдий ястай чангаанз аваад харьжээ.

	Харин хулгайч нар хааны амийг нэг удаа аварсан айхавтар мэргэн төлөгчөөс их айж байсан учир түүний алхам бүрийг тагнан гэрийнх нь гаднаас чагнах болж гэнэ.

	Үхэхээс айж, сэтгэл нь уймарсан өвгөн хүүдийтэй чангаанз өмнөө тавьж томыг нь эрж олон эхнэртээ ясыг нь хагалж өгдөг байжээ. Тэр хүүдийгээ ухаж байгаад нэг томыг олж, 

	— Эхнэр ээ, эхнэр ээ! Надад баригдлаа гэж баясан хашхирахад энэ үед гадаа нь чагнаж байсан хулгайч өөрийгөө мэдчихээд хэлж байна гэж бодоод сүнсээ гартал айж сандран гүйж ирээд нөхдөдөө 

	— Тэр намайг мэдэж орхилоо, би энэ хотоос зайлалгүй болохгүй гэж хэлээд яваад өгчээ.

	Төлөгчөөс улам их айх болсон хулгайч нар түүнийг ээлжээр мөрдөн чагнах болж гэнэ.

	Хүүдийтэй чангаанзаа ухан «Энэ ч аль хэдийн миний гарт орсон», «Үүнийг бас л барилаа», «Дараагийнх нь энэ байна» гэж үглэх өвгөний яриаг сонсоод чухам ямар учраас ингэж яриад байгааг нь мэдээгүй хулгайч нар өөрсдийгөө хэлээд байна гэж бодон улам их айж сандарчээ.

	Хамгийн сүүлд хулгайч нарын толгойлогч өөрөө ирж өвгөний гэрийн гаднаас чагнаж гэнэ.

	Энэ өдөр өвгөний хүүдий хоосорч ёроолд нь өтөнд идэгдсэн ганц том чангаанз үлдсэнийг гаргаж ирээд

	— Эхнэр ээ! Чи үүнийг хараач. Салхин цэцэг туссан юм шиг эрээн цоохор, эрэмдэг юм, тэгсэн мөртөө хатуу гэж яг л чулуу. Энэ хамгийн сүүлчийнхийг би ч барилаа шүү гэж чанга хэлжээ.

	Үүнийг сонсоод миний баригдах цаг болов гэж айсан толгойлогч гэрт орж өвгөний өмнө өвдөг сөхрөн унаж, 

	— Тэр эрдэнэс, алт, мөнгийг бид хулгайлсан нь үнэн. Та биднийг хаанд бүү барьж өгөөч, бид тэр алт мөнгийг хаана нууснаа чамд зааж өгөөд харсан зүгтээ тонилцгооё гэхэд нь өвгөн зөвшөөрчээ.

	— Хааны алт мөнгө хотын хойд захын хог асгадаг газар булаатай байгаа гэж хэлээд толгойлогч зугтжээ.

	Үхэх аюулаас мултарч ухаан санаа нь сэргэсэн өвгөн хааны ордонд ирээд эрдэнэ булсан газрыг их л сүржин зааж өгчээ. Ингэж хааны алга болсон алт мөнгө нь олдож, ахлах төлөгчийн алдар нэр улам манджээ.

	Нэг удаа хаан ахлах төлөгчийнхөө хамт зугаалж яваад түүнийг сорихоор шийджээ. Хаан сэмхэн нэг дэвхрэг барьж атгаад

	— За, ахлах төлөгч өө, миний гарт юу байгаа вэ? гэж гэнэ.

	«Хаан тун бэрх юм асууж байна даа. Энэ удаа ч аврагдах нь өнгөрсөн биз» гэж бодсон өвгөн их л гунигтайгаар:

	— Хөөрхий минь... Эхний удаа баригдаагүй, хоёр дахь удаад бас баригдаагүй, гурав дахь удаадаа аргагүй баригдав, одоо ч үхээ биз дээ гэж гэнэ.

	Өвгөний хэлснийг өөрийнхөөрөө ойлгосон хаан дуу алдан:

	— Миний ахлах төлөгч ч ёстой мэргэн юм. Харин энэ дэвхрэгийг би гурав дахь удаадаа л арай гэж барьсныг яаж мэдсэн юм бэ? гэж шалгаажээ.

	 

	САВААГҮЙ ЭХНЭР

	(Хасаг ардын үлгэр)

	 

	Аливаа араатан амьтны хэлийг мэддэг мэргэд Соломон дээр нэг хасаг ирж, араатан амьтны хэл зааж өгөхийг гуйжээ.

	— Иш хөөрхий! Чи амьтны хэл сурч яах гэсэн юм бэ? За яах вэ, би чамд зааж өгье, харин чи тэднээс сонссоноо хэнд ч хэлж болохгүй. Хэрэв хэлэх юм бол чи өөрөө үхэх болно гэж гэнэ.

	— Би хэнд ч хэлэхгүй гэж хасаг эр амлажээ.

	Мэргэн Соломоноор заалгаж амьтны хэл сурсан хасаг эр гэртээ эргэж иржээ. Тэднийх нэг шар, илжиг нохой, азарган тахиа, хорин эм тахиатай, шараараа газар хагалж, илжгээрээ хот руу түлээ зөөн зардаг юм байжээ. 

	Нэг удаа хасаг эр өдөржин газар хагалаад эцэж ядарсан шараа тэжээж байхад нь илжиг шараас:

	— Найз аа, ядрав уу? гэж асуухад

	— Асуух, юу байх вэ, өглөөнөөс үдэш болтол газар хагаллаа, ядарсан гэдэг жигтэйхэн, арай л гэж амьсгалж байна гэж шар хэлэв.

	— Тэгвэл би чамд нэг сайхан арга зааж өгье. Чи маргааш өглөө өвс ч идэхгүй, ус ч уулгүй хэвтээд бай, эзэн чамайг өвчтэй байна гэж бодоод ажилд гаргахгүй гэж илжиг хэлж гэнэ.

	Маргааш өглөө нь шар, илжигний хэлснээр өвс ч идэхгүй, ус ч уухгүй өвчтэй мэт хэвтэж байв. Өчигдрийн шар, илжиг хоёрын яриаг сонссон эзэн «За яах вэ, тэгвэл шар эндээ үлдэж амраг, харин тэр айхавтар зөвлөгчтэй явж газар хагалъя» гэж шийджээ.

	Өглөөнөөс үдэш болтол анжсанд зүтгэсэн илжгийг ирэхэд шар

	— За ямар байна, их ядрав уу? гэж асуухад 

	— Яах вэ зүгээр, нэг их ядарсангүй гэж илжиг хариулав.

	— Эзэн намайг юу гэж байна? гэж шар асуухад илжиг:

	— Онц юм яриагүй, харин маргааш чамайг энэ хэвээрээ өвчтэй байвал тураагүй дээр нь алсан нь дээр гэж байна билээ гэжээ.

	Үүнийг сонссон шар тэр дороо өвс идэж, ус ууж эхлэхэд тэдний яриаг сонссон эзэн нь чангаар хөхөрч гэнэ.

	— Чи юундаа хөхрөөд байгаа юм бэ? гэж эхнэр нь асуухад:

	— Зүгээр, дэмий юм бодоод л гэж нөхөр нь хариулав.

	— Битгий худлаа ярь, чи нэг хүнийг л дооглож инээсэн биз, за хэл л дээ гэж эхнэр нь шалгаасанд, саваагүй эхнэрээсээ түргэхэн салахыг бодсон нөхөр нь:

	— Битгий шалгаагаад байгаач, яагаад инээж байгаа учрыг чамд хэлэх юм бол би үхэх болно гэж гэнэ.

	Гэтэл эхнэр нь түүний үгийг үл хэрэгсэн:

	— За хэл, хэлчих гэж хоргоосноо сүүлдээ 

	— Чи үхэх байсан ч хамаагүй надад үнэнийг хэлэх ёстой гэж шаардаж гэнэ.

	Саваагүй эхнэрийнхээ хоргоохоос салж чадахгүй гэдгээ ойлгосон хасаг эр түүнд үнэнийг хэлэхээр шийджээ.

	Тэгээд үхэхийн өмнө сүүлчийн удаа тахиануудынхаа яриаг сонсох гэж тэдний гүйлдэн байгаа горхины зүг явав. Тэгээд сууж байтал нохой нь гүйж ирээд, 

	— Эзэн маань удахгүй үхэх болоод байна гэж азарган тахианд уйлан хэлсэнд, 

	— Яая гэх вэ, үхэж л байг гэж тахиа хэлж гэнэ.

	— Тэнэг минь, чи юунд баясаад байгаа юм бэ? гэж нохой уурласанд, 

	— Би баярлаагүй, харин эзнийхээ тэнэгийг гайхаж байна. Би хорин эм тахиа дөнгөөд байхад манай эзэн ганц эхнэрээ захирч чадахгүй байх ч гэж дээ гэжээ.

	— Чинийхээр бол эхнэрээ дуулгавартай болгохын тулд яах ёстой юм бэ? гэж нохой асуухад

	— Хэрэв эзэн маань жаахан ухаантай сан бол энэ ойгоос хэдэн нойтон бургас авч очоод саваагүй эхнэрээ хэд сайн ороолгоод өгмөөр юм гэж тахиа хэлж гэнэ.

	Үүнийг сонссон хасаг эр ойгоос хэдэн нойтон бургас огтолж гэртээ хариад саваагүй эхнэрээ сайтар залхаажээ. Түүнээс хойш эхнэр нь үгэнд дурлан саваагүйтэхээ больсон гэнэ.

	 

	ЭД БАЯЛАГ БА ХОРОН САНАА

	(Хасаг ардын үлгэр)

	 

	Эрт урьд цагт өмнө зүгийн нэг багахан хотод залуу худалдаачин Аппас, үзэсгэлэнт тэргийг Айжаны хамт амьдран суудаг байжээ. Залуу эхнэр нь гэр орныхоо ажлыг хийж, Аппас алт мөнгө, үнэт эрдэнийн чулууны арилжаа наймаа эрхэлдэг байв. Худалдаа наймааны нь ажилд Жалкан гэдэг залуу үргэлж тусалдаг байсан ба Аппас ч түүнийг өөрийн хамгийн сайн найз гэж боддог байж гэнэ. Гэтэл үнэн хэрэг дээрээ Жалкан Аппаст далдуур атаархан хорсдог байжээ. Ажил үйлс нь бүтэмжтэй учир залуу гэр бүл дутах юмгүй, жаргалтай сайхан амьдарч, хоёр биеэ халуунаар хайрладаг байв.

	— Бидний хайр сэтгэлд зах хязгаар байхгүй. Тэр бол тэнгэр мэт уудам, далай мэт гүн юм гэж Аппас хэлэхэд, 

	— Биднийг үхлээс өөр юу ч салгаж чадахгүй гэж хайртай эхнэр Айжан нь хариулдаг байжээ.

	Цаг хугацаа жам ёсоороо урсаж өдөр сараар, сар жилээр солигдсоор байв. Аппасын сэтгэлд хураасан эд баялаг нь бага санагдаж, тэгээд ч хол газрын Хива, Бухар, Ташкент, мэтийн том хотуудад худалдаа наймаа хийж, азаа үзэхийг хүсэх болжээ. Тэгээд тэр олон тэмээнд алт мөнгө, үнэт эрдэнэс ачаад явжээ.

	Шинэ хотод ирээд залуу худалдаачин аз хийморьтой, ажил үйлс бүтэмжтэй» олз омог их байжээ. Өдөр тутмын худалдаа наймааны ажилд автагдаад төрсөн нутаг, төрөл төрөгсөд тэр ч байтугай үзэсгэлэнт гэргийгээ мартаж эхэлж гэнэ.

	Нэгэн шөнө Аппас зүүд нойрондоо ар гэр, амраг гэргийгээ үзэж, өчнөөн сар эхнэртээ захиа ч бичээгүйгээ санан «энэ ч ер нь их муухай юм болж байна, амьд мэнд аз хийморьтой яваагаа мэдэгдье» гэж шийджээ. Тэгээд эхнэртээ халуун дотно үгтэй урт гэгчийн захиа бичиж, олон тэмээнд алт мөнгө, үнэт эрдэнэсийг бэлэг болгон ачаад сайн найз Жалканыг жингийн даамлаар итгэмжлэн явуулж гэнэ. Жалканы их биш жингийн цуваа сааталгүй явсаар хэд хоногийн дараа Айжаны хотод иржээ. Атаархуу, хорон санаат Жалкан Аппасыг хорлох тохиромжтой мөч одоо л боллоо гэж бодон түүнийг хайрт гэргийгээс нь салгахаар шийдэж гэнэ.

	Жалкан Айжаны гэрт дөнгөж ормогцоо л түүнийг тэврэн эхэр татан уйлж эхлэв.

	— Юу болов? Тэр минь амьд уу? гэж сэтгэл нь түгшсэн Айжан сандран асуухад, 

	— Хараал идмэр! Ингэж амьтны шившиг болж байхаар үхсэн бол дээр байх сан гэж чангаар хашхичин уйлсаар байв.

	— Юу болсон юм бэ? Тэр юу хийж орхив? Аль вэ, түргэхэн ярь гэж Айжан шаардахад Жалкан

	— Хэлье гэхэд хэл хөшөөд байна. Тэр чи биднийг бүгдийг мартаж Ташкентыц баян худалдаачны охин болох хөгшин хүүхэнтэй гэрлэсэн. Тэгээд би түүнийг орхиод ирлээ гэж ярив.

	Үүнийг сонсоод Айжан ухаан алдан унаж, хамаг бие нь чулуу мэт хөшин, олон хоног ухаангүй хэвтжээ. Хэд хоногийн дараа ухаан орсон ч гэсэн хууртсан хайр сэтгэлийн зовлонд удаанаар шаналан зовсоор байж гэнэ. Сүүлдээ уйтгар гуниг нь уур хилэнгээр солигдож, нөхөртөө өширхсөн сэтгэлээ барьж дийлэлгүй нутгийн нэгэн дархны эхнэр болж бүх л эд баялаг, Аппасыг санагдуулах юм бүхнийг хотын ядууст тараан өгчээ.

	Жалканыг Ташкентад буцаж ирэхэд Аппас түүнийг баяр хөөр болон угтаж, 

	— За найз минь, сайн явж хүрсэн биз дээ? Айжаны бие сайн байна уу? Миний явуулсан бэлэг таалагдав уу? Яриад бай гэж тэсэж ядан шалгааж эхлэв.

	— Яриад байх юм алга, бүх юм өнгөрсөн гэж Жалкан хэлэхэд Аппас:

	— Яасан бэ? Түүнд минь муу юм тохиолдов уу? гэж асуув. 

	— Түүнд биш ээ» бидэнд бидэнд ч гэж дээ, чухамдаа гэвэл чамд л муу юм болоод байна. Чамайг явснаас хойш яг нэг жилийн дараа Айжан холоос ирсэн нэг ганган залууд сэтгэлтэй болж түүнтэй гэрлэжээ. Би хэчнээн гуйвч тус болсонгүй тэр чамайг бүр мартаж, чиний тухай сонсохыг ч хүссэнгүй. Эм хүний хувирамтгай сэтгэл гэдэг ийм л байдаг юм байна. Чи ийм гунигтай мэдээ авчирсанд намайг уучлаарай гэж Жалкан хэлж гэнэ.

	Аппас удаан хугацаагаар Жалканы үгэнд итгэж чадахгүй дахин дахин асуухад тэр нэг л ярьснаа давтан үнэнийг хэлсэн гэдгээ бурхны нэр барин андгайлах учир сүүлдээ түүнд итгэх болж, Айжаныг зүхэж эхэлжээ.

	— Ийм амьдралыг хараал идээсэй! Би сэтгэл зүрхнийхээ хамгийн дотно хүнийг алдав. Өчнөөн жил хорвоог хэсэн арилжаа наймаа хийсний ашиг тус энэ юм гэж үү? Төрсөн нутагтаа аз жаргалыг олоогүй хүн, харийн нутагт түүнийг олохгүй гэдэг үнэн үг ажээ гэж бодох болжээ.

	Гуниг зовлондоо сэтгэл нь шаналсан Аппас царай зүс алдан хэдхэн хоногийн дотор хөгширч гэнэ.

	Нэг өдөр тэр зарц нараа цуглуулан тушаасан нь:

	— Энэ авдруудыг бүгдийг онгойлго. Надад ийм их гай зовлон авчирсан энэ эрдэнэсийг зах дээр аваачиж, хүмүүст тараан өгч, хүн авахгүй үлдсэн юмыг нь цуглуулж шатаа. Би өөрөө бадарчин болж хорвоогоор хэсэн тэнүүчилье. Яах гэх вэ, ийм л хувь тавилантай юм байлгүй гэж хэлээд явжээ.

	Тэр цагаас хойш настан буурлууд эд баялаг, атаархуу хорон санааны золиос болсон азгүй дурлалын энэ гунигт түүхийг ярихдаа:

	Үргэлжид баяжихыг мөрөөднө гэдэг тэнэг бус уу?!

	Үхнэ шүү дээ нэг л цагт, хаашаа ч зайлахгүй.

	Хөрөнгө мөнгө гэдэг чинь хуурай түлээ л гэсэн үг

	Хэрэв шатвал зөвхөн чандруу л үлдэх болно. гэсэн энэ сургамжит шүлгийг заавал хэлдэг болжээ.

	 

	БАЯН МАХМУД, ЯДУУ ХАСАН ХОЁР

	(Уйгур ардын үлгэр)

	 

	Нэгэн тосгонд баян Махмуд, ядуу Хасан хоёр амьдардаг байжээ. Нэг удаа ядуу Хасан Махмуд баяны байшингийн дэргэдүүр явж байтал тэдний нохой довжооны цаанаас гэнэт ухасхийн гарч ирээд түүнийг хазаж орхижээ. Өвдсөндөө уур нь хүрсэн Хасан том чулуу шүүрч аваад тэр нохойг цохиж алжээ.

	Нохойг нь алсныг мэдээд Махмуд баян ихэд хилэгнэн Хасанаас аль болохоор ашигтайгаар хариугаа авахыг бодох болжээ. Удаан бодсоны эцэст «Хасан нохойны минь оронд миний гэр орныг манаж байг» гэж шийдэн энэ хүслээ биелүүлэхийн тулд тосгоны шүүгчид хэр таарсан бэлэгтэй очиж учрыг айлтгаж гэнэ.

	Шүүгч тэр доор нь Хасаныг дуудан ирүүлж, 

	— Чи муу өчүүхэн амьтан эрхэм Махмудын үнэнч нохойг яах гэж алсан бэ?» гэж загнаж гарав.

	— Эрхэм шүүгч минь, тэр нохой намайг хазсан учир би ууртаа түүнийг цохиод алчихсан юм. Зуудаг нохойг чинь уяж байх хэрэгтэй биз дээ гэж Хасан хариулахад

	— Чинийхээр бол эрхэм Махмуд хүн, нохойд ад болсон чам шиг гуйлгачид хэзээ манай гудамжаар явах бол гээд л нохойгоо үргэлж уяатай байлгах болж байна уу?! Энэ нохой чиний мэт навсайсан арван хүний ажлыг ганцаараа хийдэг байсан юм. Ийм учраас чи өнөөдрөөс эхлэн алсан нохойныхоо оронд Махмуд баяны хашаа байшинг манаж байх болно. Энэ бол миний эцсийн шийдвэр гэж шүүгч хэлжээ.

	Энэ өдрөөс эхлэн Хасан нохойны оронд нохой болж Махмуд баяны хашаа байшинг өдөр шөнөгүй манах болж гэнэ.

	Хэд хоногийн дараа нэг шөнө хулгайч нар хашааг нь даван орж, морины нь жүчээг эвдэн Махмуд баяны хоёр хурдан морийг хулгайлан авчээ. Хасан тэднийг үзээд нохой мэт хуцан хашааны нь булангаас нөгөө булан руу гүйсээр шөнийг баржээ.

	Өглөө нь Махмуд баян хоёр морийг нь хулгайч авсныг мэдээд

	— Хулгайч орж ирэхэд чи яагаад хашхирч мэдэгдсэнгүй вэ? гэж Хасанг загнаж гэнэ.

	— Ээ эзэн минь! Би чинь нохой болохоор хүн шиг хашхирч яаж чадах вэ дээ. Би тэднийг хараад хуцаж эхэлсэн» бүхэл шөнөжин нүд анилгүй хуцахыг та сонсоогүй гэж үү? гэж Хасан хэлэв.

	— Би чиний хуцахыг сонссон л доо, гэхдээ чамайг унтаагүй юм байна гэж бодоод тайван байсан юм гэж баян хэлэхэд

	— Хэрэв та миний хуцахыг сонсоод гарч ирээгүй бол би буруугүй, харин санаа амар хэвтэж байсан та л буруутай гэж Хасан хэлжээ.

	— Аа чи муу нохой тэгнэ байх аа, чи энэ бүгдийг санаатайгаар хийсэн байна! гэж баян загнаж шүүгчид хэлэхээр гүйн оджээ.

	Тэр шүүгчид бүгдийг ярьж, 

	— Шүүгч минь, энэ хүнийг яах вэ? гэж асууж гэнэ.

	— Чи л яамаар байна, тэр ёсоор болгоё гэж шүүгчийн хэлэхэд

	— Энэ тийм өөдтэй нохой болж чадах шинж алга, тэгээд ч энэ гуйлгачнаас юуг нь авах билээ дээ. Яая гэх вэ. Алдсан морьдын минь оронд миний морь болог гэж баян хэлжээ.

	— Махмуд баян, чи ёстой ухаантай үг хэллээ. Хасан чиний морь болог гэж шүүгч дэмжив. 

	Тэр Хасаныг дуудаж ирүүлээд

	— Чи муу дээрэмчин, тэнэмэл нохой өөрийн эзнийг дээрэмдсэн үү? Үнэнээ хэл гэж зандрахад

	— Ээ шүүгч минь, би бүхэл шөнөжин хуцсан билээ. Манай эзэн миний хуцахыг сонссон мөртөө гарч ирээгүй. Хэрэв би нохой биш хүн байсан бол: «Хүүш, хулгайч ирлээ. Туслаарай» гээд л хашхирах байсан. Мэргэн шүүгч та, нохой хүн шиг хашхирдаггүй, харин хуцаж л чаддаг гэдгийг мэднэ шүү дээ гэж Хасан хэлэв, Үүнийг сонсоод шүүгч хашхиран хэлсэн нь:

	— Бузар новш чи дуугүй бай. Чи нохой байхдаа эзнийхээ хоёр морийг хамгаалж чадсангүй. Тийм учраас энэ өдрөөс эхлэн чи түүний морь болж хүрэх гэсэн газар нь хүргэж, тэргэнд орж ачаа барааг нь зөөж бай гэжээ.

	— Шүүгч ахайтан таны шийдвэрийг дагая гэж хэлээд Хасан морины жүчээ рүү явж гэнэ.

	Хэд хоногийн дараа Махмуд баян хот орохоор шийдэж, Хасаныг дуудан»

	— Очоод тэргэнд орж бай, хол явна гэхэд Хасан:

	— Та морь өөрөө тэргэнд орж байхыг хаана үзсэн юм бэ? Би чинь, морь, тиймээс та л намайг тэргэнд хөллөх ёстой гэж хэлжээ.

	Махмуд баян уурлаж, 

	— Чи хэдийгээр морь ч гэсэн уг нь хүн болохоор өөрөө өөрийгөө тэргэнд хөллөж чадах ёстой гэж хашхичихад Хасан:

	— Үгүй шүү, эзэн минь, шүүгчийн тушааснаар бол би одоо морь болсон гэж татгалзав.

	Аргаа барсан Махмуд баян өөрөө Хасаныг тэргэнд хөллөж хот руу явж гэнэ.

	Тэрэг хүнд, хот хүртэл хол учир Хасан их л удаан явж бүрэнхий болохын үед уулын нэгэн хавцалд иржээ.

	— Эзэн минь, шөнө боллоо яах вэ? Энэ хавцалд янз бүрийн махчин амьтад их байдаг, олон хүн бариулж үхсэн юм гэнэ билээ гэж хэлснээ нэлээд хол байгаа хожуулыг зааж, 

	— Эзэн минь, бид баларлаа. Тэр нэг том хар юмыг харж байна уу? Ойн хар баавгай ирж явна гэж шивнэжээ.

	Айсандаа нүд нь орой дээрээ гарсан Махмуд баян

	— Ээ Хасан минь, түргэхэн буцъя гэж орилоход

	— Эзэн минь, болохгүй, хэрэв бид буцаад зугтаавал баавгай бидний араас хөөх болно. Би ч яах вэ, морь юм чинь давхиад алга болно, харин ийм том гүзээтэй таныг баавгай дор нь гүйцэж тасчин хаяна шүү дээ гэж хэлэв.

	— Хасан найз минь, бид чинь тэгээд яах билээ? гэж Махмуд баян залбирч эхлэхэд 

	— Нохой болж хуцах хэрэгтэй, энэ л бидний аврагдах ганц арга мөн. Нохой хуцахыг сонсоод баавгай ирж чадахгүй гэж Хасан хэлж гэнэ.

	— Тэгвэл Хасан минь, чи нохой болж хуцаач дээ гэж баяны шивнэн гуйхад Хасан

	— Би морь юм чинь яаж чадах юм бэ? Хуцах гэхээр л янцгаачих гээд байна. Хэрэв морь янцгаахыг сонсвол баавгай хүрч ирээд биднийг барьж иднэ. Та л хуцаж үз, морь биш хүн болохоороо та нохой шиг хуцаж чадна шүү дээ гэж гэнэ.

	Сүнсээ гартал айсан баян дөрвөн хөллөж хожуулын зүг хуцаж эхлэв.

	Ингэж Махмуд баян үүр цайтал дөрвөн хөллөн нохой мэт хуцаж харин Хасан тэргэн дотор орж тайван сайхан унтаж хоножээ.

	Үүр цайхад тэдний өмнө баавгай биш хожуул байхыг үзэв.

	— Эзэн! Хот ороод би таныг «Нохой гуай» гэж дуудаад дайралдсан хүмүүст та хэрхэн нохой болж шөнөжин хуцаж хоносон тухай ярих болно гэж Хасан хэлсэнд Махмуд баян.

	— Дүү минь, хэрэггүй. Энэ бүхнийг хүмүүст ярих хэрэг юу байна вэ? Намайг битгий тэгж олны шившиг болгооч, би чамайг гомдоохгүй, их мөнгө өгье гэж гуйж гэнэ.

	Хасан түүнээс ам өчгийг нь авсны эцэст зөвшөөрч, баян түүнд өөртөө байсан бүх мөнгөний хагасыг өгчээ.

	Тэд тэргээ хээр орхин цааш явж Махмуд баян замдаа нэгэн тосгоноос хоёр морь авч, нэгийг нь Хасанд өгч нөгөөг нь өөрөө унаж гэнэ. Хасан тэндээс буцаж, хээр хаясан тэргээ аваад баяныг гүйцэн очиж, хоёул хотоос хэрэгтэй бүхнээ аваад харьжээ.

	Түүнээс хойш Махмуд баян ядуу Хасанаар оролдохоо больж, өөрийн зуудаг нохдыг айхавтар сайн уядаг болж гэнэ.

	 

	МЭРГЭН ХААН БА ГУРВАН ЯДУУ ЭР

	(Уйгур ардын үлгэр)

	 

	«Хэрэв хүний зэр зэвсэг газар хэвтэж байвал бүү ав. Хэрэв дайсан чамайг тамлан нууцыг чинь мэдэх гэж оролдвол бүү хэл. Хэрэв чи жуулчин бол үхэн үхтлээ үнэнч, шударга бай» гэж эрт дээр үеэс сургадаг байжээ.

	Нэгэн хотод гурван ядуу хүн амьдардаг байжээ. Тэд үргэлж ямар нэгэн юмаар дутагдаж өлөн хоосон, хүйтэн нойтон амьдарч байв. Тэр хотын хаан маш шунахай харгис хүн байсан ба өөрийн албат иргэдийг янз бүрийн албан татвараар хэтэрхий хавчин шахдаг байсан учир тэр хотод маш олон хүн туйлын ядуу зүдүү амьдардаг байжээ. Тэр хааны сайд, түшмэд нь хаанаасаа ч илүү харгис шунахай хүмүүс байсан учир тэр хотын олон хүн энэ давхар давхар дарлалыг тэвчиж чадалгүй төрөлх хотоосоо дүрвэн зайлах болж гэнэ.

	Нэг удаа нөгөө гурван ядуу хүн уулзаад амьдрал арай дөнгүүр хаант улс эрж олъё гэж тохиролцжээ.

	Ингээд тэр гурав алсын замд гарч, гурав хоног явсны эцэст нэг өвгөнтэй дайралдаж, амрыг нь эрэн мэндлээд явах гэтэл тэр өвгөн тэдний хэн болох, хаа хүрэх гэж явааг нь асуухад тэд хэлсэн нь:

	— Бид манай хаан ба түүний түшмэлүүдийн хавчилт шахалтаас болж төрөлх хотоосоо дүрвэн гарч, ухаантай сайн хааныг олж, түүний ивээлд жаргалтай сайхан амьдрахыг горилон яваа хүмүүс билээ.

	— Хэрэв тийм бол та нар чигээрээ л яваад бай тэгвэл та нар урьд өмнө үзээгүй сайхан улсад очих болно. Энэ улсыг Мэргэн хаан хаанчилдаг бөгөөд тэр та нарын хүссэн бүгдийг биелүүлэх болно гэж өвгөн хэлжээ.

	Тэд өвгөнөөс салан Мэргэн хааныд очихоор цааш явж гэнэ.

	Олон хоног явсны эцэст арай гэж Мэргэн хааны хотод ирж, аян замын алжаал тайлж амрахын тулд хотын захын нэг айлд очиж гэнэ. Тэр айлын эзэн тэдний хэн болох, хаа хүрч явааг асуухад тэд өөрсдийн тухай яриад албат иргэддээ энэрэнгүй, шударга хаантай улс эрж яваагаа хэлжээ.

	— Тэгвэл та нар эрсэн газраа ирээд байна. Манай хаан бол ухаантай, шударгаараа алдаршсан хүн. Хэрэв хүн түүнээс ямар нэгэн юм гуйвал хүссэнийг нь үргэлж биелүүлдэг юм. Маргааш та нар манай хаанд очоод нэг нь түүний хайртай жороо хар морийг гуй, нөгөө нь түүний есөн эхнэрээс аль таалагдсанаа гуй, харин гурав дахь нь юу хүссэнээ гуй, тэгвэл та нарын хүссэн бүгдийг биелүүлэх болно гэж гэрийн эзэн хэлж гэнэ.

	Маргааш өглөө нь нөгөө гурван ядуу эр хааны ордонд очвол Мэргэн хаан тэднийг найрсгаар хүлээн авч, төрөлх хотынх нь амьдрал ахуйг, замдаа хэнтэй уулзаж, юу үзсэнийг нь асууж ярилцсаны эцэст

	— Юу хүсэж байгаагаа надаас гуйцгаа, би та нарын хүссэн бүгдийг биелүүлье гэжээ.

	Гурван тэнүүлчийн нэг нь:

	— Танд нэг сайхан жороо харь морь байдаг гэж би сонссон юм. Хэрэв та түүнийгээ надад өгвөл миний энэ насны хүслэн биелэх нь тэр гэжээ.

	— Чиний хүсэл биелэх болно. Харин чи юу хүсэж байна гэж хоёр дахь тэнүүлчээс асуухад

	— Ээ хаантан минь, та есөн эхнэртэй байхад би нэг ч үгүй. Би туйлын ядуу хүн болохоор хэзээ ч эхнэр авч чадахгүй, тийм учраас та өөрийн ес дэх эхнэрийг надад өгнө үү гэж гуйжээ. 

	— Чиний хүслийг биелүүлье. Харин чи юу хүсэж байна? гэж гурав дахь тэнүүлчээс асуухад

	— Хаантан би танаас юу ч гуйхгүй. Харин өөрийн хувь тавилангаар урьдаас зурагдсан бүгдийг биелүүлж чадах цэцэн мэргэн ухаантай байхыг л хүсэж байна гэж гэнэ.

	Хаан түүнийг гайхан хэсэг харснаа:

	— Чиний энэ сайхан хүслийг биелүүлье гэхэд даанч миний чадал хүрэхгүй юм гэжээ.

	Ингээд тэд нэг нь сайхан жороо хар морь унаж, нөгөө нь үзэсгэлэнтэй залуу эхнэр дагуулан, гурав дахь нь юу ч үгүй гар хоосон гарцгаажээ.

	Тэд хэдийгээр зорьсондоо хүрч, Мэргэн хааны хотод үлдэн амьдарч болох байсан боловч тэгсэнгүй, харин цааш тэнэж, энэ дэлхийн өөр олон хотыг үзэж, хаадтай нь уулзахаар шийдэж гэнэ.

	Гэвч зочломтгой хааны хотыг орхиод гарсан анхны өдөр л хааны хишиг хүртэж нэг нь морьтой, нөгөө нь эхнэртэй болсон хоёр тэнүүлчийн сэтгэлд шуналын гал дүрэлзэх болжээ.

	Жороо хар морьтой тэнүүлч нь «Хэрэв би үүнийг алж чадвал энэ залуу сайхан хүүхэн минийх болж би жаргалтай сайхан амьдрах болно» гэж бодох болов.

	Хоёр дахь тэнүүлч нь «Хэрэв би үүнийг алж чадвал энэ сайхан морь минийх болж би эхнэрээ сундлан хүссэн газраа очиж чадна» гэж бодох болжээ.

	Тэр хоёр атаархуу шунаг сэтгэлээ захирч чадалгүй хоорондоо хэрэлдэж зодолдож, бие биеэ хутгалан, хэн нь ч шунахай хүслээ биелүүлж чадалгүй хоёулаа үхэж гэнэ.

	Гурав дахь тэнүүлч хоёр нөхрийнхөө үхсэнд ихэд харамсан гутарч, замын хажууд нүх ухан тэднийг оршуулаад хүүхэнд

	— Мэргэн хаанаас өөрөө гуйж аваагүй болохоор чамайг эхнэрээ болгож би чадахгүй. Бусдад бэлэглэсэн энэ морь ч надад хэрэггүй. Тийм учраас чи энэ морийг унаад сайн хаандаа буцаж оч. Би өөрийн хувь тавилангаар зурагдсан бүхнийг биелүүлэхээр явах болно гэжээ. 

	Үүнийг сонсоод хүүхэн эрс татгалзаж, 

	— Би танаас салахгүй. Хэрэв би энэ морийг унаад буцаж очвол Мэргэн хаан намайг хааны зарлигийг зөрчин та нараас зугтааж ирлээ гэж бодоод цаазлах болно. Намайг битгий хөө, би чиний үнэнч дагуул болж хаа явсан газар чинь дагаж явъя гэж гуйж гэнэ.

	— За яах вэ, тэг л дээ. Өнөөдрөөс эхлэн чи миний хүж барьсан дүү бол, тэгээд хамтдаа аз жаргалыг эрцгээе. Энэ морийг унаад миний урд ороод яв, би араас чинь дагаж явах болно гэж ядуу эр хэлжээ.

	Ингээд тэд олон хоног сараар танихгүй, мэдэхгүй газраар явж, олон говь туулж, олон уул давж эцэст нь нэгэн том хотын захад ирж гэнэ.

	— За чи морио амрааж, идүүлээд байж бай. Би хот орж замд хэрэглэх жаал зугаа юм аваад ирье гэж хүүхэнд хэлээд ядуу эр хот орохоор явжээ.

	Энэ нь том, баян хот байсан учир төвөггүйгээр захыг нь олж, хэрэгтэй бүгдээ аваад буцах гэтэл нэг худалдаачин түүнийг зогсоож, 

	— Бадарчин гуай, та элдэв өвчнийг анагаах эрдэм ухааныг мэдэх үү? Хэрэв та оточ мэргэн лам бол манай хааны ганц хүүг эмчилж чадах магадгүй. Тэр нэг учир нь олдохгүй өвчнөөр өвдсөөр хэдэн жил болж байна. Тэр юу ч идсэн түүнд хоол болохгүй, өдрөөс өдөрт энэ янзаараа байвал удахгүй үхэх биз. Түүнийг олон эмч домч үзсэн боловч нэг нь ч тус болж чадсангүй. Хэрэв та тус болж чадах бол энэ тухай би хаанд айлтгая гэж хэлжээ.

	Ядуу эр юу хэлэхээ мэдэхгүй тулгамдаж гэнэ. Амь зуухын эрхээр олон жил, олон газар тэнэж явахдаа янз бүрийн өвчтэй хүмүүсийг эмчлэх тохиолдол зөндөө л гардаг байв. Гэвч түүний эмчилж байсан тэр хүмүүс бол бүгд ядуу зүдүү хүмүүс байсан ба харин одоогийн энэ хүн бол хааны хүү байлаа.

	Гэвч үзээд алдахаар шийдэж, 

	— За яах вэ, би нэг оролдоод үзье. Миний тухай маргааш хаандаа айлтгаарай. Харин би нэг охин дүүгийнхээ хамт тэнэж явдаг хүн, тэр маань одоо намайг хотын цаана хүлээж байгаа. Та бидэнд тус болж хоноглох газар олж өгнө үү гэж хэлэхэд

	— Миний гэрт та хоёрт хонох зай хэзээ ч олдоно гэж худалдаачин хэлжээ.

	Тэр хоёрыг хүрч ирэхэд худалдаачин тэдэнд тусад нь нэг нэг өрөө заан өгчээ.

	Хоёулхнаа үлдсэн хойно тэнүүлч дүүдээ хэлсэн нь:

	— За дүү минь, бидний цаашдын амьдралыг шийдэх хүнд цаг тулгараад байна. Энэ хотын хааны цорын ганц хүү нь сүүлийн хэдэн жил хүндээр өвчилж байгаа юм гэнэ. Олон оточ түүнийг үзсэн боловч нэг нь ч тус болсонгүй, залуу улам турсаар одоо бүр яс арьс болсон ажээ. Энэ гэрийн эзэн намайг хааны хүүг эмчилж чадах уу? гэж асуухад нь би чадна гэж хариулсан юм.

	Маргааш би энэ худалдаачны хамт хааны ордонд очих ёстой, гэтэл би түүнийг юугаар яаж эмчлэхээ ч мэдэхгүй байна. Хэрэв тэр хүү гэнэт муудвал хаан намайг цаазлах биз гэж айх юм хэмээн ярихад дүү нь:

	— Бид ямар л хувь тавилантай байна тэр ёсоор л болно. Магадгүй хувь заяа маань бидэнд туслах ч юм бил үү гэж хэлээд унтахаар явжээ.

	Хоёул сэтгэл нь ихэд догдолсон учир нойр нь хулжиж, үүрээр л дуг хийцгээж гэнэ.

	Өглөө босоод дүү нь

	— Ах минь, би хачин зүүд зүүдлэв гээд ярьсан нь:

	— Ганц хүүтэй нэгэн хаан байжээ. Нэг удаа ойд ан хийж яваад тэр хүүгийн ам нь цангаж булгаас ус уухдаа усан дотор байсан жижигхэн могойг мэдэлгүй залгиж орхив. Тэр цагаас хойш хүү өвдөж, юу ч идсэн тэр бүгдийг ходоод дотор нь байдаг тэр могой идэж орхих учир хүү турж эцэн хатаасан алим мэт болов. Олон оточ түүнийг эмчлэх гэж оролдовч чадсангүй» эцэст нь нэг ядуу тэнүүлч хааныд ирж, хааны хүүг эдгээж чадна гэж хэлсэнд хаан зөвшөөрчээ. Тэр тэнүүлч дөчин үнээ саан сүүг нь хааны хүүд больё гэтэл нь шахаж уулгаад дараа нь түүнийг хөлөөс нь доош харуулан дүүжилжээ. Хааны хүү сүүгээр бөөлжиж эхлэхэд тэр сүүтэй хамт нөгөө могой амнаас нь гарчээ. Үүний дараа хүүгийн бие түргэн сайжирч, удалгүй эрүүл саруул болов. Баярласан хаан олон хоног өдөр шөнөгүй үргэлжилсэн маш том найр хийж, хүүг нь эмчилсний шанд тэнүүлчид өөрийн эрдэнийн сангаас юу хүссэн бүхнээ авахыг зөвшөөрч гэнэ.

	Хааны эрдэнэсийн есөн сангийн нэгд нэг хуучирч, зэвэрсэн сэлэм байдаг байжээ. Ядуу тэнүүлч тэр их алт мөнгө, үнэт эрдэнээс юу ч авсангүй, харин тэр зэвтэй сэлмийг гуйхад хаан зөвшөөрчээ. Энэ бол жирийн биш, агуу их Искандер хаан өөрөө давтаж хийсэн ид шидтэй сэлэм байжээ. Искандер хааныг үхсэний дараа түүний хэмжээлшгүй их баялгийг хаана ч юм нэг ууланд булсан бөгөөд тэр уулнаас ширүүн урсгалт уулын гол эх авч, тэр голын эрэг дээр эртний нэгэн балгас байдаг байжээ. Энэ эрдэнэсийн санг аймшигт том луу манаж байдаг ба тэр лууг зөвхөн Искандер хааны шидэт сэлмээр л алж чадах байжээ. Тэр тэнүүлч, энэ уулыг эрж олоод аймшигт лууг Искандер хааны шидэт сэлмээр цавчин алахад, газрын гүнд булаатай байсан хэмжээлшгүй их баялаг ил гарч ирэхэд би сэрж орхив.

	Тэнүүлч түүний ярихыг анхааралтай сонсоод, 

	— Дүү минь, би бас яг ийм зүүд зүүдэлсэн билээ. Бидний энэ зүүд үнэн мэргэн зүүд ч байж болох юм, хэрэв тийм бол бид азтай хүмүүс болно. Заримдаа ядуу хүний хүсэл ч биелэх учир байдаг гэж хэлээд худалдаачны хамт хааны ордон руу явжээ.

	— Их эзэн минь, би хаан таны ганц хүүг эдгээн эмчилж чадах сайн отчийг олж чадна гэж үргэлж найддаг юм. Энэ бадарчин эмчлэн анагаах эрдмийг эзэмшсэн хүн, таны хүүд тус болж магадгүй гэж бодоод дагуулж ирэв гэж худалдаачин хэлжээ.

	— Тэг тэг, оролдоод үз гэж хаан зөвшөөрч тэнүүлчийг хүү дээрээ дагуулан очжээ.

	Орон дээр хөдөлгөөнгүй хэвтэх залуугийн дэргэд сууж судсыг нь барин нүд рүү нь хэсэг хараад

	— Хаантан, танай хүүгийн ходоод дотор могой орчихсон юм байна. Юу ч идсэн тэр бүгдийг энэ могой залгиад байх учир тэр ийм туранхай, тамир тэнхээгүй байгаа юм гэжээ.

	Тэгээд тэр дөчин хар үнээ сааж, сүүг нь авчруулан хааны хүүд цэрийтэл уулган зүүдэндээ үзсэний адилаар хөлөөс нь дүүжлэн бөөлжүүлэхэд ходоод дотор нь байсан могой сүүтэй хамт гарчээ.

	Хааны хүү тэр өдрөөс эхлэн бие нь сайжирч, хэдхэн хоногийн дараа эрүүл болж гэнэ.

	Хэмжээгүй баярласан хаан их сангийн нярваа дуудан ирүүлж миний хүүгийн амийг аварсан энэ хүнд эрдэнийн есөн сангаас авах гэж хүссэн бүгдийг нь өг гэж тушаажээ. Тэнүүлч, эрдэнийн найман сангаар орж тэнд байгаа алт мөнгө, үнэт эрдэнийг үзэж гайхсан боловч юу ч авсангүй, харин ес дэх санд ороод зүүдэндээ үзсэнтэй нь яг ижил зэвэрч, тоосонд дарагдсан сэлэм хэвтэж буйг үзээд 

	— Хийсэн ажлынхаа хөлс шанд энэ сэлмийг авъя, надад өөр юу ч хэрэггүй гэж хэлжээ.

	Энэ тухай нярав хаандаа айлтгахад тэр ихэд гайхаж

	— Чамд өөр юу хэрэгтэй байна вэ? Айлтгүй хэл, би чиний хүссэн бүгдийг биелүүлэх болно гэжээ.

	— Хаантан минь, би ядуу тэнэмэл оточ хүн, надад их баялаг хэрэггүй. Та надад нар борооноос хорогдох жижигхэн гэр, ачлагын хоёр тэмээ, охин дүүдээ унуулах ганц морь эдгээрийг өгвөл миний бүх хүсэл биелэх болно гэж тэнүүлч хэлэхэд хаан гуйсан бүгдийг нь өгөхийг шадар сайддаа тушаажээ.

	Ингээд тэнүүлч дүүгийн хамт Искандер хааны эрдэнэсийн санг эрж олохоор цааш явж гэнэ.

	Тэд олон сар жилээр энэ дэлхийг хэрэн тэнэвч эрсэн газраа ололгүй эцэст нь нэгэн их цөлийг туулж хөөсрөн шуугих ширүүн урсгалт гол эх аван урссан өндөр уулын бэлд амрахаар бууж гэнэ.

	Тэнүүлч тэмээнийхээ хомыг авч байхдаа тэднээс холгүй эртний хотын эвдэрхий балгас байхыг харж анхааралтай сайн ажиглавал зүүдэндээ үзсэн нөгөө балгас яг мөн байжээ. Тэр өчнөөн эрсний эцэст Искандер хааны эрдэнэсийн санг булсан нөгөө ууланд ирснээ ойлгож, 

	— Чи ингээд амарч бай би хоёр тэмээндээ жаахан харгана түүгээд ирье гэж дүүдээ хэлээд шидэт сэлмээ авч уул өөд явжээ.

	Уулын орой дээр гарвал аймшигтай том луу унтаж байсанд шидэт илдээ хуйнаас нь сугалан, 

	— Ядуу тэнүүлч би чамайг алаагүй харин лусын хаан чамайг алж байна гэж чанга хашхиран цавчсанд луу хоёр хэсэг тасран их цус сад тавин үхжээ. Гэтэл газар чичрэн доргиж өндөр уул оройгоосоо эхлэн нурсаар Искандер хааны хэмжээлшгүй их баялаг газрын хөрсөн дээр гарч иржээ.

	Ядуу эр эрдэнийн сангийн дээр маш том асар барьж энэ газар үлдэж эртний хотыг сэргээн босгохоор шийджээ. 

	Хэд хоногийн дараа голын нөгөө эрэгт олон зуун тэмээтэй аянчин буухыг үзээд тэдэнтэй уулзаж бүх барааг нь үнэ хайрлалгүй худалдан авч худалдаачдыг алт мөнгө үнэт эрдэнэсээр шагнажээ. Худалдаачид буцах замдаа уулзсан бүгдэд түүний өглөгч, сайхан сэтгэлтэйг магтан, барааг нь хэрхэн худалдан авсан тухай шагшин ярихад тэдний яриаг сонссон ядуу хүмүүс эртний тэр балгас руу аз жаргалыг эрэн ирцгээх болжээ. Тэнүүлч ирсэн хүмүүсийг тэтгэн дэмжиж тэдний туслалцаатайгаар Искандер хааны балгасыг сэргээн босгож эхлэв. Удалгүй нурсан балгасны буурин дээр олон сайхан байшинтай шинэ хот Искандер сүндэрлэн босож, тэнүүлч энэ хотын хаан болжээ.

	Хэдхэн жилийн дараа энэ хотын баян тансгийг болон хааных нь цэцэн мэргэнийг дэлхий даяар шагшин магтах болж гэнэ.

	Харин энэ үеэр гурван ядуу эрд жороо морь, залуу эхнэртэйгээ өгч байсан Мэргэн хаан хөршийнхөө хорон санаат хаадтай байлдан ялагдаж эд хөрөнгө, эхнэр хүүхэд, хаан төрөөсөө хагацан тэнэмэл гуйлгачин болоод хот дамжин хэсэж явдаг болсон байжээ. Тэр тэнэж яваад өнчин ядуу хүмүүсийг асран тэтгэдэг ухаантай сайн хаан гарч ирснийг дуулж тэр хотод очиж амьдрахаар явж байсан өөрийн ижил ядуу гуйлгачдыг даган явсаар Искандер хотод ирж хаанд нь бараалхаж гэнэ. Тэнүүлч хаан гуйлгачин болсон Мэргэн хаантай уулзаад

	— Чи намайг таних уу? Олон жилийн өмнө чам дээр очсон гурван тэнүүлчид их бэлэг өгснөө санаж байна уу? гэжээ.

	Мэргэн хаан тэр дор нь бүгдийг санаж, тэдний нэгд нь жороо хар морио, нөгөөд нь өөрийн ес дэх эхнэрээ өгч харин гурав дахь нь юу ч авалгүй явсныг хаанд ярихад

	— Тийм ээ, чиний морь, эхнэрээ өгсөн хоёр тэнүүлч хоорондоо хэрэлдэн зодолдож бие биеэ хутгалж алсан. Харин чамаас юу ч авалгүй «Өөрийн хувь тавилангаар урьдаас зурагдсан бүгдийг биелүүлэхийг хүсэж байна гэж хэлсэн тэр гурав дахь тэнүүлч нь би байна. Би одоо хэмжээлшгүй их эд хөрөнгө, эрх мэдэлтэй хаан болсон ч гэсэн цаашдынхаа хувь тавиланг эрэхээр явах хүсэлтэй байна. Чиний жороо хар морийг, өөрийн төрсөн дүү шигээ хайрлаж хүндэлж байсан эхнэрийг чинь ч би чамд буцааж өгье. Эвдэрхий балгаснаас сэргэн боссон Искандер хотыг улам хөгжүүлж, ард олныг нь жаргалтай сайхан амьдруулахыг даалган Искандер хааны эрдэнийн сан хаан төр хоёроо чамд үлдээе гэж Тэнүүлч-хаан хэлж гэнэ.

	Ингээд тэр хаан ширээнээсээ бууж орондоо Мэргэн хааныг суулгаад өөрийн сэргээн босгосон хотоосоо явжээ. Тэр бээр ядарч зүдэрсэн ард олноо хайрладаг учир тэднийгээ жаргаах сайхан газар эрж хайхаар аян замд гарчээ.

	 

	УХААН, ЭРДЭМ, АЗ ЖАРГАЛ ГУРАВ

	(Хасаг ардын үлгэр)

	 

	Ухаан, Эрдэм, Аз жаргал гурав хэн нь хэнээсээ илүү болохыг маргалдан өөрсдөө шийдэж чадахаа болиод мэргэн шүүгчид ирж тэдний маргааныг тасалж өгөхийг хүсжээ.

	Мэргэн шүүгч Аз жаргалд хэлсэн нь:

	— Аз жаргал чи хуурамч, сайн мууг ялгадаггүй, ихэвчлэн байвал зохих газраа байдаггүй, хүнийг аз жаргалтай болгочхоод дараа нь орхин одож зовоодог. Чи Ухаантай нөхөрлө, тэгвэл урт наслах болно гэж гэнэ.

	— Харин Эрдэм чи, энэ дэлхийн хамгийн хүчтэн. Чи харыг цагаан хатууг зөөлөн болгож чаддаг, заримдаа оргүй хоосноос олон юмыг бий болгож чадна, заримдаа олон юмыг оргүй хоосон болгож чадна. Чи эвдэх, эвлүүлж бүтээхийн алийг ч чадна. Чи Ухаантай нөхөрлө, тэгвэл үргэлж хүндлэгдэн урт наслах болно гэв.

	Хамгийн сүүлд нь Мэргэн шүүгч Ухаанд хэлсэн нь:

	— Хүнд чамаас илүү сайн нөхөр үгүй. Гэвч, хүн уурлан хилэгнэхэд чи хорон санаанд байраа орхиод алга болдог. Тэгээд хэзээ хойно, хорон санаа хүссэн бүгдээ хийж гүйцсэний дараа эргэж ирдэг. Чи өөрийн энэ алдааг засахыг оролддог боловч тэр болгон чаддаггүй. Хэрэв чи бүр эхнээс нь л өөрийн байрыг орхихгүй бол хорон санаа чиний байрыг эзэлж чадахгүй.

	Тэгээд Мэргэн шүүгч тэр гуравт:

	— Ухаан чи хүн бол, Эрдэм чи морь бол, харин Аз жаргал чи ташуур бол. Хэрэв та гурав нэгдэн нөхөрлөх аваас бүх юм сайн сайхан болно гэж гэнэ.

	 

	ЦЭЦЭН 

	(Хасаг ардын үлгэр)

	 

	Хаан том найр хийх болж ойр шадар хүмүүсээ бүгдийг урьжээ. Хаан уригдсан зочдыг нэг нэгээр нь дэргэдүүр өнгөрөөж, тэдний өмнө толгойгоо илэн суугаад байж гэнэ. Хааны хажуугаар өнгөрсөн хүмүүсийн хэн нь ч хаан ямар учраас толгойгоо илээд байгааг тааж мэдсэнгүй гэнэ.

	Цэцэн хааны хажуугаар өнгөрөхөд хаан мөн л толгойгоо илээд байжээ. Цэцэн үүнийг үзээд хааны өөдөөс хэлээ гаргачхаад өнгөрч гэнэ. Тэгэхэд хаан:

	— Өдий олон хүн миний хажуугаар өнгөрөхөд би толгойгоо илэн «Хар толгойд юу гай болох вэ?» гэж асуусан боловч та нарын хэн нь ч үүнийг ойлгосонгүй. Харин Цэцэн намайг толгойгоо дөнгөж илмэгц л хэлээ гаргасан нь урт хэл хүзүү орооно гэж байгаа болно. Эндээс би та нарын хэн нь ч ухаанаараа Цэцэнтэй эн зэрэгцэхгүй юм гэдгийг мэдэв гэж гэнэ.

	 

	ХЭНИЙ ЗҮҮД САЙХАН БЭ?

	(Узбек ардын үлгэр)

	 

	Сүмийн үүдэнд хоёр лам наранд ээн сууж байтал дэргэдүүр нь саяхан алсан тарган галуу барьсан анчин өнгөрчээ.

	— Галууны мах ч аятайхан шүү гэж нэг лам нь бувтнахад нөгөө нь:

	— Хэлээд яах вэ гээд шүлсээ залгив.

	— Чи бид хоёр энэ галууг идэж болохгүй юм гэж үү? гэж тэр хоёр нэгэн дуугаар хэлж анчныг даллан дуудахад, анчин хүрч ирээд

	— Лам багш нар минь, амархан сайн байна уу гэж тэдэнтэй мэхийн мэндчилэхэд тэд хэлсэн нь:

	— Энэ галуугаа бидэнд өгч. Тэгвэл чамд буян болно гэжээ. 

	Яая гэх вэ, гэгээн лам нартай маргаж болохгүй гэдгийг сайн мэдэх анчин:

	— Тэг тэг, үүнийг авч зумлаад чанагтун. Харин гурвуулаа хувааж иднэ шүү гэж хэлээд галуугаа өгч гэнэ. Хоёр лам галууг янзалж чанаад шөлөнд нь бантан хийж болгоод

	— Одоо гурвуулаа хэвтэж унтацгаая, тэгээд хэн хамгийн сайхан зүүд зүүдэлсэн нь энэ галууг ганцаараа идье гэж анчинд хэлэв.

	Анчин үүнийг зөвшөөрөхөөс өөр аргагүй болжээ. Тэгээд гурвуул унтахаар хэвтэв. Хоёр лам удалгүй зүүрмэглэн унтаж, харин анчин нойр хулжаад унтаж чадсангүй. Тэгэхээр нь босож, тогооны тагийг сөхөн харвал галууны махны сайхан үнэр өөдөөс нь ханхлахад тэссэнгүй махыг идэн бантанг ууж цадаад хэвтэж унтжээ.

	Хоёр лам өглөө босоод зүүдээ ярьцгааж гэнэ.

	— Би дээд тэнгэрт очлоо гэж зүүдлэв гэж нэг нь ярихад нөгөө нь:

	— Би гадаад их далайн ёроолыг үзэж зүүдлэв гэж хэлэв.

	Дараа нь тэр хоёр, 

	— Чи ямар зүүд зүүдлэв? гэж ачаас асуухад:

	— Би зүүдэндээ та хоёрын нэгийг тэнгэрт гарч, нөгөөг тэнгисийн ёроолд очсоныг үзсэн билээ. Тэгээд эрхэм багш нарыг ирэхээс өмнө галууны мах муудчих болов уу гэж айгаад бүгдийг нь яаран идчихсэн гэж гэнэ.

	 

	ХОЁР БИШ ЭЭ, ГУРАВ

	(Хасаг ардын үлгэр)

	 

	Нэгэн урагшгүй эр Хожа Насырт хүүгээ авчирч өгөөд, 

	— Хэнтэй ч эгнэшгүй Хожа Насыр минь, таны гайхалтай мэргэн ухааныг дэлхий даяар шагшин магтах юм. Та өөрийн саруул ухааны хүч, бурхан багшийн тусламжтайгаар миний хүүг хоёр том дутагдлаас нь ангижруулж өгнө үү гэж гуйжээ. 

	— Бурхны тусыг бүү хүлээ гэж Хожа түүнд хэлэв.

	— Би танд хоёр тахиа бэлэглэе.

	— Бурхны тусыг бүү хүлээ!

	— Хоёр шуудай гурил өгье.

	— Бурхны тусыг бүү хүлээ!

	— Хоёр төлөг!

	— Бурхны тусыг бүү хүлээ!

	— Хоёр тугал!

	— Бурхны тусыг бүү хүлээ!

	— Хоёр үнээ!

	Үүнийг сонсоод Хожа тэссэнгүй, 

	— Гурав гээч, эрхэм минь, гурав! Гурван тахиа, гурван шуудай гурил, гурван тугал, гурван хонь, гурван үнээ, яагаад гэвэл таны хүүд хоёр биш харин гурван том дутагдал байна! гэжээ.

	— Гурав дахь дутагдал нь юу байх билээ? гэж урагшгүй эр гайхан асуухад, 

	— Түүнд урагшгүй тэнэг эцэг заяажээ гэж Хожа хэлж гэнэ.

	 

	СЭРГЭЛЭН ЭР

	(Хасаг ардын үлгэр)

	 

	Гурван хүүтэй нэг өвгөн байж гэнэ. Өвгөн их өтөлж бие нь муудахад удахгүй үхэх цаг болсныг ойлгон гурван хүүгээ ирүүлээд, 

	— Аавын нь амьд явах хоногийн тоо дуусав бололтой. Манайх арван долоон морьтой, тэдний талыг нь их хүү чамд, гурав хуваасны нэгийг дунд хүү чамд, харин бага хүү чамд ес хуваасны нэгийг тус тус гэрээслэн үлдээе гэж гэнэ.

	Эцгийнхээ нас нөгчсөний дараа гурван хүү нь түүнийг оршуулж, гэрээсэлж үлдээсэн адууг нь хувааж авах болжээ. Тэгээд адуугаа хээр цуглуулаад эцгийн гэрээс ёсоор хуваах гэсэн боловч чадсангүй. Хэчнээн оролдож, яаж ч хуваагаад тэгш таарахгүй сондгойроод байж гэнэ. Аргаа бараад байтал нь тэдэн дээр нэгэн хээр морь унасан залуу эр хүрч ирээд мэндлэн, юун тухай маргаж байгааг нь асуужээ. Ах дүү гурав учрыг тайлбарлаж ярив.

	Залуу эр юу ч хэлсэнгүй мориноосоо бууж өөрийн хээр морийг адуутай нийлүүлээд:

	— За одоо өөр өөрийн хувийг авцгаа гэж гэнэ.

	Том ах нь бүх адууг хагаслан хувааж есөн морь, дунд ах нь гурав хуваан зургаан морь авав. Бага дүү нь бүх адууг ес хуваасны нэг болох хоёр морь авахад тэдний авсан морьдын тоо арван долоо болж залуу эрийн хээр морь эзэндээ үлдээж гэнэ.

	Ах дүү гурав эрийн сэргэлэн ухаантайг гайхан магтаж түүнийг талархан элбэг сайхнаар дайлж арван шинэ дээлийнхээ нэгийг бэлэг болгон өгчээ. 

	 

	ЗАЛХУУ

	(Хасаг ардын үлгэр)

	 

	Эрт урьд цагт нэг залхуу хүн байжээ. Эцэг нь хэмжээлшгүй баян хүн байсан учир тэр эд хөрөнгө, идэж уухаар дутахгүй олон ядуусыг зарцлан дур зоргоороо, уная гэвэл морь бэлэн идье гэвэл мах бэлэн, ууя гэвэл айраг бэлэн байдаг байжээ. Тэр бүх л амьдралынхаа туршид ганц ч өвс зулгааж үзээгүй бөгөөд тэдний хот айлын орчин тойрны өвс зэгсийг хэзээ ч, хэн ч хадаж байсангүй. Хэрэв тэр зүүн хажуугаараа хэвтсэн бол эргэж баруун хажуугаараа хэвтэхээс залхууран тэр чигээрээ хэвтсээр өглөө болгодог тийм залхуу хүн байжээ.

	Нэг өдөр талд их түймэр гарч, тэр хот айлын хүмүүс сандран бужигнаж эхлэв. Түймрийн гал их хурдан ойртож байсан учир хүмүүс гэр орноо орхиж, адуу малаа туун усны цаана гарч эхлэв.

	Харин баяны хүү энэ үеэр гэртээ хэвтэж байсан бөгөөд энэ их үймээн бужигнаанд хөдөлсөн ч үгүй, босохоос залхууран хэвтсээр байжээ.

	— Ноён минь, босоорой! Талд их түймэр гарч, хүмүүс дүрвэн зайлж байна гэж түүнд хэлэхэд 

	— Тэгээд яагаа вэ, нүүж л байг гэж гэнэ.

	— Ноён, та ганцаараа үлдэнэ шүү дээ! гэхэд

	— Тэгээд юү гэж, ганцаараа үлдэхэд яадаг юм бэ? гэж хэдэрлэн хөдлөлгүй хэвтсээр байж гэнэ.

	Яарч сандран сэтгэл нь түгшсэн нэг хүн орж ирээд, 

	— Өвөлжөө шатаж эхэллээ, эндээс зайлахгүй бол болохгүй нь гэж хэлэхэд:

	— Тэгээд юу гэж, шатаж л байг гэж хариулжээ.

	— Хөнжил гудас нь шатаж эхлэхэд айсандаа арай түргэн хөдөлж босох биз, ингээд орхиё гэж хэлээд хүмүүс түүнийг орхин оджээ. Тэр хот айлынхан зугтан нүүж усны цаана очоод өөрийн ноёны зөрүүдийг гайхан тэр ер нь энэ дэлхийн хамгийн залхуу хүн мөн биз гэлцжээ.

	Тэр хот айлын өвөлжөө, гэр байшин хашаа хороо бүгд шатсан боловч эзэн нь босохоос залхууран хэвтсээр байж гэнэ.

	Түймэр өнгөрсөн хойно хүмүүс шатсан буурь дээр хүрч ирээд үлдсэн нурам дотроос галд хуйхлагдсан хонь мэт болж дөнгөж амьтай байгаа ноёноо олж гэнэ. Нэг эр мориноосоо бууж түүнд дөхөж очоод

	— Ноён минь, таны энэ залхуу л таныг аллаа шүү дээ. Одоо гэмшиж байна уу? гэж асуухад ноёны хүү, 

	— Тэгээд юу гэж, үхнэ л биз гэж сулхан дуугаар бувтнаад таалал төгсөж гэнэ.

	 

	
ДОМОГ БА ХУУЧ ЯРИА

	 

	ТЭМЭЭ УС УУХДАА ЯАГААД ЭРГЭЖ ХАРДАГ ВЭ?

	 

	Эрт урьд цагт тэмээ олон салаа эвэртэй, өтгөн урт сүүлтэй сайхан амьтан байжээ.

	Тэр нэг өдөр гол дээр ирж ус уунгаа усанд туссан өөрийн сайхан дүрийг сонирхон зогсож байхад нь буга хүрч ирээд, 

	— Тэмээ, найз минь, намайг өнөөдөр найрт урьсан юм. Чи надад эврээ өгөөч, ганц орой гоёод өгье гэж гэнэ.

	Тэмээ тэр үед эвэргүй байсан бугад эврээ өгчээ.

	Дараа нь тэр үед ийм сайхан сүүлгүй байсан морь давхин ирж торго мэт сайхан хар сүүлийг нь гуйсанд тэмээ бас л өгч гэнэ.

	Тэр цагаас хойш олон жил өнгөрсөн боловч тэмээнд эвэр сүүл хоёрыг алийг нь ч авчирч өгсөнгүй.

	Тэмээ бугад эврээ буцааж өгөхийг сануулахад тэр ёжтойгоор инээмсэглэн, 

	— Чиний сүүл газар шүргэтэл урт ургасан цагт л би чиний эврийг буцааж өгье гэжээ. Харин мориноос сүүлээ нэхэхэд, 

	— Чиний эврийг ургаж гүйцсэн цагт л би сүүлийг чинь өгье гэж хариулжээ.

	Тэр цагаас хойш тэмээ ус уухдаа эвэр сүүл хоёрыг минь авчирч өгөх болов уу гэж горьдон хардаг болсон гэнэ.

	 

	КОРКУТ

	 

	Эрт урьд цагт хүмүүсийн хувь заяаг урьдаас хэлж чаддаг нэг мэргэн хүн байжээ. Түүний нэрийг Коркут гэдэг бөгөөд, тэр олон газар явж юм үзэж нүд тайлсан, их эрдэмтэй хүн байв.

	Олон жил тэнэхдээ тэр сайн муу олон юм үзэж, тэр бүгдийг ухаан санаандаа тунгаан бодож аливаа юмны учир шалтгааныг олохыг үргэлж хичээдэг байжээ. Ялангуяа үхлийн учир шалтгааныг олох гэсэн бодол түүнээс ер салдаггүй байж гэнэ.

	Хүмүүс яагаад үхдэг юм бэ?

	Зарим нь өтөлж өвгөрөөд зарим нь цэл залуугаараа, нэг нь жаргаж цэнгэж яваад, нөгөө нь насан туршдаа зовж зүдэрсээр нэг хэсэг нь дөнгөж төрмөгцөө, нөгөө хэсэг нь өндөр настай болсон хойноо үхдэгийн учир юу вэ? гэж тэр өөрөөсөө олон удаа асуудаг байв.

	Гэвч хэчнээн их бодовч хариу олж чаддаггүй байжээ. Нас өндөр болох тусмаа үхлийн тухай улам их бодох болж, тэр ч байтугай үхлийг байн байн зүүдлэх болжээ. Коркут нэг шөнө зүүдэндээ булшны нүх ухаж буй хүмүүстэй уулзаж, 

	— Хэнийг оршуулах гэж байгаа юм бэ? гэж асуувал, 

	— Мэргэн зөнч Коркутыг оршуулах гэж байна гэж хариулжээ.

	Муу ёрын зүүд зүүдэлсэндээ Коркутын сэтгэл нэг л тавгүй болоход тэр энэ нутгаас зайлахаар шийдэж, маргааш нь дэлхийн нөгөө захад очихоор явж гэнэ.

	Тэр олон сар явж Бетпак-Дала ба Сары-Аркийн усгүй цөлийг туулсан боловч хаана ч явсан өөрийг нь оршуулах булшны нүх үргэлж харагдаад байх болжээ.

	Хүний нутагт сэтгэлээ тайвшруулж чадахгүйгээ ойлгосон Коркут төрсөн нутаг Сыр-Дарья мөрнийхөө эрэгт буцаж ирж гэнэ.

	Түүний амьдардаг хот айл мөрний эрэгт байдаг боловч тэр нэг ч өдөр гэртээ байсангүй, үхлийг мартахын тулд нутгийн айлуудыг хэсэн өөрийн хийсэн доомбороор хөгжимдөн үхлийн тухай бараг мартаж гэнэ.

	Гэвч тэр нэг шөнө унтаж байгаад: «Чи «үхэл» гэдэг үгийг хэлсэн тэр өдрөө үхэх болно» гэж хэлэхийг сонсжээ.

	Тэр цагаас хойш олон сар өнгөрч Коркут үхлийн тухай юу ч бодохгүй тэнүүчилсээр байж гэнэ.

	Нэг удаа гэртээ ирвэл аргамжаатай байсан бухан бяруу нь алга болсныг үзээд ууртаа «Үхсэн ч хамаагүй, эрж олно» гэж хэлж орхив. Хэлсэн хойноо харамсаж амь нас нь дээсэн дөрөөн дээр дэнжгэнэж байгааг ойлгон «Түргэхэн шиг л эндээс зайлъя» гэж шийдэн салхи мэт хурдан тэшдэг хүрэн атаа тохомлон унаж холын замд гарч гэнэ.

	Тэр дэлхийг тойрон тэнэж, дөрвөн зүг, найман зовхист очсон боловч нүдэнд нь байнга харагдах булшны нүхнээс салж чадсангүй. Ямар ч аргаар үхлээс зайлж чадахгүй гэдгийг үнэмшиж итгэсэн Коркут нутагтаа дахин буцаж иржээ.

	Газар дээр амьдарвал үхэлд баригдана гэж айсан тэр, гайхалтай сайхан хөвдөг хивс усан дээр дэвсэн Сыр-Дарья мөрнөөр хөвөх болжээ. Коркут хөвж явахдаа өөрийн бодол санааны тухай уянгатай сайхнаар дуулан хөгжимдөх болж гэнэ. Түүний тэгж дуулж хөгжимдөхийг тэнгэрт нисэх шувууд далавчаа дэлгэн, талын салхи үлээхээ намдан, тэр хавийн араатан амьтад мөрний хөвөөнд зогсон сонсдог байв.

	Ингэж, Сыр-Дарья мөрөн түүний авран хамгаалагч нь болжээ. Тэр гайхамшигт хивсэн дээрээсээ мөрний нулимс мэт тунгалаг усыг ширтэн дуулан хөгжимдсөөр суудаг байж гэнэ. Харин үхэл түүний дуулж хөгжимдөхийг сонсон уярч, сэтгэл зүрхийг нь догдлуулагч энэ гайхамшигт аялгууг таслахаас айж, холхон шиг хүлээн зогсдог байжээ.

	Үхэлтэй удаан тэмцэж, эцэж ядарсан Коркут нэг удаа дөнгөж зүүрмэглэн дуулж хөгжимдөхөө болиход түүнийг мөрдөгч үхэл хорт могой болон хүрч ирээд хатгаж гэнэ. Коркут хордон, удалгүй үхэхэд ард олон түүнийг Сыр-Дарья мөрний эрэгт Кармакшин уулын ойролцоо дэргэд нь уянгат доомборыг нь тавин оршуулж гэнэ.

	Коркут үхсэн боловч түүний сайхан дуу хөгжим замхарсангүй, доомбор хөгжим нь үргэлж дуугарсаар байж гэнэ.

	Коркутын шарилын хажуугаар өнгөрсөн хүмүүст энэ доомборын гунигт аялгуу сонсогддог байв. Энэ уянгалаг, гунигтай аялгуу, талын салхинд намилзах өвсний сэрчигнэхтэй хослоход хүмүүст, «Коркут», «Коркут» гэсэн үг сонсогддог байжээ.

	Тэр цагаас хойш Коркутын дуулж хөгжимдөхийг сонссон хүмүүс түүний хөгжмийн ижил хөгжим хийж аваад дуулан хөгжимдөх болсноор доомбор хөгжим хасаг түмний дунд дэлгэрсэн ажээ.

	 

	ҮЛГЭРЧ АГОЛ

	 

	Эрт урьдын цагт алдартай үлгэрч Агол гэж байжээ. Түүнийг хол ойрын хот айлууд бүгд таньдаг байсан ба хэзээ зочилж ирэхийг нь тэсэж ядан хүлээдэг байв. Агол хашин зээрд гүүгээ унаж хот айлуудыг дамжин үлгэр тууль ярьж явдаг байжээ.

	Тэр аль нэгэн хот айлд ирэхэд, түүний ирсэн тухай яриа доорхноо айлаас айл дамжин тарж орой болоход тэр хотынхон хөгшин залуугүй бүгд цугларч, алдарт үлгэрчийг сонсохоор тойрон суудаг байж гэнэ.

	Түүний үлгэр туульсыг сонсох хүсэлтэй хүмүүс маш олон учир Агол хот айл болгонд нэлээд хэд хонодог байв. Айл болгон түүнийг гэртээ хонуулж үлгэр яриулахыг хүсэх учир тэр нэг айлаас нөгөө айлд уригдан явдаг байжээ.

	Нэг өдөр Агол өөрийн сайн танил өвгөний хотонд ирж гэнэ. Гэрийн эзэн түүнийг баярлан угтаж, хүндэт зочныг амттай хоол цайгаар дайлахыг эхнэртээ тушаажээ. Хоол идсэний дараа тэр хотынхон бүгд өвгөнийд цугларч, Аголыг үлгэр ярьж өгөхийг гуйцгааж гэнэ. Түүнийг зөөлөн хивсэн дээр урин суулгахад тэр уулын горхины хоржигноо мэт уяхан дуут хомыс2 хөгжмөө хөглөн эртний алдарт баатруудын тухай туульсыг хайлан дуулж эхлэв. Газар дэлхий яаж үүссэн тухай, хүчирхэг баатрууд хортон дайсныг хэрхэн дарж алдар цуугаа мандуулж байсан тухай хайлахад гэрт цугласан хүмүүс амьсгаа даран, ганц ч үг гээлгүй сонсохыг хичээж байв.

	Урт үлгэр талдаа ч ороогүй байхад хоолой нь хатаж, хэл нь ээдэрч эхлэхийг мэдэрсэн Агол их гайхаж гэнэ. Халуун цай ууж, хоолойгоо зассан боловч тус болсонгүйд цэвэр агаараар амьсгалахаар гэрээс гарч гэнэ. Гэтэл гэрийн гадаа минжин малгай, булган дээл өмсөж, ижилхэн харь морь унасан хоёр хүн зогсож байв.

	— Их туульч Агол чамтай бид арай гэж уулзах шив дээ. Маргааш манай эзнийд очоорой, тэнд сайхан цэнгэцгээе гэж тэдний нэг нь хэлж гэнэ.

	Өмнө нь жирийн биш хүмүүс зогсож байгааг ойлгосон Агол маш их айж, хөл нь чичрэн гуйвж эхлэв. Тэр тэдэнд юу ч хэлэлгүй бушуухан гэрт орж, үлгэрээ үргэлжлүүлсэн боловч түрүүчийнхээс улам дордож, ухаан нь самууран баатруудыг хооронд нь хольж сольж эхлэв гэнэ.

	Гэрийн эзэн өвгөн, байдал бишидсэнийг мэдэж, учрыг ойлгоод, 

	— Сайн хөршүүд минь, удаан хугацаагаар Уулын эзэн савдгийг, тахиагүй бидний л буруу. Үүнээс болоод Агол үлгэрээ ярьж чадахгүй байна Иймд маргааш өглөө айл бүр айраг, сүүнийхээ дээжээр Уулын эзэнд цацал өргөцгөө гэхэд бүгд зөвшөөрч, гэртээ харьцгааж гэнэ.

	Гэрийн эзэгтэй ор дэр засаж Аголыг хэвтүүлсэн боловч хүнд бодолд дарагдсан түүний нойр нь хүрсэнгүй. «Өнөөдөр хүмүүст үлгэр ярьж байсан бол маргааш Уулын эзэн савдагт ярих болно. Ийм л хувь тавилантай юм байлгүй. Ер нь л эр биеийнхээ мэнд дээр энэ нутгаас зайлъя» гэж шийдэж гэнэ. Тэгээд хэнд ч мэдэгдэлгүй сэмхэн босож, гэрээс гараад зээрд гүүгээ эмээллэж, хомыс хөгжмөө ганзагандаа бэхлээд харсан зүг рүүгээ явж гэнэ.

	Хот айлаас гараад жаахан явтал сэтгэл нь түгшин, уйтгар гунигт автагдаж эхлэв. Тэр өөрийн гашуун хувь заяаны тухай, олны хайртай үлгэрч байх их аз жаргалын тухай бодож сэтгэл нь догдлов. Тэгээд энэ бүгдийн тухай зүрхний угаас ундрах туульсыг дуулан хайлахыг хүссэн боловч энэ нүх шиг харанхуй шөнө хэн ч намайг сонсохгүй шүү дээ гэж бодон явтал, 

	— Агол хүлээж бай! гэж нэг хүн араас нь дуудав.

	Айж цочсондоо дотор нь палхийж эргэж харсан ч үгүй, муу гүүгээ ташуурдан хурдлан давхиж гэнэ. Хэсэг давхиад мориныхоо амыг татан чагнавал түрүүчийн дуу:

	— Агол хүлээж бай! гэх нь сонсогдож, нэгэн морьтой хүн дэргэд нь давхин иржээ. Сайтар ажиглавал тэр нь өчигдөр үдэш гэрийн гадаа зогсож байсан хоёр морьтны нэг мөн байв.

	— Зүдэрч байж чамайг гүйцлээ. Муу хүн юм даа чи. Миний эцэг, Уулын эзэн савдаг чиний сайхан үлгэр, туулийг сонсохыг хүсэж чамайг урьж байхад чи ярьж байсан үлгэрээ гүйцээлгүй дутуу хаяад зугтааж байдаг. Нэгэнт ийм болсон хойно хоёул энд хэн нь сайн үлгэрч болохоо үзэж тэмцэлдье гэж тэр хүн хэлж гэнэ.

	Аголыг мориноосоо буухад тэр аль хэдийн буучихсан, 

	— Чи тэр уулын орой дээр суу, би энэ уулын орой дээр сууя, тэгээд хэн олон үлгэр тууль ярьж чадсан нь дийлэх болно гэжээ.

	Ингээд тэд салж тус тусын уулан дээр гарч үлгэр тууль хайлж эхлэв. Гурван өдөр, гурван шөнө хайлж гэнэ. Гурав дахь шөнө үүр цайхаас нэлээд өмнө Уулын эзэн савдгийн хүү мэддэг бүх үлгэрээ дуусаад, 

	— Хэчнээн чармайсан боловч чамаас илүү үлгэр хэлж чадсангүй. Чи үнэхээрийн агуу их туульч мөн юм. Эцгийн тушаасан ёсоор би чамайг туршсан юм. Чи түүнд үлгэр ярьж өгөхөөс дургүйцэн зугтаахыг оролдсон учир чамд их уурласан, хэрэв чи түүний хүслийг биелүүлсэн бол энэ дэлхийн хамгийн жаргалтай баян хүн болох байсан. Нэгэнт тэгээгүйгээс хойш чи энэ нутгаас зайл, ер нь хойшид хэзээ ч гартаа хомыс хөгжим барих хэрэггүй, эс тэгвэл чамд л муу юм болно шүү гэж гэнэ.

	Сэтгэл нь ихэд түгшсэн Агол цааш явж гэнэ.

	Үүр цайх болоогүй байлаа. Нэг гүвээ даган явж байтал нь нэг хүний дуу гарахад мориныхоо амыг татан чагнавал өчигдөр орой ярьж байгаад дутуу орхисон үлгэрийн баатар нь гомдолтойгоор:

	— Ээ, их үлгэрч минь! Чи яах гэж бидний тухай үлгэрийг дутуу хаясан юм бэ? Яагаад чи миний байгуулсан баатарлаг үйлсийг дуустал ярьсангүй вэ? Одоо би үүрд зовж шаналах боллоо шүү дээ.. гэж хашхирч байв.

	Үүнийг сонсоод Агол, үлгэрийг дунд нь таслан дутуу орхиж болохгүй гэсэн эртний их туульчдын үгийг санажээ. Хэрэв үлгэрч үлгэрийг дуусгалгүй орхивол тэр үлгэрийн баатрууд нь түүнийг хараан зүхэх болно. Тийм үлгэрч өөрийн авьяас билгийг барж удахгүй үхнэ гэж сургадаг байсныг санаж сэтгэл нь улам их зовж гэнэ.

	Агол гэртээ буцаж ирээд хойшид хэзээ ч хомыс хөгжим гартаа барихгүй гэж өөртөө андгайлжээ.

	Тэр өдрөөс хойш зун, намар өнгөрч өвөл болж гэнэ. Өвлийн урт шөнө эхлэхэд үлгэрчийн сэтгэл уйтгар гунигаар дүүрч, заримдаа «Юуны тулд авьяас билгээ нууж хүмүүсээс хол хөндий байх хэрэгтэй юм бэ? Ингэж уйтгар гунигт автан сэтгэлээрээ хатаж байснаас ард олноо баясгаж яваад үхсэн нь дээр бус уу» гэж сүнс, онгон сахиусаа дуудан бодох болжээ. Хэн ч түүнд зөвлөж тусалсангүй, удаан бодсоны эцэст Уулын эзнээс айж сэтгэлээ зовоохоо болихоор шийдэж, зээрд гүүгээ эмээллэн унаж холын айлууд руу явжээ.

	Хүмүүс хайртай үлгэрчээ үзээд баярлаж, урьдын адил гэртээ урин үлгэр ярихыг гуйцгааж, оройн цагаар түүнийг тойрон сууж дайчин баатруудын байгуулсан гавьяаны тухай хайлан дуулахыг нь сонсдог болжээ. Тэр ядрахыг мэдэхгүй үлгэр ярьж, түүний хомыс хөгжим нь урьдынхаас уянгатай сайхан дуугарч, хоолой нь улам хүчтэй, баргил болжээ.

	Агол, Уулын эзэн савдгийн сануулан хэлснийг мартсан ч юм уу, эсвэл хувь заяагаа дахин нэг туршихаар шийдсэн ч юм уу, ямар боловч хаврын тэр нэгэн шөнө эхэлсэн үлгэрээ дутуу хаяж, харанхуй шөнөөр зайлан явсан тэр хот айл руу очихоор явжээ.

	Үлгэрчийн зээрд гүүний туурай тэр нутгийн шороонд гишгэж амжаагүй байхад

	— Агол, зогс! гэсэн захирангуй дуу сонсогдож, Уулын эзэн савдгийн хүү давхиж ирэв.

	— Агол! Энэ нутагт дахиж битгий ир гэж би чамд хэлсэн шүү дээ. Гэтэл миний үгэнд орсонгүй. Намайг Уулын эзэн савдаг чиний амь насыг бүрэлгүүлэхээр явуулсан юм. Гэвч би чамайг энд шууд алахгүй, тэгж болохгүй. Хэрэв чи миний эцэгт үлгэр ярьж өгөхийг зөвшөөрвөл чиний амь насыг өршөөж болно. Тэгвэл чи хамгийн агуу их үлгэрч болж, элбэг баян, жаргалтай сайхан амьдрах болно гэж тэр хэлэв.

	Агол энэ удаад ч гэсэн эс зөвшөөрөхөд Уулын эзэн савдгийн хүү:

	— Агол, чи үхэх болно гэж хэлээд хилэн хар морио ташуурдан ухасхийн давхин одов.

	Уйтгар гунигт дарагдсан үлгэрч морины жолоог гэрийн зүг эргүүлж гэнэ. Жаахан явтал гэнэт зүрх рүү нь хатгаж хүчтэй өвдөхөд цааш явж чадалгүй нэгэн довцгийн ойролцоо мориноосоо бууж суув. Зүрх нь улам хүчтэй өвдөхөд тэр сууж ч чадахаа болиод хэвтэж гэнэ..

	Маргааш өглөө нь тэр довцгийн хажуугаар мал хариулж явсан малчин, эмээлтэй зээрд гүүг үзээд хүрч очвол Агол ухаан алдан унасан байжээ. Малчин толгойноос нь өргөн өндийлгөхөд ухаан оров. Тамир нь тасарч, царай нь зэвхийрсэн түүнийг чулуу түшүүлэн суулгахад тэр хомыс хөгжмөө авч өгөхийг гуйж гэнэ.

	— Чи явж «Үлгэрч Агол үхэх гэж байна, тэр та нарыг сүүлчийн удаа үлгэр сонсохыг урьж байна» гэж хүмүүст хэл гэж тэр малчинд хэлжээ.

	Ард олон зүг бүрээс тэр довцог руу гүйлдэн ирж Аголыг тойрон суухад тэр эцсийн хүчээ шавхан төрсөн нутгийнхаа тухай, үлгэрч хүмүүсийн амьдрал, эр зориг, хүнд бэрх хувь заяаны тухай дуулж эхлэв. Тэр хүмүүсийн гуниг зовлонг хуваалцаж, эцсийн амьсгалаа тасартал гуниглан дуулсаар байв.

	Аголыг үхсэн тухай мэдээ хол ойрын айлуудад салхи мэт түргэн таржээ. Уулын эзэн савдагтай тэмцэлдэж яваад амь алдсан хайрт үлгэрчтэйгээ салах ёс гүйцэтгэхээр хүмүүс зүг бүрээс тасралтгүй ирсээр байж гэнэ.

	Тэр цагаас хойш олон зуун жил өнгөрсөн боловч шударга зоригт их туульчийн тухай энэ домог өнөө хүртэл хүмүүсийн сэтгэл зүрхэнд хадгалагдан үлджээ.

	 

	ЗАРАА ХАДУУРЫГ БОДОЖ ОЛСОН НЬ

	 

	Эрт дээр үед хүмүүс амьтны адил өвс иддэг байж гэнэ. Хүн олон болж, идэх өвс нь улам л бага болоод байхаар нь нэг удаа ан амьтад том хурал хийж, «Бид өлсөж ханалаа! Одоогоос эхлэн хүмүүс өвс идэх ёсгүй» гэж шийджээ.

	Ингээд хүмүүс газар хагалан шар, цагаан будаа, арвай буудай тарьсанд ургасан боловч энэ их ургацыг яаж хураахаа мэдэхгүй байж гэнэ. Тэр цагт хүн ба араатан амьтад цөм нэг хаантай байжээ. Энэ хаан хүн, араатан амьтан, жигүүртэн шувуу бүгдийг ордондоо цуглуулаад:

	— Ургац хураах цаг боллоо, гэтэл бид яаж хураахаа мэдэхгүй байна. Хэрэв та нарын хэн нэг нь энэ их арвай, будааг яаж хураах аргыг мэддэг бол хэлж өгнө үү гэжээ.

	Гэвч хүн, араатан, жигүүртний хэн нь ч юу ч хэлсэнгүй. Эцэст нь нэг өвгөн урагш гарч ирээд, 

	— Бид бүгд хаан чиний дуудлагаар цугларсан билээ. Бидний дунд ганц зараа л алга, тэр лав ашигтай зөвлөгөө өгч чадах байх. Гэвч зараа их амархан гомддог амьтан гэдгийг бид мартаж болохгүй. Хэрэв та нар түүнийг ирэхэд шоолж инээвэл тэр гомдож уурлан бидэнд юу ч хэлж өгөхгүй гэжээ.

	Хаан зарааг олж ирэхийг тушааж элч илгээж гэнэ. Элч зарааг эрж олоод дагуулж ирэх замдаа хаан яах гэж дуудсан учрыг түүнд ярьжээ.

	Зараа ордонд сэмхэн орж ирээд бөндийсөн бор юм болон атирч олны ярихыг сонсож эхлэв. Гэвч тэнд байсан хүмүүс түүнийг олж хараад тойрон зогсжээ. Хөгшчүүл нь тайван зогсож байж, харин залуучууд нь инээдээ барьж чадахгүй чанга чангаар инээлджээ.

	Энэ хүмүүс зугаагаа гаргах л гэж намайг дуудсан юм байна гэж бодохоос зарааны уур хүрч тэр доороо ордноос гарч явав.

	Залуучууд өвгөний хэлснийг гэнэт санаж инээхээ больсон боловч зараа аль хэдийн ордноос гарч явсан байжээ. Тэгтэл нөгөө зарааг авчруулахыг санал болгосон өвгөн гарч ирээд хэлсэн нь:

	— Залуусын энэ алдааг засаж болно. Зараа уурлахаараа их төлөв өөрөө өөртэйгөө яриад байдаг юм. Хэн нэг нь түүний араас явж юу ярихыг нь сэмхэн чагнаад ир гэж гэнэ.

	— Намайг явуулна уу. Түүнийг надаас илүү сэмхэн дагаж чадах амьтан байхгүй гэж муур хэлэв.

	Хаан муурт зарааны араас сэмхэн дагахыг тушаахад тэр зарааны араас гэтэн дагаж юу ярихыг нь сонсож гэнэ. Зараа замдаа:

	— Ийм ч хаан байх гэж! Мунхаг гэдэг нь! Алганы чинээ төмөр аваад хавирган сар шиг болтол нь алхаар давтахаас амархан юм байх уу. Дараа нь ишилж ирлээд л хадуур бэлэн шүү дээ гэж үглэсээр явж гэнэ.

	Муур зарааны ярьсныг тогтоож аваад ордонд ирж хаанд бүгдийг ярьжээ. Хаан тэр дор нь дарханд зарааны хэлсэн ёсоор олон хадуур хийхийг тушаажээ.

	Ингээд хүн болгон өөртөө хадуур хийж аваад тариагаа түргэн хурааж авч гэнэ.

	 

	БҮРГЭД ЦАРЦАА ХОЁРЫН МАРГААН

	 

	Эрт урьд цагт бүргэдийн хаан, царцааны хаан хоёр маргаж гэнэ.

	— Хэрэв бид хоорондоо байлдвал манай цэрэг танай цэргийг дор нь дийлнэ гэж бүргэдийн хаан сайрхав.

	— Үгүй дээ, бид тоогоор олон юм чинь илүү хүчтэй. Бид ялах болно гэж царцааны хаан хэлжээ.

	— За тэгвэл байлдъя. Чиний зуун царцаанд нэг л бүргэд тавья гэж бүргэдийн хаан санал болгож гэнэ.

	— Тэгье л дээ. Маргааш ургахын улаан нарнаар далай дээр уулзъя гэж царцааны хаан зөвшөөрөн хэлжээ.

	Маргааш өглөө нь бүргэдүүд өөрийн хаанаар толгойлуулан далай дээгүүр баруунаас нисэн ирцгээв. Харин энэ үеэр тэдний өөдөөс бөөн хар үүл нүүж байв. Тэр үүл ойртон ирэхэд бүргэдүүд энэ бол үүл биш үй түмэн царцаа болохыг харж гэнэ.

	Бүргэдүүд тулалдаанд дайран оров. Тэд царцаануудыг заримыг нь идэж, заримыг нь тоншин тэнгист хаясаар байсан боловч үүл мэт нөмрөн ирэх царцаанд эцэс төгсгөл байсангүй. Бүргэд бүрийг олон зуун царцаа битүү бүслэн авч энд тэндээс нь хазаж, өд сөдийг нь зулгаах учир бүргэдүүд дараа дараагаараа далайд унаж эхлэв. Удалгүй цөөн хэдэн бүргэд амьд үлдэхэд бүргэдийн хаан тулалдаанд ялагдсанаа ойлгож, амьд үлдсэн өчүүхэн хэдэн цэргийн хамт шившигтэйгээр зугтааж гэнэ. Тэр цагаас хойш дэлхий дээр бүргэд царцаанаас олон зуу дахин цөөн болсон ажээ.

	 

	ШАР ШУВУУ

	 

	Жигүүртний хааны хатан нь шувууны маханд их дуртай юм байжээ. Ийм учраас жигүүртний хаан өөрийн албат иргэдээс хатныхаа хүнсэнд алж өгдөг байжээ. Нэг өдөр хатан нь хаанд хэлсэн нь:

	— Шар шувуунаас бусад шувууны махыг бүгдийг идэж үзлээ. Одоо түүнийг л идмээр байна гэж гэнэ.

	Хаан харцагыг дуудаж шар шувуу алж ирэхийг тушааж гэнэ. Харцага шар шувуунд нисэж ирээд:

	— Хаан чамайг авч ирэхийг тушаасан, түргэл! гэж хэлжээ.

	Тэгэхэд нь шар шувуу:.

	— Миний нүдний хараа их муу, өдөр, нүд гялбаад юу ч үзэхгүй юм, зөвхөн шөнө л замаа муухан ялгах юм. Чи буц, би чиний араас аажуу тайван нисээд очъё гэж харцаганд хэлжээ.

	Шар шувуу гурав хоногийн дараа хааны ордонд нисэж ирэхэд хаан уурлан:

	— Чи яагаад ингэж удав? Би чамайг гурав хоногийн өмнө хүрч ир гэж тушаасан биз дээ! гэж хашхирав.

	— Би замдаа чухал хэрэг шийдэж байсан их чуулгантай дайралдаж тэнд нэг хоног саатсан билээ гэж шар шувуу хэлж гэнэ.

	— Тэр их чуулган чинь ямар гээгчийн чухал хэрэг хэлэлцсэн юм бэ?

	— Энэ дэлхийд үхсэн, амьд хоёрын аль нь олон бэ? гэдгийг хэлэлцлээ.

	— Тэгээд аль нь олон байна, амьд нь уу, үхсэн үү?

	— Эзэн минь, үхсэн нь олон гэж шар шувуу хэлэхэд хаан:

	— Яагаад? гэв.

	— Үер ус, гал түймэр, аюул ослоос болж үхэгсдийн тоо амьдаасаа олон болж гэнэ.

	— За яах вэ. Тэнд чи нэг хоносон байж, үлдсэн хоёр хоногт юу хийв? гэж хаан асуухад:

	— Маргааш нь би өөр нэг их чуулгантай дайралдсан юм гэж шар шувуу хэлэхэд хаан уурлан хилэгнэж, хахирган чанга дуугаар хашхирсан нь:

	— Энэ чинь бас юун чуулган байсан юм бэ?

	— Өдөр шөнө хоёрын аль нь олон бэ? гэдгийг хэлэлцэж байв.

	— Тэгээд аль нь олон байна?

	— Хаантан минь, шөнө нь олон гэнэ гэж шар шувуу хэлэв.

	— Яагаад? Өдөр шөнийн тоо адилхан байх ёстой шүү дээ гэж хаан хэлэхэд, 

	— Их чуулган бүрхэг өдрийг шөнөд тооцож, тэднийг тоолсоор байтал оройтож би тэнд хоносон билээ гэж шар шувуу хэлж гэнэ. 

	— Чи чинь бүтэн гурав хоног саатсан биз дээ, гурав дахь өдөр нь яагаад саатсан бэ? гэж хаан асуувал, 

	— Түрүүчийн чуулган хуралдсан газраас нэг их хол биш газар дахин нэг их чуулгантай дайралдав. Тэнд хүн амьтан маш олон байсан учир би ч гэсэн юуны тухай чуулж байгааг нь мэдэх гэж саатсан билээ гэж шар шувуу хэлэв.

	— Тэнд чинь тэгээд юу ярьж байна?

	— Энэ дэлхийд эр амьтан олон уу, эм амьтан олон уу гэдгийг хэлэлцэж байв.

	— Тэгээд аль нь олон байна?

	— Эм нь эрээсээ олон юм гэнэ гэж шар шувуу хэлэв.

	Хаан улам уурлан:

	— Тэр тэнэгүүд чинь яаж тоолоод эм нь эрээс олон болдог байна? Тэд чинь тэнцүү байх ёстой гэж хашхирав.

	— Юм бүгдэд эхнэрийнхээ амыг харж, тэдний маяг, цамаан занд захирагдан айж байдаг эрчүүдийг их чуулган эмийн тоонд оруулж тоолсон учир эм нь эрээсээ олон болов. Их чуулганаас сонгогдсон тооллогынхон удахгүй энд ирнэ байх гэж шар шувуу хэлж гэнэ.

	«Би ч олон ааштай эхнэрийнхээ хүссэн бүгдийг биелүүлэх гэж мөн ч олон шувууны амь бүрэлгэж дээ. Аягүй бол энэ тооллогынхон намайг эмийн тоонд оруулж магадгүй» гэж хаан бодов.

	Тэгээд хаан өөрийн харьяат албат иргэдэд энэ өдрөөс эхлэн хатны нь хоол хүнсэнд ямар нэгэн шувуу алж хэрэглэхийг хориглож гэнэ.

	Үүнийг сонсоод жигүүртнүүд ихэд баярлаж, тэр цагаас хойш цэцэн мэргэн ухаантай шар шувууны ачийг үргэлж санаж түүнийг их хүндэлдэг болсон ажээ.

	 

	БӨДНӨ ЯАГААД БОГИНО СҮҮЛТЭЙ БОЛОВ

	 

	Үнэг өндөр өвсөн дундаас нэг бөднө шувуу барьж аваад

	— Бөднөхөн минь, бөднөхөн минь, намайг жаахан инээлгээд орхи, тэгвэл би чамайг идэхгүй гэж хэлжээ.

	Айсан бөднө амь аврагдах болсонд баярлан

	— Ачит шар эгч минь, намайг тавьж орхи, тэгвэл би чиний хүслийг биелүүлж чадна гэв.

	Үнэг бөднийг тавьсанд тэр түүнийг дагуулан явсаар нэг айлын гадаа ирж гэнэ. Тэнд нэг эмгэн навсархай муу гэрийнхээ гадаа үнээгээ сааж, хажууд нь өвгөн хутгаар бургасан саваа зороод сууж байв.

	Бөднө эмгэний толгой дээр очиж суухад, хажууд нь байсан өвгөн түүнийг харчхаад эмгэндээ

	— Эмгэн, битгий хөдлөөрэй, би наад бөднийг чинь цохиод алчихъя гэж хэлээд саваагаа барин гэтэв. Өвгөн байдаг хүчээрээ далайн цохивол бөднө зайлан нисэж, эмгэн нь үхэтхийн унахад хувинтай сүү нь холбирон асгарч гэнэ.

	Үүнийг харсан үнэг элгээ хөштөл хөхөрчээ. Дараа нь үнэг бөднөөс, чи намайг нэг сайн айлгаад өгөөч гэж гуйж гэнэ.

	— Тэгье л дээ гэж бөднө зөвшөөрөөд

	— Чи нүдээ аниад миний араас дагаад яв. Харин намайг «Га-га-га!» гэж гурав хашхирахад нүдээ нээгээрэй гэжээ.

	Бөднө үнэгийг дагуулж явсаар нүүдэлчдийн цуваа руу аваад ирж гэнэ. Цувааны түрүүнд нүүдэлчдийн ахлагч нь мөрөн дээрээ бүргэдээ суулган, нохдоо дагуулаад явж байв..

	«Га-га-га!» гэж бөднө хашхирахад үнэг нүдээ нээж, бүргэд ба олон нохдыг хараад ум хумгүй эргэн зугтаахад ноход түүний араас хөөв. Үнэгний аз болоход замд нь тарваганы нүх дайралдаж, үнэг тэр нүх рүү шурдхийн ороход хажуугийн бутанд унтаж байсан туулай годхийн зугтааж гэнэ. Ноход туулайны араас хөөн Давхиж үнэг амь аврагджээ.

	Үнэг амьсгаагаа дарж жаахан тайвшраад нүхнээс толгойгоо цухуйлгавал бөднө нисэж ирээд

	— Шар эгч минь, одоо болов уу? гэхэд үнэг

	— Бөднөхөн минь, бөднөхөн минь би ч ёстой сүнсээ гартал айлаа, золтой л үнхэлцэг хагараад үхэж орхисонгүй. Алив чи хамар дээр суугаад чангахан шиг яриач гэж хэлэв.

	Бөднө түүний хамар дээр суутал үнэг түүнийг бариад авч гэнэ.

	Одоо л үхэх цаг болов гэж айсан бөднө:

	— Шар эгч минь ээ, жаахан хүлээгээч! Үхэхийн өмнө чамаас ганцхан зүйлийг гуйя. Таны өвөг дээдсийг юу гэж дууддаг байсныг надад хэлж өгөөч гэж гуйв.

	— Зальт шар! гэж хэлэх гээд үнэг амаа ангайвал сэргэлэн бөднө шурхийн нисэж одов.

	Онгироо үнэг ямар боловч хоосон хоцорсонгүй. Бөднийн сүүлний хагасыг тас хазаад хоцорчээ.

	Тэр цагаас хойш бөднө ийм богино сүүлтэй болсон юм гэнэ.

	 

	ТУУЛАЙ ЯАГААД СЭТЭРХИЙ УРУУЛТАЙ БОЛОВ

	 

	Хөгшин, сохор бар нэг туулай барьж аваад идэх гэхэд нь

	— Бар гуай, та нас гүйцсэн бүдүүн шар барьж ид, над шиг хорчийсон амьтан хоол болохгүй. Харин би таныг хөтөлж явъя гэж туулай хэлэхэд бар зөвшөөрчээ.

	Туулай сохор барыг хөтлөн сүрлэг хавцал, өндөр уул хад, нэвтэрч боломгүй ширэнгэ ой дундуур дагуулан явсаар орой болоход тэд ихэд ядарч ууланд хоноглох болжээ. Туулай сохор барыг өндөр элгэн хадны ирмэг дээр хэвтүүлээд наана нь гал түлж гэнэ.

	Бар хэвтэж дулаацан, удалгүй зүүрмэглэж эхлэхэд туулай галаа улам нэмээд байжээ. Гал улам ихсэхэд өрөөсөн бөөрнөөсөө хуйхлагдаж эхэлсэн бар нойрмог дуугаар:

	— Яасан халуун юм бэ? гэж бувтнахад туулай

	— Жаахан цаашаа хэвт, тэгвэл зүгээр гэж хэлэв.

	Элгэн хадны ирмэг дээр хэвтэж буйгаа мэдээгүй бар цаашаа хэвтэх гэж хөдлөөд доош нисэн унаж үхжээ.

	Туулай үхсэн барын дээрээс харж хэсэг зогссоноо, баясан исгэрсээр хөндий уруудан гүйж одов.

	Өмнөөс нь дөнгөж алсан хоёр үнэг барьсан анчин ирж явахыг үзээд туулай:

	— Тэр хадны ёроолд үхсэн бар хэвтэж байна. Очиж арьсыг нь өвчиж аваач! гэж хашхирав.

	Анчинд үнэгнүүдээ аваад тийш явах нь төвөгтэй байсан тул зөрөг зам дээр орхиод хад руу явав.

	Туулай цааш гүйж яваад хонь хариулж явсан малчинтай дайралдаж, 

	— Тэр зөрөг зам дээр хоёр үхсэн үнэг хэвтэж байна, очиж аваач! гэж хэлэв.

	Малчин хонио орхиод үхсэн үнэг рүү явав. Харин туулай цааш гүйж яваад бэлтрэгээ хөхүүлж байсан өлөгчин чонотой дайралдаж, 

	— Энүүхэнд хариулгагүй хонь бэлчиж байна, бүү алмайр! гэж хэлжээ.

	Өлөгчин чоно бэлчиж байгаа хонь руу явахад туулай цааш явж байгаад үүрэн дээрээ сууж байсан хэрээнд

	— Зөвхөн бэлтрэгүүд л нүхэндээ үлдэв. Чи тэдний нүдийг амтлах юм биш үү! гэж хэлэв.

	Хэрээ бэлтрэгүүд рүү нисэхэд туулай ноос ээрч байсан эмгэн дээр ирээд

	— Эмээ, тэр хэрээний үүрийг ав, гал ноцооход хэрэг болно гэж гэнэ.

	Эмгэн ноосоо орхиод хэрээний үүрийг авахаар явахад туулай салхинд:

	— Хөдлөөч! гэж шивгэнэн хэлэв.

	Салхи хөдөлж, эмгэний ноосыг хийсгэн авч одов.

	Анчин чононы хойноос, чоно хэрээний хойноос, хэрээ эмгэний хойноос, эмгэн салхинд хийссэн ноосныхоо хойноос гүйж хөл үймээн болов.

	Харин дүрсгүй туулай гүвээн дээрээс тэднийг харж шоолон хөхөрсөөр байв. Тэр хэтэрхий хүчтэй, чанга хөхөрсөн учир түүний дээд уруул нь сэтэрч гэнэ.

	Тэр цагаас хойш туулайны дээд уруул сэтэрхий болсон юм байжээ.

	 

	ДЭЭРЭЛХҮҮ ЗАН

	 

	Эрт дээр үед үхэр одоогийнхтойгоо адилгүй, маш хурдан шаламгай амьтан байжээ. Хээрийн дөрвөн хөлтний дотор түүнтэй хурдан шаламгайгаараа өрсөлдөх зоригтон байдаггүй байв.

	Тэр их этгээд, зөрүүд ааштай, ихэмсэг бардам зантай, зарим үед онгирч сайрхахаас ч буцдаггүй байжээ.

	Нэг удаа алдар нэрд дуртай үхрийн онгироо зан нь хөдөлж, өөрийн байнгын өрсөлдөгч морийг холын уралдаанд уриалан дуудаж гэнэ. Урьд өмнө тэр хоёр олон удаа уралдаж, үхэр дандаа түрүүлдэг учир өөрийн хурдан шалмагийг дахин нэг үзүүлэхийг хүссэн юм байжээ.

	Араатны хаан арслан өөрийн биеэр энэ уралдааныг шүүх болж урьдаас товлосон барианы газар тэднийг хүлээж гэнэ. Өрсөлдөгчид өдөр явж, гарааны газар ирээд зэрэгцэн зогсож дохио хүлээв. Дохио дуугарч амжаагүй шахам байхад үхэр урагш цойлон давхиж, бөөн цагаан тоос босгосоор давхин одов. Түүний араас морь аажмаар хурд аван жигд сайхан цогьж эхлэв.

	Урьдаас тохирсон ёсоор тарвага замын дунд уралдагсдыг услахаар хүлээж байж гэнэ.

	Үхэр давхиж ирээд

	— Өмхий тарвага, ус хаана байна? гэж их л дээрэнгүйгээр мөөрөн хэлж, хачин муухай хялайн харж гэнэ.

	Дургүй нь хүрч гомдсон тарвага:

	— Өмхий үнээ, чиний ус энэ л байна гэж олон хоносон булингартай ус дүүргэсэн тэвш рүү заажээ.

	Сэтгэл нь хөөрсөн, яарсандаа ямар ус өгснийг ч анзаарсангүй, булингартай заваан усыг ховдоглон залгилаад цааш давхив.

	Хэсэг хугацаа өнгөрсний дараа их цангаж, ядарсан морь давхин ирж, 

	— Эрхий мэргэн тарвага минь ус хаана байна? гэж асуув. Морины эелдэг үгэнд сэтгэл нь уярсан тарвага:

	— Хурдан хүлэг минь, ханатлаа уу гэж булгийн тунгалаг хүйтэн ус дүүргэсэн өөр нэг тэвш зааж өгчээ.

	Булгийн тунгалаг ус ханатлаа уусан морины хүч чадал нь сэргэж амьсгаа нь уужрав. Хүч чадал нь нэмэгдэж буйг мэдэрсэн морь нисэх шувуу мэт улам хурдлан давхихад түүний нүдний өмнүүр замын хажуугийн өвс бут жирэлзэн өнгөрч, чихний нь хажуугаар салхи исгэрэн байв.

	Харин булингартай заваан ус цэрийтлээ уусан үхэр улам ядарч, хурд нь саарч эхлэв. Тийм ч их удалгүй морь түүний хажуугаар сум мэт сүнгэнэн өнгөрч түрүүлэн барианд орж гэнэ.

	Тэр цагаас хойш дөрвөн хөлтний дунд хамгийн хурдан шалмаг нь морь болжээ.

	Түрүүлж чадаагүйдээ гутарсан үхэр хэчнээн мэрийвч хөдөлгөөн нь улам л болхи удаан болсоор сүүлдээ хурдан давхиж чадахаа бүр больж гэнэ. Ийм учраас үхэр одоо болтол тэр нэгэн өдөр тарвагатай тийм ихэмсэг дээрэнгүй харьцсандаа харамсаж, гэмшсээр байдаг гэнэ.

	 

	МОРЬ ЯАГААД ЧИЧИРДЭГ БОЛОВ

	 

	Нэгэн удаа морь алтан наранд хандаж хэлсэн нь:

	— Энэ дэлхийн амьтай бүхэнд амьдрал хайрлагч ивээлт нар минь! Бүх амьтдын дотроос намайг хамгийн гоолиг сайхан амьтан гэж үздэг юм. Надад ч гэсэн тийм л юм шиг санагддаг. Гэсэн хэдий боловч байгаль ээж миний зарим нэг эрхтнийг тийм ч аятайхан бүтээсэнгүй гэж би бодох юм.

	— Чухам юуг нь тэр вэ? гэж нар асуухад морь:

	— Та миний энэ шазруун занг уучлаарай, гэхдээ миний биеийн зарим хэсгийг өөрчилж, илүү аятайхан болгож болмоор юм шиг надад санагдах юм гэж хэлэв.

	— Чинийхээр бол юуг чинь яаж өөрчилмөөр байгаагаа ярь л даа гэж нар инээмсэглэн хэлэхэд морь:

	— Хэрэв чин үнэнээсээ ярих бол юуны өмнө миний хөлийг уртасгаж, тэднийг улам эгц шулуун болговол би бүх амьтдын дотроос хамгийн хурдан шалмаг нь болох сон. Мөн хун шувууных шиг уян налархай урт хүзүү, хүчирхэг өргөн цээжтэй бол би улам сайхан харагдах сан. Түүнээс гадна байнгын эмээл байвал надад илүүдэхгүй сэн гэж морь хэлэв.

	— Тэг л дээ, чинийхээр болгоё. Би чамд тусална, чи жаахан хүлээ гэж нар зөвшөөрчээ.

	Тэгээд тэр урьд өмнө энэ дэлхий дээр амьдарч байгаагүй хачин муухай дүрстэй амьтныг тэнгэрээс буулгаж гэнэ. Энэ нь тэмээ байжээ.

	Морь энэ шинэ амьтны зөвхөн биеийг нь хараад л айсандаа ч юм уу, аль эсвэл сэжиглэн зэвүүцсэндээ ц юм уу, ер нь л аль алинаас нь болсон байх, бөмбөгнөтлөө чичирч эхэлжээ.

	Үүнийг үзээд нар: 

	— За харав уу. Энэ бол чиний ирээдүйн дүр төрх Энэ амьтанд чиний хүссэн бүхэн, урт хөл, уян налархай урт хүзүү, хүчирхэг өргөн цээж, байнгын эмээл байгаа юм. Хэрэв хүсвэл чамайг ийм болгоод өгье, өөрөө л мэд гэж хэлэв.

	Харин морь улам чичрэн ганц ч үг хэлж чадаагүй гэнэ.

	Тэр цагаас хойш энэ дэлхийн бусад амьтдын дунд тэмээ гэдэг амьтан буй болж харин морь тэмээ харахаараа, эсвэл түүнийг дурсан санах бүрдээ дагжтал чичрэх болсон ажээ.

	 

	МОГОЙ

	 

	Хүн адгуус амьтдыг захирч сураагүй байсан тэр эрт дээр үед араатан амьтад хоорондоо эв найртай сайхан амьдардаг байжээ. Ой хөвч, уул талд хулан, гөрөөс, буга, янгир гээд янз бүрийн араатан амьтад дүүрэн байдаг байв. Сүрэг чонын дэргэд зээр тайван бэлчиж, туулай үнэгтэй хөөцөлдөн давхидаг байж гэнэ. Гэрэлт шар наран доор энэ дэлхийн бүх амьтад гуниг зовлон гэдгийг мэдэхгүй жаргалтай сайхан амьдарч, газар сайгүй лам гүм, амар тайван байдаг байжээ. Араатан, жигүүртэн, загас жараахай, хорхой шавж хүртэл энх мэнд өтөлж, насны эцэс болоход сэтгэл амар үхдэг байв.

	Гэвч энэ амгалан тайван байдал доод тивийн эзэн, үхэгсдийн хаан, хорон санаат Эрлэгт огтхон ч таалагддаггүй байж гэнэ. Маш цөөн амьтан үхдэг байсан учир Эрлэг хааны албат иргэд нь нарт дэлхийн эзэн Бурханы албат иргэдээс олон дахин цөөн байв. Эрлэг хаан газар доорх ордондоо баргар царайлан сууж, аалзны шүлсээр торлогдсон хар зүрхэнд нь элдэв хорт бодол эргэлдэн байдаг байжээ. Тэр өөрийн албат иргэдийг яаж олон болгох вэ гэдгээс өөр юм боддоггүй байлаа. Үүний тулд дэлхий дээрх амгалан тайван байдлыг эвдэж, амьтан бүхэн нэг нь нөгөөгөө алдаг болгох хэрэгтэй. Тэгвэл доод тив рүү үхсэн амьтад бөөн бөөнөөрөө ирж, миний албат иргэд олширно гэж тэр боддог байв. Гэвч Эрлэг хаанд газар дээр гарч болохгүй олон шалтгаан байжээ. Нарны хурц гэрэлд нүд нь сохорч, чийглэг нойтон бие нь хатаж, наранд бүлээссэн цэвэр агаарт бүтэж үхэх байсан тул тэр газар дээр гардаггүй байлаа.

	Тийм болохоороо Эрлэг хаан өөрийн харанхуй ордонд, хаашаа ч гаралгүй олон жил бодол болон сууж, түүний дээд сормуус нь адарт, доод сормуус нь шаланд тултал урт ургасан боловч ямар нэгэн арга олж чадаагүй ажээ.

	Харин тэр цагт могой олон хөлтэй, хүчирхэг, хурдан шалмаг сайхан амьтан байсан гэнэ. Тэр уралдахад уулын гөрөөснөөс ч түрүүлдэг байсан ба Эрлэг хааныхаас холгүй, маш гүнзгий нүхэнд амьдардаг байжээ.

	Эрлэг хаан эцсийн эцэст хөрш зэргэлдээ амьдардаг дээд тивийн амьтан болох могойг санаж, баярласандаа түүний урт сормуус нь чичрэн, духан дээр нь ёлтойх ганц том цэнхэр нүд нь гялалзаж байв.

	Зуны урт өдөр дуусаж шөнө болон, могой гэртээ харих үеэр доод тивийн хаан түүнтэй уулзахаар явжээ. Тэр, могойн хар муу санаатайг, нарт дэлхийн амьтад эв найртай амьдардаг болохоор одоохондоо илэрч мэдэгдээгүй ч гэсэн сэтгэлийнх нь угт нуугдан байдаг хорсол зэвүүцлийг ч сайн мэддэг байлаа. Могойн атаархуу зан, алдар нэрд дурлах хүслийг нь жаахан дэвэргээд өгөхөд түүний тэр нуугдаж байдаг хорсол, хор шар гадагшаа гарах болно гэдгийг ч бас мэдэж байв.

	Эрлэг хаан гэрт нь ирээд:

	— Чи бүхнээс илүү юм. Хүч чадлын хувьд хэн ч чамтай өрсөлдөж чадахгүй. Шалмаг гавшгайгаараа чамтай эгнэх ч амьтан алга. Цэцэн мэргэнээрээ бол чи шар шувуутай ч өрсөлдөж чадна, чи нисэж яваа шувуунаас ч хурдан гүйдэг. Чамаас гоё сайхан арьстай амьтан хаана ч байхгүй. Амьд амьтдын дотроос чи хамгийн шилдэг нь мөн. Даанч тэд чамайг тоохгүй юм. Зүй ёсоороо бол арслан биш, харин чи л араатны хаан байх ёстой. Чи энэ муу нүхэндээ номхон томоотой аж төрж, хэнд ч юу ч хэлэхгүй болохоор тэд чамайг олж харахгүй байгаа юм. Чи хэдий болтол ийм доромжлолыг тэвчих ёстой юм бэ? гэж могойд хэлж гэнэ.

	Эрлэгийн үг могойн зүрхний гүнд хүрч түүний алдар нэрд дурлах сэтгэл нь хөдлөн:

	— Тэдний дунд би хамгийн шилдэг нь гэдгийг араатнуудад ойлгуулахын тулд би юу хийх ёстой юм бэ? гэж могой ганц нүдтээс асуув.

	— Шалмаг гавшгайгаараа тэмцэлдэх нь бага хэрэг, тэдний дунд шалмаг гавшгай амьтан цөөнгүй бий, чи ердөө л тэр олны нэг. Уралдаж гүйгээд ч байхын хэрэггүй. Чамаас дутуугүй хурдан амьтад зөндөө л байна, чи тэдний дундаас ялгаран товойж чадахгүй. Гоё сайхан арьсаараа гайхуулах амьтан бол бүр ч олон. Чамаас хэн ч зөвлөгөө авдаггүй болохоор өөрийн ухаантай цэцнийг чи бусдад үзүүлж чадахгүй. Ийм учраас тэдний анхаарлыг өөртөө татах ганц л арга байна гэж Эрлэг хэлжээ.

	— Тэр чинь ямар арга вэ? гэж могой түүнээс асуухад, 

	— Хэрэв шалмаг гавшгайгаараа уралдан тэмцэлдвэл чи тэдний хамгийн шалмагийг нь ал, хэрэв хурдлан гүйх болбоос чи хамгийн хурдныг нь гүйцэж очоод ал, тэгвэл бүгд чамтай тэмцэх хүчтэн үгүйг үзэж чамаас айцгаах болно. Хэрэв айцгааж эхэлбэл дараа нь хүндэлцгээх болно гэж Эрлэг хэлж гэнэ.

	Ингэж хар санаат Эрлэг хаан могойн сэтгэл зүрхэнд түлхүүр тааруулж чаджээ. Могойн нэр алдарт дурлах хорт хүсэл нь сэрж, сэтгэлийн гүнээс дэврэн гараад цээжин дотроо багтаж ядан оволзох болов.

	Тэр цагаас хойш нарт дэлхийд амгалан тайван байхаа больж, могой амьд амьтдад нэг ч өдөр амар заяа үзүүлэхээ больжээ. Хамгийн хурдныг нь хөөж гүйцэн алж, хамгийн шалмаг гавшгай нь түүнийг хорт шүдэнд өртөн үхдэг болов. Бүх амьтад могойноос айн чичрэх болж, хамгийн алс холын хүрч боломгүй газруудад нуугдах боловч тэднийг хаа нуугдсан газраас нь эрж олон алсаар байж гэнэ. Өдөр бүр улам олон амьтан үхэж, доод тив рүү очих болсонд Эрлэг хааны бах нь ханаж баярлан суух болжээ. Харин амьд амьтдын дотор хамгийн хүчтэй нь гэдгээ нотлохыг хүссэн могой, алж хядах нь ер багассангүй. Хэчнээн алавч өөрийнх нь хүч чадалтайг хүлээн зөвшөөрч, түүнийг хүндлэн бишрэх амьтан нэгийг ч олж үзсэнгүй, бүгд түүнээс айж зугтаан нуугдах болж гэнэ.

	Газар дэлхий хоосорч эхлэхэд амьд үлдсэн амьтад цуглан хуралдаж, хүнд хэлсэн нь:

	— Энэ дэлхийн бүх амьтдын дотроос чи цорын ганц оюун ухаантай амьтан чи бидэнд тусал, эс тэгвэл могой биднийг бүгдийг алах нь

	— За би та нарт тусалъя гэж хүн хэлж гэнэ.

	Хүн могойтой уулзаад, 

	— Чи хүч чадалтай, шалмаг гавшгай амьтан юм. Гэвч улам илүү хүчтэй, шалмаг болоход чинь ганц хоёр юм саад болоод байна. Нэгдүгээрт, чиний энэ олон хөл бусдаас түргэн шалмаг байхад, хоёрдугаарт, чиний энэ муруй тахир бие бачуу нарийн завсраар явахад чамд саад болоод байна. Хүсвэл би чамд тусалъя, тэгвэл чамтай өрсөлдөх амьтан үгүй болно гэжээ.

	Могой дуртай зөвшөөрч гэнэ. Тэгээд хүн түүнийг хасгууд ханын бургас тэгшилж хатаадаг хоёр хавтгай модны завсар хавчуулан сайтар хүлээд бүх хөлийг нь огтлон хаяжээ.

	Тэр цагаас хойш могой нэг ч хөлгүй, гөлгөр шулуун биетэй, ямар ч чадалгүй амьтан болсон ажээ.

	 

	ҮНЭГ ЯАГААД УРТ СҮҮЛТЭЙ, ХАРИН ТУУЛАЙ БОГИНО СҮҮЛТЭЙ БОЛОВ

	 

	Эрт урьд цагт үнэг одоотой адил ийм урт сайхан сүүлгүй оготор байсан учир мөрөө баллаж чаддаггүй байжээ. Нэг удаа чоно үнэгийг алахаар нүхэнд нь ороход тэр салаа нүхээрээ зугтан гарч амь аврагдав. Тэгээд үнэг ойгоор тэнэж яваад модны доор сууж буй туулайг үзээд түүн рүү мяраан гэтэж эхлэв. Тэр цагт туулай урт сайхан сүүлтэй байсан бөгөөд гүйж харайхад сүүл нь садаа болдог байжээ. Үнэг ухасхийн очиж туулайны урт сүүлнээс зууж авахад

	— Үнэг минь, чи миний энэ урт сайхан сүүлийг аваад намайг тавь. Чамд энэ хэрэг болно гэж туулай гуйжээ.

	Үнэг зөвшөөрч, туулайг тавьж гэнэ. Тэр цагаас хойш үнэг сүүлтэй, туулай сүүлгүй оготор болсон гэнэ.

	 

	МОРЬ ШИНЖЭЭЧ ТОЛУБАЙ 

	 

	Эрт урьд цагт нэг хаан байжээ. Тэр хаан алсын оронд дайлаар мордох болж аян замд унах хүлэг морио сонгож олохын тулд өөрийн харьяат олонд:

	— Миний адуун сүрэг дотроос аян дайнд унах хамгийн шилдэг хурдан хүлгийг таньж олсон хүнийг хүссэн бүгдээр нь шагнана. Харин түүний сонгож олсон моринд өчүүхэн төдий согог байх аваас тэр шинжээчийн хоёр нүдийг сохлох болно гэсэн зар тараажээ.

	Алдар цуутай морь шинжээчид энэ зарлалыг сонсоцгоосон боловч өчүүхэн төдий л алдвал хоёр нүднээсээ салах байсан учир тэдний хэн нь ч хаанд морь шинжиж олохыг зориглосонгүй. Хааны элч нар бүх хот айлуудыг хэсэн сураглавч хоёр нүдээрээ дэнчин тавьчих тийм зоригтой шинжээчийг эс олж, хаанд загнуулахаас айн уруу царайлан буцаж явав.

	Гэтэл тэдний замд өндөр эргийн доор нэг өвгөн гартаа морины хувхай гавал барьчихсан:

	— Аргамаг хүлгүүдийн дотроос чи хамгийн хурдан хүлэг байсныг одоо хэн ч мэдэхгүй, алдарт шинжээчдийн дотроос би хамгийн мэргэн шинжээч гэдгийг хэн ч мэдэхгүй! гэж гунигтай нь аргагүй ганцаараа яриад сууж байж гэнэ.

	Баярласан элч нар өвгөнийг хаандаа авчирч өгөхөд хаан:

	— Хэрэв чи үнэхээрийн сайн шинжээч бол бүх адуун сүргийн дотроос миний унах аргамаг хүлгийг сонгож ол. Өчүүхэн ч болов согогтой морь сонговол хоёр нүдийг чинь сохолно! гэжээ.

	Өвгөний нэрийг Толубай гэдэг байв. Маргааш нь хаан Толубайн хамт тусгайлан зассан өндөр тавцан дээр гарч зогсоход адуучид тэдний өмнүүр адуун сүргийг цувуулан тууж эхлэв. Гурван өдөр туухад Толубай шинжээчийн сэтгэлд таарах морь нэг ч гарсангүй, эцэст нь торгон нэмнээтэй хаан сүргийн адууг тууж өнгөрүүлэхэд хаан Толубайгаас асуусан нь:

	— Миний шилмэл хүлгүүд чамд таалагдав уу? гэхэд Толубай толгой сэгсрэн:

	— Эд нар бол жинхэнэ аргамаг хүлэг биш гэж хэлэв.

	Хааны нутагт байсан бүх адууг шинжээчийн өмнүүр тууж өнгөрүүлсэн боловч түүний сэтгэлд нэг нь ч таалагдсангүй. Хаан ихэд уурлаж, 

	— Шинжээчид үзүүлээгүй өөр морьд байна уу? гэж асуухад түшмэлүүд нь:

	— Нэг ядуу хүний нуруугаа авч, яр шард баригдсан хариугүй муу цоохор мориноос өөр юм алга гэж хариулжээ.

	— Аваад ир! гэж хаан тушаахад адуучид цоохор морийг хөтөлж ирэв. Тэр морины биед эрүүл газар үлдсэнгүй, нил яр шарх болсон, арай ядан хөлөө зөөж байв. Шинжээч цоохор морийг хараад дуу алдан босож, 

	— Их эзэн минь, ёстой жинхэнэ аргамаг хүлэг гэдэг энэ байна! гэж хашхирав.

	Хаан улам уурлан хилэгнэж, 

	— Энэ юу ч мэдэхгүй гуйлгачин надаар доог тохуу хийхийг оролдсон учир хоёр нүдийг нь сохол! гэж тушаав.

	Хааны зандалчид Толубайг барьж аваад хоёр нүдийг нь сохолж гэнэ. Шинжээч цустай нүдээ алгаараа дарж:

	— Их хаан таны шийтгэлийг хүлцэнгүйгээр хүлээе. Харин та хоёр нүдний минь оронд энэ муу цоохор морийг надад өгнө үү гэж гуйхад хаан:

	— Хүсээд байгаа юм бол аваг! гэж хэлээд холдон явжээ.

	Толубай цоохор морио хөтлөн гэртээ ирж гэнэ. Тэгээд гүнзгий нүх ухаж, дээр нь гэрээ бариад цоохор морио оруулж бэлчээрт гаргалгүй асарч тордож эхлэв. Өвгөн цоохор морио тогтмол цагт усалж, өвс хоолыг нь тохируулан, яр шархыг нь эмнэн асарсаар байж гэнэ. Дөч хоног асарсны эцэст цоохор морь эдгэрэн тэнхэрч, харж ханамгүй сайхан хүлэг морь болжээ. Харин дөчин нэг дэх өдөр нь Толубай цоохор морио эмээллэн унаж, эмгэнээ дүүрээд хээр талаар давхиж эхлэв.

	Энэ өдөр хаан хатныхаа хамт хээр зугаалж явжээ. Толубай тэдний дэргэд давхин ирээд

	— Ээ хаантан! Нөгөө муу цоохор адасга чинь энэ шүү дээ, чадал чинь хүрвэл хөөж гүйцээрэй гэж хэлээд морио ташуурдан давхин оджээ.

	Хаан нэг муу гуйлгачин өвгөнд доромжлуулсандаа галзуурах шахаж, бараа болж явсан баатруудынхаа хамт өвгөний хойноос элдэж гэнэ. Гэвч хаан ба түүний дагуулуудын унасан морьд бараа ч үгүй хоцорч цоохор морь давхин алга болов.

	Толубай эмгэнтэйгээ хоёул өдөржин давхиж, орой болохын хэрд араас нь хөөх морины төвөргөөн сонсогдоход

	— Ямар морь байна вэ? гэж Толубай эмгэнээсээ асуув.

	Хар хээр зүсмийн морьтой хүн биднийг хөөж явна гэж эмгэн нь хэлэхэд:

	— Тэр юу ч биш! Миний хажуугаар тууж өнгөрүүлэхэд нь шинжихэд зулайны яс нимгэнтэй, халуун наранд тэсвэргүй болов уу гэмээр морь байсан юм. Морио эргүүлж нарны өөдөөс давхи! гэж Толубай хэлж гэнэ.

	Эмгэн морио эргүүлж наран сөрөг давхихад хар хээр морьтой хүн араас нь дагав. Удалгүй оройн нар зулайг нь төөнөөд ирэхэд хар хээр эцэж, хол хоцорчээ.

	Маргааш нь бас л тэдний араас хөөх морины төвөргөөн сонстоход

	Ямар морь байна вэ? гэж Толубай эмгэнээсээ асуув.

	— Духан дээрээ сартай хээр морь байна гэж эмгэн нь хэлэхэд

	— Зовох юмгүй! Миний хажуугаар өнгөрөхөд нь шинжихэд туурай нимгэнтэй морь байсан юм. Чулуу ихтэй газраар давхи! гэж өвгөн хэлжээ.

	— Эмгэн чулуутай газраар давхихад удалгүй сартай хээр морины туурай нь эмтрэн доголж хоцров.

	Гурав дахь өдрийн өглөө алсаас хурдан морины төвөргөөн сонстоход

	— Ямар морь байна вэ? гэж Толубай асуув.

	— Хоёр гүүнд тэлээ өссөн хурдан саарал морь байна! гэж эмгэн хэлэхэд

	— Миний хажуугаар тууж өнгөрүүлэхэд нь шинжихэд энэ саарал морь цэвэр цусны хурдан хүлэг шиг санагдсан юм. Түүнд согог бараг байхгүй, ганцхан гэм нь магтаалд их дуртай морь байгаа юм. Жаахан магтахад л хөөрч хурд нь саарна. Морио эргүүл, би түүнийг магтъя гэж өвгөн хэлэв.

	Эмгэн морио эргүүлэхэд Толубай саарал морийг чанга дуугаар магтаж эхлэв. 

	— Ямар хурдан морь вэ! Ийм аргамаг хүлэг энэ дэлхийд үүнээс өөр хаа ч байхгүй. Ямар, сайхан бие, яасан сайхан галбир вэ! Үгүй ээ, энэ явдлынх нь хөнгөнийг! Мөн гайхмаар аа! гэж шагшин магтаж гэнэ.

	Саарал морь өөрийг нь магтахыг сонсоод сэтгэл нь хөөрч, хамар нь сортолзон, хурд нь саарч эхлэв. Энэ саарал морийг хаан өөрөө унаж явжээ. Толубай морио давирч хурдлан давхихад хаан улам хоцорч эхэлжээ. Нэлээн холдсон хойноо сохор өвгөн хаанд хашхиран хэлсэн нь, 

	— Хаантан! Та надад ямар ч өөгүй хурдан хүлэг шинжиж олохыг тушаасан. Би танд тийм хүлэг олж өгсөн боловч та надад итгээгүй. Жинхэнэ шинжээчийг та яаж мэдэх вэ дээ? Та өөрөө л буруутай, тэд чинь эгэл жирийн хүмүүсийн дунд л байдаг юм! гэжээ.

	Толубай жолоогоо суллан тавихад цоохор морь шувуу мэт хурдлан давхив. Тэд удтал давхиж, хурдаа авсан аргамаг хүлэг зогсож чадахаа больж гэнэ. Энэ дэлхийг бүтэн тойрсон боловч зогссонгүй, эцэст нь өндөр уулын оройд давхин гарч тэндээсээ их далайд унажээ. Ингэж аргамаг хүлэг алдарт шинжээч хоёр хамт үхэж гэнэ.

	Тэр цагаас хойш киргизүүд, «Морь шинжье гэвэл Толубай шиг шинж, үлгэр тууль хайлъя гэвэл Тогтогул шиг хайл» гэж ярьдаг болсон ажээ.

	 

	ТАРВАГА ЯАЖ ҮҮССЭН ТУХАЙ ДОМОГ

	 

	Эрт урьд цагт хоёр аварга хүн амьдардаг байж гэнэ. Тэд маш мэргэн харвадаг алдартай анчид байжээ. Тэр хоёр нум сумаар өндөрт нисэж яваа шувууг ч, өдөрчийн газар давхиж яваа хурдан хөлт гөрөөсийг ч алдалгүй харвадаг байв. Тэр ч байтугай усны гүнд байдаг загас жараахайнууд тэдний хурц нүд, мэргэн сумнаас зайлж чаддаггүй байж гэнэ.

	Хоёр анчин ангийн олз, хангайн хишгийг нутаг усныхантайгаа сэтгэл харамгүй хуваах учир тэр нутгийнхан тэдэнд их баярлаж талархдаг байв. Хүүхнүүд нь булга суусрын арьсаар малгай хийн гоёж, харчууд нь чонон дах, үнэгэн малгайгаар гангалдаг байжээ.

	Нэгэн жил тэр нутагт их нойтон цас орсны дараа гэнэт хүйтрэн уул тал зузаан мөсөөр бүрхэгдэн хөлдөж айхавтар зуд болж гэнэ. Адуу, хонь туурайнаасаа цус гартал цавчивч зузаан мөсөнд дарагдсан өвсөнд хүрч чадахгүй өлсөж үхсээр тэр нутгийн олон түмэн малаас ганц ч сүрэг үлдсэнгүй. Алж идэх малгүй болсон тэр нутгийнхан өлсгөлөнд нэрвэгдэж эхлэв.

	Уйлан чарлах хүүхдүүд, гашуудан гансрах эхчүүд, уйтгар гунигт дарагдсан залуус, дуугаа хураан дүнсийх эрчүүд бүгд л мэргэн хоёр анчныг шүтэж тэдэнд найдаж байлаа. Энэ их зудад зөвхөн ан хийж л хүмүүсийг өлбөрч үхэхээс аварч болох байлаа.

	Хоёр мэргэн анчин ч олон дахин гуйлгасангүй, саадгаа сумаар дүүргэж аваад анд явцгаажээ.

	Энэ хүнд цагт тэдний эрдэм чадал л хүмүүсийг аврав. Мэргэн анчид хулан, гөрөөс, аргал, янгир олныг агнаж ангийн мах дааж ядтал, нь ачсан морьдоо хөтлөн ирж гэнэ.

	Хот айлуудад бөөн баяр хөөр болж тооноор нь утаа савсан тогоо шанага хангинаж, удалгүй айл бүрийн хойморт таваг дүүрэн чанасан мах уур савсуулан байх болжээ. Идэх хоолтой болсон хүүхдүүдийн хацар улайж, эхчүүдийн нь нүүрт инээмсэглэл тодрон, бодол болсон эрчүүдийн дүнсийсэн царай тэнийж эхлэв.

	Залуусын хөгжөөнтэй инээд наргиан, хүүхнүүдийн уянгалуулан дуулах нь энд тэндгүй дахин сонстож, хүн бүгд хоёр мэргэн анчныг магтан шагших болж гэнэ.

	Хот айлын хүмүүс түлэх түлээ, идэх хоол хангалттай учир даарч хөрөх, өлсөж цангахын зовлонгүй жаргалтай сайхан амьдрах болов. Хоёр анчин өдөр бүр анд явж орой болгон их олз омогтой ирдэг байжээ. Тэд өдрөөс өдөрт улам их антай ирэх учир айл бүр хаврыг дуустал хүрэх хоол хүнс нөөцлөн авч хүмүүс мэргэн анчдаа магтаж ханахгүй байжээ.

	Сүүлдээ ангийн махыг хийх газаргүй болж эхлэхэд тэр хот айлуудын настан буурлууд цугларан ярилцаад хоёр анчинд хэлсэн нь:

	— Хөвүүд минь! Та нарт их баярлалаа. Та нар нутаг усныхаа ах дүү, төрөл төрөгсдийг энэ өвлийн аймшигт зудад өлсөж үхэх аюулаас аврав. Айл бүр идэх махтай, эзэгтэй нар хаврыг дуустал хүрэх хоол хүнс нөөцлөн авчээ. Одоо та хоёр нумаа хурааж биеэ амраа, хэрэгцээнээс хэтэртэл ан амьтдыг алах хэрэггүй гэж гэнэ.

	Хоёр анчин юу ч хэлсэнгүй. Тэд өөрсдийг нь үргэлж магтахыг сонсож дасчхаад зүрх сэтгэл нь шинэ шинэ магтаал сайшаалыг хүсэх болсон байжээ. Өөрсдийгөө энэ хот айлын хамгийн гол хүмүүс гэж бодон биеэ тоож ямар ч онцгой гавьяа байгуулсан хүн настан буурлуудын үгнээс зөрж болохгүй гэсэн нүүдэлчдийн эртний ёс журмыг мартжээ.

	Хот айлынхныг өглөө босоход хоёр анчин хэдийнээ анд явчихсан байв. Орой нь тэр хоёр зөндөө их антай ирж хадгалах газаргүй болсон хүмүүс тэр их махыг овоолон орхиж гэнэ. Настан буурлууд тэр хоёр юу ч болж магадгүй хэмээн нөөцөлсөн биз гэж бодоод юм хэлсэнгүй, толгой сэгсрэн тарцгаажээ.

	Гэтэл хоёр анчин өдөр бүр анд явж янз бүрийн амьтныг өдий төдийгөөр нь алж ирэх учир удалгүй хот айлын дунд ангийн махан уул босож гэнэ. Хэчнээн алавч хоёр анчныг одоо хэн ч магтан сайшаахаа больж, эр эм, хөгшин хөвөө ялгалгүй тэдэнд хэн ч, юу ч хэлэхээ больжээ. Эцэст нь нэг өдөр хамгийн ахмад настан:

	— Хөвүүд минь! Их л муу үйл хийж байна даа. Араатан гэдэг бидний л ижил амьд амьтад, тэднийг хүн өөрийн хэрэгцээний хэрээр, л агнах ёстой юм. Эс тэгвэл энэ бүхэн нүгэл болно. Одоо гэр гэртээ харьж энэ жил гэм зэмгүй амьтдын цусаар сумаа бүү буд гэж гэнэ.

	Хоёр анчин өвгөний үнэн сургамж үгийг ойлгосонгүй, харин энэ хот айлынхан тэдний ачаар өлсгөлөнгөөс аврагдсанаа мартаж гэж бодон ихэд гомджээ.

	Тэдний хүйтэн сэтгэлд ганц гомдол төрөөд зогссонгүй өдөр бүрийн хэрээс хэтэрсэн магтаал нь тэднийг шударга сайн анчид биш, харин амьтан алах шунал оргилсон алуурчид болгожээ. Хүйтэн сэтгэл бол дэвэрсэн шуналыг хазаарлан зогсоож чаддаггүй билээ.

	Маргааш өглөө нь хоёр мэргэн анчин хот айлыг орхин харсан зүгтээ явж гэнэ. Амьтан алах шуналдаа хөтлөгдсөн тэд төрсөн нутгаасаа улам холдон, мэргэн суманд өртөх араатан жигүүртэн эрэн явав. Тэд нүдэндээ өртсөн амьтай бүхнийг алж байлаа. Тэр хоёрт өрөвдөх сэтгэл байсангүй, хээлтэй, нялх гэж ялгалгүй хайр найргүй алсаар алсан амьтдаа тэр чигт нь хаяж, дахиад өөр ан хөөцөлдөн явав. Тэдний явж өнгөрсөн газраар өчнөөн амьтны хүүр хөглөрөв. Хавар болж цас хайлахад уул, талаар нэг ялзарсан хүүрийн өмхий үнэр тэсэхийн эрхгүй ханхлах болж гэнэ.

	Ичээ, нүх, үүр, агуй бүгд хоосрон, ой хөвч жиргэх шувуугүй, нуур гол сэлэх загасгүй, эл хуль болжээ.

	Азаар хаа нэгтээ нуугдан амь гарсан гүнзгий нүхэндээ нуугдаж үлдсэн ганц нэг амьтад дээд тэнгэрээс мөргөн залбирч, 

	— Энэрэх сэтгэлгүй энэ хоёр анчнаас биднийг аварч хайрла! Эс тэгвэл энэ дэлхий дээр ямар ч амьтан үлдэхгүй нь гэж гуйж эхлэв.

	— Дээд тэнгэр тэдний мөргөн гуйхыг сонсож, хатуу сэтгэлт хоёр анчинд

	— Та хоёр газар дээр хүн шиг амьдарч чадахгүй юм бол харанхуй нүхэнд амьдарч, хагд өвс идэцгээ! гэж хэлээд эрхий хурууг нь тастан хаяж тарвага болгон хувиргаж гэнэ.

	 

	ХАРААЦАЙН ТУХАЙ ДОМОГ

	 

	Эрт урьд цагт энэ дэлхий дээр нэгэн аймшигт махчин луу амьдардаг байжээ. Түүний зарлигийн элч нь шумуул байж гэнэ.

	Нэг өдөр луу шумуулыг дуудаад, 

	— Дайралдсан бүгдээр хооллосоор бүр уйдаж орхилоо. Хойшид хамгийн амттай сайхан мах идэж байхыг хүсэж байна. Чи энэ дэлхийг тойрон нисэж, бүх амьтны цусыг амтлан ямар амьтны мах хамгийн амттайг мэдээд надад ирж хэл гэж гэнэ.

	Шумуул эзнийхээ зарлигийг биелүүлэхээр нисэв. Эхлээд туулайтай дайралдаж нуруун дээр нь сууж, хурц хошуугаа зоон цусыг нь амталбал ус мэт шингэн байсанд ийм шингэн цустай амьтны мах ямар л өөдтэй байв гэж голжээ.

	Шумуул цааш нисэж яваад бутан дундуур нуугдан гэтэх үнэгийг олж үзээд нисэн очиж цусыг нь сорсонд нохойн мах мэт муухай амттай байсанд дургүй нь хүрч ярвайн нулимав.

	Шумуул ой хөвчөөр нисэн бүх зэрлэг амьтдын цусыг амтлан үзсэн боловч тэдний нэг нь ч түүний санаанд таарсангүй.

	Тэгээд тэр гэрийн тэжээмэл амьтдын цусыг амсаж үзэхээр шийджээ. Ямаан дээр нисэж ирээд цусыг нь амталбал их шингэн байсанд бас л голж гэнэ. Шумуул дахин тэнгэрт хөөрч эргэн тойрныг сайтар харвал талд хэсэг үхэр бэлчиж явахыг үзээд очиж хурц хошуугаа үхрийн арьсанд шигтгэн цусыг нь сорвол бас л амтгүй бүлээн юм сорогджээ. Цус нь ийм амтгүй юм, мах нь ямар л олигтой байв гэж голж гэнэ.

	Шумуул тэндээс талд бэлчих тэмээн сүрэг рүү нисэж очоод цусыг нь сорж гэнэ. Тэмээний цус өтгөн боловч улбагар бүлээн байсанд мах нь амтаар муугүй ч бүлх ихтэй, хатуу гэж голоод цааш нисэж хонин дээр иржээ. Хонины цусыг амталж үзээд «Амттай бөгөөд халуун юм! Иймд хонины мах л хамгийн амттай нь биз!» гэж боджээ. Гэтэл хажууханд нь адуу янцгаахад юутай ч бол цусыг нь амсаж үзэхээр шийдэж хошуугаа лавхан зоовол адууны цус ам руу нь олгойдож гэнэ.

	— Хамгийн амттай мах энэ байна! гэж шумуул баясан хашхирав.

	Мах нь хамгийн амттай энэ амьтныг эрж олсондоо урамшсан шумуул эзэн луунд хэлэхээр буцаж нисэв. Удаан нисэж эцэж ядраад амрахаар шийдэж гэнэ. Өөрөөс нь холгүй хонь хариулж яваа малчныг үзээд, уужим толигор, салхитай сэрүүн гэж бодоод түүний магнай дээр амрахаар суужээ. Дөнгөж суугаад, эцсэн далавчаа эвхэж амжаагүй байтал нөгөө хүн духаа тасхийтэл алгадахад хөөрхий шумуул арай гэж амжин зайлаад хүний хүзүү нь дээр нь очиж суутал бас л тас хийтэл алгадахад шумуул үргэн нисжээ.

	Амарч чадаагүйдээ уур нь хүрсэн шумуул малчны хацар дээрээс хазаад авав.

	Ямар сайхан амттай цус вэ! Шумуул амьдралдаа ийм сайхан амттай цус амсаж үзсэнгүй ажээ. Хүний цус хамгийн амттайг мэдэж баярлан уур нь гарсан шумуул эзэндээ очиж хэлэхээр цааш нисэв.

	Гэтэл шумуулын замд хараацай дайралдаад

	— Ийм их баяртай хаашаа ниснэ вэ? гэж асуухад

	— Миний эзэн луу намайг ямар амьтны мах хамгийн амттайг мэдээд ир гэсэн юм. Тэгээд түүнд очиж хэлэхээр явж байна гэж шумуул хэлэв.

	— Үүнийг мэдэх ямар хэрэгтэй юм бэ?

	— Дайралдсан бүгдээрээ хооллосоор залхаж гүйцсэн гэнэ. Тэгээд одоогоос зөвхөн хамгийн амттай мах л идэж байх юм гэнэ.

	— Тэгээд юуны мах хамгийн амттай байна?

	— Хамгийн амттай мах бол хүний мах юм гэж шумуул хэлэхэд

	— Чи яаж мэдсэн юм бэ гэж хараацай асуув.

	— Би хошуугаараа түүний цусыг сорж амссан юм гэж лууны элч сайрхахад хараацай зальтайгаар инээж, 

	— Чамд ямар ч хошуу байдаггүй шүү дээ гэж өдөхөд шумуул амаа томоор ангайж, 

	— Итгэхгүй байвал хар л даа гээд хурц хатгуур хэлээ омогтойгоор цухуйлгахад нь хараацай хэлийг нь тоншин суга татаж орхив. Шумуул өвдсөндөө муухай орилон хараацайг хамгийн муухайгаар хараахыг хүссэн боловч үг хэлж чадахгүй дэмий л шу-шу-ш гэж шунгинаад байж гэнэ.

	Шумуул луун дээр нисэж ирээд мэдсэнээ хэлэх гэж хэчнээн шунгинавч цаадах нь юу ч ойлгосонгүй. Тэгэхэд нь хараацай:

	— Үүний юү гэж хэлэх гээд байгааг би мэднэ гэхэд

	— Юү гэж байна? гэж луу асуув.

	— Ямар амьтны мах хамгийн амттайг мэдэж ирлээ гэж байна хэмээн хараацай хэлэв.

	— Ямар амьтны мах хамгийн амттай гэнэ? гэж луу асуухад

	— Лууны мах л хамгийн амттай гэнэ. Өөрөө өөрийгөө ид гэж хэлээд хараацай сүрхийн агуйн хаалга руу нисэхэд галзууртлаа уурласан луу амаа ангайн араас нь ухасхийж гэнэ. Гэвч луу зөвхөн сүүлнээс нь л зууж амжсан учир хараацай түүний амнаас мултран гарч нисэн оджээ.

	Тэр цагаас хойш хараацай хоёр салаа сүүлтэй болж, байшингийн дээвэр доор үүрээ засан, хүмүүстэй эв найртай амьдардаг болсон гэнэ.

	 

	ТЕМИР-КАЗЫК, АК-БОЗ-АТ, КОК-БОЗ-АТ, ЖЕТЫ КАРАКШИ ДӨРӨВ 

	 

	Тэнгэрт үй түмэн одод байдаг ба тэд бүгд нэг байрандаа зогсоод байдаггүй, харин өөр өөрийн тодорхой замаар тэнгэрийн уудамд аялан байдаг билээ. Хүмүүсийн олон зуун жилийн ажиглалтын үр дүнд ихэнх оддын тухай янз бүрийн домог яриа ард түмэн болгонд байдаг юм. Тэдний нэг нь энэ домог болно.

	Тэнгэрт зөвхөн ганц Темир-Казык буюу Алтан гадас од л үргэлж нэг байрандаа хөдөлгөөнгүй байдаг бөгөөд энэ одны тусламжтайгаар эрт дээр үеэс аянчин, жуулчин хүмүүс шөнийн цагт зүг чигээ баримжаалдаг байжээ.

	Алтан гадас од бол тэнгэрийн мандалд хэзээ ч сугарахгүйгээр шаагдсан алтан гадас бөгөөд энэ гадсанд тэнгэрийн хааны хоёр хүлэг Ак-Боз-Ат буюу Цагаан морь, Кок-боз-ат буюу Буурал морь алтан гинжээр аргамжаатай байдаг гэнэ. Олон зуун жил энэ хоёр морь алтан гадастай аргамжаа тойрон бэлчиж байгаа ажээ.

	Энэ хоёр одноос тийм ч холгүй Жеты каракши буюу Долоон дээрэмчин од тэнэж явдаг. Анх тэд зургуулаа байсан бөгөөд хожим тэнгэрийн хааны найман охины хамгийн үзэсгэлэнтэй отгон охиныг хулгайлан авч долуул болсон ажээ. Тэдний хамгийн жижиг, хамгийн бүдэг нь энэ долоо дахь од бөгөөд цэлмэг шөнө түүнийг ялган харж болно.

	Жеты каракши шөнө болгон хулгай хийхээр явцгаадаг ба олон мянган жилийн тэртээгээс тэд алтан гадсанд аргамжаатай тэнгэрийн хааны хоёр морийг хулгайлахыг оролдох болжээ. Тэд баруунаас нь, зүүнээс нь, заримдаа дээрээс нь сэмхэн гэтсээр хоёр моринд дөхөж очдог гэнэ. Гэвч яг хүрч очоод аргамжааг нь тайлахаас өмнөхөн үүр цайж хүн, амьтан сэрж орхидог учир долоон дээрэмчин дараагийн шөнө болтол нуугдах хэрэгтэй болдог ажээ.

	 

	ОМИР-ЗАЯ ОД

	 

	Эрт урьдын цагт Омир-Зая буюу Үдшийн гялаан шиг тийм гоё сайхан од байдаггүй байжээ. Тэнгэрийн одод түүний үзэсгэлэнтэй сайхныг бахдан гайхаж, тэр ч бүхэл шөнийн турш тэнгэрийн мандалд гэрэлтэй байдаг байв.

	Харин дугуй цагаан царайтай үзэсгэлэнт Сар л өөрийн гол өрсөлдөгч Үдшийн гялааныг үзэн яддаг байж гэнэ.

	Нэг удаа тэр хоёр тэнгэрт уулзаж сайн муу, сайхан муухайгаа дуудалцан хэрэлдэж, сүүлдээ хэрүүл нь хэтэрч зодоон болжээ. Үдшийн гялаан Сарыг бодвол илүү түргэн шалмаг учир яах ийхийн зуургүй өрсөлдөгчийнхөө нүүрийг урт хумсаараа ураад хаячхаж гэнэ. Үүнээс болж Сарны нүүрэн дээр хумсны урт хар сорвинууд тогтоод сайн харвал одоо ч гэсэн ялгаран харагддаг ажээ.

	Тэнгэрийн хаан Үдшийн гялааны муухай авирласанд шийтгэн нар сар болон бусад оддын хамт тэнгэрт гарахыг нь хориглож гэнэ.

	Ийм учраас үзэсгэлэнт Үдшийн гялаан од нар шингэснээс хойш сар болон бусад одод гарах хүртэл тэр ахар богино хугацаанд тэнгэрт гэрэлтэх болж «Үдшийн гялаан» гэдэг нэртэй болсон гэнэ.

	 

	УРКЕР

	 

	Эрт урьд цагт Уркер буюу Долоон бурхан одод долоо биш найм байсан бөгөөд тэднийг газар буухад өвөл болдог байв. Эгч дүү найман од газарт буух учир хүйтэн, ширүүн өвлийн улирал найман сар үргэлжилж, өвс, хоолгүй болсон мал сүрэг, цас жаварт хайрагдан зовдог байжээ.

	Нэг удаа үхэр, морь хоёр уулзаад өвлийн тэсгэм хүйтэн, өлөн хоосон байдлаас яаж ангижрах, хүнд хэцүү амьдралаа хэрхэн хөнгөвчлөх талаар хоорондоо зөвлөн ярилцаж гэнэ.

	— Хэрэв энэ эгч дүү найман одыг устгаж чадвал газар дэлхий мөнхөд зунаараа байж, амьтан бүхэн даарч хөрөх, өлсөж цангахын зовлонгүй, жаргах болно. Иймд энэ найман одыг л устгая гэж морь хэлэхэд, 

	— Тэгье, гэвч урьдаар ултай сайн бодож, баараггүй хийх хэрэгтэй гэж үхэр хаширлав.

	— Энэ эгч дүү найман од тэнгэрт ч, газарт ч үргэлж бие биетэйгээ ойр бөөн байдаг юм. Тэднийг тэнгэрээс газарт бууж ирээд унтаж амрахаар хэвтэхэд нь би сэмхэн гэтэж очоод ган дөрвөн туурайгаараа тас тас цавчиж орхиё гэж морь хэлэхэд

	— Их зөв санаа байна, гэвч морь чи дэндүү түргэн зантай учир хамаг хэргийг баллаж орхино байх. Ер нь би өөрөө л тэдний учрыг олсон нь дээр гэж үхэр хэлэв.

	Ингээд хоёулаа маргаж, удтал маргалдсаны эцэст үхэр нь дийлж гэнэ.

	Анхны цас орсон өвлийн эхний өдөр үхэр тэнгэрээс бууж ирээд газар дээр зэрэгцэн унтаж байсан эгч дүү найман одонд сэмхэн гэтэж очоод хөлөө өндөр өргөж байгаад хүчтэй гэгч нь дэвсэж

	— Ингээд л болох нь тэр! гэж баярлан мөөрчээ.

	Гэтэл үнээний хөл доороос долоон од дараа дараагаар сугаран нисэж тэнгэрт гарч гэнэ. Үхрийн туурай голоороо том завсартай салаа учир айсан однууд тэр завсраар нь шурган орж, тэднээс ердөө нэг л алагдсан юм байжээ.

	Тэр цагаас хойш эгч дүү долоон од тэнгэрээс газарт буухаа больсон учир хүйтний эрч сулран, өвлийн улирал найман сар биш долоон сар үргэлжлэх болжээ.

	Настан буурлуудын ярих нь, эгч дүү долоон од үхэр, морь хоёроос айж газарт буухаа больсон учир одоо өвлийн улирал урьдынхтай адил тийм их хүйтэн ширүүн байхаа больсон гэнэ.

	 

	КУС-ЖОЛЫ 

	 

	Хавар намрын цагт үүлгүй цэлмэг шөнө одот тэнгэрийг харахад тэнгэрийн мандлын нэг захаас нөгөө зах хүртэл үргэлжилсэн урт цагаан зурвас харагддаг. Энэ бол Кус-Жолы буюу Шувуудын зам юм.

	Өдрийн цагт нүүдлийн шувууд газар дэлхийг бүхэлд нь сайн хардаг учир хэзээ ч төөрдөггүй ажээ. Харин түнэр харанхуй шөнийн цагт шувууд зүг чигээ яаж олдгийг хүүхдүүд та нар мэдэх үү? Хавар намар шөнийн цагт нүүдлийн шувууд энэхүү Кус-Жолын тусламжтайгаар замаа олдог учир хэзээ ч төөрдөггүй гэнэ.

	 

	ИТ-АЛА-КЛЗ

	 

	Энэ дэлхий дээр Ит-ала-каз гэдэг галуун бөгстэй, нохой цээжтэй гайхалтай шувуу байдаг гэнэ. Энэ шувууг нүдээр үзсэн хүн маш ховор, анчид түүний ганц нэг үүрийг олох тохиолдол хааяа байдаг ажээ.

	Ит-ала-каз хүнгүй толгод, хаягдсан булшны дээр үүрээ засаж өндөглөдөг ба хамгийн гайхалтай нь түүний өндөгнөөс ангаахай биш, нохойн гөлөг гардаг гэнэ. Эхлээд тэр нь жижигхэн дорой үлбийсэн амьтан байдаг боловч, хэрэв азаар амьд мэнд торниж чадвал маш хурдан томорч, гайхалтай сайн анч нохой болдог ажээ.

	Энэ шувууны өндөгнөөс гарсан ийм нохойг Кума гэж нэрлэдэг байна. Энэ нохой нь цагаан, эсвэл тал хар цээжтэй, маш хүчтэй, хурдан, зоримог, гавшгай учир ямар ч араатан амьтан түүнээс зайлж чаддаггүй гэнэ.

	Ийм нохойтой болсон анчин бол өөрийгөө хамгийн азтай хүн гэж бодож болно. Гэвч энэ дэлхий дээр тийм азтай анчин маш ховор байдаг, яагаад гэвэл Ит-ала-каз өөрийн үр төлийг үзэн яддаг гэнэ. Өндөг нь дөнгөж хагараад гөлөг гарч ирэхэд тэр нялх амьтныг зоргод нь хаяад алга болдог учир тэд нүдээ ч нээж чадалгүй өлбөрч үхдэг ажээ.

	Ийм учраас хуй салхи мэт хурдан Кума ноход маш ховор байдаг ажээ.

	 

	НАРС, ЗАГ ХОЁР

	 

	Эрт урьд цагт Нарс, Заг хоёр айл саахалт амьдардаг байжээ. Загийнх Харгана гэдэг хүүтэй, харин Нарс Хаг гэдэг охинтой байв.

	Тэд олон жил сайн хөршийн ёсоор эв найртай амьдардаг байжээ. Гэтэл Харгана Хагийг эхнэрээ болгохыг бодох болж, харин Хаг Харганыг хар царайтай гэж голон түүний эхнэр болохыг зөвшөөрдөггүй байж гэнэ.

	Сүүлдээ эцэг эхчүүд нь хоорондоо муудалцаж, том хэрүүл болоход Сухай тэднийг эвлэрүүлэхээр ирсэн боловч чадалгүй орхижээ.

	Үргэлж хэрэлдэн айл саахалт байхын аргагүй болоход Заг хүү Харганын хамт Сухайг дагуулан өмнө зүг нүүж гэнэ.

	Хөршөө дийлэн хөөж явуулсандаа эрдсэн Нарс бардамнан толгойгоо өргөж тэнгэр өөд тэмүүлэх болсон учир их өндөр ургадаг болжээ. Заг уй гашуунаасаа болж бөгтийн муруй тахир ургах болсон ба харин Сухай сайн хөршүүдийг хооронд нь эвлэрүүлж чадаагүйдээ ичин улайж амьтнаас нуугдан жалганд ургах болж гэнэ.

	Нарсны охин Хаг олон жил хадамд гарахгүй байснаа эцэс сүүлд нь Хад чулуунд дурлаж, түүнийг даган эхээсээ зугтаан зайлжээ. Тэр одоо болтол Хад чулуутай хамт амьдардаг гэнэ.

	 

	ИССЫК-КУЛЬ НУУРЫН ДОМОГ

	 

	Эрт урьд цагт одоогийн нуур байгаа энэ газар эргэн тойрон өндөр уулсаар хүрээлэгдсэн том сайхан хот байсан ажээ. 

	Хотын оршин суугчид газар доорх усан сангаас ус авдаг байсан ба энэ усан сангийн түлхүүрийг нэгэн даяанч лам барьдаг байв. Хүмүүс даяанч ламаас түлхүүрийг нь авч усан санг онгойлгон усаа авсны дараа түүнийг хааж цоожлоод түлхүүрийг буцаан өгдөг байжээ.

	Нэг удаа усан сангийн дэргэд хайрт хархүүтэйгээ уулзахаар болзсон залуу бүсгүй түлхүүрийг авчээ. Тэр бүсгүй хайртай хүнээ хүлээж байхдаа түлхүүрийг санамсаргүй ус руу унагааж орхижээ. Айсан бүсгүй тэр чигээрээ зугтаан алга болоход усан сангийн ус халин улам ихэссээр, хот тэр чигээрээ усан дор орж нуур үүсжээ. Одоо ч гэсэн нуурын ёроолд энэ хот харагддаг гэнэ.

	 

	ҮЛГЭР МЭДДЭГ БОЛ НУУЖ БОЛОХГҮЙ

	 

	Залуу хархүү сүйт хүүхнээ авчрахаар найз нөхдөө дагуулан хадам болох айлдаа ирж гэнэ.

	Хуучны заншил ёсоор бэр буулгахын урьд шөнө, цугласан хүмүүс бие биедээ үлгэр ярьдаг байжээ. Орой болж үлгэр ярьцгааж гэнэ. Найз нөхөд, сүйт хүүхэн, түүний эгч бүгд дэс дараагаараа үлгэр ярьсаар эцэст нь хүргэн болох залуугийн ээлж болов. Залуу эр хаврын богино шөнийг үлгэр ярьж өнгөрөөхийг хүссэнгүй, харин хайрт хүүхэнтэйгээ хоёул үлдэхийг бодож, би ямар ч үлгэр мэдэхгүй гэж хэлээд ярьсангүй. Ирсэн зочид, сүйт хүүхний эцэг эх, охин дүү нь ихэд гайхан дургүйцсэн боловч юу ч хэлсэнгүй унтацгаах болж, залуу эр хайрт хүүхнийхээ хамт үлджээ.

	Харин хүүхний дүү хүргэн маань одоо л манай эгчид сайхан үлгэр ярьж байгаа гэж бодон тэр үлгэрийг сонсох сон гэхээс нойр нь хүрэхгүй байж гэнэ. Тэгээд тэр залуу хосын байгаа гэрийн гадаа сэмхэн хүрч очоод чагнах гэтэл гэнэт хоёр хий үзэгдэл ирж явахыг харжээ. Тэд өөрсдийн нь тухай үлгэрийг мэддэг мөртөө ярьсангүй гэж хүргэнд нь уурлан түүнийг хэрхэн цээрлүүлэхээ ярилцаж гэнэ.

	— Маргааш гэрлэх ёслол хийсний дараа залуу хархүү эхнэрээ аваад харихаар явна. Би тэдний замд тунгалаг уст бяцхан горхи болон урсаж байна. Их халуун байх учир тэр горхины уснаас уух бөгөөд тэгэхэд нь би түүнийг шумуул болгон хувиргана гэж хорхойн тухай үлгэрийн хий үзэгдэл ярихад нөгөө зэвсгийн тухай үлгэрийн хий үзэгдэл нь:

	— Би мөнгөн бариултай алтан хутга болон зам дээр хэвтэж байх болно. Тэр намайг үзээд баярлан авахад нь би түүнийг хутга болгон хувиргана гэж гэнэ.

	Өглөө нь гэрлэх ёслол болж гэнэ. Их үд болоход шинээр гэр бүл бологсод бэрийн инж, бэлгийн зүйлийг олон тэмээнд ачаад нөхрийн гэрт очихоор явжээ.

	Бэрийн дүү хамт аваад яваач гэж гуйсан боловч хүргэн нь татгалзаж гэнэ. Тэгэхлээр нь тэр жингийн цувааг явсны дараа сайн морио барьж унаад араас нь явжээ.

	Их халуун өдөр байсан учир хүн малгүй цөм цангаж эхлэхэд залуу эр ус олохоор жингийн цуваанаас түрүүлж давхив.

	Нэгэн хөтөл дээр гартал өмнө нь бяцхан горхи урсаж байхыг хараад ийш давхитал түүнийг горхи руу давхихыг харсан бэрийн дүү морины хурдаар түрүүлэн давхиж ирээд горхины усыг бузарлаж орхижээ. Ихэд цангасан хүргэн нь уурлаж, эгч нь загнасан боловч юу ч хэлсэнгүй.

	Ингээд ус ууж чадалгүй цааш явцгааж гэнэ. Залуу эр зам дээр ямар нэгэн юм гялалзахыг үзээд давхин очвол мөнгөн иштэй алтан хутга хэвтэж байв. Баярласан залууг мориноосоо буух зуур эхнэрийнх нь дүү давхиж ирээд хутгыг шүүрэн авч хэдэн хэсэг хугалж орхив. Хүргэн, эгч хоёр нь улам уурлан загнаж:

	— Чи яагаад ингэж байгаа юм бэ? гэж асуухад

	— Би юу ч хийсэн шийтгэл нь надад ногдоно. Юу хийж байгаагаа би өөрөө мэдэж байна гэж хэлжээ.

	Тэд явсаар хүргэний гэрт ирээд залуу эр замд тохиолдсон бүгдийг эцэгтээ ярихад, эцэг нь бэрийнхээ дүүг дуудан чухам ямар учраас тэгснийг нь асууж гэнэ.

	Бэрийн дүү хүргэнийхээ эцэгт хий үзэгдлүүдийн яриаг хэрхэн сонссоноо ярихад бүгд учрыг ойлгож залуу хос аюул зовлонгоос аварсан ачит дүүдээ талархаж их бэлэг барьж гэнэ.

	 

	УХААНТ ШАР ШУВУУ

	 

	Эрт урьд цагт хүмүүс ба араатан амьтан бүгдийг захирагч, хамгаас хүчтэй, бүхнээс ухаантай, хаадын хаан байж гэнэ. Түүний нэр нь хэмжээлшгүй урт, хэрэв цаасан дээр бичээд тэр цаасыг талд сунган тавих юм бол ямар ч сайн морь талд нь оролгүй эцэхээр тийм урт байжээ. Хаадын хааны нэрийг бүтнээр нь дуудахад бүх амьдрал нь ч хүрэлцэхгүй учир хүмүүс түүнийг товчоор Соломон гэж дууддаг байв.

	Нэг удаа Соломон хааны хамгийн хайртай эхнэр нь төрөх болж гэнэ. Тэр өөрийн нөхөр, эзэн захирагчид эрхлэн хэлсэн нь:

	— Бусад эхнэрүүдийн төрдөг зандан ор, зааны ясан ор, хаш чулуун ор, хамгаас үнэтэй алтан орны алин дээр ч төрөхийг би хүсэхгүй байна. Би, эгэл жирийн үхэх үйлтэн төрсөн өдрөөсөө эхлээд үхэх өдрөө хүртэл хэлсэн ч алдар нэрийг нь гүйцээн дуудаж эс чадах, хаадын хаан, агуу их Соломоны хайртай эхнэр учраас урьд өмнө ямар ч эм дээр нь төрж байгаагүй ер бусын орон дээр төрөх ёстой. Би чиний хаанчлалд байдаг бүх шувуудын нуруун дээр төрөхийг хүсэж байна гэжээ.

	Хаадын хаан бүргэдийг дуудан ирүүлээд

	— Чи бүх жигүүртний хаан боловч би бүх хаадын хаан учир чамайг захирах ёстой. Чи нэг өдрийн дотор энэ дэлхийн бүх шувуудыг цуглуул. Миний хайртай эхнэр тэдний нуруун дээр төрөхийг хүссэн юм гэж тушаажээ.

	Бүргэд хаанд сөгдөн, зарлигийг биелүүлэхээр нисэн одов. Өдрийн хагас ч өнгөрөөгүй байхад зүг бүрээс төрөл бүрийн шувууд Соломон хааны ордонд нисэн ирцгээв. Цасан цагаан хун, урт хошуут хотон, өндөр зэгзгэр тогоруу, өнгө бүрийн тоть, хар тодол, хар хэрээ, алаг ятуу, сэргэлэн хөөрхөн чогчиго, тарган хур, тоодог, омог бардам шонхор, хөх тагтаа, хөөрхөн хараацай, догшин бүргэд, цасан цагаан цахлай, үглээ шаазгай, өчүүхэн болжмор хүртэл сүргээрээ нисэн иржээ. Ирсэн шувууд ордны өмнөх том талбайд тойрон сууцгааж, шувуу бүр өөрийн ирснийг мэдэгдэн түмэн өнгөөр уянгалуулан жиргэн дуулахад хаан тэсэлгүй тэдний дуулахыг сонсохоор гарчээ. Дараа нь хааны зарц нар шувуудын хамрыг нүхлэн торгон утсаар гогцоолж, тэднийг тэр гогцоогоор нь урт хадаг сүвлэн холбосноор хаадын хааны хайртай эхнэрийн төрөх ор бэлэн болов.

	Соломон хаан цугласан шувуудыг бүртгэн үзээд ганцхан шар шувуу л ирээгүйг мэдэж ихэд хилэгнэн:

	— Энэ цадиггүй шар шувууг бушуу дууд! Хэрэв ирэхгүй бол хүчээр авчир! гэж тушаав.

	Зарц нар нь шар шувууны хойноос давхилдан одож, удсан ч үгүй түүнийг догшин Соломон хааны өмнө авч иржээ.

	— Чи яагаад миний зарлигийг зөрчив? гэж хаадын хаан асуухад

	— Ээ их эзэн минь! Та надад хүйтэн сэрүүн цагт нисэж чадах жигүүр, нартай өдөр замаа харж чадах нүд хайрлаагүй билээ. Би зөвхөн шөнийн цагт, удаан нисдэг болохоороо хожигдож ирэв. Харин би удаан нисдэгийнхээ ачаар бусдын ажиглаж мэдээгүй олон юмыг ажиж мэдлээ гэж шар шувуу хэлж гэнэ.

	— За чи юу ажиглаж мэдэв? гэж хаадын хаан асуув.

	— Би энэ дэлхий дээрх үхсэн, амьдын аль нь олон болохыг ажиглаж мэдэв гэж шар шувуу хэлэв.

	— Тэгээд аль нь олон байна?

	— Хэрэв унтаж байгааг үхсэнд тооцвол үхсэн нь олон байна.

	— Чи өөр юу ажиглаж мэдэв?

	— Би ургаа мод, хожуул хоёрын аль нь олон болохыг ажиглаж мэдэв.

	— Тэгээд аль нь олон байна?

	— Хэрэв өмхөрсөн модыг ургаж байгаад тооцвол ургаа мод нь олон байна.

	— Ухаант мэргэн шар шувуу чи өөр юу ажиглаж мэдэв?

	— Би энэ дэлхийн өдөр шөнийн аль нь олон болохыг ажиглаж мэдэв.

	— За тэгээд аль нь олон байна?

	— Хэрэв бүрхэг өдрийг шөнөд тооцвол шөнө нь олон байна.

	— Өөр юу ажиглаж мэдэв?

	— Эзэн минь би бас хөгшин залуу хоёрын аль нь олон болохыг ажиглаж мэдэв.

	— Аль нь олон байна?

	— Хэрэв бие сэтгэлээрээ хөгширсөн залуусыг залууд тооцвол залуу нь олон байна.

	— Ухаант шар шувуу чи өөр юу ажиглаж мэдэв?

	— Би бас энэ дэлхий дээр дурласан нь олон уу, аль эсвэл хайхрамжгүй нь олон уу гэдгийг ажиглаж мэдлээ.

	— Тэдний аль нь олон байна?

	— Хэрэв уулзаагүй, салж сарнисан буюу бие биедээ дассан хүмүүсийг хайхрамжгүйд тооцвол хайхрамжгүй нь хамаагүй олон юм.

	— Өөр чи юу ажиглаж мэдэв?

	— Би бас энэ дэлхий дээр наадамд унадаг хурдан морьд, тэргэнд хөллөдөг чадалтай морьдын аль нь олон болохыг ажиглаж мэдлээ.

	— Аль нь олон байна?

	— Хэрэв унаж яваа хүнийг ачаанд тоолохгүй бол хурдан морь нь олон юм.

	— Ухаант шар шувуу чи өөр юу ажиглаж мэдэв?

	— Эзэн минь, би бас энэ дэлхий дээр эр эм хоёрын аль нь олон болохыг ажиглаж мэдлээ.

	— Уухай, тэдний аль нь олон байна? гэж хаадын хаан асуухад

	— Хэрэв эхнэртээ захирагдан, тэдний хүслээр тэнэг үйлийг үйлдэгч эрчүүдийг эрд тооцвол эр нь олон байна гэж шар шувуу хэлэв.

	Хаадын хаан мэргэн Соломон ухаант шар шувууны ёгт санааг ойлгож, уясан бүх шувууг суллан тавихыг, хайртай эхнэртээ бусдын төрдөг тэр л орон дээр төрөхийг тушааж гэнэ.

	Ийм учраас бүх шувуудын дотроос ганц шар шувууны хамар нүхгүй битүү байдаг ажээ.

	 

	АМЬТДЫН МАРГААН

	 

	Хонин жил бол хүмүүсийн хувьд хамгийн амар тайван жил, харин үхэр жилийн өвөл нь хүйтэн, цас зуд ихтэй байдаг. Нохой жилтэй хүний амьдрал хүнд хэцүү байдаг учир тэд нохойд их муу, тэднийг үргэлж зоддог гэнэ. Ер нь бар, туулай, луу, тахиа гээд бусад жилүүд ч гэсэн өөр өөрийн сайн, муу шинж тэмдэгтэй байдаг ажээ.

	Гэвч арван хоёр жилийн хамгийн эхэнд хулгана байдаг.

	Хулгана яаж хамгийн эхний жил болсныг мэдэх нь хүүхдүүд та нарт сонин байх биз.

	Арван хоёр жилд багтсан амьтад хэн нь хамгийн эхний жил байх тухай удтал маргалдаж гэнэ.

	— Би хүнд мах, сүү, арьс өгдөг, иймд би хамгийн эхний жил байх ёстой гэж үхэр хэлэхэд

	— Чиний хүнд өгдөг тэр бүгдийг би өгдөг, түүнээс гадна хүмүүс намайг унадаг гэж морь хэлэв.

	Гэтэл морины хэлснийг сонссон тэмээ:

	— Гэвч чи бол дэндүү эрх амьтан. Чи хүч чадлаараа надтай яаж тэнцэх вэ дээ, миний ачааны дөнгөж талыг чамд ачихад чи сөхрөөд унах болно. Чи хоол их голдог, чамайг сайн өвс овьёосоор тэжээж, булгийн тунгалаг усаар усалдаг. Харин би бол өргөстэй харгана идчихээд, өчнөөн хоног ус уулгүй явж чадна. Миний сүү өтгөн тослог, мах ч тийм муу биш, бас зузаан бөх арьстай гэж хэлж гэнэ.

	Гэтэл хонь урдаа байсан бүхнийг мөргөсөөр гарч ирээд

	— Үгүй ер, намайг байгаагүй бол энэ хүмүүс ямар ноосоороо тохом, гэрийн бүрээсний эсгий хийх юм бэ? Миний арьсаар дулаан сайхан дээл хийдэг. Хонины тарган махнаас илүү амттай хоол байхгүй, би бас сүү тараг өгдөг. Би л эхний жил болох ёстой гэж майлав.

	Бусад амьтад юу ч хэлж чадахгүй дуугүй зогсоцгоож байтал нохой үсрэн гарч ирээд:

	— Хонь хоосон сайрхаж байна. Хэрэв би байгаагүй бол тэр аль хэдийн чонын хоол болчхоод өдийд яс нь ч байхгүй байх сан гэж хэлэв.

	Амьтан бүхэн л өөр өөрийн ашигтай, сайныг магтан маргалдсаар байхад харин ганц хулгана л юу ч хэлэхгүй чимээгүй суугаад байж гэнэ. Шөнө дунд болтол маргалдаж, сүүлдээ бүх амьтны хоолой нь сөөж, ярьж чадахаа болиход хулгана год үсрэн гарч ирээд

	— Маргааш нар мандахыг хэн бусдаас түрүүлж харсан нь эхний жил болъё гэжээ.

	Бүгд баярлан зөвшөөрч, ялангуяа өөрийн өндөр бие, урт хүзүүнд найдсан тэмээ бүр ч их баярлаж гэнэ.

	Тэгээд бүгд дорно зүг харан зогсоцгоож, нар мандахыг хүлээж эхлэв. Тэмээ дэргэдээ зогсох хулганыг хараад

	— Тэнэг минь, чи арай нар мандахыг бусдаас түрүүнд харна гэж найдаж байгаа юм биш биз? гэж тохуурхан асуухад

	— Өглөө үдшээс мэргэн байдаг юм гэж хулгана хариулав.

	— Би бүхнээс өндөр учир нар мандахыг хамгийн түрүүнд харах болно! гэж тэмээ сайрхаж гэнэ.

	Үүр цайж эхлэхэд бүгд маш анхааралтай ширтэж эхлэв.

	Гэнэт хулгана бүхнээс түрүүлэн:

	— Нар! Нар! гэж хашхирахад хулгана өөрийн нь бөхөн дээр сэмхэн авирч гарчхаад хашхирч буйг ойлгосон тэмээ түүнийг сэгсрэн унагааж, том тавхайгаараа дэвссэн боловч овжин хулгана хөл доороос нь бултан гараад асгасан үнс рүү гүйгээд орчхож гэнэ.

	Ингэж ухаантай сэргэлэн хулгана тэргүүн жил болж, харин тэмээг онгироо, тэнэг гэж арван хоёр жилээс бүр хассан ажээ.

	Тэмээ арван хоёр жилд багтаагүй нь ийм учиртай бөгөөд тэр одоо ч гэсэн үнс л харагдвал хөрвөөж дэвсэж байдаг нь түүнийг нэг цагт айхавтар чадсан зальт хулганыг дэвсэн алж, тэргүүн жил болохыг горьдсоор байдгийн илрэл ажээ.

	 

	ГУРВАН АРГАЛИЙН ОД

	Эрт урьд цагт энэ дэлхийг дөнгөж үүсэж, их голууд эргээ муухан олоод урсаж эхэлсэн тэр үед Тоотай гэдэг нэгэн сайн анчин байж гэнэ. Тэр ямар ч араатан амьтдыг хөөн гүйцэж, алдалгүй харван алдаг байжээ.

	Харин тэндхийн ууланд гурван аргаль амьдардаг байсан бөгөөд тэд маш сонор соргог учир анчныг холоос үнэрлэн мэдэж зугтаан зайлдаг байж гэнэ.

	Нэг удаа Тоотай хурдан хонгор азаргаа эмээллэн унаж саадаг нумаа агсан, сайн анч нохойгоо дагуулан айхавтар гурван аргалийг агнахаар явжээ.

	Тэр бээр гурван аргалийн усанд очдог замыг отон морио тушиж, нохойгоо хажуудаа хэвтүүлэн, нум сумаа бэлдээд хүлээгээд байж гэнэ. Гэвч нөгөө гурван аргаль тэднийг отож байгааг үнэрлэж мэдээд эргэн давхиж хөтөл даван алга болов.

	Тоотай хурдан хонгор азаргадаа ухасхийн мордож, нохойгоо дагуулан тэдний хойноос хөөж гэнэ. Хөөгөөд байж гэнэ, сүүлдээ аргалууд эцэн ядарч эхэлсэн боловч анчин тэднийг хариугүй гүйцэхийн алдад тэдэнд жигүүр урган гурвуул тэнгэрт нисэн оджээ.

	Тоотай нохойныхоо хамт нисэн тэднийг хөөж гэнэ. Гэвч хэчнээн харваад ч Тоотай тэднийг эс онож, хэчнээн хурдлавч нохой нь тэднийг эс гүйцэн аргаа бараад буцжээ.

	Гурван аргаль улам дээш ниссээр тэнгэрт одод болон хувирч гэнэ.

	Тэр цагаас хойш тэд хэзээ ч зогсолгүй анчнаас зугтсаар байгаа бөгөөд киргизүүд тэднийг гурван аргалийн одод гэж нэрлэх болжээ.

	 

	АИ БА КУН3

	 

	Энэ явдал маш эрт дээр үед болсон бөгөөд чухам хэдийд, аль жаранд болсныг нь хэн ч санаж чаддаггүй гэнэ.

	Тэр цагт нэгэн зартай баяных Айсулу, Кунсулу гэдэг хоёр охинтой байжээ. Тэр хоёр маш үзэсгэлэн гоо хүүхнүүд байсан учир хүмүүс тэднийг тэнгэрийн одтой зүйрлэдэг байв. Үзэсгэлэнтэй сайхан хүүхнүүд ихэвчлэн атаархуу болохоор тэр хоёр ч гэсэн бие биедээ атаархан хэн нь илүү хөөрхөн болохоо үргэлж маргалддаг байж гэнэ.

	Удах тусмаа тэр хоёрын өрсөлдөөн, маргалдаан улам лавширч, эцэс сүүлдээ эгч дүү хоёрын дайсагнал болон хувирчээ.

	Нэг удаа хэрэлдэж дийлдсэндээ уурлаж хорссон Кук- сулу дүүгийнхээ нүүрийг хумсаараа ураад хаячхаж гэнэ.

	Энэ зодоон тэр хоёрын цаг үргэлжийн хэрүүл маргааныг арай ядан тэвчиж байсан Бурхан тэнгэрийн тэвчээрийг алдагдуулсан учир тэр ихэд хилэгнэн

	— Энэ дэлхий дээр амьдарч буй бүхэн өөрийн гоо үзэсгэлэнтэй байдаг юм. Амьтан бүхэн өөртөө сайхан, гэтэл та хоёр үүнийг ойлгосонгүй. Ийм учраас та хоёр үүрд мөнх хүмүүсээс хол байх болно гэж хэлээд эгч Кунсулуг нь Нар, дүү Айсулуг сар болгон хувиргажээ.

	Хүмүүсийн ярих нь Айсулу нүүрэн дээрх арилдаггүй сорвиноос ичээд зөвхөн шөнийн цагаар Кунсулуг байхгүй байхад тэнгэрт манддаг гэнэ.

	 

	ИЛИ, КАРАТАЛ ХОЁР

	 

	Эрт урьд цагт Или гэдэг үзэсгэлэнт сайхан охинтой илбэчин Балхаш гэгч байж гэнэ. Охины нь үзэсгэлэн гоог тал нутаг даяар шагшин магтах болж тэр нутгийн баячууд, хаад ноёд бүгд л тэдний охиныг бэрээ болгохыг хүсэж зууч нарыг илгээх боловч хэнд нь ч зөвшөөрсөн хариу өгдөггүй байжээ.

	Эцэст нь илбэчин Балхаш охинтойгоо суухыг хүссэн хүмүүсийн дунд эрийн гурван наадам явуулахаар шийдэж, 

	— Та нарын хамгийн ухаантай, шалмаг хүчтэй нь миний охиныг эхнэрээ болгон авах болно гэж зарлаж гэнэ.

	Тэр нутагт Каратал гэдэг нэгэн залуу эр байжээ. Тэр маш ядуу, сольж унах хоёр сайхан мориноос өөр юу ч үгүй боловч, эр зориг, хүч чадал, ухаантай сэргэлэнгээрээ нутгийн залуусын дунд гайхагддаг байв. Илбэч Балхашийн зарласныг сонсоод Каратал энэ наадамд оролцож азаа үзэхээр иржээ.

	Балхаш ядуу эртэй ярилцахыг ч хүссэнгүй. Харин Или Караталыг дөнгөж хармагцаа л түүнд дурлаж, эцгээсээ залуу эрийг наадамд оролцуулахыг гуйсанд тэр ихэд дургүйцсэн боловч зөвшөөрч гэнэ.

	Ингээд эрийн гурван наадам болж, Каратал бүх наадамд түрүүлжээ.

	Гэтэл Балхаш ийм ядуу хүргэнтэй болохыг хүсээгүй учир хэлсэн үгнээсээ няцаж Караталд охиноо өгөхийг татгалзаж гэнэ.

	Хайртай хүнийхээ эхнэр болж чадаагүйдээ харамсан гутарсан бүсгүй өдөржингөө уйлжээ. Харин шөнө болоход Каратал нууцаар хүрч ирээд хүүхэнд хэлсэн нь:

	— Хэрэв чи надад үнэхээр хайртай бол хоёулаа эндээс оргоё гэж гэнэ.

	Или баярлан зөвшөөрч тэр шөнөдөө Караталын хоёр морийг унан оргожээ.

	Өглөө нь Балхаш тэдний оргосныг мэдээд уурлан хилэгнэж их талд тэнгэр дуугарах мэт чанга дуугаар буцаж ирэхийг тушаасан боловч Или Каратал хоёр буцаж очихыг хүссэнгүй, Караталын төрөлх хот айлд очихоор хурдлан давхисаар байж гэнэ.

	Тэгэхэд илбэчин өөрөө тэдний замыг боосон маш том нуур болон хувирч, оргодлуудыг тэр нуурт цутгадаг хоёр том гол болгон хувиргажээ.

	Тэр цагаас хойш энэ нуурыг Балхаш нуур гэж нэрлэх болж харин нуурт цутгадаг хоёр том голын нэгийг нь Или, нөгөөг нь Каратал гэж нэрлэх болсон гэнэ.

	Олон зуун жил энэ хоёр гол хоорондоо нийлэн нэгдэхийг хүсэж хөөсрөн бургилсаар байгаа ажээ.

	 

	БОР— ТАСТАГАН УУЛЫН ДОМОГ

	 

	Эрт дээр үед Тарвагатайн уулсын дунд ямаагаа хариулан, утас ээрч суудаг нэг аварга хүн байжээ. Тэр их Тарвагатайд сууж байхад түүний хөл нь бага Тарвагатайн ууланд тулж байдаг тийм том хүн байв.

	Нэгэн удаа түүнийг утсаа ээрээд сууж байхад нь хэдэн ямаанд нь чоно орж гэнэ. Аварга хүн муухай орилон ээрүүлээ шүүрч аваад чоно руу шидэж орхисонд түүний ээрүүл нь их Шар Талыд босоогоор унажээ. Ийм учраас их Шар талд байдаг ганц өндөр уулыг Бор-Тастаган4 буюу «Чоно руу шидсэн ээрүүл» гэж нэрлэдэг ажээ.

	 

	МЫН-ЖИЛКЫ

	 

	Олон жилийн урьд нэгэн их газар хөдлөлтийн өмнөхөн Илийн голын сав Шар Тохомын талд өвөлжсөн айлууд хаваржихаар Далансай ууланд мал сүргээ туусаар нүүн ирцгээжээ.

	Айлууд ам болгоноор таран бууж, өлсөж ядарсан мал сүрэг хаврын нялх ногоонд түргэн тэнхэрч эхлэв.

	Гэтэл тавдугаар сард урьд хожид байгаагүй халуун болж, дөнгөж тэнхэрч эхэлсэн малд ялаа шумуул амар заяа үзүүлэхээ больж гэнэ. Ялангуяа адуунд бол өдөр шөнөгүй шумуул, хэдгэнэ шаван бүр ч хэцүү байжээ.

	Энэ хэцүү зовлонгоос адуугаа аврахын тул малчид уулсын гүн рүү өндөр сэрүүн газарт адуугаа оторлохоор шийдэж гэнэ.

	Нэгэн цэлмэг сайхан өдөр айлуудын хагас нь мянган адуугаа тууж Аксайн хавцлаар өгсөж эхлэв. Зам нь хад чулуу ихтэй, явахад маш хэцүү байсан боловч хүмүүс мэдэгдэх төдий нарийн зөргөөр адуугаа тууж явсаар өвс жигдэрсэн уулын тагт дээр гарч гэнэ.

	Айлууд нарлаг сайхан газарт гэрээ барьж, цаст оргилуудын бэл өвслөг сайхан бэлчээрт адуугаа бэлчээх болжээ.

	Хэд хоногийн дараа нэгэн өглөө хүмүүс хөл доорх газар нь чичрэхийг мэдэрчээ. Удалгүй газар доороос сүртэй нүргэлэх чимээ сонстон, уулсын оройгоос том чулуу нуран өнхөрч эхэлжээ. Хот айлууд сандран бужигнаж, хүүхдүүд уйлалдаж, авгай хүүхнүүд орилолдон, ноход сүүлээ хавчин гасалж эхлэв. Газар тасралтгүй нүргэлэн чичирч, нисэн ирэх чулуунаас зугтсан морьд чангаар янцгаан уулын хавцал уруудан давхиж, эмэгтэйчүүд хүүхдүүдээ аван нэгэн эгц хадан цохионы нөмөрт хоргодоцгоож гэнэ.

	Хоёр адуучин адуугаа хавцал өгсөөн тууж, арай тайван байсан их өндөр биш уулын бэлд хоргоож эхлэв. Гэтэл адуу бага зэрэг тайвшран бөөгнөж эхэлтэл дэргэдэх уулын орой дэлбэрэх мэт ховх үсрэн, асар том чулуун хавтангууд агаарт цацагдаж доор нь байсан адуун сүргийг бүгдийг нь даржээ. Хоёр адуучны нэг адуутайгаа хамт чулуунд дарагдаж, нөгөө нь бүсэлхийгээ хүртэл элс шаварт булагдсан байсныг олж гэнэ.

	Түүнээс хойш Ала-Таугийн мөнх цаст оргилын ойролцоо Аксайн хавцлын эх хавийн газрыг Мын Жилкы буюу «Мянган адуут» гэж нэрлэх болсон ажээ.

	 

	БАСКУНЧАК

	 

	Нэгэн жилийн зуны шатам халуунд нуурын ус юу ч үгүй болтлоо ширгэж ёроол нь гарч хатаад, тунасан давсны талстаар бүрхэгдэж гэнэ. Нэг хасаг зам товчлохоор шийдэж нохойгоо дагуулан цас мэт цагаан давсаар бүрхэгдсэн нуурын ёроолоор чигээрээ явж гэнэ.

	Хад чулуутай газраар явж сурсан хатуу туурайтай морь нуурын ёроолыг ажралгүй туулан нөгөө эрэгт нь гарчээ. Харин нохой нь давсны хурц талстад хөлөө юу ч үгүй шалбалан нуурын ёроолд унаж хоцорчээ.

	Хэд хоногийн дараа их устай бороо орж нуур дахин усаар дүүрч гэнэ. Давс нэвчсэн нохойн хүүр удаан хугацаагаар муудаж ялзрахгүй байсан учир салхи, бороотой зарим өдөр тэр нохойн толгой усны мандал дээр байн байн гарч ирдэг байв. Хүмүүс салхитай өдөр нуурын уснаас цухуйх нохойн толгойг үзээд энэ нуурыг «Баскунчак» буюу « Гичийн толгой» гэж нэрлэх болжээ.

	 

	 

	БОРОВ ТӨГЛИЙН ДОМОГ

	 

	Эрт урьд цагт, Ала-Таугийн уулс, Арал, Балхаш, Каспийн эргээр хасгууд дөнгөж суурьшиж эхэлсэн тэр үед энэ нутаг нь уул ус, ой мод жигдэрсэн маш сайхан хангай байжээ. Элбэг уст голууд нь элдэв төрлийн загасаар баялаг, нэвтэрч боломгүй их ой нь янз бүрийн ан араатнаар дүүрэн байдаг байв.

	Олон зуун жил ийм л байсан боловч хасгуудын хэн нэг нь маш том нүгэл үйлдэж Аллах тэнгэрийг хилэгнүүлжээ. Хасгуудад аймшигтай ихээр уурлан хилэгнэсэн Аллах тэдний нутаглаж буй газрын ой мод, уул усыг цуглуулан шуудайд хийж үүрээд хойд зүг явж гэнэ. Гэтэл үүрч явсан шуудай нь цоорхой байсныг Аллах мэдсэнгүй. Тэр яваад л байж, их ч хол явж гэнэ. Нэг удаа Аллахын хамар нь загатнан хүчтэй гэгч найтаасанд шуудайны нь цоорхойгоор уул ус, ой модны нь хагас гээгдэн хоцорчээ. Аллахын найтаасан тэр газар бол одоогийн Боровын рашаан сувилал байгаа тэр хэсэг төгөл ой бөгөөд, харин шуудайд үлдсэн хэсэг нь Сибирийн их ой, элбэг уст голууд байжээ.

	 

	ИСЯК КЫРГАН ОД

	 

	Нар мандахаас өмнөхөн тэнгэрт Айман-Шолпан («Үүрийн цолмон») од хурцаар гялалзан, ирж буй шинэ өдрийг зарладаг бөгөөд энэ одыг хүмүүс их хайрладаг билээ. Харин Айман Шолпантай маш адилхан өөр нэг од байдаг ба энэ од шөнө дундын үед тэнгэрт үзэгдэж аянчин жинчдийг хууран төөрөлдүүлдэг гэнэ. Энэ одыг Исяк-Кырган («Илжигний үхэл») гэж нэрлэдэг бөгөөд чухам яагаад ингэж нэрлэх болсон тухай ийм нэгэн домог байдаг ажээ.

	Усгүй цөлд нэгэн их жингийн цуваа явж байжээ. Тэд нэг худаг дээр ирж тэмээ, илжгээ услан тэнд хоноглож гэнэ. Шөнө дундын үед жингийн даамал нь сэрж, тэнгэрт гэрэлтэх хурц одыг хараад

	— Хөөе босоцгоо, Айман Шолпан аль хэдийн гарчхаж, өглөө болжээ. Замд гарах цаг боллоо яарах хэрэгтэй, тэгэхгүй бол гэгээтэйд дараагийн худаг хүрч чадахгүй гэж хүмүүстээ хэлэв.

	Жингийн цуваа цааш хөдөлж гэнэ. Нэлээд их явсан боловч үүр цайх янзгүй, нөгөө муу санаат од гэрэлтсээр эцэстээ шингэжээ. Харин хэзээ хойно жинхэнэ Айман Шолпан од гэрэлтэж эхлэхэд хүмүүс усгүй цөлд замаас гарч төөрснөө сая ойлгожээ. Хэчнээн эрэвч худаг олсонгүй, өлсөж цангасан илжигнүүд нь бүгд үхэж гэнэ. Харин жинчид тэмээгээ унаж явсаар хэд хоногийн дараа арай л цангаж үхэлгүй нэг худаг олж очжээ. Ийм учраас тэр одыг «Исяк Кырган буюу «Илжигний үхэл» гэж нэрлэсэн гэнэ.

	 

	ШУБАР-АТ

	 

	Эрт дээр үед Чемолган голын эрэг дээр нэгэн ядуу хасаг амьдарч байж гэнэ. Тэр эд хөрөнгөөр ядуу боловч эрдэнэ мэт хайртай ганц сайн морьтой, тэр хурдан морь нь Шубар-Ат гэдэг нэртэй юм байжээ.

	Шубар-Ат их бага олон наадамд удаа дараалан түрүүлсэн учир энэ хурдан хүлгийн алдар цуу олон зуун бээрийн тэртээд түргэн тарсан байж гэнэ.

	Нэгэн удаа их том бай шантай холын уралдаан болжээ. Тэр нутгийн хасгууд бүгд л өөр өөрийн хурдан морьдыг тавьж, бүтэн өдрийн газраас уралдуулах болов. Өглөөний наран дөнгөж мандахад уралдах морьд гараанаас гарч удсан ч үгүй Шубар-Ат бусад морьдоос хол түрүүлэн тасарч, ганцаараа давхиж эхлэв.

	Бүхэл өдөржин цогих газар цогьж, хатирах газар хатирсаар Шубар-Ат барианд дөхөж ирж гэнэ. Түүний араас зуу гаруй морь давхиж, тэдний зарим нь замдаа багтран унаж олон хүн бэртжээ.

	Орой болохын хэрд барианы газар морь хүлээж байсан хүмүүс тэртээ алсаас түрүүчийн хэдэн морь гарч ирэхийг харж, хэний морьд болохыг тааж ядан догдолцгоож байв. Морьд дөхөж ирэхэд Шубар-Ат бусдаасаа хол тасран түрүүлж явлаа. Барианы өмнө нэлээн хол... өгсүүр газар байв. Өдөржин давхиж ядарсан морьд тэр өгсүүрт тулж ирээд давхиж чадахаа больж, заримыг нь хөтлөн өгсөж байлаа. Харин ганц Шубар-Ат л хурдаа саасангүй, бяр заан сум мэт сунасаар барианд орж гэнэ.

	Тэр цагаас хойш морь барьсан энэ өндөр хөтлийг Шубар-Атын хөтөл гэж нэрлэх болсон гэнэ.

	 

	ЦЭЦЭН ӨВГӨН

	 

	Эрт урьд цагт нэгэн хаан байж гэнэ. Энэ хаан цорын ганц хүүтэй, тэр нь анд маш их дуртай юм байжээ.

	Хааны хүү нэг удаа анд явж байгаад нуурын захад ус ууж байсан сүрэг хулантай дайралдаж тэдний нэгийг нь харван алсанд бусад хулан улангасан дайрч, хүүг гишгэчин алж гэнэ.

	Анд явсан хүүгээ ирэхгүй удахад хааны сэтгэл их зовж хүүгээ эрж олохыг тушаахдаа: «Миний хүүгийн үхсэн тухай гунигт мэдээ авчирч, намайг тайтгаруулахыг оролдсон хүний чих рүү нь хайлсан тугалга цутган алах болно» гэж урьдчилан анхааруулж гэнэ.

	Хүүгийнх нь үхсэн тухай хаанд хэн ч мэдэгдэж зүрхэлсэнгүй, эцэст нь цэцэн өвгөн Кер-Буга доомбороороо хөгжимдөн мэдэгдэхээр шийджээ.

	Өвгөн хааныд хүрч ирээд хөгжимдсөн нь:

	«Үргэсэн хулан уул руу давхихад, үхэж дээ хүү чинь тэдний хөлд, Зүчи хаан» гэж дуулав.

	Хаан ихэд уурсан өвгөнийг хашхиран зандарч, 

	Чам шиг хүний дуулах, над шиг хааны сонсох дуу энэ биш. Би чиний чих рүү хайлсан тугалга цутгана» гэж гэнэ.

	Тэгэхэд нь Кер-Буга өвгөн хаанд хэлсэн нь:

	«Та шударга ухаанаар шийдье гэвэл энэ доомбор руу тугалга цутга, уурын мунхгаар шийдье гэвэл миний чих рүү цутга» гэжээ. Үүнийг сонсоод хаан өвгөний доомборыг авч голд нь нүхлэн хайлсан тугалга цутгаж гэнэ.

	Тэр цагаас хойш доомборыг голдоо нүхтэй хийх болсон ажээ.

	 

	ШОМ-КАЛГАНЫ ТАЛ

	 

	Эрт урьдын нэгэн цагт халимгийн хаад хасгийн уудам талыг эзэгнэн, хасгуудаас дааж давшгүй их албан татвар авдаг байжээ. Тэр үед Отарын уулс, Копе голын хөндийгөөр нутаглаж байсан хасгууд халимгийн хааны дарлал доромжлолыг тэвчихээ больж, тэдний өөдөөс босон албан татвар авахаар ирсэн элч зарлагуудын заримыг алж, заримыг нь хөөн буцаажээ.

	Үүнийг мэдээд халимгийн хаан уурлан хилэгнэж, эсэргүүцэн боссон хасгуудыг даруулахаар тоо томшгүй олон цэрэг илгээж гэнэ. Хааны цэргүүд хасгийн нутагт ирж, хот айлуудыг дээрэмдэн тонож, эрчүүдийг хүйс тэмтрэн алж, эхнэр хүүхдийг нь олзлон авчээ.

	Хасгийн хот айлууд сандарч эхлэв. Харин Шапрашты омгийн зоригт баатар Суранчи Ахылбекулы айж сандарсангүй, эх нутгаа хамгаалахыг хүссэн зоригт эрсийг цуглуулж эхэлжээ.

	Тэр их биш боловч зоригтой шалмаг эрчүүдээс бүрдсэн цэрэгтэй болж халимгийн хааны цэргийг мөрдөх болов. Хасгууд дайсныг мөрдөн хөөсөөр нэг өдөр бүрэнхий болохын үед халимгуудын буудалласан хүрээнд тулан очжээ.

	Ил задгай тулалдаанд тоогоор хэд дахин олон халимгуудыг дийлэхгүй гэдгээ Суранчи баатар сайн мэдэж байсан учир цэргүүддээ хүн бүр хэд хэдэн түүдэг гал асааж, аль байдгаараа хашхичин шүгэлдэхийг тушааж гэнэ. Тэгээд халимгуудад элч илгээн бууж өгөхийг тулган шаарджээ.

	Талх асах үй түмэн түүдэг, их цэргийн шуугих чимээг сонссон халимгууд Суранчи Ахылбекулы баатар олон мянган цэрэгтэй тэднийг мөрдөн ирж гэж бодоод айж сандран бөөн бужигнаан болов.

	Тэдний ингэж бужигнахыг л хүлээж байсан Суранчи баатар өөрийн цэргийг дагуулан хуй салхи мэт уухай хашхиран дайрахад халимгууд дээрэмдэж булаасан бүхнээ хаян санд мэнд зугтааж гэнэ. Тэд айж сандарсандаа морьдоо ч эмээллэж чадахгүй бүх эмээлээ хаян зугтсан учир маргааш өглөө нь талаар дүүрэн эмээл хөглөрч байжээ. 

	Тэр цагаас хойш тулалдаан болсон энэ талыг Шом- Калган буюу «Эмээлийн тал» гэж нэрлэх болж гэнэ.

	 

	КОНАКАСЫ

	 

	Эрт урьд цагт энэ дэлхий дээр хүмүүс тийм ч олон биш байсан тэр үед нэгэн ухаантай, ажилсаг өвгөн амьдарч байж гэнэ. Тэр өвгөн хүмүүсээс анх түрүүн зэрлэг тэмээ, адуу, үхэр, хонь, ямааг гэрийн болгон сургаж хасгийн уудам талд анхны малчин болсон байжээ. Түүнд гурван хүү байсан бөгөөд тэд юм бүхэнд эцгийн үгийг сонсож, хичээнгүй сайнаар мал сүргээ хариулан хамгаалдаг байж гэнэ.

	Нас өндөр болсон өвгөн нэг өдөр гурван хүүдээ:

	— Хүүхдүүд минь, миний үхэх цаг холгүй болов. Иймд оюун ухаан, хүч хөдөлмөрөөрөө насан турш хурааж хуримтлуулсан бүхнээ та гуравт үлдээе. Бүх мал хөрөнгөө дөрвөн тэнцүү хувааж хүн бүр хувиа авагтун.

	Өвс усны сайныг шилэн нүүж, мал сүргээ хайрлан өсгөж, үр хүүхдээ эрдэм, ажилд сурган, эв найртай сайхан амьдарцгаа гэж захиж гэнэ.

	Хөрөнгө таслан өгсөнд нь баярлан талархаад, 

	— Хайрт аав минь, бид буруу сонсов уу, аль эсвэл та үнэхээр тэгж захив уу? Бид гурвуул, гэтэл та бүх мал хөрөнгөө дөрвөн тэнцүү хуваа гэж хэлэв. Энэ дөрөв дэх хэсэг нь хэнд ногдох ёстой юм бэ? гэж хөвүүд нь лавлажээ.

	— Мал хөрөнгөнийхөө дөрөв хуваасны нэгийг би танайд ирэх зочин гийчинд зориулан үлдээж байгаа юм. Хонох газар, идэх хоол хэрэгтэй болсон аянчин, эрэлчин, явуулын ямар ч хүн ирэхэд та нар эелдэг сайхнаар угтан авч юу байгаагаараа хүндлэн дайлж байх хэрэгтэй. Хэрэв ирсэн зочин ичимхий даруу зангаар татгалзвал та нар тэдэнд: «Таныг дайлж байгаа энэ бүхэн бол биднийх биш харин таных гэдгийг хэлэх хэрэгтэй, яагаад гэвэл та нарын өмч хөрөнгөнд тэдний хувь хэсэг хэзээд байх болно гэж хариулжээ.

	Түүнээс хойш олон зуун жил өнгөрч, ухаантай өвгөний гурван хүүгийн үр удам өсөж олшрон омог болж тал нутгаар тархан амьдрах болов. Хүмүүсийн амьдрал, зан заншилд олон юм өөрчлөгдсөн боловч тал нутгийнхны зочломтгой сайхан зан чанар он жилийн уртад хувирч өөрчлөгдсөнгүй хэвээр үлджээ.

	Хасаг айлд өдөр, шөнийн аль ч цагт, ямар ч хүн ирэхэд тэднийг хамгийн хүндэт зочин адил баярлан угтаж, тавтай сайхан амраан амтат «Конакасы»5 хоолоор хүндлэн дайлдаг билээ.

	 

	ГУРВАН ХҮҮХЭН

	 

	Эрт дээр үед Алтайн уулсын дээгүүр нэгэн зэрэг долоон нар манддаг байсан гэнэ. Долоон нарны гэрэл эхийн сүү мэт амьтай бүхнийг тэжээн тэтгэж, өвс ногоо, ой мод улам улам өтгөн шигүү, өндөр ургах болжээ. Алтайн уулсын бэлээр амьдардаг хүмүүс ч гэсэн олон зуун жилийн туршид бусдаас илүү аз жаргалтай сайхан амьдардаг байжээ. Алтайн уулсын дээгүүр долоон нар манддаг байсан учир тариачид жилдээ долоон удаа ургац авч, хураасан тариа будаа нь Алтайн уулсаас ч өндөр болжээ. Мал сүрэг жилд долоон удаа төллөж, уул хад, нуга талаар үхэр хонь дүүрэн бэлчдэг байв.

	Бэлчээрт малчны үлээх лимбэний шингэн дуу сэвшээ салхины үлээхтэй хослон эгшиглэж, тариан талбайд хүмүүсийн баясгалант инээд, уянгат дуу тасардаггүй байж гэнэ. Аз жаргалтай хүмүүс цаг үргэлж нарны бурхныг магтан дуулсан бал бурам мэт сайхан цаг байжээ.

	Орой бүр сүүлчийн наран Алтайн уулсын цаагуур шингэхэд малчин тариачин бүгд өвгөн моддын доор, тариан талбайд, аль эсвэл голын эрэг дээр бөөгнөн цугларч, 

	Аллах минь! Аллах минь!

	Алтайн уулсын долоон нарыг

	Ачлан ивээж, авран хамгаал!

	Өнөөдөр тэд долуул шингэж

	Маргааш тэд долуул мандаг!

	Аллах минь! Аллах минь!

	Ачлан ивээ! Авран хамгаал! 

	гэж мөргөн залбирдаг байж гэнэ.

	Он жилүүд нэгэн хэмээр урсан өнгөрч, Алтайн уулсыг урьдын адил долоон наран гийгүүлж хасгууд жаргалтай сайхан амьдарсаар байв.

	Гэтэл нэгэн жил буурал Алтайн ууланд айхавтар догшин, хэрцгий буг бий болж гэнэ. Тэр буг, долоон нартай Алтайд хүмүүс дэндүү жаргалтай амьдарч байгааг үзээд

	— Энэ долоон нарыг үгүй хийхээс нааш миний сэтгэл амрах ёсгүй гэж тангараглажээ.

	Энэ буг бол зуу насалж үхсэн шар шувууны сүнс байсан учир төрсөн өдрөөсөө эхлэн гэрэл гэгээнээс айж, харанхуйд дассан юм байжээ.

	Тэр энэ дэлхийг яаж үүрд мөнх харанхуй болгох вэ? гэж олон хоног бодсоны эцэст нэгэн заль арга олж гэнэ. Хорон санаат буг илбийн хүчээр төмөр далавчтай, бүргэдийн хошуутай олон зуун хүн болон хувирч, Алтайн уулсын оргилууд дээр гараад өдөр бүр ган сумаар долоон нарыг харвадаг болжээ. Төд удалгүй анхны нарыг харван унагаж, дараа нь хоёр дахь, гурав дахь, дөрөв дэх гэх мэтчилэн харван унагаасаар байв.

	Ивээн тэтгэгч долоон нар нь дараалан сөнөж эхлэхэд цөвүүн цаг ирснийг ойлгосон хасгууд өдөр бүр Аллах тэнгэрт барьц өргөн мөргөл залбирал үйлдсэн боловч ямар ч тус болсонгүй, сүүлчийн долоо дахь нар нь сөнөн

	Алтайн уулсыг мөнхийн харанхуй бүрхэж гэнэ. Ой мод, өвс ногоо ургахаа больж, тариа будаа талбайдаа хатан мал сүрэг бэлчээртэй үхэж байв. Үхэл мөхлийн бараан сүүдэр хасгуудыг нөмөрч өлөн хоосон хүйтэн нойтон амьдрал тэднийг хүлээж байлаа.

	Аллахын авралыг эрэн өргөл мөргөл хэчнээн хийвч өдөр хоног өнгөрөх тутам хүмүүсийн найдвар улам бага болсоор байв.

	Нэг өдөр гурван бүсгүй хүрч ирээд өвгөчүүлд хандан: 

	— Өвөө эмээ, эх эцэг, ах дүү нар аа! Алга болсон нарыг эрж олоод дахин тэнгэрт мандуулахаар явахыг бидэнд зөвшөөрнө үү. Бид эсвэл нараа эрж олъё, эсвэл хүний нутагт үхье. Өөр зам алга, баяртай! гэжээ.

	Ингээд зоригт гурван бүсгүй бэрх хэцүү эрлийн замд гарч гэнэ. Тэд нүх мэт түнэр харанхуйд тэмтчин олон уул нуруу давж, олон гол горхи гаталж бүтэж үхэм халуун, хөлдөж үхэм хүйтнээс халшралгүй явсаар байв. Эцэж ядран өмссөн хувцас нь юу ч үгүй урагдаж, үс гэзэг нь газар шүргэтэл урт урган даахирч цайсан боловч зоригт гурван бүсгүй эргэж буцсангүй. Нар хаана байгааг, түүнийг олж чадах эсэхээ ч тэд мэдэхгүй байсан боловч зориг шантарсангүй алхам алхмаар урагшилсаар байв.

	Нэг өдөр маш ширүүн аадар бороо орж, тэнгэр дуугаран нүргэлж цахилгаан цахиж эхлэв. Гурван бүсгүй завсар зайгүй гялбах цахилгааны гэрэлд цал буурал толгойтой өвгөн өмнө нь зогсож байхыг харж гэнэ. Түүний нүд очтон гэрэлтэж, эелдэг зөөлнөөр инээмсэглэн:

	— Эрэлхэг бүсгүйчүүл минь, та нарын зориг шийдвэр Алтайн уулсаас ч бат бэх юм! Та нарын зүрх сэтгэл Алтайн уулсын оргил дахь мөнх цаснаас ч ариун юм.! Хэрэв та нар нарыг олохыг хүсэж байгаа бол цааш явахын хэрэггүй, эндээ хүлээ! Эрэлхэг хүүхнүүд та нартаа би үнэнийг хэлж байна. Та нарын дэргэдүүр хуй салхи мэт хурдан, дайчин хүлэг давхин өнгөрөхөд тэр нар дахин мандах болно. Миний үгийг санацгаа! гэж гэнэ.

	Агшин зуур тэнгэр нүргэлж, цахилгаан цахих нь намдаж буурал өвгөн ч алга болжээ. Ширүүн борооны дараах өчүүхэн ч чимээгүй нам гүмийн дунд зорьсондоо хүрсэн зоригт гурван бүсгүйн баясгалантай инээх нь цуурайтсаар байв.

	Зоригт гурван бүсгүй дайчин хүлэг дэргэдүүр нь давхин өнгөрч, нар тэнгэрт дахин мандаж, ивээлт алтан цацрагаараа газар дэлхийг гийгүүлэх тэр өдрийг хүлээн ургаа хад мэт хөдлөлгүй зогссоор байжээ...

	Тэр цагаас хойш олон зуун жил өнгөрч, ард олондоо аз жаргалыг авчирсан тэр зоригт гурван бүсгүй үхсэн боловч тэдний зогсож байсан тэр газарт тэнгэр тулам өндөр, сүрлэг гурван оргил буй болсон гэх бөгөөд тэр уулсыг одоо ч гэсэн «Гурван хүүхэн» оргил гэж нэрлэдэг ажээ.

	 

	МАНЫРАК УУЛ

	 

	Зайсан уулаас холгүй Манырак буюу «Хонь майлах» гэдэг нэртэй бяцхан толгой байдаг бөгөөд явуулын хүмүүс «Яасан хачин нэртэй уул вэ!» гэж гайхан асуудаг юм.

	Энд гайхаад байх юмгүй, аливаа газар усны нэр нь өөрийн түүх, учир шалтгаантай байдаг. Энэ толгой ч гэсэн зүгээр нэг тохиолдлоор «Хонь майлах» гэдэг нэртэй болсон юм биш гэнэ.

	Эрт урьд цагт өвс ус тэгш энэ сайхан газарт хасгийн нэгэн том омог нутагладаг байжээ. Хүмүүсийн амьдралд жаргал зовлон, сайн муу аль нь ч тохиолддог болохоор яая гэх вэ, хасгийн энэ омгийг маш том гай зовлон дайрчээ. Харийн дайсан тал нутагт дайран ирж, энгийн номхон нүүдэлчдийг зодож занчин, айл гэрийг хоослон тонож, адуу малыг нь дээрэмдэн туух болжээ. Настан буурлууд цуглан эд хөрөнгө, амь насаа хэрхэн хамгаалах тухай зөвлөн ярилцаад уулын мухарт бүгэхээс айн арга үгүй гэж шийдэн орон гэрээ буулган ачиж, адуу, хонио туун уул руу нүүж гэнэ.

	Уулын зам эгц өгсүүр байсан тул хонь мал эцэж ядран, нэг хонь бүр явж чадахаа больж өвдгөөрөө сөхрөн мөлхөж эхлэв. Хүмүүс шуугилдан:

	— Энэ хонийг яах вэ? Бид саатаж болохгүй, аягүй бол дайсан биднийг харчихна гэцгээхэд нэг малчин:

	— Энэ хонь өөрөө явж чадахгүй, ээлжлэн тэврээд авч явъя гэж хэлэв.

	Гэтэл хажуугаас нь нэг баян түүнийг загнаж, 

	— Та нарт өөрийн ухаан байна уу, үгүй юу? Бүхэл отог омгоороо үхэх аюул тулгараад байхад та нар энэ нэг муу хоньтой зууралдаад байхдаа яадаг юм бэ? Энд нь орхи, үхвэл үхнэ л биз. Бид давааг түргэн давж ууланд нуугдах хэрэгтэй гэж гэнэ.

	Их нэр хүндтэй баян байсан учир бүгд түүний үгэнд орж, тэгснээрээ өөрсдийгөө сүйрэлд хүргэжээ.

	Нүүдэлчид давааг даван зорьсон газраа ирж, адуу малаа найдвартай газар хашин, хоол цайгаа идэж уугаад унтаж гэнэ.

	Харин энэ үеэр уулын бэлээр олз хайн давхиж явсан дайсны цэргүүд хаа нэг газар хонь майлахыг сонсоод: «Энэ зэлүүд газар яагаад хонь майлдаг билээ?» гэж гайхан чих тавин чагнавал уулын бэлд хонь өрөвдөлтэйгөөр майлах нь тодхон сонстож гэнэ.

	Цэргүүд тэр зүг рүү давхин очвол хаягдсан хонины дэргэдүүр уул руу одсон нүүдлийн мөр байхыг олж харжээ.

	Дээрэмчид мөрийг мөшгөн явсаар нүүдэлчдийн нуугдсан газар ирж, унтаж байсан гэм зэмгүй хөөрхий хүмүүсийг уулгалан дайрч, нэг ч хүн амьд үлдээлгүй бүгдийг хүйс тэмтрэн алж гэнэ.

	Тэр цагаас хойш олон зуун жил өнгөрч тэнд үхэж үрэгдсэн бүгдийн нэр ус аль хэдийн мартагдсан боловч Манырак буюу «Хонь майлах» уул хүмүүсийн ой ухаанд тэр нэгэн аймшигт явдлыг санагдуулсаар байдаг ажээ.

	 

	ЕЛЕНКЕ БААТАР

	 

	Аймшиггүй чин зоригт баатар эрсийн тухай «Тэр үсэн зүрхтэй хүн» гэж ярилцдаг билээ.

	Хэзээ ч юм бэ, эрт нэгэн цагт хасгийн алдарт баатар Еленке гэж байжээ. Халимгуудтай байлдсан нэгэн том тулалдаанд нөхөд нь бүгд алагдаж, олон зуун дайсны дунд Еленке баатар ганцаар үлдэж гэнэ. Тэр морины сайнаар зугтаан амь гарч болох байсан боловч, жинхэнэ баатар хүн учир зугтааснаас үхсэн нь дээр гэж үзэн эцсээ хүртэл тулалдахаар шийджээ.

	Халимаг цэргийн дарга нь Еленке баатрын тухай олон удаа сонссон боловч энэ удаа түүний эр зориг, хүч чадлыг нүдээр үзэн бишрэн бахдаж, ямар ч үнээр хамаагүй заавал амьдаар нь барихыг тушааж гэнэ.

	Халимгийн олон цэрэг алдарт баатрын хүчтэй цавчилтад өртөн хасгийн талд ясаа тавьсан боловч дайсанд бүслэгдэж хүнд шархтсан Еленке баатрын хүч тамир нь баригдаж, эцсийн мөчид амьдаараа олзлогдохгүйн тулд өөрийгөө цавчих гэсэн боловч илдээ даасангүй, мориноосоо унажээ. Ингэж Еленке баатар халимгуудад олзлогдож гэнэ.

	Халимгийн хаан олзлогдсон баатрыг хүндтэй зочин мэт асран халамжилж, шархыг нь эмчлэн эдгэрүүлэхийг тушаажээ. Удсан ч үгүй Еленке баатрын шарх нь эдгэрч тэр урьдын адил хүч чадалтай, эрүүл саруул болж гэнэ.

	Халимгийн хаан «Хэрэв энэ эрэлхэг баатрыг ямар нэгэн халимаг хүүхэнтэй нөхцүүлж чадвал тэднээс гарсан хүү нь хүчит баатар эр болж, Еленке халимгуудтай дайтахаа болино» гэж боджээ. Тэр энэ санаагаа хэрэгжүүлэхийн тулд өдөр бүр нэг нь нөгөөгөөсөө үзэсгэлэнтэй халимаг хүүхнүүдийг Еленкегийн гэрт очуулдаг боловч хааны далд санааг тааж мэдсэн зоригт эр тэр хүүхнүүдийг харахыг ч хүсдэггүй байжээ.

	Уур нь хүрсэн халимгийн хаан Еленкед:

	— Чи яагаад энэ залуу, сайхан хүүхнүүдийн хайр сэтгэлээс татгалзана вэ? Сайн бод, хэрэв миний хүслийг биелүүлбэл чамайг суллан тавих болно. Харин чиний энэ зөрүүд зан чамд тус болохгүй байх шүү! гэж гэнэ.

	Хааны тэгж сүрдүүлэхэд зоригт эр айсангүй.

	— Шившигт амьдралаас шударга үхэл дээр! гэж бардмаар хариулаад ирүүлсэн хүүхнүүдийг нь хөөсөөр байв.

	Энэ зоригт эрийг нугалж чадахгүйгээ ойлгосон хаан түүний толгойг тас цавчин зүрхийг нь авчрахыг тушаасанд хааны зандалчид тушаалыг дор нь биелүүлж гэнэ.

	Халимгийн хаан зандалчны гарт булгилах зүрхийг хараад 

	— Харцгаа, үхсэн хойноо хүртэл цохилж байна. Энэ ухаангүй зөрүүд хасгийн зүрх нь хүний зүрх мөн эсэхийг үзье гэж хүмүүст хэлжээ.

	Зандалчид тэр зүрхийг зүсэн хуваахад голд нь бяцхан багц үс байсан учир тэр цагаас хойш эрэлхэг зоригтой хүмүүсийг: «Тэр үсэн зүрхтэй хүн» гэж ярих болсон ажээ.

	 

	ҮЗЭСГЭЛЭНТ БАКБАКАЙ

	 

	Эрт урьд цагт Мэлхий Бакбакай гэдэг үзэсгэлэнт охинтой байжээ. Соно үзэсгэлэнт Бакбакайд дурласан учир охиныг нь гуйхаар Мэлхийнд ирж гэнэ.

	— Манайд ирсэнд чинь гялайлаа. Хэрэв чи сүй бэлэгтээ энэ хавийн ам, хөндийг дүүргэж чадахуйц олон мал өгвөл чамд охиноо өгнө гэж Мэлхий хэлэхэд

	— Үзэсгэлэнт Бакбакайн төлөө би мал сүрэг байтугай амь насаа өгөхөд ч бэлэн гэж Соно хэлжээ.

	Соно бэлчиж явсан хонин сүрэг дээр нисэж ирээд

	— Би үзэсгэлэнт Бакбайкайтай гэрлэх гэж байгаа тул та нарыг бүгдийг сүйнд өглөө гэж хэлэхэд

	— Нэгийг нь өгнө үү, бүгдийг нь өгнө үү дураараа л бол, бидэнд дургүйцэх юм алга гэж хонинууд хариулжээ.

	Соно ямаанууд дээр нисэж ирээд нөгөө л үгээ хэлэхэд

	— Бид Мэлхийнд очихгүй. Тэр намагт тэгж зовохоо ч больё гэж хэлээд сүүлээ сөхөн майлалдаж, хад дамжин гүйцгээж гэнэ.

	Соно тэмээнүүд дээр нисэн ирвэл тэд удаан зөвлөлдсөний эцэст Мэлхийнд очихоос бас л татгалзав.

	Уур нь хүрсэн Соно өөрийн найз хөхтүрүүг дагуулан адуун дээр нисэн очоод

	— Миний сүйнд. Мэлхийнд очих уу, үгүй юу? гэж асуув. 

	Адуу эхлээд татгалзсан боловч хөхтүрүү тэднийг хазаж эхлэхэд удаан тэссэнгүй зөвшөөрч гэнэ.

	Соно бэлчээрт байсан үхэр сүрэг дээр нисэж ирээд

	— Би үзэсгэлэнт Бакбакайтай гэрлэх гэж байгаа учир та нарыг сүй бэлэгт өгсөн. Одоо явцгаа, Мэлхийн нутагладаг ам, хөндийд очиж бэлчицгээ гэж зандрахад

	— Мэлхийнд бид очихгүй. Тэр зэвүүн амьтныд тэгж зовж чадахгүй гэж үхрүүд татгалзаж гэнэ.

	Соно галзууртлаа уурлаж үхрүүдийг хайр найргүй хазаж эхлэхэд тэд өвдсөндөө зугтаан тал тал тийшээ оодгонон давхив. Гэтэл оодгоносон үхрүүдийн нэг нь нугын захад дэвхэрч явсан үзэсгэлэнт Бакбакайг гишгээд алчхаж гэнэ.

	Уй гашуунд нэрвэгдсэн Мэлхий Соныг хараан зүхэж:

	— Чи энэ сүй бэлэгтэйгээ хамт үхэж далд ороосой! гэж хашхирахад бусад мэлхий нь түүнийг тайвшруулахыг хэчнээн оролдсон боловч одоо болтол тайвшруулж чадаагүй гэнэ.

	Харин Соно хайрт Бакбакайг нь алсанд өширхөн үхрийг одоо ч гэсэн хайр найргүй хазсаар байдаг гэнэ.

	 

	ЗАЛУУ ХҮҮ ХОТОО АВАРСАН НЬ

	 

	Эрт урьд цагт энэ дэлхий дээр дайнч, хэрцгийгээрээ нэрд гарсан Жаныбек гэгч хаан байж гэнэ. Тэр хэнтэй ч таарч тохирдоггүй, өчүүхэн төдий л шалтаг олдвол айл зэргэлдээ улс руугаа дайран довтолдог байжээ.

	Жаныбек хаантай хөрш зэргэлдээ Султанмамыт гэдэг хаан байжээ. Жаныбек хаан Султанмамыт хааны улсыг эзлэн авахаар шийдэж их цэргээрээ хотыг нь бүслэн авч гэнэ. 

	Султанмамыт хаан ойр шадар хүмүүсээ цуглуулан, тулгарсан аюулаас хот улсаа хэрхэн аврах тухай удаан зөвлөлдсөн боловч ямар ч арга олж чадсангүй.

	Гэтэл тэдэн дээр хамуутай бор даага унаж, ханзархай нэхий дээл өмссөн залуу хүү хүрч ирж гэнэ.

	— Хүү минь чамд юу хэрэгтэй вэ? Чи одоогоор бага балчир учир төрийн чухал хэрэг шийдэх ухаан хүрэхгүй гэж хаан хэлэхэд залуу хүү:

	— Хаашаа нүүж, хаана гэрээ барихыг мэдэхгүй хүн төр барихын хэрэггүй гэж айж сүрдсэн шинжгүй хариулж гэнэ.

	Султанмамыт хаан уурлан хилэгнэж шазруун үгтэй залууг залхаахыг хүссэн боловч зөвлөлдөж байсан ахмадууд түүнийг тайтгаруулан:

	— Эрхэм хүндэт хаан та «Уур дайсан, ухаан нөхөр» гэдэг манай эртний мэргэн үгийг санаж энэ залууг өршөөнө үү гэж гуйжээ.

	Хаан ахмадуудын үгэнд орж залууг өршөөхөд

	— Надад энэ хотын хамгийн том тэмээ, хамгийн хөгшин ухна хоёрыг өгч Жаныбек хаанд элчээр явуулна уу гэж залуу хэлж гэнэ.

	Хаан зөвшөөрч хөвүүнд хамгийн том тэмээ, хамгийн хөгшин ухна хоёрыг өгч догшин хаан Жаныбек руу явуулж гэнэ.

	Хөвүүн тэмээгээ унаж, ямаагаа хөтөлсөөр Жаныбек хааныд ирэхэд өмнөөс нь гарч ирээд

	— Чи хаанаас ирэв? гэж зандран асуув.

	— Султанмамыт хааныхаас ирлээ гэж хүүг хариулахад

	— Нусгай жаал минь, танай хотод чамаас арай томхон юм олдсонгүй юу? гэж их л ширүүн асууж гэнэ. 

	— Их хаан, та манай хотын хамгийн томтой нь ярихыг хүсэж байгаа бол энэ тэмээтэй ярь. Энэ манай хотын хамгийн том тэмээ гэж хэлээд залуу хүү тэмээнээсээ үсрэн бууж бурантгийг нь хаанд өгөхөд тэр галзууртлаа уурлан

	— Танай хотод чамаас арай буурьтай, цагаан сахалтай өвгөчүүл байдаггүй юм уу? гэж би чамаас асууж байна гэж хашхичив.

	— Их хаан та хэрэв хамгийн урт сахалтай амьтантай ярихыг хүсэж байгаа бол энэ ухнатай ярь. Энэ манай хотын хамгийн урт сахалтай нь гэж хүү хэлж гэнэ.

	Үүнийг сонсоод догшин хаан хэлсэн нь:

	— Чи зоригтой ч, ухаантай ч хүү юм. Би чамайг шагнана. Юу хүсэж байгаагаа хэл.

	— Миний тэмээний ширэнд багтах газар бэлэглээч, надад өөр юу ч хэрэггүй гэж хүү хариулав.

	Ийм өчүүхэн юм гуйхад нь хаан тохуурхан инээж толгой дохин зөвшөөрч гэнэ.

	Тэгээд хөвүүн тэмээгээ алж, арьсыг нь утас мэт нарийхан зүсэж маш урт сур хийн өөрийн хотыг тойруулан татаж гэнэ.

	Ухаантай залуу ингэж төрлөх хотоо дайснаас аварчээ.

	 

	СЫРТТАНУУД

	 

	Хүчтэнүүдийн дотроос хамгийн хүчтэйг нь хасгууд эрт дээр үеэс эхлэн «Сырттан» буюу аварга гэж нэрлэдэг байжээ. Энэ Сырттануудын тухай ийм нэгэн домог байдаг гэнэ.

	Эрт урьд цагт нэгэн баян байжээ. Тэр баян өтлөх насны нь өмөг түшиг, баяр бахдал болсон ганц сайхан хүүтэй юм санжээ. Нэгэн шөнө баяны хүү аймшигтай том хар чоно өөрийг нь идэх гэж араа шүдээ ярзайлган дайрч байна гэж зүүдэлж, айсандаа цочин сэржээ. Дараагийн шөнө нь бас л нөгөө зүүдээ дахин зүүдэлж, аймшигт чоно хөл рүү нь дайрахад хүү хашхиран сэрж гэнэ.

	Энэ аймшигт зүүд шөнө бүр зүүдлэгдэх болсон учир хүү шөнө нь унтахаа больж, өдөр нь инээхээ байж гэнэ.

	Хүү нь нэг л царай муутай байх болсныг ажигласан эх эцэг хоёр нь түүнээс учрыг асуухад тэр шөнө болгон зүүдэлдэг аймшигт зүүднийхээ тухай ярьжээ.

	Түүний ярихыг сонсоод айж сандарсан эцэг эх нь зүүд тайлагч мэргэдийг урин ирүүлж учир шалтгааныг асуусан боловч тэдний хэн нь ч тодорхой хэлж чадсангүй, харин нэг өвгөн зөнч:

	— Тэр чоно танай хүүг идэхээс нааш түүнээс салахгүй байх. Та нар хүүдээ төмөр дээвэртэй чулуун байшин барьж өглөө ч гэсэн ялгаагүй, тэр чоно хүүг чинь идэх болно гэж гэнэ., 

	Үүнийг сонсоод эх эцэг хоёр жигтэйхэн айж уйлалдан:

	— Манай хүүг аврах арга байна уу? гэж асуухад зүүд тайлагч өвгөн:

	— Сайн мориор зугтаан зайлахыг оролдоод үз гэж хэлжээ.

	Ингээд унаж зугтаах сайн морийг эрж гэнэ. Эцгийн үй түмэн адуунаас хэчнээн эрэвч чононоос зугтаан гарч чадах хурдан хүлэг олж чадсангүй.

	Тэгээд хүү хазаараа барин адуучид дээр очиж нэг адуучин өвгөнтэй уулзан өөрийн аймшигт зүүдний тухай ярьж, адуун дотроос жинхэнэ аргамаг хүлэг олж өгөхийг гуйхад

	— Насаараа эцгийн чинь адууг хариулж байгаа боловч жинхэнэ аргамаг хүлэгтэй дайралдсангүй. Гэвч нэг даахитай халтар морь бий, аль хэдийн соёолон болсон боловч унаган үс нь гуужаагүй, туранхай гэж хариугүй мөртөө бэлчээрт тогтоно гэж байдаггүй юм. Миний түүнийг тэгж онцолж байгаагийн учир бол шөнө давхихад нь туурайн доороос нь бөөн бөөн оч үсрээд байдаг юм. Чиний аз болж тэр жинхэнэ аргамаг хүлэг байж магадгүй, түүнийг барьж уна гэж гэнэ.

	Хүү даахитай халтар соёолонг барьж унаад гэртээ ирж эх эцэг хоёртойгоо салах ёс гүйцэтгээд алсын замд гарчээ. Гэрээсээ жаахан холдмогц морио ташуурдан давхиж гэнэ.

	Хэсэг давхиад эргэж харвал тэртээ алсад нарийн цагаан тоос харагдсанд:

	— Энэ лав нөгөө чоно намайг хөөж явна гэж бодоод морио улам ташуурдаж эхлэв. Хурдлан давхих тусмаа халтар морины унаган даахь нь унаж өнгө зүс орон, унжийж байсан толгой нь золбоолгоор гэдийн, бүх бие нь чавхран сунаж, явдал нь улам түргэн зөөлөн болж байв.

	Хүү гурав хоногийн дараа дахин эргэж харвал алсад босох цагаан тоос нэлээн ойртсон байв. Арын тоос ойртох тусам халтар морь улам хөнгөн хурдан давхиж байлаа. 

	Хоёр хоног давхиад эргэж харвал цагаан тоос улам ойртож их тоосны өмнө сум мэт хурдан давхих хар амьтан ялгаран харагдаж хөлийн нь чимээ улам тод сонсогдож байж гэнэ. Хүү өдөр шөнө хоёр давхиад дахин нэг эргэж харвал зүүдэндээ үзсэн нөгөө аймшигт чоно архан талд нь давхиж явжээ. Байдгаараа ангайж, араа шүд нь арзайсан том амнаас нь урт улаан хэл унжиж, шүлс нь хоёр завжаараа цувсан тэр чоно эцэж ядарсан шинжгүй хол хол харайн давхиж байлаа. Ойртон байгаа олзонд шунал нь бадарсан чоно тэсэж ядан архирахад халтар морь улам хурдлан давхиж байв. Бярууны чинээ биетэй энэ том чоно халтар моринд улам ойртон, сүүлэнд нь хүрэн алдаж, сэрвээний нь үс өрвийн босож хоёр нүд нь цог мэт улалзаж байв. Чоно морины хажуугаар очиж хүүг үсрэн барихыг оролдовч арай л хүрч чадахгүй бачимдсандаа муухай архиран давхиж байлаа.

	Гэнэт алсад «Хөв! хөв» гэж нохой хуцах сонстоход чоно чихээ соотойлгон чагнаж хурдаа саав. Халтар морь тэр хооронд улам хурдлан нэлээд холдсон боловч чоно удалгүй гүйцэн ирж, үсрэхэд бэлдэн хажуугаар нь дайрч эхлэв.

	Гэтэл дахин нэлээд ойрхон «Хөв, хөв!» гэж нохой хуцахад чоно түүнийг чагнан бас л хурдаа сааж, халтар морь дахин холдож гэнэ. Нохой хуцахаа болиход чоно дахин хурдалж удсан ч үгүй гүйцэн ирээд шүдээ ярзайлган үсрэхийг завдахад энэ удаа бүр дэргэд нь «Хөв, хөв!» гэж хугацахад чоно дороо зогсов. Харин халтар морь хурдлан давхисаар эзгүй талын дунд байх нэгэн гэрийн гадаа ирж зогсоход хүү эмээл дээрээсээ хийсэн унаж, ухаан алджээ.

	Гэрийн хаяанаас том цээжтэй, нэмнээ шиг далбайсан том чих, цог шиг улаан нүдтэй, хоёр завж нь урт эрүүгээ даган унжсан бярууны чинээ том сэгсгэр нохой босож ухаангүй хэвтэх хүүгийн дэргэд очиж тойрон үнэртсэнээ дэргэд нь хэвтэв.

	Орой болоход гэрийн эзэн, нар салхинд борлосон ширүүн бор царайтай, өндөр нуруу, өргөн цээжтэй, хурц харцтай сайхан эр хүрч иржээ. Сайх эр хүүгээс:

	— Чи тэр баяны хүү юу? гэж эцгийн нь нэрийг шууд хэлэн асуухад

	— Тийм ээ гэж хүү хариулж, өөртөө тохиолдсон бүгдийг тодорхой ярьжээ. Түүний ярихыг сонсоод тэр эр хүүд:

	— Энэ хар чоно бэлтрэг байхаасаа хүний мах идэхийг хүсэх болсон юм. Энэ бол чононууд дотроо сырттан, харин чиний халтар морь бол адуун дотроо сырттан. Энэ хар чоно чамайг идэх гэж байгааг тэр унаган цагаасаа мэдэж байсан юм. Тэгээд чамайг аврах гэж бага идэж, их амран өөрөө өөрийгөө уяж байсан билээ. Хэрэв чи үүнээс өөр морь сонгож авсан бол аль хэдийн чонын хоол болох байсан! Миний энэ нохой бол ноход дотроо сырттан, чамайг чоно хөөж явааг өдрийн газраас сонссон учир тэгж хуцаж байсан юм. Хэрэв энэ чоно чамайг идэж хүслээ хангасан бол бүх чоно хүний маханд орж хүмүүсийг хонь мэт барьж иддэг болох байсан. Би бол эрчүүдийн дунд сырттан. Чиний халтар морь намайг нохойтойгоо энд байгааг мэдэж байсан учир шууд наашаа давхисан байжээ. Хар чоно яваагүй, гүвээний цаана байж байгаа, халтар морь, миний нохой бид гурав энд байгааг тэр мэдэх учир гурван сырттаны өөдөөс ганцаар дайрч чадахгүй. Маргааш үүр цайхаар нохойгоо дагуулан чоныг мөрдөцгөөнө, харин чи тэр болтол сайхан унтаж амар гэж гэнэ.

	Маргааш өглөө нь аварга эр хүүд хэлсэн нь:

	— Чи халтар морио унаад яв, би нохойгоо хөтлөөд явна. Тэр гүвээний бэлд очоод би нохойгоо тавина, чоно, нохой хоёр бие биеийнхээ өөдөөс харан зогсож өрсөлдөгчийнхөө багалзуурыг тас хазах аятай мөчийг хүлээх болно. Чи гүвээг тойрч очоод мориноосоо бууж, чонын араас гүвээ өөд өгсөөрэй, тэр чиний үнэрийг аваад чам руу эргэж харахад нь миний нохой түүний багалзуурыг тас хазах болно. Би жаахан хожуухан нохойны араас очно. Энэ чоныг алж чадахгүй бол тэр чамайг заавал иднэ. Хэрэв би чамаас түрүүлж очвол нохой миний үнэрийг аваад над руу эргэж харахад нь чоно түүний багалзуурыг тас хазаж алаад дараа нь чамайг идэж, бүх чоно хүн барьдаг болно гэж гэнэ.

	Ингээд хэлэлцсэн ёсоороо аварга эр нохойгоо хөтлөн хүү халтар морио унаж, чонын байгаа гүвээ рүү явцгаав.

	Чоно нохой хоёр бие биеэ үзмэгц сэрвээний нь үс босож, нүд нь гөлрөн өөд өөдөөсөө архирч эхлэв. Хоёр сырттаны хэн нь ч нөгөө рүүгээ шууд дайрч зүрхэлсэнгүй, шүдээ ярзайлган, аятай мөчийг хүлээн байж гэнэ.

	Энэ хооронд хүү гүвээг тойрон ирж, мориноосоо буугаад дээш өгсөх гэсэн боловч аймшигт хар чононоос айх айдас нь түүний хоёр хөлийг чөдөрлөж доороо дэмий л холхисоор байжээ.

	Харин аварга эр хүүг тийм аймхай гэж бодоогүй учир яаралгүй явсаар гүвээн дээр гартал нохой нь түүний үнэрийг авч эргэн харах тэр агшинд чоно ганцхан үсрээд багалзуурыг нь тас хазан алж гэнэ. Аварга эр явдал дундаа хутгаа сугалан чонын гэдсийг дагууд нь ярж орхив. Ингэж чоно, нохой хоёул үхэж гэнэ. Аварга эр үхсэн нохойныхоо дээрээс тонгойн, үсээ зулгаан, гар хуруугаа хазан гашуудан уйлж, хөвүүнийг аль муугаар хараан зүхжээ. Хэсэг уйлаад тайвширч, «Яасан гэж хүүг хараан зүхнэ вэ, болох ёстой юм ёсоороо л болсон бус уу?» гэж бодоод хүүд хэлсэн нь:

	— Хэрэв нохой чоныг алсан бол ноход чононуудаас хүчтэй болох байсан. Харин одоо бол тавин нохойноос ганц нь л чоно барьж чадах ба нохой барьж чадах чоно ч цөөн болно. Хэрэв энэ хар чоно чамайг идсэн бол бүх чоно хүнээс хүчтэй болж тэднийг хонь мэт дайралдсан газраа барьж иддэг болох байсан. Би энэ чоныг алсан учир одоогоос хүн тэднийг захирах болно. Харин нэг хүний аймхай хулчгараас болж олон хүн гай зовлонд өртөж болохыг ямагт санаж яваарай! гэж гэнэ.


ХҮНИЙ НАС

	 

	Ухаант буурлуудын ярих нь, бурхан газар, тэнгэр энэ дэлхийн амьтан ургамлыг бүтээж дуусаад, тэдний амьдрах хугацаа, насыг тогтоох болж гэнэ. Тэр хамгийн эхэнд хүнийг дуудаж түүнд хэлсэн нь:

	— Хүн чи, энэ дэлхийн шилдэг нь, би чамд ярьж бай гэж хэл, бодож сэтгэж бай гэж оюун ухаан заяав. Бусад бүх амьтад чамаас дор, тэд бүгд чамд захирагдах болно. Талд ургасан өвс, модонд ургасан жимс, амьтан, шувуу, газар болоод далай тэнгис, гол мөрний гүнд байгаа бүх юм чинийх, чи тэднийг эзэмшин захирч бай. Энэ дэлхийн бүх юм чиний төлөө, чамайг элбэг баян, аз жаргалтай амьдруулахын тулд бүтээгдсэн юм. Хүн чамд гучин нас өгье гэж гэнэ.

	«Хэрэв энэ дэлхийн бүх юм намайг аз жаргалтай, элбэг хангалуун амьдруулахын тулд бүтээгдсэн юм бол бурхан багш надад яагаад ийм цөөхөн нас хайрлаж байгаа юм бэ?» гэж гайхан бодсон боловч асууж зүрхэлсэнгүй холдон зогсжээ.

	Бурхан дараа нь илжгийг дуудаж хэлсэн нь:

	— Илжиг чи илжигний амьдралаар амьдрах болно. Үхэн үхтлээ үүрийн цагаан гэгээнээр босож өдөржин хүнд ачаа зөөгөөд үдшийн бүрэнхий болоход хэвтэж амрах болно. Чамайг амтгүй бүдүүн сүрлээр тэжээн, булингартай заваан усаар ундалж байна. Амьд байхад чинь ажил хийлгэх гэж нарийн саваагаар ороолгон, үхсэн хойно чинь чиний арьсаар бөмбөр хийх болно. Илжиг чамд тавин нас өгье гэж гэнэ.

	Үүнийг сонсоод илжиг өвдөг сөхөрч, духаараа газар мөргөж гуйсан нь:

	— Хэрэв ингэж насан туршдаа тарчлан зовох юм бол ийм удаан амьд явахын хэрэг надад юу байна вэ? Миний амьдрах хугацааг ядахдаа хорин жилээр богиносгож өгнө үү.

	— Чиний тэр хорин насыг хэнд өгөх билээ? гэж бурхан багшийн асуухад хүн урагш гарч

	— Хамгаас хүчтэй бурхан минь, тэр хорин насыг надад өгнө үү! гэж гуйхад бурхан зөвшөөрч гэнэ.

	Дараа нь бурхан нохойг дуудаж, 

	— Нохой чи нохойн амьдралаар амьдрах болно. Чамд өөрийн гэсэн өмч хөрөнгө байх ёсгүй, насаараа хүний хогшил хөрөнгийг манаж, тэр ажлын хөлсөнд хоолыг нь долоож, хоосон яс мэрж яв. Үхэн үхтлээ айлын хаяа сахиж, ааш муутай өдрөө эзэн чинь чамайг өшигчин зодож байх болно. Чамд дөчин нас өгье гэж хэлжээ.

	Нохой хоншоороороо газар шаан унаж, гаслан мөргөж гуйсан нь:

	— Энэ чинь амьдрал юм гэж үү? Тэгээд бас дөчин жил шүү, энэ хугацааны тал нь надад ихдэж байна!

	— Чиний тэр хагас насыг хэнд өгөх билээ? гэж бурхан асуухад хүн урагш гарч

	— Хамгаас хүчтэй бурхан минь, надад өгчих! гэж гуйхад

	— За яах вэ, ав гэж гэнэ.

	Дараа нь сармагчны ээлж болоход бурхан түүнд:

	— Сармагчин чи бие, зүс царайгаараа насанд хүрсэн хүнтэй төстэй боловч оюун ухаанаараа нялх хүүхдээс ч тэнэг байх болно. Иймд чи хүүхэд багачуудын тоглоом болж, хүмүүсийн зугааг гаргаж, зарим нэгэн муу хүн чамайг зодож жанчин доромжлоход тэр бүгдийг тэвчиж бай. Чамд жаран нас өгье гэжээ.

	Сармагчин өвдөг сөхрөн, духаараа газар мөргөн гуйсан нь:

	— Хэрэв би хүүхдийн тоглоом, хүмүүсийн зугаа болох юм бол надад жар наслах хэрэг юу байна вэ? Талыг нь ч болсон хасаж өгөөч!

	— Чиний насны хагасыг би хэнд өгөх билээ? гэж бурхан асуухад хүн дахиад л урагш гарч, 

	— Тэр илүүдээд байгаа насыг надад өгнө үү! гэж гуйв.

	— Хүсээд байвал ав л даа гэж бурхан хариулав.

	Тэр цагаас хойш хүн бурхан багшаас чухамхүү өөрт нь заяасан энэ гучин насандаа гуниг зовлон гэдгийг үл мэдэж, хойч ирээдүйн төлөө өчүүхэн ч санаа зовохгүй, амьдрал нь үргэлж баяр жаргалаар бялхаж байдаг ажээ. Гучаас тавь хүртэлх энэ хорин насыг илжигнээс авсан учир гэр бүлээ тэжээх, үр хүүхдээ өсгөж хүмүүжүүлэхийн тулд хүн бие, хүч хайрлалгүй илжиг мэт зүтгэн хөдөлмөрлөдөг болжээ. Тавиас дал хүртэлх энэ хорин насыг хүн нохойноос гуйж авсан учир олон жилийн хүч хөдөлмөрөөр олж хураасан бүгдээ нохой мэт харамлан хамгаалж, хэн хүнд итгэхээ больж, сэжиглэн хардах нь ихсэж, харамч нарийн болдог гэнэ. Далаас цааш насыг хүн сармагчнаас гуйж авсан учир түүний нуруу нь бөгтийж, нүүрний нь арьс үрчийн, ухаан санаа нь муудан зөнөж, үр хүүхэд, бэр хүргэн нь шоолон дооглож тоглоом тохуу хийж эхэлдэг ажээ.

	 


ЁГТ ҮЛГЭР МАГТААЛ СУРГААЛ



	



	ТУУЛАЙН ЗОВЛОН

	 

	Нэгэн удаа туулай хувь заяандаа гомдон «Энэ дэлхий дээр над шиг зовж байгаа амьтан алга, амьтан бүхэн л намайг агнах гэж хөөх юм: хүн, нохой, чоно, үнэг, харцага бүлтгэр нүдэт шар шувуу, тэнэг хэрээ хүртэл миний бөжингүүдийг авч одох юм. Хэрэм шиг мод дамжин харайж, хулгана шиг нүх ухан шургаж чадахгүй болохоор бусдаас биеэ хамгаалах юм надад юу ч алга. Шүд минь хурц ч гэсэн бусдыг хазах зориг хүрэхгүй өчүүхэн төдий сүрчигнэхэд л айсандаа миний зүрх түг түг цохилон эргэж ч харалгүй зугтаадаг. Үнэндээ намайг гүйцэхэд амаргүй, тэгээд ч сүүл минь богино болохоор нохой тэр болгон барьж чаддаггүй. Гэвч ялгаагүй, амьд явахад маш хэцүү, аягүй бол жил ч бололгүй хэн нэг нь намайг алж арьсыг минь өвчин авч, махыг нь идээд ясыг нь нохойдоо хаяж өгөх биз. Цаг үргэлж л айж чичирч явна гэдэг мөн ч хэцүү юм, ингэж амьд явснаас үхсэн нь дээр!» гэж гэнэ.

	Ингээд хувь заяандаа гомдож, цөхрөнгөө барсан туулай усанд живж үхэхээр шийдэн гол руу явж гэнэ. Голын эрэгт хүрч очтол хөл доороос нь нэг амьтан үсрэн гарч ус руу орохыг халти харжээ. Өөрөөс нь айсан мэлхий ус руу үсрэн орсныг ойлгосон туулай «Байз хө, надаас айдаг амьтан бас байдаг байна шүү. Тэгвэл би чинь энэ дэлхийн хамгийн аймхай амьтан арай биш бололтой. Түүнээс гадна энэ амьтан над шиг хурдан гүйж чадахгүй, минийх шиг үслэг дулаан арьс ч үгүй, тэр ч битгий хэл би түүнийг няц гишгэж чадах юм байна. Гэтэл энэ аймхай амьтан бусдын адил амьдарч, үхэхийг хүсэхгүй байна! Тэгвэл би яасан гэж живж үхэх болж байна вэ... Үгүй! Би хамгийн аймхай амьтан ч биш, хамгийн хувь заяагүй амьтан ч биш. Би амьдрах ёстой» гэж дуу алдан тал руу баяртайгаар дэгдэн одож гэнэ.

	 

	КИЯСБАЙН ТООЦОО

	 

	Их яруу найрагч Абайд ааш зан, ам хэлээрээ Хожа Насыртай нэлээн төстэй Киясбай гэдэг хөгжилтэй сэргэлэн найз байжээ.

	Нэгэн удаа Абай төрөл садан, найз нөхдийнхөө хамт тойрон сууж, эрдэм ухаан, данс тооцооны тухай хүүрнэлдэн байжээ. Гэтэл дэргэд нь жинтүү тохойлдон сууж байсан Киясбай түүнээс

	— Абай гуай, та тоонд хэр зэрэг сайн бэ? гэж асуухад

	— Тийм ч муу биш шүү гэж Абай хариулав.

	— Хэрэв тийм бол хоёр зуун ямаанд хэчнээн эвэр байхыг надад хэлж өгнө үү? гэж Киясбайн хэлэхэд Абай бодсон ч үгүй

	— Дөрвөн зуу гэж хариулж гэнэ.

	Тэгэхэд нь Киясбай зальтайгаар инээмсэглэн:

	— Абай гуай, та чинь өөрийгөө тоонд сайн гээд л магтаад байсан, тийм ч сайнгүй юм шив дээ. Хоёр зуун ямаан дотор хоёр мухар ямаа, үгүй ядахдаа ганц хугархай эвэртэй ямаа байхгүй гэж үү? хэмээн асуусан гэнэ.

	 

	ХАЛАМЖИТ ЭХ

	 

	Олон жилийн өмнө нэгэн хот айлд хоёр хүүтэй бэлэвсэн эхнэр амьдардаг байжээ. Тэр авгай эрт бэлэвсэрч, хоёр хүүгээ өсгөхийн тулд бие хайргүй зүтгэдэг байлаа. Энэ эмэгтэйн амьдрал тийм ч амар хөнгөн байсангүй, харин эцэггүй өнчин өсөхийн зовлон, өдөртөө идэх зүсэм талх олохын хүнд бэрхийг эрт амссан хүүхдүүд нь багаасаа тусад орж баячуулд зарцлагдан эхдээ нэмэр болдог байв. Тэднийг зарцалж байсан баян нь маш харамч, бүтэн жил зарцлахдаа хөлсөнд нь өдрийн хоол, өвлийн идэшнээс өөр юу ч өгдөггүй байжээ.

	Олон жил гар хумхилгүй ажилласны эцэст тэднийх өөрийн гэсэн хэдэн малтай болж бусдын царай харахааргүй амьдрах болж гэнэ. Хөвүүд нь өсөж том болоод эхнэр авч, гэр бүл болж, хоёр хүүгээ гарыг нь ганзаганд, хөлийг нь дөрөөнд хүргэж чадсан эх нь хэрдээ л баяр жаргалтай байдаг байжээ.

	Гэвч удалгүй бэрүүд нь ажил үйлэнд муу, аж ахуйч бус залхуу хүүхнүүд болохыг эх ажиглажээ. Өнөөдөр л болж байвал тэд маргаашийн төлөө өчүүхэн ч зовдоггүй байж гэнэ.

	Эмгэн тэднийг сургамжлан:

	— Хүүхдүүд минь, намайг залуу байхад миний хадам ээж цаг үргэлж «Гурав хоногийн цаадахыг хардаггүй эм эхнэр болж чадахгүй, гурван жилийн цаадахыг хардаггүй эр гэр толгойлж чадахгүй» гэж сургадаг байсан. Би ч гэсэн та нарыг бас ингэж сургамжилъя, олсон хураасан бүгдээ хайрлан хямгадаж, ухаантай зөв зарцуулж, аж ахуйч байх хэрэгтэй гэж захиж гэнэ.

	Гэвч эхийн чармайлт талаар өнгөрч, бэрүүд нь урьдын адил салан задгай амьдарч, нөхрийнхөө олсон, авчирсан бүгдийг тэр дор нь л үрэн таран хийдэг байв.

	Бэрүүд нь хадам эхийнхээ хэлсэн бүгдийг чихний хажуугаар өнгөрөөж, сүүлдээ түүнийг ойшоож үзэхээ бүр больж гэнэ. Хөвүүд нь ч гэсэн эхнэрүүдээ даган эхийн халамж, сургаалыг ойшоодоггүй байв.

	Эцэст нь эмгэн өөрөө л хожим хойно тохиолдож болзошгүй «хүнд бэрх» өдрүүдийн төлөө сэтгэл зовж, бэрүүдийнхээ хаа хамаагүй цацан хаях үр тариаг сэмхэн цуглуулж, гэрийн ойролцоо байх бяцхан агуйд нуух болжээ.

	Дараа жил нь тэр нутагт ган болж бүхэл зуны туршид ганц ч дусал бороо орсонгүй, өвс ногоо, тариа будаа цөм хатаж гэнэ.

	Настан буурлууд аллах тэнгэрт мөргөн залбирч, өргөл, тахилга хийсэн боловч ямар ч нэмэр болсонгүй, бүх юм тэр чигээрээ хатаж, хүмүүс идэх талхгүй, мал зулгаах өвсгүй болж, худаг, булаг, шанд ширгэж мал бөөн бөөнөөрөө үхэж эхлэв.

	Угийн харамч хатуу баян улам ч нарийн болж, зарц нартаа өвлийн идэш өгөхөөс татгалзаж, өдөржин, шөнөжин ажилласны хөлсөнд ганц аяга бантан л өгөх болж гэнэ.

	Зарц нар нь энэ бүхнийг тэвчиж чадахаа болиод баяныхаас зайлан, амь зууж болох өөр сайн газар эрж олохоор явцгаахад ах дүү хоёр ч гэсэн эхийгээ эхнэрүүдтэйгээ дагуулан явжээ.

	Хаа сайгүй ган болсон учир очсон газар нь дээрдэх юм юу ч байсангүй, эцэж ядраад, өлсөж цангасан ах дүү хоёр аргаа барж яахаа ч мэдэхгүй баргар царайлан суухад, эх нь тэдэнд туслах цаг болсныг ойлгон, 

	— Ээ чааваас! Надад нэг хүүдий дүүрэн алт байсныг хуучин нутаг дээрээ мартаж орхижээ. Хэрэв байсан бол бидэнд одоо л хэрэг болох сон. Хүүхдүүд минь, явж түүнийг олж ир гэжээ.

	Хөвүүд, бэрүүд нь эхлээд ихэд гайхаж, дараа нь эхийгээ ухаан солиоров гэж бодоцгоож гэнэ. 

	Гэвч эх нь хуучин нутаг руугаа явахыг хөвүүдээсээ улам шаргуу шаардах болсонд бага хүү нь:

	— За яах вэ, ээж минь хоёулаа тийшээ явъя, Харин таны хэлсэн тэр алт тэнд байхгүй байвал би таныг нааш нь буцааж авчирч чадахгүй шүү. Тэмээний чадал барагдсан учир хоёр хүнийг даахгүй гэж гэнэ.

	Ингээд эх хүү хоёр хуучин нутагтаа иржээ.

	— За, бууж очоод алтаа олоод ир. Үнэн хэлсэн эсэхийг чинь харъя гэж хүү нь хэлэв.

	Эх нь нөгөө бяцхан агуй руу ороод хэсэг байснаа тэндээс баяртайгаар хашхиран хэлсэн нь:

	— Аллахын аврал! Хэн ч хөндсөнгүй, байж байна гэв.

	Гайхсан хүү нь эхийн хойноос орвол агуй дотор нэг дүүрэн юмтай шуудай байв. Залуу эр шуудайтай юмыг чирсээр агуйгаас гаргаж, амыг нь тайлан үзвэл дотор нь шигшмэл сайхан арвай, буудай шаргалтан байж гэнэ.

	Ухаант ээжийгээ бишрэн бахадсан хүүгийн хүч чадал нь хэд дахин нэмэгдэж, тэр том шуудайтай буудайг сэвхийтэл өргөн тэмээн дээрээ ачиж эхийн хамт буцжээ.

	Тэднийг буцаж ирэхэд ах нь хамт явсан нөхөдтэйгөө нийлэн элбэг устай худаг малтан гаргачихсан хүлээж байв. Том шуудай дүүрэн арвай, буудайг үзээд өлссөн хүмүүс хязгааргүй баярлан бүгд л тэр доороо хөдөлж, буудайгаа тээрэмдэн талх барьж, арвайгаа нүдэн хөц чанаж гэнэ.

	Олон сарын туршид анх удаа цадталаа хооллосон хүмүүсийн сэтгэл нь сэргэн баярлаж, хэн нэг нь хасаг хүний байнгын дагуул болсон доомбор хөгжмөө аван хөглөж, бүгд хоолой нийлүүлэн дуулж эхлэв.

	Хүнд эхээс илүү ачтан үгүй хэмээн ухаант эхийг магтаж хүмүүс түүнээс энэ их тариа будааг яаж хуримтлуулан цуглуулсныг нь сонирхон асуухад тэр:

	— Гурав хоногийн цаадахыг хардаггүй эм эхнэр болж чадахгүй, гурван жилийн цаадахыг хардаггүй эр гэр толгойлж чадахгүй гэж нөгөө л сургаал үгээ хэлж гэнэ.

	 

	ХОРТ МУУ ҮЙЛИЙГ АРИЛГАХ НЬ

	 

	Эрт урьд цагт нэгэн хүн ойд амьдардаг байж гэнэ. Араатан, жигүүртэн аль нь ч түүнээс айдаггүй байсан бөгөөд түүнтэй хүний хэлээр элдэв зүйлийг ярилцдаг байжээ. Нэг өдөр тэр хүнийг саглагар том модны сүүдэрт амарч байхад хажуугийн нь модны доор тэр ойд амьдардаг бүх л амьтад хуран цугларч хүүрнэлдэн байв гэнэ.

	— Хорт муу үйл юунаас болдог вэ? гэж бие биеэсээ асууцгаахад хэрээ:

	— Хорт муу үйл өлссөнөөс л болж байгаа юм. Идэх хоолгүй өлсөөд ирэхийн цагт чи амиа аврахын тулд ямар ч муу юм хийхээс буцахгүй болно. Миний төрөл төрөгсдөөс олон хэрээ өлсөж үхсэн билээ. Хэрэв өлсгөлөн л байхгүй бол хорт муу үйл хаанаас ч гарахгүй гэж гэнэ.

	— Би бол хорт муу үйл гэдэг чинь хайраас л болж байна гэж боддог. Хэрэв бид ганц ганцаараа амьдардаг бол хэнд, яалаа гэж уурлах билээ. Бид хос хосоороо амьдардаг. Хэн нэгийг хайрлаж дурлаад ирэхийн цагт сэтгэл тайван байна гэж хэзээ ч үгүй. Цаг үргэлж түүнийхээ тухай, яаж тэжээх, яаж гоёх вэ гэж бодно. Хэрэв хаашаа ч юм алга болж орхивол ирэн иртэл нь сэтгэл зовж, ирэхгүй удвал нь амь насанд аюултай байлаа ч гэсэн араас нь эрж явах хэрэгтэй болдог. Ерөөсөө л муу бүхэн хайраас болдог гэж тагтаа хэлж гэнэ.

	Дараа нь могой исгэчин:

	— Минийхээр бол уурлаж бухимдсанаас л болж хорт муу үйл гардаг. Хэрэв бид цаг үргэлж эв найртай амьдардаг бол хэнд ч муу юм болох ёсгүй. Бид заримдаа өчүүхэн юмнаас уурлаж бухимдан бусдыг хатгаж орхидог, тэр хатгуулсан амьтад өвдсөндөө уурлаж хорсон биднийг алдаг. Ийм учраас муу үйл уурын мунхгаас болдог гэхэд буга:

	— Үгүй тийм биш, хорт муу үйл айснаас л болж байгаа юм. Хэрэв хэн ч хэнээс ч айж эмээдэггүй бол бүх юм сайн сайхан байх болно. Би бол хүчтэй, хурдан амьтан, жижиг араатнуудаас бол ч яах вэ эврээрээ хамгаалдаг, харин томоос нь бол хурдан хөлдөө л найдаж зугтахаас өөр арга байдаггүй. Аймхай байна гэдэг үнэхээр хэцүү, мөчир хугарах, навчис сэрчигнэхэд л айн цочиж хар эрчээрээ хурдлан давхиж яваад эрэг ганганд унах, эсвэл нохойд баригддаг юм. Зоригтой байх хэрэгтэй гэж гэнэ.

	Хүн эдгээр амьтдын ярихыг сонсоод тэдэнд:

	— Хувь хувьдаа бол та нарын санаа бүгд зөв, гэхдээ муу үйлийн учир шалтгаан нь зөвхөн ганц өлсгөлөн, хайр дурлал, уур хорсолд, эсвэл аймхай хулчгарт байгаа юм биш ээ. Энэ дэлхийн амьтад бүгдээрээ бие биедээ зөвхөн сайн үйл хийх ёстой, тэгвэл муу муухай бүхэн арилах болно гэж хэлжээ.

	 

	АЙМХАЙ ЦЭРЭГ БА БАМБАЙ

	 

	Нэгэн аймхай хулчгар цэрэг тулалдааны талбараас зугтааж яваад замын хажууд тоос шороонд дарагдаж зэвэрсэн том бамбай байхыг үзэж

	— Ямар сайхан бамбай вэ! Энэ чинь л надад дутагдаад байсан юм, одоо ч би өөрийгөө хамгаалж чадна гэж баярлан хашхирч гэнэ.

	Тэгээд бамбайг авахаар тонгойтол бамбай огло үсрэн хангир жингэр хийн холдож, 

	— Савраа тат! Чиний бамбай чамайг хамгаалж байсан, гэтэл чи айсандаа түүнийг дайсанд орхиж зугтаасан болохоор чиний энэ гоё үг сохор зоосны ч үнэгүй. Хатан сайн төмөр чанараа алддаггүй юм, намайг эдэлж хэрэглэж чадах жинхэнэ баатар, зоригтой дайчин эр олдоно гэж хэлээд аймхай цэргийг жигшин буруу харж гэнэ.

	Харин дайчныхаа нэр төрийг гутаан зугтаасан тэр цэрэг гутамшигтайгаар алагдсан гэнэ.

	 

	ХӨХ ТАГТАА 

	 

	Хөх тагтаа хоёр өндөг гарган дарж, хоёр хөөрхөн ангаахайтай болж гэнэ. Хоёр ангаахай өсөж торнин удалгүй хоёр хөөрхөн тагтаа болжээ.

	Нэг өдөр ах нь:

	— Ээ дүү минь, бидний өд сөд ургаж, өндөрт нисэж чадах боллоо. Хоёулаа энэ дэлхийг тойрон нисэж зугаалъя гэж ах нь хэлэхэд дүү нь:

	— Үгүй дээ, ах минь, өссөн төрсөн нутгаас илүү өлзийтэй газар байдаггүй юм гэнэ билээ. Хаашаа ч явахгүй эндээ л амьдарцгаая гэж гэнэ.

	— Хэрэв чи өөрөө хүсэхгүй байгаа бол надад зөвшөөр, би явж зугаалъя! гэж хэлээд хөх тагтаахай тал руу нисэн оджээ.

	Тагтаа удаан нисэж, дөнгөж ургасан турьхан жигүүр нь эцэж ядрахад нэг чулуун дээр суун амарч байтал нь бүргэд дайрчээ. Бяцхан тагтаа өвсөн доогуур шурган орж, арай гэж амь гарч айсандаа «Бурхан минь, амь авар!» гэж залбирсаар байв. Өвсөн доороос гарч ирээд «Одоо ч больё, амьд мэнд дээрээ буцъя» гэж бодоод үүрэндээ очихоор нисэж гэнэ. Нисэж яваад замд нь нэгэн үтрэм тааралдахад тэнд бууж, будаа тоншиж яваад занганд орсон боловч азаар амьд мэнд мултарчээ. Цааш нисэж яваад дахин нэг үтрэм дээр буутал эзэн нь чулуу шидэж, тагтааны хөлийг бэртээж орхижээ. Тэр хазганасаар цааш нисэж, эцэж ядран арай гэж үүрэндээ ирж гэнэ. Түүнээс хойш дүүгийнхээ үгнээс гарахаа больсон гэнэ.

Notes

		[←1]
	 Дутар - уйгар үндэсний утсан хөгжмийн нэг төрөл




	[←2]
	 Эртний хөгжим




	[←3]
	 Ай-Сар, Кун-Нар (хасгаар)




	[←4]
	 Тарвагатайн нуруу ба Калбинын уулын хооронд орших өргөн тал. Энэ шар талын дунд ганц өндөр уул байдаг нь Бор-Галтаган нэртэй ажээ.




	[←5]
	 Конакасы-Ирсэн зочдыг дайлдаг хасгийн үндэсний хоол

